
        
            
                
            
        

    
	БОЖЕНА НЕМЦОВА

	 ЭМЭЭ

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 


Чех хэлнээс орчуулсан Г. Дашдаваа

	 

	Амарлингуй сайхан царайг нь эцсийн удаагаа үзэж, үрчлээс дүүрсэн нүүрийг нь өхөөрдөн байж, цайлган цагаан сэтгэл, хайр халамжийг нь тольдсон цэнхэр нүд рүү нь ширтэж байсан минь аль эртний юм шиг санагдана. Хөгширч мойногшсон гараараа намайг эцсийн удаа энхрийлэн үдэж байсан тэр цаг хэдийнээ өнгөрчээ! Сайн санаат тэр эмгэн одоо байхгүй, хүйтэн хөрсөнд нойрсоод удаж байна. 

	Харин миний хувьд тэр хүн үхээгүй юм шүү! Элдвийг үзсэн амьдралынх нь дүр зураг бүхэн оюун санаанд минь хоногшин хоцроод, хойшид ч намайг эсэн мэнд яваа цагт тэр л хэвээрээ байх биз ээ. Хэрэв би байр багцыг чадамгай эзэмшсэн сэн бол хайрт эмээ таныгаа арай өөрөөр алдаршуулах сан билээ. Үзгээрээ дүрсэлсэн энэ дүр минь хэн хүнд хэрхэн таалагдахыг бүү мэд!

	Гэхдээ «Хүн бүхэнд бүх байдлаараа хэвээр дурсагдах хүн байдаггүй» гэж та өөрөө үргэлж хэлдэг байсан шүү дээ. Харин таныхаа тухай хэчнээн их хичээж бичсэнийг минь төдий чинээ сонирхон унших хүн цөөхөн боловч олдвол л болох нь тэр ээ. 

	Эмээ нэг хүү, хоёр охинтой байв. Том охин нь Вена хотод найз нар дээрээ олон жил амьдарч байгаад, тэндээсээ нөхөрт гарахад, бага охин нь орноос нь очсон юм. Гар урлал эрхэлдэг хүү нь бас л бие даан аж төрж байснаа хот газрын айлд хүргэн оров. Тэгээд эмээ Шлезтэй хил залгаа уулын нэгэн тосгонд, урьд эцэг эхэд нь зарцлагдаж байсан, үе тэнгийн эмгэн Беткатай хамт бяцхан байшиндаа амар тайван сууж байлаа. 

	Тэрээр гэр орондоо ганцаардах явдалгүй тосгоны хүн бүхэн түүнд ах, эгч, дүү нь, өөрөө тэдэнд ээж, зөвлөгч нь болж, хүүхдэд нэр өгөх, хуримлах, оршуулах аль ч ёслол эмээгийн оролцоогүйгээр өнгөрдөггүй байлаа. 

	Гэтэл нэгэн өдөр Вена хотод суугаа том охиноос нь захидал ирж, нөхөр нь Чех нутагт том эзэмшил бүхий нэг гүнжийн мэдэлд алба хаах болсон нь эмээгийн амьдарч буй тэр уулын тосгоноос хэдхэн мод газар юм гэж мэдэгджээ. Одоо гэр бүлээрээ тийшээ нүүх боллоо, нөхөр нь зөвхөн гүнж хатагтайг саатан байх зуны цагт л тэнд байх болно гээд захидлынхаа төгсгөлд өөрийг нь хүсэн хүлээж байгаа охин зээ нар дээрээ бүрмөсөн нүүн очиж хамт суухыг хичээнгүйлэн хүсжээ. Гэтэл эмээ яах ч учраа олохгүй уйлав. Өөрийн охин, огт үзээгүй зээ нартаа татагдавч, хэзээнээс дассан бяцхан байшин, сайн санаат нөхдөдөө сэтгэл нь хоргодно! Тэглээ ч хүний сэтгэл цэвдэг биш, үрсээ гэсэн санаа хэзээнээс дассан хэвшлийг нь давж эцэст нь явахаар шийдэв. Тэгээд байшингаа байгаа бүх хогшлынхоо хамт Бектад өгөхдөө: «Та нарынхаа дунд насан эцэслэтэл байхгүй боллоо, гэвч тэнд очоод надад хэр зэрэг таалагдахыг бүү мэд дээ» гэж хэлжээ. Нэг өдөр морин тэрэг байшингийнх нь дэргэд ирж зогсоод, тэрэгчин Вацлав эмээгийн будагтай ханз, гараасаа тавьдаггүй ээрүүл, тахианы дөрвөн сэгсгэр дэгдээхэй хийсэн сагс, шуудайтай муурын хоёр зулзага ачиж, дараа нь эмээг суулгахад уйлсандаа болоод урдаа байсан юуг ч үзэж чадахгүй байлаа. Ингээд эмээ найз нөхдөөрөө үдүүлсээр шинэ гэрийнхээ зүг явав. 

	Харин хуучин цайруулагчийн тэнд түүнийг хэчнээн их хүлээж ядан, баяр хөөр болж байсан гэж санана! Энэ нь эмээгийн охин хатагтай Прошковагийн суух болсон үзэсгэлэнт сайхан хөндийд ганцаар орших нэгэн барилгыг хүмүүс ийнхүү нэрлэдэг байв. Хүүхдүүд Вацлав гарч ирж байгаа эсэхийг үзэх гэж байн байн зам гудас гүйлдэн, ойрхноор өнгөрсөн хүн болгонд 

	— Өнөөдөр манай эмээ ирнэ! гэж өөр хоорондоо: «Тэр эмээ маань ямар эмээ байдаг бол оо? » гэлцэж байв. 

	Гэвч олон эмээг мэддэг болохоор тэр бүгдийн дүрийг хооронд нь самуураад чухам хэнтэй нь өөрийн эмээг адилтгаж үзэхээ мэдэхгүй байлаа. Гэтэл өнөө тэрэг сая гадаа хүрээд ирэхэд «Эмээ ирлээ!» гэсэн дуу чимээ гэрээр дүүрэн цуурайтаж, ноён Прошек, хатагтай, хөхүүл хүүхэд тэвэрсэн Бетка, хүүхдүүд, Султан ба Тирл гэдэг хоёр нохой нь хүртэл эмээг угтахаар цөм гэрээс гүйлдэн гарцгаав. 

	Цагаан алчуур нөмөрсөн, хөдөө тосгоны хувцастай эмэгтэйг тэрэгнээс буухад гурван хүүхэд хөдлөхгүй зэрэгцэн зогсоод, эмээгээсээ нүд салгалгүй ширтэнэ! Аав нь эмээтэй гар барьж, ээж нь уйлаад тэврэн авахад, эмээ бас л уйлж, охиныхоо хоёр хацрыг үнсэв. Бетка хөхүүл, нярай охин Аделкаг гарт нь өгөхөд эмээ түүнийг харж инээгээд адислав. Дараа нь бусад хүүхдийг тойруулан хараад үнэн сэтгэлээсээ эелдэг дуугаар: Хөөрхий хүүхдүүд минь, хонгорхон үрс минь, та нарыгаа үзэх гэж хэчнээн их хүсэв ээ! хэмээн дуу алдлаа. Харин хүүхдүүд хөшсөн мэт газар ширтэн хөдлөхгүй зогсож байснаа, ээжийнхээ зандрахад сая эмээдээ үнсүүлэхээр булбарай ягаан хацраа өгөв. Тэгээд тэр эмээ нь урьд үзсэн эмээ бүхнээс өөр, үзэгдээгүй сонин санагдсан тул зээ нар нь нүдээ бүлтийтэл ширтэн, хаа ч очсон хойноос нь дагаж толгойноос хөлийг нь хүртэл ширтэнэ. 

	Тэд ардаа урт хуниастай үстэй хар хүрмийг нь гайхан, өргөн туузаар хөвөөлсөн ногоон хантаазыг нь шагшран сонирхоно. Цагаан алчуур доор ардаа зангидаж уясан цэцгэн хээтэй улаан алчуур нь тэдэнд бас л таалагджээ. Тэгээд эмээгийнхээ хилэн шаахай, цагаан оймсны улаан утсан шаглаасыг сайтар үзэх гэж доошоо суун ширтэцгээнэ. Вилимек гэдэг хүү нь эмээгийнхээ барьсан цүнхний цагаан товчийг оролдох зуур, түүний ах Ян эмээгийнхээ улаан эрээн хормогч доор ямар нэг хатуу юм байхыг тэмтрээд сэмхэн сөхөж үзэв. Тэр нь том гэгчийн халаас байжээ. Тэнд чухам юу байгааг мэдэх хүсэл хэчнээн их байсан ч Барунка охин түүнийг хажуу тийш нь түлхээд:

	— Байз, эмээгийн халаас руу гараа хийх гээд байна гэж би хэлнэ дээ гэв. Барунка хэдийгээр шивнэж хэлсэн боловч тэр нь чангадаж эмээд нь дуулджээ. Тэгээд эмээ охинтойгоо ярилцахаа болиод халаасандаа гараа хийж: Миний энд юу байгааг та нар хараач гээд тэндээс эрих, тонгорог, талхны хэдэн хатсан хальс даавууны өөдөс, хоёр хүүхэлдэй гаргаж тавив. Тэднийг хүүхдүүдэд өгөөд: — Эмээ чинь та нарт бас өөр юм авчир саан гэж хормогчийнхоо халааснаас алим, будсан өндөг гаргаж өгөөд, шуудайнаас мууруудыг суллан, тахиагаа сагснаас нь гаргав. Тэгээд эмээг,, — Энэ муурууд дөрвүүлээ өөр зүстэй, хулгана барихдаа гарамгай, гэрт байлгахад их тустай. Энэ тахианууд их номхон, Барунка чи эднийг сайн дасгах юм бол хойноос чинь нохой шиг дагаад л явдаг болно гэхэд хүүхдүүд энэ тэрийг шалгааж асуусаар эмээтэйгээ удалгүй ижилсэн дасжээ. Ээж нь эмээгээ битгий зовоогоод бай, амраах хэрэгтэй гэж зандрахад эмээ нь: Тереза, бид хэд хоорондоо ингэж ярилцаж байхад сайхан байна шүү дээ гэнэ. Хүүхдүүд эмээгээ тойрон нэг нь өвдөг дээр нь суухад нөгөө нь ард нь вандан сандал дээр гар зогсоод, Барунка охин өөдөөс нь эгцлэн ширтэн зогсоно. Нэг нь эмээгийн үс цас шиг цагааныг гайхахад, нөгөө нь эмээгийн гар үрчгэр байгааг гайхан гурав дахь нь: Эмээ та ердөө л дөрвөнхөн шүдтэй юм аа гэнэ. Эмээ инээмсэглэн Барункагийн хүрэн үсийг илэн байж: Эмээ тань хөгширчээ. Та нар ч гэсэн хөгшрөхдөө ийм л болно доо! гэхэд хүүхдүүд булбарайхан цагаан хуруунууд нь хэзээ нэгэн цагт эмээгийнх шиг үрчгэр болно гэдгийг яаж ойлгох билээ. 

	Эмээ анхны мөчөөс эхлэн зээ нарынхаа сэтгэлийг эзэмдэж, өөрөө ч гэсэн тэдэндээ амархан дасжээ. Эмээ хүргэн хүү Прошекийг урьд нь үзээгүй боловч элэгсэг ааш нь түүний сэтгэлийг уулзсан цагаас эхлэн эзэмджээ. Хүргэн хүүгийн ганцхан дутагдал нь чех хэл мэддэггүй, бас эмээ урьд германаар ойлгодог байснаа аль хэдийн мартжээ. Ойлгодог сон бол хүргэнтэйгээ хэчнээн дуртай ярих сан бол! Гэвч хүргэн хүү Прошек чехээр ойлгодог, гэрийн дотор хоёр хэлээр ярилцдаг нь эмээд эвгүй сонсогджээ. Хүүхэд, зарц нар ноён Прошектэй чехээр ярьж, Прошек германаар хариулахад тэд цөм ойлгоцгооно. Эмээ ч гэсэн одоогоор аль чадахаараа ойлголцох боловч яваандаа сурна гэж найдна. 

	— Эмээгийн охин бараг танигдахгүй болжээ. Охин нь урьд үргэлж хөгжилтэй явдаг хөдөө тосгоны эгэл бүсгүй байсан бол одоо дуу цөөнтэй нэлээд ихэмсэг, ганган хувцасласан, язгууртан маягийн зан төрхтэй болжээ. Урьд нь ийм байгаагүй ажээ. Охиных нь аж байдал эмээгийн үзсэн дассанаас огт өөр болох нь эхнээсээ мэдэгджээ. Эхний өдрүүдэд эмээ баярласандаа болоод огт ойшоохгүй байсан бол яваандаа эвгүйрхэн, шинэ гэр нь тухгүйдэж эхлээд, зээ нар нь байгаагүй сэн бол өөрийнхөө муу байшин руу буцаад явмаар санагдах болов. 

	Хатагтай Терезад хэдийгээр эхнэр хүний зарим зан ааш байх боловч тэглээ гээд хүний дургүй хүргээд байхааргүй цайлган сэтгэлтэй, ухаалаг хатагтай байлаа. Тереза ээждээ маш хайртай, тэгээд эдлэн газраа эргэж тойрох ажлаар явахдаа гэр орон, хүүхдүүдээ ээжээсээ өөр найдаж үлдээх хүн үгүй тул буцааж явуулах дургүй байгаа нь мэдээж. 

	Тийм ч учраас эмээгийн уйтгарласан байдалтайг ажихдаа санаа их зовж байсан боловч эмээд юу дутагдаад байгааг даруй тааварлажээ. Тэгээд Тереза нэг өдөр: «Ээж ээ, та үргэлж ажил хийж сурсан, болохоор дандаа хүүхдүүдтэй байхад танд уйтгартай байгаа байх. Юм нэхмээр байвал надад жаахан олс бий. Манай талбайгаас ургац сайн гарвал олс ихтэй л болно. Харин та дургүйцэхгүй бол гэр аж ахуйн ажилд оролцвол сайн байна. Би энэ шилтгээнийг эргэж тойрох, юм оёх, хоол унд хийх зэрэг, ажлаар хамаг цагаа барах юм. Бусад ажлыг өөр хүнд өгмөөр байна. Тэгэхлээр та дуртай ажлаа хийж надад тус болохгүй юу? гэж хэлэхэд

	— Би чамд тус болж чадах л бол дуртай хийнэ. Намайг иймэрхүү ажилд дассан гэдгийг чи мэднэ дээ гэж хариулав. Эмээ тэр өдөртөө олсыг нь үзэх гэж дээвэр дээр гарч, маргааш өдөр нь хүүхдүүд ээрүүлээр юм яаж нэхдэгийг амьдралдаа анх удаагаа үзжээ. 

	Гэр ахуйн ажлаас эмээгийн гол хариуцаж авсан нэг зүйл бол талх болгох байв. Тэрээр зарц эмэгтэй талх зуурдаг модон хувинд гурил хийхдээ ч, гаргахдаа ч, талхаа зууханд хийх, болгосон талхаа гаргахдаа туйпуу гартаа барьж байгаа мэт харьцаж огт залбирахгүй байгааг тэвчиж чаддаггүй байлаа. Эмээ өөрөө гурил исгэхийн өмнө гурил зуурдаг уураа хутгуураар нь хэрээслэн адислах бөгөөд зуурсан гурил гартаа авах бүртээ талх болгож ширээн дээр тавих хүртэл тасралтгүй залбирна. Тэгээд талх барьж байхад нь хэн нэг сайрхуу хүн тааралдвал «Бурхны хайр хишиг арилна» гэдэг байв. Бас Вилимек хүү эмээгийн талх болгож байхад гал тогоонд орж ирвэл «Бурхан хишгээ хайрла» гэж хэлэхээ мартаж болохгүй гэнэ. 

	Эмээг талх болгоход зээ нар нь баяр хөөр болцгоодог байлаа. Хүн бүрд савны гадуур хальж болсон хатуу хэсгүүдийг хувааж, дотроо чавга буюу алим хийж болгосон боов нэг нэгийг өгнө. Зээ нар нь урьд ингэж үргэлж ийм талх, боов идэж байсангүй. Харин тэд талхны үйрмэгийг анхаарах ёстой байлаа. Эмээ ширээ цэвэрлэхдээ: — Үйрмэгийг ямагт гал руу хийх ёстой гэж үглэн цуглуулж гал руу хаяна. Хэрэв хүүхдүүдийн хэн нэг нь талхны үйрмэг газар унагаахыг харвал,, — Талхны үйрмэгийг гишгэвэл сүүлд сүнс чинь зовно гэж даруй түүж авахыг шаарддаг байв. Бас талх хэлтгий зүсэхийг харвал,, — Талх тэгш зүсэж чаддаггүй хүн хүнтэй эвтэй явж чаддаггүй юм гэнэ. Еничек талхны хальс идэх дуртай тул нэг удаа талхны хальс зүсэж өгөхийг эмээгээс гуйхад

	— Талхны хальсыг зүсвэл нүгэл болно, идэх мөрөөрөө идэхгүй илүү зан гаргаж сурах хэрэггүй гээд зүсэж өгсөнгүй. 

	Хүүхдүүд талхны хэлтэрхий буюу хальс идэлгүй орхисон байвал эмээ авч халаасандаа хийгээд, усны дэргэдүүр явбал загасанд хаяж өгч, хүүхдүүдтэй ойд явбал шоргоолжны үүрэн дээр үйрүүлэх, эсвэл шувуунд хаяж өгөх зэргээр өчүүхэн ч талхны хэлтэрхий дэмий хаягдуулахгүйг хичээн, — Бурхны хайр хишгийг хүндэтгэх хэрэгтэй, хүндэтгэж үздэггүй хүнийг бурхан хатуу цээрлүүлдэг юм шүү гэж үргэлж анхааруулдаг байлаа. Хүүхэд хэрэв талх газар алдвал нүглээ цагаатгахын тул авч үнсэх ёстой гэнэ. Тэр мэтчилэн газар хэвтсэн вандуйн буурцгийг ч гэсэн эмээ хямгадан авах бөгөөд зээ нарыгаа мөн ингэх ёстой гэж сургана. 

	Тахианы нэг өд газар хэвтсэн ч: — Барунка! Чи түүнийг аваач! гэнэ. Тэгэхэд Барунка ихэвчлэн залхуурч, — За эмээ, ганц өдөөр яах юм бэ? гэхэд уурсан: Охин минь чи андуурч байна. Нэг нэгээр цуглуулаад байвал нэмэр болно. Сайн эзэгтэй ширхэг өдийг ч болов саадыг давж байж авах ёстой гэдэг зүйр үг байдаг юм гэнэ. 

	Хатагтай Прошкова байрандаа орчин үеийн тавилгатай боловч тэр нь эмээд онцын таалагддаггүй байлаа. Элдвээр хээлсэн матмал сандлууд дээр нь суухад ойччихмоор эвгүй, тэгээд түшиж суухад хугарчихмаар санагдана. Эмээ диван дээр нь ганцхан удаа сууж үзжээ. Диван дээр анх удаа суутал пүрш нь хөдлөхөд эмээ айсандаа арай л дуу алдсангүй. Тэгэхэд нь хүүхдүүд инээд алдацгааж, диван дээр гарч дэвхцэлдэн айх хэрэггүй, нурж ойчихгүй гэж эмээгээ ирж суу гэж дуудна. Тэгэхэд эмээ нь, — Зүгээр байцгаа, ийм тогтворгүй юман дээр хэн суудаг юм. Наадах чинь та нартаа л таарсан эд байна гэнэ. 

	Гял цал ширээ шүүгээн дээр нь юм тавивал гялтгар гадаргуу нь гэмтчихнэ гэж эмээ айна. Тэгээд шүүгээний шилэн нүднүүдийн цаана эгнүүлж тавьсан элдэв янзын үзмэрүүдийг хараад энэ бүхнийг нүглийн нүдэнд л зориулж тавьдаг байх даа гэнэ. Эмээ бяцхан Адленаг саатуулахдаа уйлахаар нь төгөлдөр хуур хөгжмийн дэргэд суугаад товчийг нь аяархан дарж дуугаргахад Адлена дуугүй болно. Барунка нэг өдөр «Тэр морь байна, тэр морь байна» гэдэг дууны аяыг төгөлдөр хуураар ганц хуруугаараа тоглохыг зааж өгчээ. Эмээ ихэд гайхан толгой сэгсэрч, — Хүний санаанд багтахгүй юм гэж үгүй юм даа! Дотор нь шувуу хийгээд хаачихсан гэж хүн бодмоор. Ямар сайхан жингэнэсэн дуутай юм бэ гэжээ. 

	Эмээ онцын шаардлагагүй бол өрөөнүүдээр ордог ч үгүй байлаа. Хэрэв гадагшаа гарах буюу дотор хийх юмгүй бол гал тогооны хажуугийн өрөөнд эсвэл зарц нарын өрөөнд сууна. 

	Гал тогооны хажуугийн өрөөг эмээгийн санаанд тохируулан засжээ. Том зуухны дэргэд вандан тавьж, дэргэд нь эмээгийн орыг тавьжээ. Орны цаана том зуухны дэргэд өнгийн хээтэй модон авдар байх бөгөөд эсрэг талын ханын дагуу Барункагийн орыг тавьж, Барунка эмээтэйгээ нэг өрөөнд унтдаг байлаа. Өрөөний дунд гурван хөлтэй царсан ширээний дээрээс дэнлүү унжуулжээ. Өрөөний булангийн цонхны дэргэд нэхэх суурь, утас ороосон гол, ээрүүл байна. Хананд бурхны хэдэн хөрөг, эмээгийн орны дээд талд Христос бурхны хэрээсэлсэн дүрс баримал өлгөөтэй байна. Зуухны дээр уул, цахиур хоёр байна. Энэ өрөөнд гал асаахад хэрэглэдэг фосфортой шилэн лонх байдаг боловч эмээ тэр аюултай бодисыг хэзээ ч хэрэглэдэггүй байлаа. Эмээ тэр бодисыг ганцхан удаа хэрэглэж үзэхдээ хорин таван жил өмссөн хүрмээ цоо түлээд бас арай л бүтэж үхсэнгүй гэнэ. Түүнээс хойш тэр лонхонд огт гар хүрээгүй ажээ. Дараа нь тэр даруй хүүхдүүд даавуугаар гал асаах гол томж, зуруул хийгээд түүндээ даавуун голоо дүрээд чүдэнз хийжээ. Эмээ гал асаах хэрэгсэлтэй болсноос хойш түүнийгээ зуухан дээрээ бэлтгэж тавиад санаа зовох зүйлгүй тайван хэвтдэг болжээ. Гал асаах ийм хэрэгсэл хүүхдүүдэд ихэд таалагдсан тул дахиж чүдэнз хийхгүй юм уу, гэж эмээгээсээ өдөр болгон асуудаг байлаа. 

	Эмээгийн өрөөн дэх эд хогшлоос хээ хуартай модон авдар хүүхдүүдэд хамгаас гойд таалагдана. Хүүхдүүд улаан авдар дээр зурсан хүрэн навчтай хөх, ногоон өнгийн сарнай, цэнхэр нил цэцгийн дунд ягаан өнгөтэй шувуунууд, зурсныг ихэд шохоорхон харцгаана. Харин эмээ тэр авдрыг онгойлгоход улам их баярлацгаана. Авдар дотор үзмээр сонин хачин юм үнэхээр их ажээ. Тагийнх нь дотор талд бүхэлд нь сургаал бичсэн зургуудыг наажээ. Бас ханзны дотор талын нэг жижиг тасалгаанд удам угсааных нь овог нэрсийн жагсаалт, охид нь Вена хотоос бичсэн захидлууд, мөнгөн зоос дүүрэн хийсэн даавуун уут байна. Тэр мөнгөн зооснуудыг хүүхдүүд нь тусламж болгож эмээд ирүүлсэн боловч баярласандаа болоод хэрэглэх ч үгүй хадгалж явдаг байжээ. Бяцхан модон хайрцаг дотор эзэн хаан Йозеф, хатан хаан Мария Тереза нарын дүр бүхий мөнгөн зоос зүүлттэй таван хэсэг оосорлосон алт, мөнгө, сувдан зүүлт байна. Хүүхдүүдийнхээ шаардах болгонд эмээ тэр модон хайрцгийг онгойлгохдоо: «Хонгорхон үрс минь, харж байна уу? Энэ ялт мөнгөн зүүлтүүдийг та нарын талийгаач өвөө хурим дээрээ бэлэглэсэн юм. Энэ мөнгөн зоосыг би эзэн хаанаас өөрөөс нь авсан юм шүү. Тэр сайн хүн байсан сан. Бурхан түүнийг өршөөж хайрла! Харин намайг нас барахад энэ бүгд та нарынх болно» гэдэг байлаа. Нэг удаа Барунка «Эмээ, эзэн хаан энэ мөнгөн зоосыг яагаад танд өгсөн тухай ярьж өгөөч дээ» гэхэд, «Дараа надад сануулаарай. Би ярьж өгөмз» гэж хариулав. 

	Эмээгийн авдар дотор эдгээрээс гадна хоёр эрих, малгайн бүч бас хүүхдүүдэд зориулсан ямар нэг чихэр, боов заавал байдаг байлаа. 

	Авдрын ёроолд эмээгийн дотуур хувцас, цагаан хэрэглэл байна. Гэхдээ тэр бүх банзал, хормойвч, халаад, хантаазыг маш нямбай эвхэж эмх цэгцтэй хурааж, дээр нь хатуулгатай хоёр цагаан малгай тавьсан байдаг байлаа. Эмээ хүүхдүүдийг тэр хувцаснуудад гар хүргэдэггүй боловч завтай үедээ заримдаа нэг нэгээр нь авч «Хүүхдүүд ээ, энэ банзал надад тавин жил болж байна. Энэ цамцыг бүр эмээгийн чинь» ээж өмсөж байсан юм. Энэ хормогч ээжтэй чинь чацуу. Гэхдээ шинээрээ л байгаа биз дээ. Гэтэл та нарын хувцас тэр дороо хиртээд л урагдчих юм. Та нар мөнгөний үнэ цэнийг мэдэхгүйдээ л ингэж байгаа юм шүү дээ! Та нар хар, энэ торгон дээлийг тэр үеийн ханшаар зуун төгрөгөөр авдаг байлаа» гэх зэргээр үглэж ярихад зээ нар нь ойлгож байгаа дүр үзүүлэн дуугүй сонсож сууна. 

	Хатагтай Прошкова эмээгийн биед эвтэй, хөнгөн хялбарыг нь бодож сайн санасандаа өөр хувцас өмсгөх гэж оролдовч эмээ өөрийнхөө хуучин хувцаснуудыг ердөө ч сольдоггүй байлаа. Тэгээд, «Эмгэн намайг элдэв бусын хувцас өмсөх юм бол бурхан хилэгнэх байлгүй яах вэ. Өтөлсөн надад одоогийн хувцас яаж тохирох вэ!» гэнэ. Удалгүй энэ айлын дотор бүх юмыг эмээ мэдэж зохицуулан, үнэхээр ч эмээгийн хэлсэн, хийсэн болгон үнэн зөв санагддаг болжээ. 

	
II

	Эмээ зун өглөө дөрвөн цагт, өвөл таван цагт босно. Босонгуут эхлээд үргэлж биедээ авч явдаг эрхинийхээ оосорт зүүлттэй загалмайг үнсэж, хувцасласныхаа дараа сангийн усаар биеэ шүршиж адислаад, өглөөний мөргөл аман дотроо аялан ээрүүлээ эргүүлнэ. Хөөрхий эмээ өндөр настай болохоор нойрт муу болсон ч гэсэн нойрны ач тусыг мэдэх учир бусдыг аль болохоор сэрээхгүй унтуулах сан гэж бодно. Эмээг боссоноос хойш нэг цаг орчмын дараа гэрийн шаахайг чирэх чимээ аяархан сонсогдсоор үүд нээгдэж тавцан дээр гарч ирнэ. Яг энэ үеэс гадаа саравчинд галуу ганганан, гахай хамраа дуугаргаж, үнээ мөөрч, тахиа далавчаа дэрвэгэнүүлэн, муур аль нэг булангаас гэнэт гарч ирээд эмээгийн хөлийг шүргэж эхэлнэ. Нохой хонуураас гүйн гарч суниагаад эмээг харангуут давхиж ирэхэд нь эмээ урдаас нь хорьж тогтоохгүй бол тахиануудаа хооллох гэж авч гарсан ууттай будааг нь дайрч асгуулчих шахдаг байлаа. Эмээд энэ амьтад бүгд хайртай, эмээ ч өөрөө тэдэнд хайртай ажээ. Эмээгийн боддогоор ямар ч амьтныг, хорхой шавжийг ч гэсэн хэрэггүй бол хорлож зовоож болохгүй «Хэрэв хүн аргагүй хэрэгтэй юм уу, өөрийгөө хамгаалахад хүрвэл амьтныг алж болно. Харин хэрхэвч зовоож болохгүй» гэж үргэлж хэлнэ. Харин тахиа алж байхад ч гэсэн хүүхдүүд ойртож харж болохгүй, хэрэв хүүхэд өрөвдвөл тахиа үхэж өгдөггүй зовдог юм гэнэ. 

	Гэтэл нэг өдөр Султан, Тирл гэдэг хоёр нохой нь эмээг айхтар их уурлуулжээ. Уурлахаас ч аргагүй юм болжээ! Нэг шөнө хоёр нохой саравчны ёроолоор газар малтаж ороод арван хөөрхөн галууны дэгдээхэйг барьчихжээ. Эмээ өглөө эрт саравчны хаалга онгойлгонгуут галуу нь нохойд бариулсан дэгдээхэйнүүдээ өрөвдөн уйлах мэт ганганасаар үлдсэн гурван дэгдээхэйгээ дагуулан саравчнаас гүйж гарахыг хараад элэг эмтрэх дөхжээ. Эмээ эхлээд суусар барьчихсан байх гэж таамаглаж байтал нохойн мөрийг хараад таньж мэджээ. Тэгээд эзэндээ үнэнч энэ харгалзагч ноход ийм хэрэг тарина гэдэгт итгэж чадахгүй байлаа. Гэтэл юу ч болоогүй юм шиг ноход нь ирж сүүлээ шарван эрхлэхийг завдсанд эмээ улам ч их уур нь хүрэв. Муу хортнууд зайлцгаа! Тэр дэгдээхэйнүүд та нарт ямар гэм хийчихээ вэ? Гэдэс чинь өлсөө юү? Лав өлсөөгүй байх ёстой. Дэндүү дураараа болоод л та нар ингэж байна. Надаас холд, нүдэнд бүү үзэгд! гэж уурсав. Ноход нь сүүлээ унжуулсаар саравч руугаа гэлдэрч одов. Эмээ дэндүү эрт байгааг мартчихаад болсон явдлыг охиндоо мэдэгдэхээр өрөө рүү нь явав. 

	Эмээг нүүр нь цонхийж, нулимсаа урсгасаар өрөөнд нь орж ирэхийг харсан ноён Прошек эхлээд хашаанд нь хулгай орсон юм уу, эсвэл Барунка охин нь осолдов уу гэдэг бодол төрж айх шиг болжээ. Харин болсон явдлын тухай ярингуут нь эмээг шоглож инээлдэв. Хэдэн дэгдээхэйнхээ хойноос сэтгэлээ зовоогоод яах вэ. Ноён Прошек ямар галуунуудынхаа өндгийг цуглуулдаг биш, тэднийг харсан ч биш. Өндөгнөөсөө дэгдээхэйнүүд яаж гардаг, усан дээгүүр хөвж, хошуугаараа ус руу шумбаж, хөлөө гарган сэлэх нь хэчнээн хөөрхөн байдгийг ч Прошка үзээгүй ажээ. Гэвч шударга ёсыг санаж, гэм буруутай нохдыг цээрлүүлэхээр саваагаа авч гадагшаа гарав. Гадаа ноход гаслахыг эмээ сонсоод чихээ дарсан боловч «Яая гэх вэ дээ, тэднийг хашраах л хэрэгтэй» гэж бодно. Гэтэл түүнээс хойш нэг цаг, бүтэн хоёр цаг хэртэй ноход нь саравчнаасаа гарч ирэхгүй болохоор хэтэртэл зодчихоогүй байгаа даа гэж бодоод харахаар саравч руу явав. Саравч руу шагайж хоёр нохой нь дуу ч үгүй, хөдлөх ч үгүй зүгээр хэвтэхийг хараад гайхжээ. Харин ноход нь гиншин, эмээ рүү гунигтайгаар ширтэж байснаа гэдсээрээ мөлхөн ойртоход эмээ «Одоо та нар хар бууж байна уу? Зүггүй амьтад ийм л болдог юм даа. Та нар сайн санаж ав!» гэнэ. Ноход нь ч сайн санаж авчээ. Түүнээс хойш галуу юм уу, дэгдээхэйнүүд нь хашаан дотуур явахыг ноход харахдаа нүд буруулах юм уу, тэднээс холдож явдаг болсон тул эмээд дахин эрхлэх эрхтэй болжээ. 

	Эмээ өглөө саравчинд очиж дэгдээхэйнүүдээ хооллоод зарц нараа босоогүй байвал сэрээнэ. Тэгээд зургаан цаг өнгөрөхөд ач охин Барункагийн ор луу очиж духан дээр нь гараа аяархан хүргээд «Охин минь босоорой, цаг болсон шүү» гэж сэрээгээд хувцаслуулна. Тэндээсээ хамгийн бага хоёр зээгийнхээ ор луу очиж, хэрэв унтсан хэвээр байвал бөгсийг нь аяархан алгадаж, босоцгоо, босоцгоо, тахиа түрүүнээс хойш хог дээгүүр хэдэн удаа тойрчихлоо. Гэтэл чи унтаж байдаг ичихгүй байна уу? гэнэ. Дараа нь тэдний гар нүүрийг угаалгах боловч хувцаслахыг боддоггүй байлаа. Арга ч үгүй юм. Хүүхдийн өмд цамц нь олон янзын товч, дэгээтэй болохоор аль нь хаана нь товчлогддог, ар өвөр тал нь алин болохыг ялгаж чаддаггүй байжээ. Хүүхдүүдийг хувцаслангуут эмээ тэднийг Христосын хөргийн өмнө аваачиж адис авхуулаад өглөөний цайг нь уулгахаар авч явна. 

	Хэрэв гэрийн дотор хийх онцын ажил байхгүй бол өвлийн цагт өрөөндөө сууж хүрдээ эргүүлэх юм уу, зуны улиралд хашаан дотор царс модны ёроолд эсвэл цэцэрлэг дотор сууж ээрүүлээ эргүүлэн утас ээрч, нэг бол хүүхдүүдийнхээ хамт зугаалахаар явна. Тэгж явахдаа янз бүрийн эмийн ургамал түүж авчирч хатаагаад хадгална. Ялангуяа Ян Кртителийн толгодоос шүүдэртэй үед авсан эмийн ургамлыг хамгийн сайн гэнэ. Хэрэв хэн нэг нь өвдвөл эмээ хэзээд бэлэн найруулсан хандтай байдаг учир түүгээрээ эмчилнэ. Гэдэс өвдөхөд ямар нэг гашуун ургамал, хоолой өвдөхөд зэрлэг манжин өгнө. Эмээ хэзээ ч эмчид очиж байгаагүй ажээ. 

	Түүнээс гадна Крконошийн уулнаас нэг эмгэн эмийн ургамал бас түүдэг учир эмээ түүнээс нь ихээр худалдаж авдаг байлаа. Хуучин нэгэн цайруулах газрын тэр эзэгтэй намар болгон тодорхой нэг хугацаанд эмийн ургамал түүж авчирч өгдөг бөгөөд түүнийг ирэхэд нь өдөржин шөнөжин сайхан зочилж байгаад явуулна. Тэр эмгэн жил бүр эмийн ургамал, янз бүрийн үндэс мэтийг авчирч өгөхдөө бас Рыбрцол баатрын тухай, тэрээр ууланд хэрхэн яаж амьдардаг тухай үлгэр ярьж өгнө. Рыбрцол ууланд амьдардаг нугасан дагина дээрээ очиж байгаа тухай эмгэний ярихад хүүхдүүд ихэд сонирхон сонсоно. Тэгээд тэр дагина Рыбрцолыг очих болгонд хажуудаа удаан байлгаж тэвчдэггүй нэг цагийн дараа хөөгөөд явуулдаг учир Рыбрцол уулын бүх горхийг үерлэтэл уйлан хайлан буцдаг байжээ. Гэвч өнөө дагина удалгүй эргээд дуудахад нь ухаан жолоогүй баярлаж яаран гүйхэд замд тохиолдсон юм бүхэн ганхан найгаж, ой мод орвонгоороо ховхрон, хад чулуу өнхөрч, байшингийн дээвэр ховх хийсдэг байсан гэнэ. 

	Тэр эмгэн жил болгон ижил төрлийн ургамал авчирч, нэг янзын үлгэр ярьдаг ч гэсэн хүүхдүүд ирэх болгонд нь баярлан угтана. Ургамал ногоо нахиалж эхэлмэгц хүмүүс өнөө эмгэн ирэх цаг боллоо гэж хүлээн харцгаах бөгөөд хэрэв ирэхгүй удвал эмээ ээж: «Өнөө эмгэн маань яагаад алга байна аа? Өвдсөн юм болов уу, эсвэл үхчихсэн биш байгаа даа» гэж үглэнэ. Түүнээс хойш өнөө эмгэнийг эмийн ургамал, үндэс түүж үүрээд хүрч иртэл нь түүний яриа тасардаггүй байлаа. 

	Эмээ ээж зээ нарынхаа хамт ихэвчлэн анчдын байр юм уу тээрмийн тийш, заримдаа ой руу моддын ёроолоор ургасан зөөлөн хөвд дээгүүр, алтан зул зэрэг өнгө хосолсон анхилуун сайхан цэцгийн дундуур зугаалан явахдаа дуртай байлаа. Тэднийг цэцэг түүгээд баглаа болгон боож явахыг Викторка охин харахдаа алтан зул цэцэг таслан авчирч өгдөг байжээ. Викторка гэгч нь цонхийсон цагаан царайтай, цог мэт гялалзсан нүдтэй, үс нь үргэлж сэгсийсэн, уранхай муу хувцастай явдаг бөгөөд хэнтэй ч дуугардаггүй байжээ. Тэрээр ойн захын нэгэн том царс модны дэргэд очоод голоор сал урсгахыг ширтэн харж удаан зогсдог байжээ. Тэндээсээ уруудан голын эрэгт очиж суугаад ус ширтэн шөнө дүл болтол дуу дуулж ганцаар суудаг байжээ. Зээ нар нь эмээгээсээ: «Эмээ, тэр Викторка охин ням гарагт ч гэсэн яагаад үргэлж муу хувцастай явдаг юм бэ» гэж асуухад эмээ нь 

	— Тэр чинь тэнэг охин байхгүй юу гэнэ. 

	— Хүн яахлаараа тэнэг байдаг юм бэ? 

	— Ухаан нь муу бол тэнэг байдаг юм. 

	— Ухаан муутай хүн яадаг юм бэ? 

	— Жишээлбэл Викторка охин хэнтэй ч дуугардаггүй, үргэлж уранхай хувцастай, өвөл зунгүй агуйд хоргодож байдаг биз дээ. 

	— Шөнө ч гэсэн үү? 

	— Тийм ээ, шөнө ч гэсэн. Та нар түүнийг шөнө болтол голын эрэгт дуу дуулж суугаад ойн агуй руу унтахаар явахыг нь сонсдог биз дээ. 

	— Лус савдгаас айдаггүй юм уу? гэж хүүхдүүдийг гайхан асуухад, 

	— Лус савдаг байдаггүй юм гэж аав хэлсэн шүү дээ, гэж Барунка хэлэв. 

	Викторка охин зуны цагт айлд ирж юм гуйх нь ховор боловч өвөл болохоор үргэлж ирж хаалга юм уу цонх тогшиж гараа сунган идэх юм гуйж зүсэм талх ч юм уу, өөр идэх юм авангуут дуугүй яваад өгнө. Хүүхдүүд цасан дээр түүний цус болсон хөлийн мөрийг харахдаа хойноос нь гүйлдэв. «Викторка, нааш ир, ээж чамд өмсөх шаахай өгнө» гэж дууддаг боловч Викторка эргэж ч харахгүй яваад өгнө. 

	Тэнгэрт од мичид түгсэн зуны сайхан үдшээр эмээ зээ нарынхаа хамт гадаа гачуур модны ёроолд суух их дуртай байлаа. Аделка охиныг бага байхад эмээ өвөр дээрээ суулгаад үлгэр ярихад Барунка охин эрэгтэй дүү нарынхаа хамт өвдгийг нь түшээд үг болгоныг сонсохыг хичээн нүүр өөд нь ширтэн зогсдог байлаа. 

	Эмээ ээж тэдэнд огторгуйд байж хүмүүст гэрэл гэгээ авчирч, хүүхдүүдийг насан турш нь харж хамгаалж, томоотой сайн байвал нь баярлаж, зүггүйтвэл нь гомдож уйлж байдаг сахиуст тэнгэрийн элч нарын тухай үлгэр ярьж өгнө. Тэгэхэд хүүхдүүд тэнгэрт түгэн гялбалзах түмэн оддыг ширтэн харцгаадаг байлаа. Нэг өдөр эмээг ийм үлгэр ярьж байх зуур зээ хүү Ян, тэр оддын аль нь минийх юм бол? гэв. 

	Тэгэхэд эмээ нь: «Түүнийг чинь тэнгэр л мэднэ. Тэр олон оддын алийг гэж хүн ялгаж таних юм бэ? » гэж хариулав. 

	Үүнийг сонссон Барунка «Тэр оддоос тод гялтганадаг сайхан одод ямар хүмүүсийнх байдаг юм бол оо? » гэхэд эмээ, «Дандаа сайн үйлсийн төлөө явдаг сайхан санаат хүмүүсийнх л байж таарна» гэж хариулав. 

	Голын хаалтын тэндээс Викторкийн хөөрхийлөлтэй дуу аялах сонсогдоход Барунка: 

	— Эмээ, тэр Викторка бас өөрийн одтой болов уу? гэж асуув. 

	— Викторка ч гэсэн өөрийн одтой. Гэхдээ түүний од нь мөхчихсөн юм гэж эмээ хариулаад харанхуй болж байсан тул «Одоо явцгаая, та нарын орыг засаж унтуулах цаг боллоо» гээд авч явав. Бага хүүхдүүд хэвтэнгүүтээ унтаад өгдөг боловч Барунка охин заримдаа эмээгээ дуудаж «Эмээ нааш ирээч, миний нойр хүрэхгүй байна» гэдэг байлаа. Эмээ зээ охиныхоо гараас нь бариад нүдээ аньж, унттал нь дуу аялан сууна. 

	Эмээ орой арван цагт унтдаг, цаг нь болохоор нүд нь аргаж чилж эхэлдэг учир тэр болтол хийх зүйлээ заавал хийж дуусгана. Унтахаасаа өмнө хаалга үүдээ хаалттай эсэхийг шалгаж, шөнө муур хүүхдийн өрөөнд орж сэрээж айлгаж магад гэж болгоомжлон мууруудыг дээврийн доод жижиг өрөөнд оруулан түгжиж, зуухны доторх бүх цогийг нэг нэггүй унтраасны дараа зуруул, чүдэнз ширээн дээр бэлтгэж тавина. Хэрэв дуу цахилгаантай бороо орж магадгүй байвал унтардаггүй тусгай лаа бэлтгээд цагаан даавуунд талхаа ороож ширээн дээр тавихдаа зарц нартаа, — Гал гарвал хүнд хамгийн түрүүнд авч гарах зүйл бол талх байдаг юм гэнэ. 

	— Яалаа гэж дээ, эмээ. Аянга буухгүй байлгүй гэж зарц нарыг хариулахад уурлаж, — Та нар яаж мэд ээ вэ? Болгоомжтой, бэлтгэлтэй байхад хэзээ ч илүүдэхгүй, үүнийг та нар сайн санаж ав гэнэ. 

	Эмээ бүх юмыг шалгаж, зэхэж бүрэн боллоо гэж үзсэний дараа бурхандаа мөргөж адис аваад, эрихээ дэрэн доороо хийгээд унтаад өгдөг байлаа. 

	
III

	Хэрэв хот газрын хөгжөөн шуугиантай амьдралд дассан хүн үүгээр аялж яваад энэ зэлүүд газар бие биеэсээ зайдуу суудаг Прошкийнх шиг айлыг олж харах юм бол «Ийм газар хүн яаж бүтэн жил амьдарч чаддаг юм бол оо? Сайхан сарнай ургадаг ч бай, би л энд амьдарч чадахгүй юм байна. Энд ямар амьдрал байх вэ дээ!» гэж бодох байсан биз. Гэтэл энд өвөл, зунгүй хэчнээн баяр баясгалантай гэж санана. Зөвхөн ноён Прошкаг нийслэл хот руу явах буюу хэн нэг нь өвдвөл сэтгэл зовцгоохоос бусдаар энэ намхан байшин дотор үргэлж амар тайван, баяр баясгалантай байдаг ажээ. 

	Тэдний байшин бага ч гэсэн их цэвэрхэн. Дорно зүг хандсан цонхнуудын цаана усан үзмийн модод үргэлжилж, цонхны ойролцоох бяцхан ногооны газар сарнай, улаалзай, зул цэцэг, янз бүрийн ногоо тарьжээ. Байшингийн зүүн хойд хэсэгт жимсний модны цэцэрлэгтэй, түүнээс цааш тээрэм хүртэл дан нуга үргэлжилнэ. Байшинтай зэрэгцээ нэгэн том лийрийн мод ургаж, дээвэр өнгөртөл салаалсан мөчрүүдийн нь завсар алтан хараацай олуулаа үүр засан өндөглөнө. Хашааны дунд хэсэгт нэгэн том гачуурын доор вандан сандал байна. Баруун хойд хэсэгт аж ахуйн жижиг байшин, түүнээс цааш гол өгсөн хаалт хүртэл бут бургас бий. Байшингийн ойролцоо хоёр зам гарсан нь нэгээр нь голын дагуу өгссөн Рызнбургийн шилтгээн, Улаан уул хүртэл буюу голоо уруудвал тээрэм, түүнээс цааш цаг орчим яваад ойролцоо орших хот хүрдэг ердийн хөсгийн зам бий ажээ. Тэр бол Крконошийн уулнаас эх авч хад чулуун дээгүүр боргилон, нарийн хөндий, гуу жалгуудыг дамжиж, тал дундуур тахиралдан, нэг талдаа ой модтой өндөр уул, нөгөө талдаа ногоон эрэгт хашигдан яаран урссаар Лабе мөрөнд урсан ордог Упа гол юм. 

	Байшингийн өмнө талаар цэцэрлэгийн дэргэдүүр гардаг зөрөг замаар тээрэмчин голын хаалтын тэндээс тээрэм рүүгээ явдаг байлаа. Байшингийн ойролцоо жалга бяцхан гүүртэй, түүний цаад талд зуух, жимс хатаах байр байна. Намар тэр хатаалгын газарт чавга, лийр зэрэг жимс их байдаг учир Ян, Вилем хоёр гүүрээр гарч тийшээ дандаа гүйдэг ч эмээ ээждээ харагдахгүйг ихэд хичээнэ. Гэвч эмээ нь хатаалгын байранд оронгуут л хэчнээн чавга дутсан, хэн тийшээ орсныг анддаггүй ажиж мэддэг болохоор яаж ч болгоомжлоод нэмэргүй байлаа. Эмээ нь мэдэнгүүт «Ян, Вилем хоёр оо, нааш ир, та хоёр бас л чавганаас авчихсан шив дээ? » гэж асуухад хоёр хүүгийн нүүр нь улайж, «Үгүй дээ, эмээ, бид аваагүй» гэнэ. 

	Ямар нэг буруу юм хийхэд эмээ нь яаж дандаа мэдчихээд байдаг юм бол гэж хүүхдүүд нь гайхдаг байлаа. Тийм учраас эмээгээсээ аливаа юмыг нууж үл чадна. Зуны халуун өдөр эмээ хүүхдүүдээ горхинд аваачиж усанд оруулна. Тэгэхдээ усанд унахаас нь болгоомжилж зөвхөн өвдөгцөө устай гүехэн газар оруулна. Эмээ горхины захад юм угаахад зориулж тавьсан вандан сандайлаад усанд хөлөө дүрж, горхины усан дотор сум харвах шиг хурдан давхилдах жараахайнуудыг өхөөрдөн ширтэнэ. Хүүхдүүд горхины захад ургасан хар модны мөчрүүдийг тастан усанд хаяад давалгаанд урсан одохыг харж тоглоно. Эмээ тэднийг харахдаа, 

	— Мөчрүүдийг усны захаас дотогш хол хаяхгүй бол эрэгт ойр унавал өвсөнд тээглээд урсаж чадахгүй удаан тогтоно гэж сургадаг байлаа. 

	— Тэгвэл голын хаалт хүртэл урсаад цааш гарч чадахгүй болох уу? гэж Вилем асуухад:

	— Чадна. Эртүүд нэг удаа хаалтын ойрхон очоод усанд мөчир хаяхад эргэлдсээр яваад усан тээрмийн дугуйд наалдан цаад талд нь гарч намайг гүүрний дээгүүр гүйж гарахаас өмнө урсаад явчихсан гэж Ян хэлэв. 

	— Тэндээс хаа хүртэл урсдаг юм бэ? гэж Аделка эмээгээс асуув. 

	— Тээрмийн тэндээс Жличийн гүүр хүртэл, гүүрнээс уруудаж Барвирын толгодыг өнгөрөн пивоны үйлдвэр хүрээд түүний орчмын асга хадан дундуур сургууль хүртэл урсана. Тэр сургуульд та нар жилийн дараа явж эхлэх болно. Сургуулийн тэндээс голын хаалт өнгөрч Зволи хүрээд, Зволиос Яромирж хүрэхэд Лабе мөрөнд цутгаж орно. 

	— Тэндээсээ цааш хаа хүрэх юм бэ, эмээ? гэж зээ нь дахин асуув. 

	— Лабе мөрнөөр далайд хүртэл их хол урсдаг юм. 

	— Пөөх, далай хүртэл үү? Далай ямар байдаг бол оо? 

	— Далай гэдэг маш өргөн уудам, эндээс хот хүрэхээс зуу дахин өргөн гэж эмээ хариулав. 

	— Миний хаясан тэр мөчир далайд хүртэл урсаж очоод яах бол? гэж ач охин уйтгарлав. 

	— Тэр мөчир чинь далайн давлагаан дээр хөвж, давлагаа түүнийг эрэг дээр хаяна. Далайн эргээр зугаалж яваа олон хүний дундаас ямар нэг жаал хүү олж аваад «Энэ мөчир чи хаанаас урсаж ирэв ээ. Хэн чамайг усанд хаясан бол оо? Хаа нэг алс газар голын захад нэгэн охин суугаад мөчир таслан ус руу хаясан байлгүй» гэж бодох болно. Тэгээд тэр жаал хүү мөчрийг гэртээ аваачиж газарт суулгахад гоё сайхан мод болон ургаж, шувууд дээр нь сууж хөгжилдөх болно. 

	Ач охин үүнийг сонсоод санаа алдаж бодлогошрон хормогчоо усанд дүрж норгосонд эмээ нь мушгиж өгөв. Энэ үед ойн харуул хажуугаар нь өнгөрөхдөө Аделка охиныг дуудаж шоглоно. 

	Ойн харуул ойр явахыг эмээ харвал «Та манайд ороод гараач. Манайхан гэртээ байгаа» гэж дандаа дууддаг байлаа. Хүүхдүүд нь ч гэсэн гүйлдэж очоод гараас нь хөтөлж голын хаалт хүртэл хүргэж өгнө. Тэгэхэд ойн харуул заримдаа ойгоо эргэж тойрох хэрэгтэй гэж уучлалт гуйдаг боловч ноён Прошект харагдвал тэднийд ороод гарахаас аргагүй болно. 

	Ноён Прошек дотнын зочидтойгоо хундага дарс хувааж уух дуртай, тийм зочдын тоонд тэр ойн харуул бас орно. Түүнийг ирэх болгонд эмээ талх, давс байдаг бүгдээрээ дайлдаг учир ойн харуул ойгоо эргэхээ ч мартчихна. Тэгснээ гэнэт санаж мартамхай болсондоо өөрөө өөртөө уурсан буугаа үүрч ой руугаа явна. Гадаа гарч «Хектор оо» гэж анч нохойгоо дуудахад тэр нь ихэнхдээ гүйгээд алга болчихсон байх тул «Ямар чөтгөрөө хөөгөөд алга болчихдог байна аа» гэж үглэнэ. Тэгэхэд Прошкийн хүүхдүүд танай нохой лав манай Султан, Тирл хоёртой гүйж яваа биз, бид олж авчиръя гэнэ. Хүүхдүүд нохойг нь олж ирэх хооронд Прошка хуш модны ёроолд тавьсан сандал дээр сууж хүлээнэ. Ойн харуул нохойгоо ирэхээр дахин замд гарахдаа эмээд хандаж:

	— Та нар манайхаар очоорой. Манай хөгшин та нарт зориулж юм бэлдээд хүлээж байгаа шүү гэхэд, эмээ, 

	— Хөгшиндөө мэнд хүргээд биднийг очно гэж хэлээрэй гэнэ. Энэ хүмүүс уулзах бүрдээ иймэрхүү үг хэлж салцгаадаг ажээ. 

	Ойн харуул өдөр бүр ой руугаа явахдаа энэ цайруулах газрын дэргэдүүр жилийн турш явж өнгөрнө. 

	Хуучин цайруулах газрын дэргэдүүр өдөр бүр өнгөрдөг өөр нэг хүн бол тээрэмчин ажээ. Тэрээр голын хаалтын дээд хэсэгт байдаг тээрмээ эргэх цагаа болоход үүгээр явж өнгөрнө. Түүнийг хүмүүс зальтай боловч цайлган зантай гэнэ. Үүний учир нь тэрээр хөгжөөнтэй зүйл ярьж хүмүүсийг инээлгэдэг боловч өөрөө инээх нь ховор зөвхөн үл мэдэг «мушийх» төдий мишээдэг байжээ. Гэхдээ урт өтгөн хөмсөгтэй нүд нь үргэлж цог жавхаатай гялалзаж харагдана. Тэрээр дунд зэргийн нуруутай, бие бялдар чийрэг бөгөөд үргэлж цайвар өмд өмсөж явдаг тул залуучууд нэг удаа энэ тухай сонирхон асуухад нь энэ бол тээрэмчин хүний өнгө гэж хэлсэнд тэд ихэд гайхацгаажээ. Тээрэмчин өвлийн цагт урт нэхий дээл, түрийтэй гутал, зун бол хөх өнгийн цамц, цагаан оймс, гутал, жирийн өдөр үстэй малгай өмсөж явна. Бас ус шавартай юм уу, хуурай газар алин боловч үргэлж өмднийхөө түрийг шууж явдаг бөгөөд жижиг төмөр хайрцаг заавал авч явна. Хүүхдүүд түүнийг харангуут угтан гүйлдэж мэндлээд голын хаалт хүртэл дагана. Тээрэмчин зам зуур Вилимек, Ян Еник нарыг даажигнан «Хулан жиргүүл шувуу толгойгоо хойш нь харуулж суудгийг мэдэх үү? » гэж нэгнээс нь асууж, нөгөөдхөөс нь «Звола тосгоны сүм хаана байдгийг чи мэдэх үү? » эсвэл «Атга гурил арван, мөнгөний үнэтэй гэвэл нэг боов ямар үнэтэй болохыг чи бодож чадах уу» гэх зэргээр асууна. Тэгээд нэг удаа Еник оновчтой хариулт өгсөнд, — Чи чинь их айхтар хүн юм гээч. Чамайг Крамолка тосгоны даргаар томилсон ч хийж чадах хүн байна гэв. Тээрэмчин хүүхдүүдэд хамрын тамхинаасаа өгч үнэртүүлээд найтаахлаар нь инээж шоглоно. Гэтэл Аделка охин тээрэмчнийг хармагц эмээгийнхээ араар нуугдана. Тээрэмчин түүнийг харангуутаа «Тэр талын таван тарвага яасан тарган талын таван тарвага вэ? » хэмээн гурван удаа дагаж түргэн хэл гэж дандаа шаарддаг учир Аделка хэлд тийм сайн орж амжаагүй тэр үгийг нь хэлж чадахгүйдээ ичээд тийнхүү эмээгийнхээ араар орж нуугддаг ажээ. Заримдаа тээрэмчин шалж шаардаад байхаар нь Аделка уурлан уйлах ч явдал гарна. Гэхдээ тээрэмчин түүнд жимс, самар юм уу, амандаа хүлхэх өөр ямар нэг амтлаг юм өгдөг байлаа. 

	Үүнээс гадна ноёны манаач Мойжиш гэгч цайруулах газрын дэргэдүүр өдөр бүр үдшийн бүрийгээр явж өнгөрнө. Тэрээр шонгийн мод шиг их өндөр, үргэлж баргар царайлан, шуудай үүрч явна. Зарц эмэгтэй Бетка нэг удаа хүүхдүүдэд тэр манаач дүрсгүй хүүхдүүдийг шуудайндаа хийж цуглуулж явдаг юм гэж хэлсэнд тэр цагаас хойш хүүхдүүд Мойжишийг харангуут сандарч нуугдах болжээ. Эмээ элдэв хов ярихыг Беткад хориглодог боловч хоёр дахь зарц эмэгтэй Ворша тэр Мойжишийг гартаа тааралдсан юу ч үлдээдэггүй хулгайч гэж хэлснээс хойш хориглохоо больжээ. Хүүхдүүд Беткагийн үгэнд итгэсэн итгээгүй Мойжишаас ихэд айдаг байснаас үзэхэд тэр лав муу санаатай хүн байсан биз ээ. Зун ноёнтон эдлэн газартаа ирдэг цагаар морь унаж албатуудаа дагуулсан сайхан хатагтайг зугаалж явахыг хүүхдүүд хардаг байлаа. Нэг удаа тээрэмчин түүнийг хараад эмээд, — Тэрийг харахаар сүүлт од араасаа сүүлээ чирээд явж байх шиг санагдах юм гэхэд нь эмээ, — Үгүй тэр чинь яаж адил байх вэ. Сүүлт од үзэгдэх нь муу юм тохиолдохын тэмдэг гэдэг. Гэтэл эзэнтэн ирэхээр эндхийн хүмүүс баярладаг юм байхгүй юу гэж хариулав. 

	Тэгэхэд тээрэмчин юу ч хэлсэнгүй, доогтой инээмсэглэн дассан заншлаараа төмөр хайрцгаа хоёр гарынхаа хооронд эргүүлж суулаа. 

	Үдшийн цагаар эмээг ач хүүхдүүдтэй нь эргэхээр тээрмийн дэргэдэх зоогийн газрын эрхлэгчийн охин Кристла ирнэ. Тэр нь сэргэлэн цовоо, дандаа инээж явдаг хөгжөөнтэй учир эмээ Кристлаг хараад баясдаг байлаа. 

	Кристла охин хэдхэн үг солихын төдийд яаран гүйж ирдэг бол ойн харуул замдаа түр саатаж өнгөрөн, тээрэмчин хэсэг цаг өнгөрөөхөөр ирдэг, харин тээрэмчний авгай хуучин цайруулах газар хэрэг болгож нэг ирвэл утас ээрэх ээрүүлтэйгээ, ойн харуулын авгай нь яриа дэлгэх гэж ирнэ. Харин шилтгээний эзний хатагтай хэрэв Прошковагынхныг тоож ирэхээр болбол Прошкова: «Өнөөдөр манайд зочин ирнэ» гэж ярьдаг байлаа. 

	Эмээ хэн хүнийг тээршээж үздэг хүн биш ч гэсэн шилтгээний эзний хатагтай хэт ихэмсэг зантай болохоор нь таашаадаггүй учир түүнийг ирэхээр зээ нараа аваад яваад өгнө. Эмээ анх удаа охин дээрээ ирээд удаагүй, орчныхоо хүмүүстэй танилцаж амжаагүй байтал нэг өдөр шилтгээний эзний хатагтай өөр хоёр эмэгтэйг дагуулсаар иржээ. Тэр үед Прошкова эзгүй байсан учир эмээ өөрийнхөө хуучин ёс горимын дагуу тэднийг урьж суулгаад талх, давс авчирч хүндэт зочдоос амсахыг хүссэнд ихэмсэг хатагтай нар хамраа үрчийлгэн их л ихэмсэг байдлаар баярлалаа, идэхгүй гэжээ. Тэгээд бие бие рүүгээ доогтой харах нь «Энэ бүдүүлэг юм бидэнтэй хэнэггүй харьцах нь ээ!» гэж хэлэх шиг санагджээ. Прошкова авгай хүрч ирэнгүүт ээж нь дээдсийн ёс горимыг зөрчиж эвгүй байдалд орсныг тэр даруй ойлгоод хатагтай нарыг явангуут ээждээ тийм хатагтай нарт жирийн талх тавьж болдоггүй юм. Тэд чинь амттай сайн юм идэж дассан хүмүүс байхгүй юу гэжээ. 

	Тэгэхэд эмээ хариуд нь: «Тереза минь, миний барьсан талх, давсыг амсах дургүй хүнийг би зочлохыг ч бодохгүй. Та нар өөрсдийнхөө дураар байцгаа. Би та нарын тэр шинэ ёс горимыг ойлгохгүй юм» гэнэ. 

	Баяр ёслолын үеэр хуучин цайруулах газар ирдэг зочдоос хамгийн түрүүнд худалдаачин Влах ирнэ. Тэрээр нэг морь хөллөсөн тэргэнд бүйлс, үзэм, чавга, үнэртэн, жүрж, нимбэг, үнэтэй саван зэрэг ховор бараа дүүрэн ачиж авчирна. Хатагтай Прошкова хавар намар хоёр нэгмөсөн ихээр авдаг учир жилийн турш хүүхдүүддээ өгөх чихэртэй байдаг байлаа. Түүнд нь эмээ их баярлаж «Тэр Влах мөн ч сайхан зантай хүн шүү» гэнэ. 

	Эмээ бас жилд хоёр удаа тэднийхээр ирж эмийн ургамал зардаг хүнтэй наймаа хийх бүр ч дуртай. Эмээ түүнээс шарханд хэрэглэдэг ургамлын ханд ирэх бүрд нь нэг шилийг авч үнийг нь төлөөд бас шагнал болгож талх өгнө. 

	Түүнээс гадна тэр хавиар нь жил бүр ирсээр байгаад Прошковынхантай сайн танил болсон явуулын засварчин, еврей хүн хоёрыг ирэх бүр эмээ найрсгаар угтана. Харин тэнэмэл цыганууд жилдээ ганц хоёрхон удаа ирэхээр тэднээс их айна. Тэднийг харангуутаа идэх юм бушуухан аваачиж өгөөд, «Тэднийг зам хүртэл гаргаж өг» гэдэг байлаа. 

	Гэвч жил болгон ирдэг зочдын дотроос хүүхдүүд, Прошковагын нийт гэр бүлийнхэнд хамгийн их таалагддаг нь Крконош уулын анчин Байер ажээ. Тэрээр хавар болгон Упа голоор сал урсгах үеэр уулнаас бууж ирнэ. 

	Байер гуай ясархаг туранхай, өндөр нуруутай, гонзгой нүүртэй, тунгалаг том нүдтэй, монхордуу урт хамартай, улбар хүрэн үстэй урт ургуулсан эрүүнийхээ сахлыг дандаа илж явна. Рызенбурийн анчин өвгөн махлаг пагдгар биетэй, улбар царайтай сахлаа богинохон ургуулж, үсээ хэзээ ямагт хичээнгүйлэн самнасан явдаг бол Байер гуайн урдаас нь хоёр тийш хагалсан үс ардаа зах дээгүүрээ даван унжиж явна. Рызенбурийн анчин ямагт тайван алхана. Байер гуай хонгил дээгүүр харайх шиг хол хол алхана. Түүнчлэн Рызенбурийн ойн харуул Байертай адил өвдгөө хүрсэн тийм урт түрийтэй гутал өмсөхгүй, гоёмсог суран мөрөвч, ширэн хуй бүхий сайхан буутай, малгайндаа ятга шаазгайн өд хатгаж явна. Байер гуай харин улбар хүрэн өнгийн хувцас өмсөж, зузаан суран оосортой буу үүрээд, ногоон цэмбэн бүрх малгайндаа бүргэдийн өд хатгасан явдаг сан. 

	Ноён Байер гуай хүүхэд болгонд таалагдана. Ер нь хүүхэд, нохой хоёр хүний сайныг харангуутаа л таньдаг юм гэж эмээ ярьдаг байлаа. Эмээгийн хэлдэг үнэхээр зөв. Байер гуай ч өөрөө хүүхдэд их хайртай. Ялангуяа хүн болгонд загнуулж явдаг зүггүй Янд бүр ч хайртай. Ян сайн хүү болно, анчин болохыг хүсвэл би дэргэдээ авч сургасан ч болох юм гэдэг байлаа. Хуучин цайруулах газар бас жил бүр ирдэг Рызенбурийн ойн харуул «Хэрэв Ян анчин болох дуртай бол нь би өөр дээрээ авна. Тэртэй тэргүй миний хүү Франтик бас ойн харуул болох юм чинь» гэнэ. 

	Тэгэхэд нь Байер гуай «Яалаа гэж дээ. Энд байвал гэртээ хэтэрхий ойрхон байна, хоёрдугаарт хүн ер нь залуугаасаа бэрхийг сурах нь дээр. Тал газрын анчид та нар огт зовж үзээгүй улс» гээд, өвлийн цагт яаж зүдэрч, хүйтэн салхи цасан шуурганд аюултай хэцүү зам, гүн хонгил, асга хавцал, цасан хунгарыг туулж явснаа, олон удаа хадан хавцалд хөл нь халтирч амь тэмцэн, ууланд төөрчхөөд зүг чигээ олохгүй хоёр гурван хоног өлсгөлөн тэнэж явсан тухайгаа ярина. «Гэвч ууланд зун цагт ямар сайхан гэж санана. Цас хайлахад нуга, хөндий ногоорон, цэцэг навч дэлгэрээд, жигүүртэн шувууд жиргэж, өвс ургамал анхилсан ой модон дундуур ан отохоор явах юутай сайхан. Би долоо хоногт хоёр удаа Снежка ууланд гардаг. Тэнгэрийн хаяа улайрсаар наран мандахыг уулан дээрээс харж суухад бүх л зовлон зүдүүр мартагдаад уулнаас буумааргүй санагддаг юм» гэж Байер гуай яриагаа төгсгөдөг байлаа. 

	Байер гуай хүүхдүүдэд сайхан өнгийн болор, анхилуун үнэртэй цэцэг авчирч өгөөд, хаана ямар уул, агуй байдаг болон нэг удаа аюултай цасан шуурганд төөрч яваад үлгэрт гардаг Рыбрцолын сайхан цэцэрлэгт очсон тухайгаа ярьж өгнө. 

	Анчин өвгөнийг тэднийд ирсэн байхад хүүхдүүд өдөржин хажуугаас нь салахгүй дагаж, голоор сал урсгахад нь хамт явж харна. Тэгээд маргааш нь Байер гуай явахаар салах ёс гүйцэтгэхэд хүүхдүүд дагаж уйлалдан эмээтэйгээ хамт түүнийг хэсэг газар хамт явж гаргаж өгнө. Прошковын авгай Байер гуайг явахад замд идэх хоолыг нь авч явж чадах хэмжээгээр нь бэлтгэж өгнө. Байер гуай «Пээ, бараг бүтэн жилийн хүнс бэлтгэж өгсөн байх чинь. Дараа дахиад уулзана аа. Сайн сууцгааж байгаарай!» гэж салах ёс гүйцэтгээд хол хол алхалсаар яваад өгнө. Дараа нь хүүхдүүд Крконош ууланд болсон сонин хачин, аймшигтай явдлуудын талаар, Байер гуайн тухай олон хоног дурсан ярилцаж, дараа жилийн хаврыг дахин тэсэж ядан хүлээнэ. 

	
IV

	Хүүхдүүд ямар нэг ой, баяр ёслолоос гадна ням гараг болохыг онц их хүсэн хүлээнэ. Эмээ нь ням гарагийн өглөө эрт сэрээж босгодоггүй байлаа. Тэгээд настай авгайчуул ням гарагийн өглөө эрт өглөөний мөргөл хийхээр сүмд очдог заншилтай ажээ. Аав, ээж хоёр нь ням гарагт эмээг угтахаар явахдаа сайхан өдөр бол хүүхдүүдийгээ мөн хамт авч явна. Тэгээд хүүхдүүд эмээгээ холоос харангуут бүтэн жил уулзаагүй юм шиг учиргүй баярлалдан урдаас нь угтан гүйлдэнэ. Бүтэн сайн өдөр эмээ нь энгийн өдрүүдийг бодвол арай өөр ч юм шиг, царай нь нэг л баясгалантай улам эелдэг ааштай болоод гоёмсог хувцаслаж, шинэ хар шаахай, цардмал цэнхэр хүрээтэй цагаан малгай тавина. Тиймээс хүүхдүүд манай эмээ ням гарагт «хачин ганган» болдог гэж ярилцана. 

	Хүүхдүүд эмээгээ угтаж ирэнгүүт хүн болгон ямар нэг юмыг нь авч явахыг оролдоно. Нэг нь эрихийг нь авсан бол нөгөө нь хүзүүний ороолтыг нь, том охин Барунка ямагт цүнхийг нь авч явдаг байлаа. Гэтэл хөвгүүд нь хэт их сониуч учир цүнхэнд нь юу байгааг үзэх гэж булаалцалдахад Барунка үзүүлэхгүй дандаа хэрүүл үүсгэнэ. Барунка эмээдээ гомдол мэдүүлж хөвгүүдийг загнуулах гэвч эмээ нь загнах биш харин цүнхээ уудалж алим юм уу, ямар нэг амтлаг зүйл гаргаж өгөхөд даруй тайвширцгаана. Тиймээс Прошковын авгай ням гараг бүрд ээждээ: «Та эд нарт битгий дандаа юм авчирч өгч байгаач» гэж хэлдэг боловч эмээ урдаас нь «Сүмд явж ирээд юу ч өгөхгүй байж яаж болдог юм. Бид ямар эднээс дээр байсан биш дээ!» гэж хариулна. Тиймээс энэ бүхэн хуучин хэвээр үргэлжилдэг байлаа. 

	Эмээгийн хамт тээрэмчний авгай, заримдаа тээрмээс дээш тэднийд хамгийн ойр байдаг Жернов тосгоноос Прошковын хүүхдүүдийн эх барьсан ээж ирдэг байлаа. Тээрэмчний сэргэлэн хар нүдтэй, намхан пагдгар авгай хүрэмт, урт хормойтой хувцас, мөнгөлөг саарал өнгийн малгай өмсөнө. Тэрээр намхан жижиг хамартай, давхар эрүүтэй, үргэлж инээмсэглэж явах бөгөөд ням гарагт хүзүүндээ жижиг сувдан, жирийн өдөр сэмбэрүү зүүлт зүүх ажээ. Үүнээс гадна өдөр тутмынхаа хоол хүнсэнд хэрэглэдэг халуун ногоо зэрэг аар саар зүйл хийсэн сагс барьж явдаг байлаа. 

	Авгай нарын араас ихэвчлэн тээрэмчин дагаж явна. Тэрээр халуун өдөр бол цайвар саарал костюмаа хулсан таягтаа өлгөөд мөрөн дээрээ үүрч, заримдаа нарийн түрийтэй өмд, хар хонин малгай өмсөж, сайн өдөр гутлаа гялалзтал тосолно. 

	Тааралдсан хүмүүс тэдэнтэй элэгсгээр мэндэлж, заримдаа саатан зогсож, хэн яаж байгаа, Жернов тосгоноор ямар сонин зүйл тохиолдсон зэрэг энэ тэрийг асууж ярилцана. Жерновоос хот орох зам нэлээд эгц налуу, тэгээд өвөл их халтиргаатай учир Жерновынхон үүгээр ховорхон үзэгддэг ажээ. Харин зун бол зам тийм саадтай биш болдог учир ялангуяа залуучууд үргэлж явна. Ням гарагийн үдээс хойш энэ замаар хүмүүс тасралтгүй цувж, нэхий дээлтэй, толгойгоо том алчуураар ороосон настай эмгэн таяг тулсан өвгөнөө дагуулсаар аажим алхах юм уу, цэнхэр саравчтай цагаан малгай өмссөн авгайчуул, тэдний араас хонины нэхий малгайтай харчуул уулын энгэр уруудан хурдалж түрүүлэх, уулан дээрээс согоо шиг охид бүжиглэн гүйлдсээр буухад араас нь хангайн гөрөөс мэт омголон залуус яаран гүйлдсээр бууж ирэх нь үзэгдэнэ. 

	Моддын чөлөөгөөр тэнд ч охидын цагаан цамц гялтганаж, энд ч тэдний үсэн дэх улаан тууз мөчирт орооцолдон алдуурч, тэртээд ч залуу хосын цамц өнгө алаглан нүдэнд эрээлжилж, ойн чөлөө дэх ногоон зүлэг рүү цөмөөрөө баяр баясгалантайгаар гүйлдэн одно. 

	Эмээ гэртээ ирэнгүүтээ гоёлын хувцсаа тайлж гэрийн хувцсаа өмсөөд, гэр дотуураа ийш тийш явна. Тэрээр үдийн хоолны дараа сууж амрах, Барунка охины өвдгийг дэрлээд толгойг нь их загатнуулдаг онгон үсээ түүлгэх дуртай ажээ. Үсээр нь оролдоход эмээ ихэнхдээ түр зуур зүүрмэглэж сэрээд «Нүд минь анилдаж унтах гээд байна уу даа!» гэж гайхна. 

	Үдээс хойш эмээ зээ нараа дагуулан тээрэм рүү явдаг тул хүүхдүүд хагас өдрийн турш тэр цагийг тэсэж ядан хүлээнэ. Тээрэмчнийх Барункагийн насны Манчинка гэдэг хөөрхөн ааштай, хөгжөөнтэй охинтой ажээ. 

	Тээрмийн дэргэдэх том хаалганы өмнө хоёр далдууны хооронд гэгээн Ян Помуцкийн хөшөө байх бөгөөд ням гарагт үдийн хоолны дараа тээрэмчний авгай, заримдаа Жернов тосгоноос эх барьсан ээж ирж Манчинкийн хамт суудаг байлаа. Тээрэмчин тэдний өмнө суугаад тамхины хайрцгаараа тоглон, хүүхдүүдэд энэ тэрийг ярьж өгнө. Эмээг хүүхдүүдийнхээ хамт ирж явааг харангуут Манчинка охин урдаас нь угтан гүйхэд саарал хүрэм, гэрийн шаахай өмсөж түрийгээ эргүүлэн шуусан аав нь хойноос нь аажим гэлдэрнэ. Харин тээрэмчний авгай, «хүүхдүүдийг тайтгаруулахын тулд ямар нэг юм бэлтгэх хэрэгтэй» гээд тээрэм рүү очиж, тэднийг ирэхээс өмнө цонхны доор, цэцэрлэг дотор ч юм уу, өвөл бол пин дотроо ширээ засаж нарийн боов, талх, зөгийн бал, жимсний чанамал, цөцгий зэргийг тавина. Заримдаа тээрэмчин сагстай шинэ түүсэн жимс, авгай нь хэлхэж хатаасан алим, чавга авчирна. Тэр үед кофе мэтийн баяд ноёдын ундаа ардын дунд дэлгэрээгүй байжээ. 

	Тээрэмчний авгай эмээг угтаж аваад «Эмээ ирсэн тань тун сайн байна. Таныг ирэхгүй бол ням гараг онцгүй болдог юм. Одоо та бурхны хишгээс хүрт, идээнээс амс» гэдэг байлаа. 

	Эмээ хоолонд муу, өөрөө бага идэхийн зэрэгцээ хүүхдүүдэд их юм өгөх хэрэггүй гэнэ. Гэвч тээрэмчний тарган авгай түүнд нь инээд алдаж «Та настай хүн болохоор бага иддэгт тань гайхах юун. Харин хүүхдүүд гэдэг чинь чонын ходоодтой улс! Манай Манчинкаг л хар л даа! Дандаа л өлсөж байдаг» гэхэд хүүхдүүд жуумалзаж, инээмсэглэх нь үнэн хэлж байгааг нь цаанаа зөвшөөрцгөөж байгааг харуулна. 

	Тээрэмчний авгай хүүхдүүдэд нэг нэг нарийн боов өгөхөд гадагшаа пингийн цаад руу явцгааж бөмбөг цохих, модон морь унах зэргээр тоглох тул эмээ тэдний талаар санаа зовох хэрэггүй ажээ. Тэднийг тэнд олсны ургамал боловсруулах газрын ажилчны тэрсхэн зургаан хүүхэд дандаа хүлээж байдаг байлаа. Тэр хүүхдүүдийн эцэг хөгжим үүрч ойр орчмынхоо хөлийн газраар явж тоглох, ээж нь хүүхдүүдийнхээ уранхай хувцсанд нөхөөс тавих, угааж цэвэрлэхийн зэрэгцээ аль олдсон ажил хийх зэргээр хоол олж иднэ. Тэднийх улаан цурав зургаан хүүхэд, хөгжмөөсөө өөр хөрөнгө гэх юм үгүй ажээ. Тэглээ гээд хүүхдүүд нь ч, хөгжимчин өөрөө ч, эхнэр нь ч ядарч зүдэрсэн янз огт үгүй. Хүүхдүүд нь өнгө жавхаатай, ихэнхдээ тэднийд ойрхон гарсан хүмүүсийн хорхой хүргэсэн хоолны үнэр гарна. Заримдаа хүүхдүүд нь гэрээсээ ам хамраа тосодсон гарч ирэхийг харсан хүмүүс «Энэ Кудрнынхан юу хайрч хуурч байдаг бол оо? » гэж гайхацгаана. Гэтэл Манчинка нэг өдөр Кудрнынд очоод ирэхдээ тэднийд жаахан туулайн мах идсэн чинь хэлэх үг олдохгүй тийм сайхан байсан гэж ээждээ ярьжээ. 

	Түүнийг сонсоод ээж нь «Туулай гэнэ ээ? Хаанаас олдог байна аа? Кудрна хулгайгаар ан хийдэг юм биш байгаа? Тэгвэл мэдэгдмээр юм» гэж гайхжээ. 

	Дараа нь Кудрнын том охин Цилка тэднийд ирэхэд тээрэмчний авгай, — Танайх үдийн хоолонд юу идэв? гэж асуухад Цилка, — Хар талхнаас өөр юу ч идээгүй гэж хариулжээ. — Хар талхнаас өөр юм идээгүй гэнэ ээ? Ээж чинь туулайн мах өгсөн. Их сайхан байсан гэж Манчинка хэлсэн шүү дээ. 

	— Тэр чинь туулай биш мануул байхгүй юу. Аав түүнийг Улаан уулнаас олж авчирсан. Гахай шиг их тарган юм билээ. Ээж өөхийг нь хайлуулж аав ханиад хүрсэн учир сүрьеэтэй болохгүйн тул төмрийн дархны авгайн зөвлөснөөр биеэ тослох гэж байгаа юм гэв. 

	— Яадаг билээ! Мануул иддэг байх нь ээ гэж тээрэмчний авгай дуу алдаад ой гутсандаа нулимав. 

	— Үгүй та мэддэг ч болоосой. Их амттай шүү дээ! Хэрэм бол түүнээс дээр. Аав заримдаа хэрээ авчирдаг. Бид гэхдээ иддэггүй. Бид махаар нэг их дутдаггүй. Заримдаа хонь, заримдаа гахай олддог гэхэд тээрэмчний авгай, — Эндээс зайл, пээ, дотор муухай болж байна! Манчинка, нүгэлтэй муу охин чи Кудрныд туулайн мах дахиж идээд үзээрэй! Одоохон явж гараа угаа, бохир гараараа юм битгий барь! гэж зандраад Цилка охиныг хаалгаар түлхэн гаргав. 

	Тэгэхэд нь Манчинка охин туулайн мах их сайхан байсан гэж уйлан зүтгэвч ээж нь харааж загнасаар байжээ. Тээрэмчин тэдний хэрүүлийг сонсоод орж, хурууныхаа завсар тамхиныхаа хайрцгийг эргэлдүүлэн, — Ээж нь юу гэж уцаарлаад байгаа юм бэ? Охин минь юугаар хооллож явахыг яаж мэдэх вэ? Юу сайхан, дур сайхан гэдэг юм! Би ч гэсэн хэзээ нэг цагт хэрэм алж идэх цаг ирэх ч юм бил үү! гээд ёжтойгоор инээмсэглэхэд эхнэр нь улам уурлаж, — Ийм юм ярьж байснаас гадагшаа гарч үз. Хүн битгий ёжлоод бай! гэж зандрав. 

	Кудрныхан муур зэрэг хүн иддэггүй элдэв зүйл иддэг гэсэн сэжгээр зөвхөн тээрэмчний авгай ч биш бусад зарим хүн ч тэднийхээс юм авах, гар барихаас хүртэл цээрлэдэг байжээ. Харин Прошковын хүүхдүүдэд Кудрныхан ногтрууны юм уу, хэрээний махаар хооллодог нь хамаагүй, гол нь тэдэнтэй тоглож л байвал болох нь тэр ажээ. Тийм ч учраас олдсон талх боовоо хүүхдүүд дуртай хуваалцана. Арван настай Цилка охин зүсэм талхаа хамгийн бага дүүгийнхээ гарт бариулж зүлгэн дээр суулгаад бусад хүүхэдтэй тоглох юм уу, эсвэл цахилдгаар эрэгтэй хүүхдүүдэд малгай, охидод сагс томж өгнө. Эцэст нь хүүхдүүд тоглоомоосоо уйдахдаа бөөнөөрөө тээрэмчнийд орж ирж, Манчинка охин ээждээ бид өлсөж байна гэж хэлэхэд ээж нь нэг их гайхаж дургүйцэхгүй бүгдийг нь адилхан хооллоно. Хүүхдүүдийг орж ирэхэд тээрэмчин авгайгаа шоглохын тулд Цилка охинд хандаж: 

	— Миний цээж нэг л хачин хөндүүрлээд байх юм. Цилка чи танайд туулайн мах жаахан байвал авчирч өгч чадахгүй юу? гэхэд авгай нь уурлаж нулимаад гүйж гардаг байлаа. Түүнийг сонссон эмээ, — Та чинь яасан бүдүүлэг харьцдаг юм бэ? Танай авгайн оронд байсан бол би танд зориуд хэрээ шараад вандуйгаар хачирлаад өгөх юм сан гэнэ. 

	Хөгшчүүл цэцэрлэг дотор цугларах цагаар нэг өвгөн ирж ихэвчлэн өглөөний мөргөл, хэний захиалгаар ямар хурал хурсан, мөргөлийн цагаар хэн хэнтэйгээ уулзсан тухай, сүүлдээ ургац хураалт, үер бороо, мөндөр орсон тухай, бус даавуу цайруулах ажил, олсны ургамал хэр зэрэг гарч байгаа, эцэст нь хулгай, дээрмийн талаар эцэс төгсгөлгүй яриа дэлгэнэ. Тэр өвгөн их яриа боловч орой болоход «хэн эрт ирнэ, тэр түрүүлж тариагаа тээрэмдэнэ» гэсэн зүйр үгийг санаж тээрэм рүү явахад тээрэмчин ч гэсэн гэр орныхоо ажлыг зохицуулахаар гэр лүүгээ явдаг байлаа. 

	Өвөл хүүхдүүд өдрийн талыг ханзан дээр өнгөрөөнө. Тэдний ханз асар том, тэнд тавьсан зарц эмэгтэйн орон дээр Манчинка бүх тоглоом, хүүхэлдэйгээ хураасан байдаг ажээ. Хүүхдүүд олноороо авдар дээр авиран гарах бөгөөд авдрын дээд тавцан дээр бас гэрийн том нохой нь хэвтдэг байлаа. Тэр авдар дээр ням гараг бүрд аль нэг охины хурим хийж тоглоно. Хурим дээр идэж ууж, бүжиглэж, заримдаа нохойн хөл дээр хэн нэг нь гишгэснээс гаслан орилж өрөөн дотор байсан хүмүүсийг цочоож сандраана. Тэгэхэд ээж нь: 

	— Муу новшнууд, авдрыг минь битгий нураачхаарай. Би маргааш талх болгомоор байна! гэж зандардаг байлаа. Авдар дээр даруй чимээгүй болж хүүхдүүд энэ удаа ээж аав болж тоглон, хөх дэглий залуу ээжид хүүхэд авчирч өгөхөд Аделка охин асрагч, Вилем, Ян хоёр эх барих эцэг болж хүүхдэд Хонза гэдэг нэр өгнө. Энэ удаа ч бас л элдэв сайхан хоол унд бэлтгэн найр хийж, нохойгоо хүртэл зочилж дайлна. Хонза хүү тэр даруй өсөж томроод аав нь сургуульд хүргэж өгч, түүний эх барьсан эцэг болох Ян үсэг ном заана. Гэтэл ганц сурагчтай сургууль байж болохгүй тул «Бүгдээрээ сургууль болж тоглоцгооё» гэж шийдэцгээнэ. Тэгээд бүгдээрээ Яны хичээл заадаг сургуульд явах боловч хэн ч гэрийн ажил хийгээгүй ирдэг учир ноён багш уурлаж хүн бүр алгаа шугамаар тус бүр хоёр удаа цохиулна. Нэгэнт тоглож байгаа болохоор хэн ч уурладаггүй байлаа. Харин нохойгоо мөн сурагч болгож, тэр нь авдар дээр уухилж хэвтэхээс өөр юу ч мэддэггүй болохоор түүнийг хоёр удаа цохихоос гадна бас хүзүүнд нь хар самбар зүүлгэж шийтгэнэ. Хүзүүнд нь самбар зүүлгэхээр нохой уурлаж зүүлтээ чирч чанга тачигнуулан ханзан дээрээс харайж бууна. Тэгэхэд өвгөн цочин харайж, эмээ уцаарлан дуу алдаж, тээрэмчин авдар луу очиж тамхины хайрцгаараа занган «Та нарыг барьдаг юм бол нэг сайн дэглээд өгье байз» гэж занаад эргэхдээ хүүхдүүдэд мэдэгдэхгүйгээр амаа дарж инээнэ. 

	— Энэ лав манай дэггүй жаал л хэрэг тарьж байх шиг байна. Гэртээ харьсан маань дээр болжээ. Тэгэхгүй бол хүүхдүүд нэг мэдэхэд тээрмийг чинь уруу нь харуулчихсан байх вий гэж эмээ хэлэв. 

	Гэвч эмээ Наполеоны дайн, гурван их хүчтэний тухай (Австрийн эзэн хаан II Йозеф, цагаан хаан I Александр, Пруссийн хаан III Вильгелм) ярьж дуусаагүй тул тээрэмчин түүнийг явуулахгүй гэнэ. Эмээ тэр гурван хааныг гурвуулыг нь сайн мэддэг, их юм үзсэн хүн тул түүний үгэнд бүгдээрээ итгэдэг байлаа. 

	— Орос орон Бонапартын эсрэг гурван мөсөн хүн явуулсан гэдэг. 

	— Тэр ямар хүмүүс байсан юм бэ? гэж сэргэлэн бага хүү асуухад:

	— Тэр чинь арван хоёр, нэг, хоёрдугаар сарууд байсан гэж чиний санаанд орохгүй байна гэж үү? гээд эмээ цааш нь, — Орос оронд маш хүйтэн, хүмүүс хамраа хөлдөөчихгүйн тулд нүүрээ нэхийгээр хамгаалж явдаг. Гэтэл францчууд хүйтэнд дасаагүй болохоор орост очингуутаа бүгдээрээ бээрчихсэн юм. Гэтэл оросууд үүнийг нь мэдээд тэднийг удаан саатуулж байсан. Зальтай байгаа биз! гэвэл

	— Эзэн хаан Йозефийг та таньдаг байсан юм уу? гэж нэг нь асуув. 

	— Танилгүй яах вэ. Би өөрөө түүнтэй ярьж ч үзсэн. Тэр надад энэ талер гэдэг австрийн эртний зоосыг өөрийнхөө гараар өгсөн юм гээд хүзүүндээ зүүсэн зоосыг барьж харуулахад:

	— Үүнийг танд хаана, яагаад өгөх болсон юм бэ? гэж тэд асуулаа. Авдар дээр тоглож байсан хүүхдүүд тэр асуултыг сонсмогц чимээгүй болж бууж ирээд, эмээгийн яриаг сонсоогүй учир дахин ярьж өгөхийг гуйв. 

	— Ээж, аав хоёр тань энэ тухай сонссон шүү дээ! гэж эмээг татгалзахад ээж нь, — Ийм сонин зүйлийг хоёр гурав, түүнээс ч олон удаа дуртай сонсож болно гэв. 

	— Тэгвэл би та нарт ярьж өгье. Та нар суугаад дуугүй сонсоцгоо гэхэд хүүхдүүд даруй сууж, нам гүм болов. 

	— Новы Плес хотыг барьж байх үед би жаахан хүүхэд байлаа. Би өөрөө Олешницэд төрж өссөн юм. Олешнице хаана байдгийг та нар мэдэх үү? 

	— Би мэднэ. Добрушка цасан ууланд, Шилезийн орчим хилийн ойролцоо байдаг, тийм биз дээ? 

	— Би тэнд төрж өссөн. Манай эзэмшил газрын ойрхон нэг жижиг байшинд Новотна гэдэг бэлэвсэн авгай суудаг байлаа. Тэр авгай ноосон хөнжил хийж амь зуудаг. Тэгээд овоо хэдэн хөнжил хийснийхээ дараа Яромерж юм уу, Плес рүү аваачиж зардаг байсан. Тэр авгай элдэв сайхан боов жигнэдэг учир бид тэднийхээр өдөртөө хэд дахин очдог сон. Манай аав тэдний хүүгийн эх барьсан эцэг байсан. Намайг нэг удаа тэднийд очихоор Новотна авгай

	— Нааш ир, энэ ээрэх машинаар юм хийж сур. Чамд хэрэг болно. Залуудаа сурсан юм, хожим нь хэрэг болно гэдэг сэн. Би хэзээнээс ажилд шаламгай учир ажлаас хойш сууж шаардуулж үзээгүй юм. Би түүний хэлснээр сурч эхлээд удахгүй түүнээс дутуугүй ажилладаг боллоо. Тэр үед эзэн хаан Йозеф Новы, Плесэд дандаа ирнэ. Түүний тухай хүмүүс газар сайгүй ярилцдаг сан. 

	Нэг удаа Новотна авгайг юмаа зарахаар явахад нь би хамт явж Плес хотыг үзье гэж аав ээжээсээ гуйв. Новотна авгай хүнд юм үүрч явна гэдгийг ээж мэдэж байсан болохоор түүний юмнаас үүрэлцэж тусал гээд намайг явууллаа. Маргааш нь бид өглөөний сэрүүнээр гараад үдээс өмнө Плес хотын захын нугад хүрч очлоо. Тэнд мод унагаасан байсан тул бид модон дээр суугаад гутлаа тайлав. Новотна авгай надаас, 

	— Би гэдэг хүн энэ бүтээлгүүдийг эхлээд хааш нь аваачдаг бил ээ? гэж асуув. Гэтэл Плес хотын тэндээс нэг хүн биднийг яг чиглээд ирж явах нь харагдлаа. Тэр хүн бүрээ шиг юм бариад түүнийгээ байн байн нүүрэндээ ойртуулан эргэлдэж байгаа харагдав. 

	— Тэрийг хараач! Хөгжимчин хүн шиг байна. Бүрээ үлээж, бас эргэлдэж байна гэж намайг хэлэхэд Новотна авгай, 

	— Тэнэг охин байх гэж. Тэр чинь бүрээ ч биш, хөгжимчин ч биш. Эзэмшил газраа эргэж тойрч яваа хүн шиг байна. Үүгээр явахыг нь би олонтоо харсан. Тэр хүн дотроо шилтэй урт яндантай. Түүгээр харахад хаана хэн юу хийж байгаа нь их холоос харагддаг юм гэнэ лээ гэв. 

	— Новотна гуай, тэр бидний гутлаа тайлж байхыг харсан юм биш байгаа? гэж намайг асуухад, 

	— Харсан байлаа ч яадаг юм бэ? Буруу юм хийсэн биш дээ гэж инээв. Биднийг ийнхүү ярилцан суухад тэр хүн бидэн дээр хүрч ирэв. Тэрээр саарал хувцас, гурвалжин бүрх малгайтай, гэзэг унжуулсан их залуухан, сайхан эр байлаа. 

	— Хаа явж байна? Юу авч яваа юм бэ? гэж тэр бидний дэргэд ирж зогсоод асуув. Новотна авгай Плес орж юм зарахаар авч явна гэж хариулахад, 

	— Тэр чинь юү юм бэ? гэв. 

	— Ноосон бүтээлэг. Танд таалагдаж ч юу магад гэж Новотна хариулаад боодолтой юмаа задалж модон дээгүүр дэлгэж тавив. Новотна авгай зан сайтай хүн боловч наймааны хувьд хэт их үглэдэг байлаа. 

	— Үүнийг танай нөхөр хийсэн биз дээ? гэж тэр хүн асуув. 

	— Ноёнтон минь, манай нөхөр ийм бүтээлгээ өөрөө л хийдэг байсан. Гэхдээ одоо хийхээ болиод хоёр жил боллоо. Би нэхэх машин дээр ажиллахыг нь харсаар байгаад сурсан минь одоо тус болж байна. Би энэ Мадлена охинд ч гэсэн нэхэж сур, сурсан юмыг хэн ч чамаас салгаж чадахгүй гэж хэлдэг юм. 

	— Энэ танай охин уу? гэж тэр хүн асуув. 

	— Миний охин биш ээ. Би хүйг нь хөндсөн юм. Харин миний ажилд заримдаа тусалдаг. Та үүнийг хараад бага хүүхэд гэж битгий голоорой. Энэ чинь их чадвартай, ажилсаг охин байгаа юм. Энэ бүтээлгүүдийг Мадлена өөрөө нэхсэн. 

	Тэр хүн миний мөрөн дээр гараа тавиад миний нүд рүү харав. Би тийм сайхан цэнхэр нүд хэзээ ч хараагүй. Хонгор зул цэцэг шиг л санагдаж билээ. 

	— Чи хүүхэдгүй юм уу? гэж Новотнаас тэр хүн асуухад, 

	— Би нэг хүүтэй. Хүүгээ Рыхнов хот руу сургуульд явуулсан. Бурхны заяаснаар ухаантай төрсөн болохоор сурахад тоглоом төдий байдаг юм. Бас сүмийн хамтлагт сайхан дуулдаг. Хүүгээ сайн гэлэн болгохын тулд эндээс олсон хэдэн мөнгөө өргөл болгож өгөх юм сан гэж Новотна хариулав. 

	— Хүү чинь өөрөө хүсэхгүй байгаа юм уу? гэж тэр хүн дахин асуухад, 

	— Хүсэлгүй яах вэ, ноёнтон гуай. Ержи бол сайн хүү! гэж Новотна хариулав. 

	Би тэр яндан руу нь удаанаар ширтэн, ийм юмаар яаж хардаг юм бол гэж бодож байхыг минь тэр хүн хараад мэдсэн бололтой над руу гэнэт эргэж:

	— Чи энэ дурангаар яаж хардгийг сонирхож байх шиг байна. Тийм үү? гэв. 

	Би зовсондоо нүүр улайж урдаас нь харж чадахгүй байтал Новотна авгай, 

	— Энэ янданг чинь бүрээ, таныг хөгжимчин гэж бодсон байна лээ. Гэвч би таныг хэн болохыг үүнд хэлж өгсөн гэдэг байна шүү. 

	— Миний хэн болохыг чи мэдэх үү? гэж тэр хүн инээв. 

	— Таны нэрийг би мэдэхгүй л дээ. Гэхдээ та үүгээр явсан хүмүүсийг энэ яндангаараа харж байдаг хүмүүсийн л нэг биз дээ, тийм үү? 

	Энэ үгийг нь сонсоод тэр хүн элгээ дарж байж инээлээ. Тэр хүн инээж инээж, 

	— Та тэр дурангаар хардаг тухай зөв хэллээ гээд над руу эргэж

	— Хэрэв чи энэ яндангаар харъя гэвэл хар л даа гэж хэлээд тэр яндангаа миний нүдэнд ойртуулж барив. 

	Тэр дурангаар нь харахад ямар гайхалтай сонин байсан гэж санана. Яромержийн тэндэх айлуудын цонхоор хүн бүрийн юу хийж байгааг хажууд нь зогсож байгаа юм шиг, алсад тариан талбай дээр ажиллаж байгаа хүмүүсийг өмнөө байгаа юм шиг харж билээ. Тэгээд бас Новотна гуайд өгч харуулах гэсэн чинь

	— Над шиг хөгшин авгай ийм юмаар яаж тоглож таарах юм бэ? гээд авсангүй. 

	— Энэ чинь тоглоом биш, хүнд хэрэгтэй зүйл байхгүй юу гэж тэр хүн тайлбарласан боловч, 

	— Орхи наадхаа. Надад зохихгүй зүйл байна гээд яасан ч харж өгөхгүй байлаа. Би тэр дурангаар нь эзэн хаан Йозефийг харах юм сан гэж бодоод тал бүр тийшээ харсан боловч үзэгдэхгүй болохоор нь хэнийг харах сан гэж эрээд байгаагаа тэр хүнд хэллээ. 

	— Чи эзэн хаанаар яах гэсэн юм бэ? Чи түүнд тийм дуртай юм уу? гэж тэр надаас асуув. 

	— Тэгэлгүй яах вэ. Түүнийг сайн хүн гэж бүгдээрээ л магтдаг шүү дээ. Тэгээд бид түүний төлөө бурханд залбирч байдаг юм. 

	Тэр хүн инээгээд:

	— Чи үүнтэй ярилцаж үзэх сэн гэж боддог уу? гэж асуув. 

	— Бурхан тэнгэр өршөөг. Би яаж нүүрийг нь харах юм бэ? 

	— Чи надаас ичихгүй байгаа биз дээ? Тэгвэл эзэн хаан чинь надтай л адилхан хүн байхгүй юу. 

	— Ноёнтон минь, тэр чинь ийм хүн биш ээ. Эзэн хаан гэдэг чинь эзэн хаан л байх ёстой. Эзэн хааны нүд рүү эгц харахад нуруу хүйт дааж, нүүр халуу оргидог юм гэж би дуулсан. Манай тосгоны дарга түүнтэй хоёр ч удаа ярилцаж үзсэн болохоор сайн мэднэ. Надад энэ тухай ярьж байсан гэж Новотна авгай хэлэв. 

	— Танай тосгоны дарга муу санаатай хүн болохоор хүний нүүр эгц харж чаддаггүй юм байлгүй дээ гээд тэр хүн жижиг цаасан дээр юм бичиж Новотна авгайд өгөөд, — Та Плес рүү очиж хангамжийн газар энэ бичгийг өгөхөөр бүтээлгийн чинь үнийг төлнө гэв. Тэгээд надад энэ мөнгийг өгч, — Энэ мөнгийг чи эзэн хаан Иозефийн тухай мартахгүйн тулд дурсгал болгон хадгалж яваарай. Түүний төлөө бас бурханд залбирч яваарай. Та нар гэртээ хариад эзэн хаан Йозефтэй уулзаж ярилцсан гэж хэлээрэй гээд бушуухан яваад өгч билээ. Бид хоёр баярласан сандарсандаа болоод яахаа мэдэхгүй байв. Новотна авгай намайг хэтэрхий хэнэггүй байсан гэж зэмлэж эхэлсэн боловч тэр өөрөө ч бас хэт дураараа аашилж байсан. Гэхдээ эзэн хаан ингэж явна гэж хэн бодох билээ. Харин тэр бидэнд бэлэг өгч баярлуулснаас үзэхэд уурлаагүй байх гэдэгт бид тайвширч байлаа. Хангамжийн газар очиход бүтээлгийнх нь үнийг Новотна авгайн хэлснээс гурав дахин илүү төлөв. Бид гэр лүүгээ нисэх мэт хурдан харьж болсон явдлыг ярихад бүгдээрээ бид хоёрт атаархаж билээ. Ээж энэ зоосыг нүхлүүлээд оосорлож өгснөөс хойш би одоо хүртэл хүзүүндээ зүүж явдаг юм. Би хэчнээн удаа ядарсан ч гэсэн үүнийг биеэсээ салгаагүй. Харин тэр хүн хэдийнээ хадан гэртээ очсон нь харамсалтай гэж эмээ үгээ дуусгаад санаа алдахад

	— Нээрэн харамсалтай хэрэг гэж бүгдээрээ давтав. Хүүхдүүд тэр талер гэдэг зоос мөнгөний түүхийг мэдмэгц ихэд сонирхон барьж эргүүлж үзэцгээх бөгөөд тэр мөнгө их сонин гайхамшигтай, эмээ эзэн хаан Иозефтэй ярьсныг бодоход бусдаас өндөр, онцгой санагдах болжээ. 

	Ням гарагийн үдшээс тээрмийн газар шинэ долоо хоног эхэлнэ. Тариагаа тээрэмдэх хүмүүс цугларч, тээрэм жигд аажим түржигнэн, тээрэмчин хаана юу дутуу байгааг шалгахаар тээрмийн эргэн тойронд явж ажлаа мэдэх мэргэжлийн хүний нүдээр ширтэн, залуу туслагч нь тээрмийн өөд, уруу, нэг торхноос нөгөө торх руу гүйж, ажлын нь хөлсийг авчирч өгч, хамрын тамхиар дайлж буй хүмүүсийг тээрэмчин баяртайгаар угтан харж зогсоно. 

	Зуны цагаар тээрэмчний авгай Манчинка охинтойгоо хамт эмээг бүр зоогийн газар хүртэл үдэж гаргадаг байлаа. Хэрэв тэнд хөгжим дуугарч байвал заримдаа хашааны нь дэргэд очиж түр зогсоод бүжиглэж байгаа хүмүүсийг сонирхон харна. Зоогийн газар хүн дүүрэн байдаг учир дотогшоо орохын аргагүй ажээ. Зөөгч охин Кристла хүртэл гадаа цэцэрлэгт суугаа хүмүүст пиво гаргаж өгөхдөө шахцалдсан хүмүүс дайрч асгахаас болгоомжилж пивоо тавиур дээр тавиад толгой дээрээ барьж явдаг байлаа. 

	Цэцэрлэгт суугаа шилтгээнд амьдардаг ноёд Кристла охин үйлчлэхээр ирэхэд нь саатуулахыг оролдож байгааг харсан тээрэмчний авгай тэдний зүг толгой дохин зааж «Тэр ноёдыг хараач! Та нарт тийм ч амархан олдохгүй охин байх шүү. Та нарт зориулж зориуд өсгөсөн гэж бодуузай» гэхэд эмээ, 

	— Айх хэрэггүй, Кристла тэдэнд хууртах охин биш. Тэднийг болохгүй бол хаалга хаана байгаа, хаалгаар гараад хаашаа явахыг заагаад өгнө шүү дээ гэнэ. Эмээ үнэн хэлжээ. Холоос хүдрийн заар үнэртүүлсэн тэр ноёдын нэг нь охины чихэнд ямар нэг юм шивнэхэд охин инээд алдан толгой сэгсэрч, 

	— Ноёнтон гуай, наадхаа боль, бид авахгүй гэж татгалзав. Тэгээд Кристла саравч руу гүйн очиж баяртай инээмсэглэн нэгэн өндөр залуугийн эвэршсэн баруун гараас барьж тэврэлдэн бүжиглэж эхлэхэд, 

	— Кристла, нааш ир, пиво хийж өгөөч? гэж хүмүүс дуудавч огт хэрэгсэхгүй байлаа. 

	— Тэр хархүү Кристлад тэр баяд ноёд тэдний шилтгээн, бүх эрдэнэсээс нь ч илүү юм даа гэж эмээ инээмсэглээд тээрэмчний авгайд сайхан нойрсохыг ерөөгөөд хүүхдүүдээ дагуулан гэрийн зүг явав. 

	
V

	Эмээ хоёр юм уу, гурван долоо хоногт нэг удаа тэнгэр сайхан бол «Өнөөдөр ойн харуулынд очиж хуучилна» гэдэг учир хүүхдүүд эмээгийнхээ ээрүүлээ бариад замд гарахыг өглөөнөөс аваад тэсэж ядан хүлээнэ. Голын хаалтын цаад үзүүрээс эхэлсэн зам эгц уулын бэлээр гүүр хүрч, гүүрнээс цааш эгнэн ургасан улиангарын дундуур Рызенбург ордог юм. Гэвч эмээ голын дагуу модны завод ордог замаар явах дуртай ажээ. Модны заводын дээд талд оройдоо өндөр царс ургасан нүцгэн толгой байх бөгөөд Барунка охин тийшээ мацах их дуртай. Модон заводын цаадах хөндий уул өөд нарийсан, голын гулдрал давчуу эгц болж бул чулуун дундуур урсгал нь улам ширүүснэ. Уулын оройгоор ургасан жодоо, гачуур эргэн тойрны бэл хөндийг бүрхэн сүндэрлэх ажээ. Эмээ хүүхдүүдийнхээ хамт энэ хөндийг өгсөн хөвд ургаж харласан бут дундаас харагдах Рызенбургийн цамхгийн нурсан балгас хүртэл явдаг байлаа. 

	Цамхгийн цаадах хонгилын дээд талд гурван талдаа гурвалжин өндөр цонхтой сэрүүн асар барьжээ. Тэр асрын доогуур газар доор гурван бээр орчим урт хонгил зам байдаг боловч ус чийгтэй, хортой агаартай учир хэн ч тийшээ үл орно. Харин ноёд дээдэс үүгээр ан хийх үедээ энэ асарт үдийн зоог барина. Хүүхдүүд тэр асрыг чиглэн уулын орой өөд гөрөөс шиг дүүлэх бөгөөд хөөрхий эмээ хоёр тийшээ модноос барьж хөл дээрээ тогтож ядан мацсаар эцэст нь арай хийж уулын оройд гармагц, 

	— Та нар намайг нэг чадлаа даа. Амьсгаа давхцаад байна гэнэ. 

	Хүүхдүүд эмээг гараас нь хөтлөн сэрүүн салхи сэнгэнэж, эргэн тойрны юм ил харагдсан асарт аваачиж сандалд суулгав. Тэндээс асрын баруун талд цамхгийн нурсан балгас харагдана. Цамхгаас доош хөндий хагас дугуйран, эх адаг хоёрт гачуур ургасан толгодтой бөгөөд тэр толгодын нэгний оройд бяцхан сүм харагдана. Гагцхүү голын усны шуугих, шувуудын жиргэх дуу эргэн тойрны нам гүмийг эвдэн сэргээх ажээ. 

	Бяцхан хүү Ян Рызенбургийн ноёны хоньчин хүчит Цтиборын домгийг саналаа. Тэрээр ноёныхоо ойгоос гачуурыг үндэстэй нь суга татан хулгайлж аваад тэр доорх нугын орчим мөрөн дээрээ үүрч явахад нь ноён нь түүнийг гүйцэж очсон ажээ. Тэр модыг хаанаас авсныг нь ноёны асуухад Цтибор бүх буруугаа шударгаар хүлээсэн юм гэдэг. Ноён нь түүнийг уучлаад зогсоогүй бас уут аваад ирвэл үүрч харьж чадах хэмжээний хүнс өгч явуулна гэж гэртээ урьжээ. Цтибор бүдүүлэг эр болохоор эхнэрийнхээ хөнжлийн бүрээсийг хуулж аваад очиход нь вандуй, хүнсний ногоо дотор нь хийж өгсөн байна. Цтибор хүч тэнхээтэй, шулуун шударга болохоор Прага хотод хааны зарлан явуулсан хүч тамирын тэмцээнд оролцжээ. Хэнд ч дийлдэж үзээгүй германы нэг бөхийг Цтибор дийлсэн тул хаан түүнийг баатар болгосон байна. 

	Өвгөн хоньчны ярьсан энэ үлгэр хүүхдүүдэд маш их таалагдсан тул тэр цагаас хойш эндхийн цамхаг, нуга тэдэнд ер бусын сонин санагдах болжээ. 

	— Эмээ, тэр бяцхан сүм байдаг газар ямар нэртэй бил ээ? гэж Вилем асуухад эмээ нь:

	— Боушинд байдаг юм. Хэрэв эмээ тань амьд байвал бид тийшээ бас очиж үзнэ гэв. 

	— Тэнд чинь ямар явдал болсон юм бэ? гэж эмээгийн яриаг өглөөнөөс орой хүртэл сонсоход ч бэлэн байдаг Аделка асуув. 

	— Гайхалтай юм болсон. Воршагийн ярьсан зүйлийг та нар сонсоогүй юм уу? 

	— Бид юу ч мэдэхгүй байна. Та бидэнд ярьж өгөөч дээ! гэж хүүхдүүд эмээгээ гуйж шалгаахад эмээ ч удаан гуйлгасангүй. 

	— Та нар сандал дээрээ томоотой сууцгаа. Цонхоор битгий цухуй, гадагшаа ойчно. Ваар савуудыг битгий дайрч унагаарай. Тэр толгодын цаана, ой хөвчөөс цааш Туринь, Литоборж, Слатина, Мечов, Боушин гэдэг тосгон байдаг юм. Тэдгээр тосгон эрт урьд цагт цөм Туринский гэдэг нэгэн баатрын эзэмшил байжээ. Тэр баатар Туринь дэх шилтгээндээ суудаг бөгөөд нэг сайхан охинтой байжээ. Ганц охин нь хэлгүй, дүлий болохоор эцэг эх нь ихэд гуниглан харамсдаг байж. 

	Нэг өдөр тэр охин нь цамхаг дундуур зугаалж явснаа Боушин дахь эдлэн газрын бяцхан хурганууд сүүлийн удаа харснаас нь хойш хэр том болсныг нь үзэхээр шийджээ. Тэр үед энд сүм ч байгаагүй, тосгон ч байгаагүй, зөвхөн Туринский ноёны мал хариулдаг хүмүүс суудаг айл гацаа л байсан юм. Эргэн тойрон ой, мод, зэрлэг ан амьтан бас их байжээ. 

	Туринскийн охин эдлэн газарт олонтоо очсон боловч зөвхөн эцэгтэйгээ хамт очиж байсан байна. Гэтэл гараад гүйвэл л олоод очих юм шиг ойворгон боджээ. Тэр та нар шиг бага балчир, ухаан суугаагүй учир харсан зүг рүүгээ яваад л байж, яваад л байж. Нэлээд явсны дараа эдлэн газрын гацаа үзэгдэхгүй болохоор нь гайхаж, гэнэт аав, ээж нь цамхгаас гарч зугтлаа гэж загнана хэмээн айхдаа буцаад явжээ. Гэтэл тийм жаахан хүүхэд байтугай том хүн айхлаараа амархан төөрдөг юм. Тэгээд тэр охин гэртээ ч харьж чадсангүй, эдлэн газраа ч олсонгүй, зөрөг зам ч байхгүй, нар ч нэвт тусахгүй битүү ойд ороод төөрснөө сая мэджээ. 

	Тэр охин ямар байдалд орсон гэж санана! Та нарт бол хэлтэй, сонсголтой болохоор тийм ч их хэцүү байхгүй сэн биз. Гэтэл тэр охинд хэл, сонсгол байсангүй. Өөд уруугаа гүйсээр улам бүр төөрсөөр байлаа. Эцэст нь өлсөж, ам нь цанган зовж, хөл нь өвдөж байсан боловч ээж, аавдаа загнуулна гэж айхаас гадна харанхуй шөнө болж ан амьтан тааралдана гэж бодохоор бүр ч аймшигтай байлаа. Айж уйлсаар яваад гэнэт нэг булгийн дэргэд хүрээд очжээ. Өвдөг сөхрөн булгийн уснаас яаран залгилаад өндийж эргэн тойрноо хартал хоёр зөрөг зам байхыг үзэж гэнэ. Гэвч аль замаар нь явбал гэртээ хүрэхийг мэдэхгүй байжээ. Төөрсөндөө болоод зам болгон зорьсон газарт нь хүргэдэггүй гэдгийг ойлгосон байна. Ээж нь айж сандарсан үедээ өрөөндөө орж бурханд залбирдгийг нь санаж охин өвдөг сөхрөн мөргөж эхэлжээ. 

	Айж сандран цочирдсондоо ч болсон юм уу, гэнэт сонин хачин дуу чимээ сонсох шиг болж, тэр дуу чимээ чихэнд нь хүнгэнэн улам бүр тодорсоор байсан учир хөөрхий охин юу болж байгааг ч ойлгохгүй дэмий л айн чичирч уйлан харсан зүг тийшээ зугтах гэтэл ойн дотроос эхлээд нэг цагаан хурга гүйн гарч, түүний хойноос нэг нэгээрээ цувран гарч ойн зөрөг замаар охиныг чиглэн гүйлдэж ирсээр булгийн усан дээр бүхэл бүтэн хонин сүрэг болов. Хонь болгон хүзүүндээ хонхтой байх бөгөөд тэр хонхнуудын хангир жингэр дуугарахыг охин сонсож байлаа. Тэдгээр нь охины эцгийн хонь байсан тул хоньчны цагаан нохой, хоньчин Барта өөрөө бас удалгүй гараад иржээ. Охин «Барта» гэж хашхиран өөдөөс нь угтан гүйв. Жаал охин ярьдаг, сонсдог болсныг Барта үзээд баярлан тэвэрч аваад тэндээс холгүй орших орд харш руу нь яаран явжээ. Тэнд хатагтай Туринска ойр туслагчдаа цуглуулаад охиноо цамхгаас гарч хаашаа алга болсныг мэдэхгүй цөхрөнгөө барж байлаа. Хүмүүсийг ой руу илгээж, аав нь ч гэсэн өөрөө эрж байсан бөгөөд харин ээж нь ордондоо үлдээд хүлээж байжээ. Хоньчин Барта охиныг энх тунх төдийгүй ярьдаг сонсдог болсон байдлаар авчрахад ээж нь хэчнээн их баярласныг та бүхэн төсөөлж байгаа. Эцгийнхээ эргэж ирэхэд охин нь болсон бүх явдлыг ярьсанд ээж, аав хоёр нь баяр талархлын тэмдэг болгож тэр газар нь булгийн дэргэд бяцхан сүм барихаар шийджээ. Тэр харагдаж байгаа бяцхан сүм бол тэдний барьсан сүм, түүний дэргэдэх булаг тэр охины ус ууж байсан булаг. Тэр охин энэ ойн дотор төөрч явжээ. Гэвч аль хэдийн насан эцэс болсон. Ноён Туринский, хатагтай Туринска, хоньчин Барта цөм нас нөгчиж Турин дахь цамхаг одоо балгас болжээ. 

	— Тэгвэл тэр хонь, нохой нь яасан юм бэ? гэж Вилем хүү асуув. 

	— Яах вэ, нохой нь үхэж, хонио алж идсэн. Гэвч оронд нь өөр хонь өсөж томроод дахин хурга төрүүлсэн. Хонгорхон үрс минь, энэ хорвоо гэдэг чинь нэг нь явж нөгөө нь ирж байдаг жамтай юм шүү дээ. 

	Хүүхдүүд ой хөндий рүү ширтэн морь унасан баатар, төөрсөн охиныг санаандаа дүрслэн бодож байтал ойн тэртээгээс хөндийг уруудан нэгэн сайхан морьтой хатагтай, хойноос нь морь баригч нь дагалдан гарч ирэх харагдав. Тэр хатагтай дөрөөн дээгүүр нь давж унжсан урт хүрэн банзал дээр хар хүрэм, толгойндоо хар өнгийн бүрх малгай өмсөж, буржгар хар үстэй толгой дээрээ ногоон алчуур хийсгэжээ. 

	— Эмээ, эмээ, баатар эмэгтэй гараад ирлээ, хараач! гэж хүүхдүүд хашхиралдав. 

	— Яалаа гэж дээ, баатар эмэгтэй байдаг юм уу? Энэ чинь вангийн хатагтай байхгүй юу гэж эмээ нь цонхоор доошоо ширтэн хэлэв. 

	Хүүхдүүд өөрсдийн нь бодсон шиг баатар эмэгтэй биш байсанд сэтгэл дундуур байлаа. 

	— Вангийн хатагтай биднийг чиглээд ирлээ гэж бүгдээрээ хашхиралдав. 

	— Та нар юугаа хараад байна аа. Энд морь хүртэл авирч гарч чадахгүй шүү дээ гэж эмээг хэлэхэд, 

	— Нээрэн тэр морь, муур шиг л авирч байна, хар л даа та гэж Ян дуу алдав. 

	— Та нар больцгоо. Би харахыг ч хүсэхгүй байна. Тэр дээдэс чинь хачин янзын үг яриатай хүмүүс байдаг юм гэж эмээ хүүхдүүдийг цонхоор цухуйлгахгүй гэж саатуулан хэлэв. 

	Удалгүй вангийн хатагтай өөдөө гарч ирээд мориноосоо үсрэн бууж, урт хормойгоо дээш шууж хаяж сэрүүн асар луу ороход эмээ босож мэхийн ёсолж мэндчиллээ. 

	— Та нар Прошковын гэр бүлийнхэн үү? гэж вангийн хатагтай хүүхдүүдийн нүүрийг ажиглан асуухад, 

	— Тийм ээ, эрхэмсэг хатагтай минь! гэж эмээ хариулав. 

	— Та эдний эмээ шив дээ? 

	— Тийм ээ, эрхэмсэг хатагтай, би ээжийн нь ээж юм. 

	— Та ийм эрүүл сайхан зээ нартай азтай эмээ юм даа. Харин та нар эмээгийнхээ үгэнд ордог биз? гэж өөрөөс нь нүд салгалгүй ширтэж байгаа хүүхдүүдээс вангийн хатагтай асуухад хүүхдүүд доошоо харан

	— Ордог гэж хариулцгаав. 

	— Хүүхдүүд гайгүй, заримдаа ч зүггүйтэх л юм. Гэхдээ бид ч гэсэн эднээс дээр байсан биш дээ гэж эмээг хэлэхэд вангийн хатагтай инээд алдав. Вангийн хатагтай вандан сандал дээр сагстай жимс байхыг хараад хүүхдүүд хаанаас жимс түүснийг асуухад эмээ Барунка охинд хандаж:

	— Охин минь, энэ эрхэмсэг хатагтайд жимс өг. Хүүхдүүд замдаа түүсэн шинэхэн жимс, эрхэмсэг хатагтай танд таалагдаж юу магад. Би ч гэсэн залуудаа ийм жимс идэх дуртай л байсан юм. Гэхдээ хүүхдээ нас барснаас хойш нэгийг ч амандаа хийгээгүй. 

	Вангийн хатагтай, Барункагийн гараас сагстай жимс авах зуур: 

	— Яагаад? гэж асуув. 

	— Эрхэмсэг хатагтай, танд л гэж ярихад, хэрэв хүүхэд нь нас барсан бол эх нь үхтлээ ийм жимс ч, гүзээлзгэнэ ч иддэггүй юм гэдэг. 

	Вангийн хатагтай өөрийнх нь уруул шиг улаан өнгийн амтлаг гүзээлзгэнэ барьж байснаа эмээгийн үгийг сонсоод, 

	— Би одоо идэж чадахгүй нь. Хүүхдүүд чинь замдаа идэх юмгүй болчихно гээд сагс руу буцааж тавив. 

	— Зүгээр, зүгээр. Хатагтай ид л дээ. Эсвэл та сагстай нь хамт гэртээ аваад явсан ч болно. Бид дахиад л түүчихнэ гэж Барунка охин сагстай жимс эргүүлж авахаасаа татгалзахад вангийн хатагтай тэр цайлган зантай охин руу харж инээмсэглэн:

	— Тэгвэл би та нарын бэлгийг авлаа. Харин маргааш та нар сагсаа авахаар манай шилтгээнд ирээрэй. Тэгэхдээ эмээгээ аваад ирнэ шүү, мэдэв үү? гэв. 

	— Ирнэ, ирнэ гэж хүүхдүүд тээрэмчний авгайн урилгад хариулдаг шигээрээ зөвшөөрцгөөнө. Харин эмээ татгалзах гэсэн боловч вангийн хатагтай эмээ рүү үл мэдэг мэхийн ёслоод сэрүүн асраас гарч сагстай жимсээ морь баригчдаа өгч өөрөө Орланда нэртэй мориндоо мордож моддын дундуур давхин одох нь үнэхээр үзэсгэлэнтэй сайхан үзэгдэл мэт харагдах ажээ. 

	— Эмээ, шилтгээнд очих сон гэж би их хүсэж байна. Вангийн хатагтай тэр шилтгээндээ олон сайхан зураг өлгөсөн байдаг гэж аав надад ярьсан хэмээн Барунка охины хэлэхэд Ян алга ташин:

	— Тэнд чинь бас ярьдаг тоть шувуу байдаг гэсэн. Эмээ та очиж үзээрэй гэнэ. 

	Бяцхан Аделка хувцас руугаа хараад эмээдээ:

	— Би ийм хувцастай явахгүй биз дээ эмээ? гэхэд эмээ нь хувцсаа бохирдуулсныг нь харангуутаа гараараа хэрээслэн залбирч, 

	— Гэгээн минь, энэ охиныгоо би анзаарсангүй байна шүү. Чи юу болчих чинь энэ вэ? гэж дуу алдав. 

	— Миний буруу биш ээ. Ян намайг түлхээд жимсэн дээрээс унагаачихсан. 

	— Та хоёр дандаа л бие биеэ шоглож байх юм. Вангийн хатагтай та нарыг сайн хүүхдүүд гэж бодсон бол одоо зүггүй танхай гэж хэлнэ дээ. Одоо ойн харуулынх руу явцгаая. Хэрэв та нар дахиад ингэж зүггүйтвэл та нарыг дахин авч явахгүй шүү. 

	— Эмээ, бид одоо томоотой байцгаана гэж хүүхдүүд ам өгөхөд эмээ нь, — За яах вэ, харж л байж болъё гээд хүүхдүүдийнхээ хойноос ойн зөргөөр цааш явав. 

	Удалгүй тэд навчит ойн дунд ороход модны завсраар цагаан байшин, ангийн байр түүний өмнө талд эргэн тойрондоо хашаатай далдуу мод, туулайн бөөр суулгасан өргөн ногоон талбай үзэгдэв. Моддын ёроолоор хэд хэдэн вандан сандал, модон ширээ газарт суулгасан байлаа. Ногоон талбайгаар эмээгийн хэлдгээр үзэсгэлэн гоо өдтэй, аймшигтай орилоо дуутай, хулгайчийн гэтсэн алхаатай тогос шувуу, эрээн цоохор сүрэг гургуул аажим алхалж, цагаан чандаганууд ногоон дунд суугаад чихээ сэртэлзүүлэн өчүүхэн чимээ бүрээс айн чичирнэ. Улаан хүзүүвчтэй хөөрхөн гөрөөс байшингийн хаяа дээр хэвтэж, хэдэн нохой хашаан дотуур тэнэж яваа харагдана. Хүүхдүүд нохдыг хараад дуудангуут баяртай гүйлдэж ирээд хүүхдүүдийг тойрон эрхлэн дайрч унагаах шахна. Гөрөөсний янзага ч гэсэн Аделка охины дуугаар гүйн ирж саруулхан цэнхэр нүдээрээ охины өөдөөс ширтэх нь: «Чи надад амттайхан идэх юм аваад ирэв үү» гэж асуух мэт ажээ. Аделка охин гөрөөсний нүдийг хараад ойлгосон бололтой халааснаасаа боовны хэлтэрхий гаргаж өгсөнд гөрөөс авч идээд хойноос нь дагалдан явав. 

	— Та нар хаашаа гүйлдэж шуугилдаад байгаа юм! гэх хэн нэг хүний дуу сонсогдсоор нимгэн ногоон хувцас, гэрийн малгай өмссөн ойн харуул гэрээсээ гарч ирээд эмээг харангуут, — Аа, хүндэт зочид хүрээд ирлээ. Морилон орно уу? гэж угтав. Ноход хуцалдан шуугьж байсан учир «Гектор, Диано, Амино эндээс зайл! Хүн өөрийнхөө үгийг ч сонсох бололцоо алга!» гэж ойн харуул зандран нохдоо хөөж явуулав. Эмээ хаалган дээр нь бугын том эвэр өлгөсөн байшин руу оров. Үүдний өрөөнд ангийн хэдэн буу хананд хүүхэд хүрэхээргүй дээр өлгөжээ. Эмээ цэнэглээгүй буунаас ч гэсэн их айдаг учир «Юмыг яаж мэдэх вэ, гай газар доороос гэдэг юм» гэхэд харуул «Тэр үнэн. Бурхан хилэгнэвэл зээтүү ч зэрэмдэглэнэ» гэж хариу өчив. 

	Анчин олонтоо тоглоом тохуу хийвч эмээ огт уурладаггүй хэр нь бурхны нэр барьж буруу гажуу зүйл яривал эмээ тэвчиж чадахгүй чихээ дарж: «Яах гэж хүн сүжиг алдмаар ийм олиггүй үг ярьдаг юм бэ? » гэнэ. Харуул эмээг их хайрлан хүндэтгэдэг тул хажууд нь ам алдаж элдэв болох болохгүй юм ярьчихгүй гэж ихэд хичээдэг ажээ. 

	Эмээ үүдний өрөөнд ороход нэг ч хүн байсангүй тул эхнэр нь хаана байгааг асуухад харуул: 

	— Та сууж бай. Одоохон дуудаад ирье. Манай эхнэр тахиа шиг л дэгдээхэйнүүдийнхээ дунд явж байгаа гээд авгайгаа дуудахаар гарав. 

	Хөвгүүд гялалзтал арчсан буу, ангийн хутга тавьсан шүүгээний дэргэд очиж сонирхон зогсоход охид тэдэнтэй хамт өрөөнд дагалдан орж ирсэн гөрөөсний янзагатай тоглоцгооно. Эмээ тохилог сайхан зассан цэвэрхэн өрөөг эргэн тойрон харснаа «Энэ өрөөнд хүн амралтын өдөр ч, ажлын өдөр ч орж ирсэн үргэлж шил толь шиг цэвэрхэн байх юм» гэж аман дотроо үглэж, зуухны дэргэдэх вандан сандал дээр тавьсан ээрмэл утсыг хараад ойртон очиж ажиглана. 

	Хаалга онгойж гэрийн цэвэрхэн хувцас, цагаан малгай өмссөн залуувтар насны эзэгтэй улаан шар үстэй охиныг тэвэрсээр орж ирэв. Тэрээр эмээ, хүүхдүүдийг элэгсэг дотно мэндчилэн баясгалантай инээмсэглэх нь зочид ирсэнд баяртай байгаа нь илт байлаа. Гэрийн эзэгтэй эмээг ирэхэд гэртээ байгаагүйдээ уучлалт гуйгаад, — Би даавуугаа цайруулахаар дэвтээгээд ирлээ. Энэ жил даавуу маань бүр цас шиг цагаан болох бололтой. Би их баяртай байгаа» гэхэд эмээ:

	— Их л шамдуу ажиллаж байх шиг байна. Нэг хэсэг даавуу цайруулж байхад энд бас хэсэг ээрсэн утас нэхмэлчинд өгөхөөр зэхжээ. Ийм утсаар нэхэхэд та нарыг хуурахгүй л бол илэг шиг сайхан даавуу болох ёстой доо. Харин хуурахгүй сайн хийх ёстой. Та нар нэхмэлчнээ сайн хүн гэж боддог уу? гэв. 

	— Эмээ минь, тэр чинь дандаа хуурч байдаг юм. 

	— Энэ авгайчуул аа гэж! Нэхмэлчин та нарыг яаж хуурч чадах юм бэ? Бүх материалаа та нар тооцоолсон байдаг шүү дээ гэж ойн харуул инээгээд, — Зогсоод яах вэ. Одоо сууцгаа гэв. 

	Гэрийн эзэгтэй дөнгөж хөлд орж байгаа бяцхан охин Анинкаг унагаахгүйн тулд сандлаас бариулан тавихад эмээ охины гараас барьж, — Яараад яах вэ, цаг зөндөө байна гэж хариулав. 

	Гэрийн эзэгтэйг хаалганаас хажуу тийш болмогц ард нь байсан эх шигээ цайвар үстэй, нөгөө нь ааваа дуурайсан хар үстэй, наранд борлосон царайтай хоёр хүү гарч ирэв. Хоёр хүү ээжтэйгээ хамт орж ирсэн боловч ээж нь эмээтэй ярьж байх хооронд хүүхдүүдтэй нь яаж уулзаж, юу ярихаа мэдэхгүй ичиж зовсондоо болоод ээжийнхээ араар нуугдсан байжээ. Аав нь тэднийг харангуут, — Зочин ирэхээр ээжийнхээ араар орж угтдаг юм уу? Одоохон эмээтэй гар барь гэв. 

	Хоёр хүү эмээд ойртон гараа өгөхөд эмээ гар дээр нь алим тавиад, 

	— Май үүнийг, одоо явж тоглоцгоо. Дахиад ингэж битгий ичимхийрч байгаарай. Эр хүн ээжийнхээ хормойноос зууралддаггүй юм гэж анхааруулав. 

	— Одоо гарцгаа. Хүүхдүүдэд шар шувуу, өнөөдөр миний буудаж алсан ятга шаазгай, бас нохойн гөлөгнүүд, гургуулын дэгдээхэйнүүдийг үзүүл. Харин тахианы дэгдээхэйнүүд дундуур харцага шиг битгий дүүлцгээгээд байгаарай гэж аав нь тушаал буулгахад хүүхдүүд сүүлд нэмж хэлсэн хэдэн үгийг нь сонссон ч үгүй «Одоо гарцгаа» гэнгүүт л хаалгаар гараад давхицгаасан байлаа. 

	Ойн харуул түүнд нь нэг их дургүйцээгүй бололтой «Яасан ч их яардаг юм бэ дээ!» гэхэд эмээ, 

	— Хүүхэд ийм л байдаг даа. Омголон нас! гэнэ. 

	— Энэ хөвгүүдийн зүггүйтэхийг яана. Би бүр өдөржин л айж суух юм. Үсэрч харайж, урваж хөрвөж, модонд авирч өмд гутлаа ураад болохгүй юм. Харин ийм нэг сайн охин надад заяасанд нь би баяртай байгаа гэж гэрийн эзэгтэйг ярихад эмээ:

	— Яая гэх вэ дээ, охиныг ээжээр нь, хүүг эцгээр нь танина гэдэг юм гэв. 

	Гэрийн эзэгтэй ингэж охиныгоо нөхөртөө түр бариулаад, 

	— Би одоохон явж идэх юм авчиръя гээд гарав. 

	Харуул авгайгаа хаалгаар гарангуут эмээд хандаж, 

	— Манай авгай сайн хүүхэн. Харин хөвгүүдээ зүггүйтэж яваад осолдчих вий гэж үргэлж айж байх юм. Хүүхэд хэтэрхий ноомой бол ямар олигтой эр хүн болох вэ дээ гэхэд эмээ:

	— Юм хэмжээтэй байхгүй бол болохгүй. Тэднийг дураар нь тавивал хөлөөрөө толгой хийх болно шүү гэж хэлэв. 

	Удалгүй хаалга онгойж гэрийн эзэгтэй тэвэр дүүрэн юм барьсаар орж ирээд царсан ширээг цагаан бүтээлгээр бүтээж, паалантай таваг, гөрөөсний эвэр иштэй хутга, гүзээлзгэнэ, өндөг, цөцгий, зөгийн бал, тос, пиво зэргийг тавив. 

	Дараа нь гэрийн эзэгтэй эмээгийн гараас ээрүүлийг нь авч

	— Эмээ одоо ээрэхээ больж идээнээс амс. Талх зүсэж тос түрх. Тос дөнгөж өнөөдөр хийсэн. Пивонд ус холиогүй. Өнөөдөр өндөг санаандгүй шарсан юм. Тохиолдлоор тааралдсан хоол хүнд амттай байдаг. Та гүзээлзгэнэ иддэггүй шүү дээ. Гэхдээ цөцгийтэй утгаад өгөхлөөр хүүхдүүд их дуртай иддэг гэж ярих зуур талх зүсэж, тос түрхээд дээрээс нь зөгийн бал дусааж байлаа. 

	Эмээ гэнэт ямар нэг юм санасан мэт духаа алгадаад 

	— Миний энэ хөгшин мартамхай толгой юу! Өнөөдөр сэрүүн асарт вангийн хатагтайтай уулзаж ярилцсан тухайгаа ярихаа бүр мартчихсан байна шүү дээ гэв. 

	Ойн харуулын авгай 

	— Аргагүй ч биз дээ. Хүүхдүүд шуугилдаад хүний толгойг эргүүлчих юм гэхэд нөхөр нь 

	— Вангийн хатагтай та нарт юу ярив аа? гэж асуув. 

	Гэрийн эзэгтэй эмээд хандаж 

	— Та намайг эргэж иртэл ярилгүй хүлээж байгаарай. Би хүүхдүүдийг жаахан чимээгүй болгоод ирье гэж гуйгаад гарав. 

	Хүүхдүүд хаана юу байгааг сонирхон гүйлдэж, анчны хоёр хүү Франек, Бертик нар тэднийг дагуулан тайлбарлаж байлаа. Ээж нь хоолоо ид гэж дуудахаар босгон дээр гарч ирэхэд хүүхдүүд байшингийнхаа өмнөх зүлгэн дээр зогсоцгоон Амина гэдэг бяцхан нохой нь хөндлөн барьсан модон дээгүүр харайх, хаясан юмыг зууж авчрах зэргээр сурсан зүйлээ үзүүлж байв. Анчны авгай ширээн дээр идэх юм тавиад «Модны ёроолд тухтай суугаад идэцгээ. Хувцсаа битгий бохирдуул!» гэж анхааруулав. Хүүхдүүд сууцгаахад ноход нь дэргэд нь зогсоод нүүр өөд нь ширтсээр байлаа. 

	Анчны авгай үүдний өрөөнд орж ирэнгүүтээ вангийн хатагтайн тухай ярьж өгөхийг гуйхад эмээ сэрүүн асар дунд хаана, яаж зогсоод юу ярилцсан тухай үг бүрчлэн ярьж өгөв. 

	— Хатагтай сайхан сэтгэлтэй хүн гэж би ярьдаг шүү дээ. Энд ирэх болгондоо хүүхдүүдийг яаж, юу хийж байгааг дандаа асууж бяцхан Анушкагийн духан дээр нь үнсдэг юм. Хүүхдэд дуртай хүн бол сайн хүн байх ёстой. Харин зарц нар нь хатагтайн тухай янз бүрийн яриа тараадаг юм билээ гэж ойн харуулын авгайг хэлэхэд эмээ, — Тусыг усаар хариулна гэдэг чинь тэр дээ гэв. 

	— Тийм, тийм. Энэ бол ёстой үнэн үг шүү. Миний бодоход бидэнд үүнээс илүү хатагтай олдохгүй. Харин түүний ойр орчмынх нь үл бүтэх улс л худал цуурхал тарааж байгаа юм гэхэд ойн харуул:

	— Намайг бороо цас, шавар дотор ойн дундуур өдөр шөнөгүй туулж хулгайн анчидтай хэрүүл хийж зүдэрч байхад юу ч мэдэхгүй сүйх тэрэгний ард модон хүн шиг оцойж, эсвэл гэртээ дэмий цаг өнгөрөөж суудаг олхиогүй амьтад надаас сайхан жаргаж байгааг бодоход уур хүрэх юм. Надад гачигдаж дутаад байгаа юм алга. Гэхдээ л тийм тэнэг мангуу амьтад бас энд тэндгүй явж бусдаас өө эрээд байхаар нь дургүй хүрдэг. Гэвч уурлаад уурлаад ямар тус болох биш дээ гэж хэлээд уурласандаа аягатай пиво аваад нэг амьсгаагаар залгиж орхив. 

	— Хатагтай иймэрхүү зүйлийг өөрөө мэддэг болов уу? Хэн нэгэнд муу юм хийсэн хүний тухай хатагтайд хүмүүс яагаад хэлж ярьдаггүй юм бэ? гэж эмээ асуув. 

	— Хэн өөртөө гай тарихыг бодох юм бэ? Би хатагтайтай олон удаа ярьж үзсэн. Тэгэхдээ янз бүрийн зүйл хэлж болох л байсан. Гэвч би элдэв юманд орооцолдоод юу хийх вэ гэж дандаа боддог юм. Хатагтай надад итгэхгүй байж болно шүү дээ. Тэгвэл дээдсээс асуух болно. Тэгэхлээр л бүх юм буруудна гэсэн үг. Тэд чинь хоорондоо салшгүй холбоо сүлбээтэй байдаг юм. Хэд хоногийн өмнө хатагтай тэр харь газраас ирээд тэднийд байгаа гүнтэй хамт ойд явж байхад нь би уулзаж ярилцсан. Тэд Викторка бүсгүйтэй тааралдахад хатагтай айсан юм байх. Надаас Викторкийн талаар асуусан. 

	— Та хатагтайд юу гэж хэлсэн бэ? гэж эмээ асуув. 

	— Юу ч гэж хэлэх вэ дээ. Тэр мэдрэл муутай, гэхдээ хэнд ч муу юм хийдэггүй гэж хэлсэн. 

	— Тэгэхлээр чинь юу гэв? 

	— Хатагтай ногоон дээр суухад тэр гүн хөлийнх нь дэргэд суугаад намайг ойртож солиотой Викторкийн тухай, тэрээр хэрхэн яаж солиорсон тухай ярь гэсэн. 

	— Тэгэхлээр нь чи дуртай яриа биз дээ, тийм үү? гэж авгай нь даажигнав. 

	— Тийм сайхан хатагтайд үйлчлэх дургүй хүн гэж хаа байх вэ. Манай вангийн хатагтай тийм залуу биш боловч үнэхээр сайхан хүүхэн шүү. Би ярьж өгөхгүй байж яаж болох вэ. 

	— Та ч ёстой хэлсэн амандаа хүрдэггүй хүн юм даа. Викторкад ямар гай тохиолдсон талаар та надад ярьж өгнө гэж намайг энд ирэх болгонд амлаад хоёр жил болж байна. Би хатагтай шиг сайхан хүүхэн биш болохоор танд тушааж даанч чадахгүй юм даа. Энэ тухай хэзээ ч сонсохгүй байх аа. 

	— Эмээ би танд хамгийн сайхан хатагтайгаас ч илүү хайртай. Хэрэв сонсох дуртай бол би одоо ч ярьж өгч болно. 

	— Та чинь сайхан зангаа хөдлөхөөр чихэр шиг үг хэлж үнэхээр чаддаг юм байна. Хэрэв авгай чинь дургүйцэхгүй бол сонсоход бэлэн. Хөгшин хүнд хүүхэд дуртай, хүүхдүүд бас үлгэр сонсох дуртай байдгийг та нар мэднэ шүү дээ гэж эмээ инээж хэлэхэд гэрийн эзэгтэй:

	— Би хөгшин биш ч гэсэн яриа сонсох дуртай. Чи ярь ярь, цаг сайхан өнгөрнө шүү дээ гэв. 

	— Ээж ээ, дахиад талх өгөөч, ширхэг ч талхгүй болчихлоо гэсэн Бертик хүүгийн дуу хаалгаар сонсогдов. 

	— Энэ хүүхдүүд талхаа яачихдаг байна аа? гэж эмээг гайхахад ойн харуулын авгай талх зүсэхдээ:

	— Талыг нь идээд, талыг нь нохой, гөрөөс, хэрэмд өгсөн байхгүй юу. Дандаа ингэж байдаг юм гэв. 

	Ойн харуул гаансаа гаргаж тамхи хийхийг эмээ хараад:

	— Миний талийгаач нөхөр бас л ийм зантай юм сан. Юм ярихаасаа өмнө урьдаар заавал гаансаа бэлтгэдэг байсан юм гэж хэлэхдээ урьдын явдлаа дурсан санасан бололтой харцанд нь баярын мишээл тодорно. 

	Ойн харуулын авгай эмээгийн үгийг хаалгаар сонсоод:

	— Энэ эрэгтэйчүүд гэж бүгдээрээ хэлэлцсэн юм шиг ийм муухай зуршилтай байх юм гэхэд нөхөр нь: 

	— Дургүй юм шиг дүр битгий үзүүл. Чи өөрөө хотоос тамхи авчирч өгдөг шүү дээ гээд гаансаа асаав. 

	— Тус болсон хэрэг. Хүн та нарт таалагдахын тулд хүссэнийг чинь биелүүлэх ёстой. За одоо яриагаа эхэл гэж гэрийн эзэгтэй хэлээд гартаа ээрүүл барьж эмээгийн дэргэд суув. 

	— Би бэлэн боллоо. Та нар сонс! гээд ойн харуул тамхиныхаа утааг тааз өөд үлээж хөлөө зөрүүлэн сандал дээрээ ар тийш тухтайхан налаад Викторкийн тухай ярьж эхлэв. 

	
VI

	«Викторка бол Жернов тосгоны баян тариачны охин. Аав, ээж нь аль хэдийн насан өөд болсон боловч ах эгч нар нь одоо хүртэл амьд байгаа. Арван таван жилийн өмнө Викторка ойр холын орчинд эн зэрэгцэх хүн олдохооргүй уулын согоо шиг охин байж билээ. Тэрээр согоо шиг сэргэлэн цовоо, зөгий мэт ажилсаг тул эр хүн түүнээс илүү эхнэр яаж мөрөөдөх билээ. Тийм сайхан, тэгээд бас эцгээс өвлөж үлдэх хөрөнгө чинээтэй охин олны нүднээс далд байж чадахгүй нь мэдээж. Тэр ч ёсоор ойр холын орчинд Викторкийн тухай цуу тарж, сүй тавих гэсэн хүмүүс өдөр бүр ирсээр байлаа. Аав ээжид нь олон хүн таалагдаж, охиныг элбэг дэлбэг амьдруулж чадахаар баян чинээлэг хүн нэг биш удаа олдож байсан боловч Викторка энэ тухай огт ойлгохгүй хэн хөгжмийн аянд аль сайхан бүжиглэж чадна тэр л түүнд таалагддаг байжээ. 

	Охиныгоо сүй тавих гэсэн эрчүүдийг үл тоомсорлодог учир аав нь заримдаа уурлаж бухимдан загнаж, тэдний хэн нэгийг нь өөрөө сонгож ав, эс тэгвэл би чамд нөхөр олж хүчээр гэрлүүлнэ гэж сүрдүүлдэг байлаа. Гэвч охин нь дөнгөж хорьхон настай, амьдралдаа юу ч үзээгүй байгаа болохоор яарах хэрэггүй, хэнтэй учрахыг хувь заяа минь мэдэг гэж уйлан хайлан гуйна. Аав нь охиндоо хязгааргүй хайртай учир охиныхоо уйлж гуйхыг үзээд өрөвдөхдөө: «Чамд гэрлэх цаг байна. Нөхөр бишгүйдээ л олдоно» гэж боддог байжээ. Гэвч хүмүүс энэ бүхний тухай тэс өөрөөр тааварлан ярилцацгаадаг байлаа. Викторка ихэмсэг зантай болохоор сүй тавих хүн нь сүйх тэргээр ирэхийг хүлээж байгаа байх. Их зан бол уруудаж доройтохын тэмдэг. Их шилж сонгосон хүн эцэст нь адгийн юмтай таарна гэх зэргээр аль муугаар зөгнөн ярилцах ажээ. 

	Тэр цагт тэдний тосгонд уулын цэргийн анги байрлаж байсан бөгөөд тэдний нэг цэрэг Викторкийн хойноос хөөцөлдөж эхэлжээ. Викторка сүмд очсон ч хойноос нь дагаад сүмийн дотор ойрхон зогсож шүтээн рүү харахын оронд түүнээс нүд салгалгүй ширтэн, гадаа явсан ч мөн л ойрхон байж, хаа явсан газар нь сүүдэр мэт дагах болжээ. Гэтэл хүмүүс тэр цэргийг ухаан мэдрэл нь эрүүл биш гэж ярилцана. Викторка найз охидтойгоо тэр цэргийн тухай ярилцахдаа: Тэр цэрэг яагаад миний хойноос яваад байгаа юм бол оо? Мангуу юм шиг юу ч ярихгүй юм. Би түүнээс айгаад байна. Ойрхон байгааг нь бодохоор бие зарайж, харцтай нь тулгарахаар толгой эргэх юм, гэж ярьдаг байлаа. 

	Тэр цэргийн нүдийг сайн шинж тэмдэг биш гэж хүн бүхэн ярилцана. Хүмүүсийн ярилцах нь хэрээний далавч шиг салаалан нийлсэн хөмсөгний нь доорх шөнө гэрэлтсэн хар нүд бол муу санааны шинж тэмдэг болох нь тодорхой гэлцэнэ. Гэвч бас зарим хүн түүнийг өрөвдөж: «Бурхан тэнгэр, ийм гажигтай төрсөн нь түүний буруу биш. Түүний нүднээс зарим хүн л сүрдэхээс биш хүн болгон айгаад байхаар юм алга» гэдэг боловч ойр орчмын авгайчууд хүүхэд рүү нь харсан байвал бушуухан хүүхдээ угааж цэвэрлэн, хүүхдүүдийнхээ уйлж ёолоход хүртэл тэр хар цэргийн нүдний хор орлоо гэдэг байлаа. Сүүлдээ хүмүүс түүний баргар царайд дасаад зарим охид түүнийг хэрэв эелдэг ааштай сан бол тийм ч муухай харагдахгүй хүн шүү гэж ярих ч сонсогдох болжээ. Гэвч нийт хүмүүсийн дунд: «Тийм хачин жигтэй, хаанаас гараад ирсэн хэн ч юм билээ. Хүн биш ч байж мэднэ. Сайн нь наашаа, саар нь цаашаа байвал л боллоо! Бүжиг ч хийхгүй, хүнтэй ч ярихгүй, дуу ч дуулахгүй юм. Холхон байсан нь дээр» гэсэн санаа давамгайлж байлаа. Тэр ч ёсоор хүн бүр түүнээс зайлсхийнэ. Гэтэл хэлэхэд амархан. Нэгэнт бусдынх нь хойноос дагадаггүй болохоор тэд биеэсээ хол байлгахад хялбар боловч Викторка амар заяа үздэггүй байлаа. 

	Викторка үргэлж хойноос нь харж байдаг түүний нүднээс далд байхын тулд онцын шаардлагагүй бол гадагшаа гарахаас ч дургүй хүрдэг болжээ. Үргэлж аль нэг булангийн цаанаас тэр цэргийн баргар царай ажиж, очсон айлын нь өрөөнд ороод суухгүй юм аа гэхэд гадаа цонхон дор нь хүлээж байгааг мэддэг болохоор хөгжим сонсох ч сонирхолгүй, охидтой нийлж утас ээрэх ч дургүй болж, түүнийг харангуутаа хоолой нь зангирч, хамаг бие нь зарайгаад тун их зовно. Викторкийн байдал өөрчлөгдсөнийг хүн бүр ажигладаг боловч тэр цэргээс болж байна гэж хэн ч мэддэггүй, түүнийг тэнэг болохоор хойноос нь дагавал дагаж л байг гэж үздэг байх хэмээн бодоцгооно. Нэг удаа Викторка найз охиддоо: «Хэрэв хар хүн олддог л юм бол баян хоосон, сайхан муухай ч хамаагүй, өөр тосгоноос л бол би дуртай сууна» гэж уйлж ярихад нь охид: Гэнэтхэн юу болох чинь энэ вэ? Чи яагаад ийм бодлогогүй хөнгөмсөг юм ярьж байна? Манай энд чамд таалагдахаа больсон байдаг чинь, чи гэртээ таарахаа болио юу? гэж асуув. 

	— Миний тухай та нар тэгж битгий бод. Тэр хар цэргийг энд байгаа цагт би тэсэж чадахгүй нь. Тэр хаширгаатай хүн намайг яаж зовоож, уур хүргээд байгааг та нар мэдэхгүй. Би тайван унтаж, мөргөл үйлдэж ч чадахгүй, намайг хаа яваа газар үргэлж ажиглаж байх юм гэж Викторка уйлан байж ярихад нь:

	— Чи түүнд, хойноос битгий дагаад бай гэж яагаад хэлдэггүй юм бэ? Харахаас нүд хорсоод тэвчиж чадахгүй байна гэж хэлж яагаад болдоггүй юм? гэж тэд зөвлөв. 

	— Хэлээгүй гэж бодож байна уу? Өөртэй нь би яриагүй. Миний хойноос сүүдэр шиг дагаад байхаар нь би яаж ярих юм бэ? Гэхдээ би нэг найзаар нь хэлүүлсэн. 

	— Тэгээд үгэнд орохгүй байна уу? гэж охид асуув. 

	— Үгүй байна. Нөгөө найздаа хаашаа, хэний хойноос явахаа хэнээр ч заалгахгүй гэж хэлсэн байна. 

	Надад хайртай эсэх тухайгаа ядаж ярихгүй юм. Ярьсан бол нь би түүнд дургүй гэдгээ хэлэх байсан. 

	— Тэр бүдүүлэг этгээд өөрийгөө юу гэж боддог юм бол оо? Түүнийг хашраагаад өгье гэж охид шуугилдахад тэдний зарим болгоомжтой нэг нь:

	— Тийм хүнтэй битгий орооцолдоцгоо. Та нарыг яах ч юм билээ гэнэ. 

	— Үгүй ер өө, биднийг яав л гэж дээ. Бидний өмсөж зүүснийг авъя аа гэвэл өгөхгүй, түүнээс юу ч горьдохгүй. Тэгэхлээр юунаас нь айх юм бэ? Викторка чи битгий ай. Бид чамтай дандаа хамт явж, түүнийг нэг удаа сайн хашраана гэж зоригтой хэд нь хашхиралдав. 

	Гэвч Викторка тэдний үгэнд төдийлөн тайвширсан янзгүй эмээсэн байдалтай эргэж хараад санаа алдаж:

	— Бурхан л намайг энэ гайгаас гаргаасай гэв. 

	Викторкийн аминчилж ярьсан зүйл нууц хэвээр үлдэж чадсангүй удалгүй өөр тосгонд хүртэл тархжээ. 

	Хэд хоногийн дараа зэргэлдээ тосгоноос эелдэг зантай нэг хүн Викторкийн эцэгтэй ирж уулзав. Тэр хүн эхлээд энэ тэр, аар саар юм ярьж байснаа эцэст нь хөршийнх нь хүү Викторкад сэтгэлтэй болж гэрлэхийг хүсэж байгаа учир ирж сүй тавих тухай хэлэлцэх гэсэн юм гэжээ. 

	— Та жаахан хүлээж бай. Би Викторкаас асууя. Тэр өөрөө л мэдэг. Би бол Шийма, түүний хүү Тондаг сайн мэдэх учир дургүйцэх юм алга. Сайхан л байдаг улс байгаа юм гэж эцэг нь хэлээд охиныгоо дуудаж зөвшихөөр явав. 

	Викторка энэ тухай сонсонгуут бодож эргэлзсэн ч үгүй шуудхан «Ирвэл ирэг» гэж хэлжээ. 

	Охиныгоо тэгж эрс шийдсэнд эцэг нь гайхаад дэмий ажил болгох юий гэж болгоомжилсондоо Тондаг таних юм уу гэж асуухад, танина, Тонда бол сайн хүү гэж хариулжээ. 

	— Би баяртай байна. Эцэст нь, чи өөрөө л шийдсэн шүү дээ. Тэгвэл тэд ирж сүй тавина биз гэж эцэг нь хэлэв. 

	Эцэг нь бэр гуйж ирсэн хүнийг үдэж гаргахаар явахад Викторкийн ээж орж ирж охиныгоо үнсээд аз жаргалыг ерөөгөөд

	— Охин минь хадам эцэг, хадам эхийн алинтай ч зууралдахгүй гэртээ ганцаараа эзэгтэй болж байгаад чинь бүр ч их баяртай байна гэв. 

	— Ээж ээ, би хадам эх хоёр байсан ч тэр хүүтэй би суух л байсан. 

	— Тийм их сэтгэлтэй бол бүр ч сайн хэрэг. 

	— Тэрэндээ ч биш л дээ, ээж ээ. Өөр сайн хүү олдвол би бас суух л байсан. 

	— Чи юу яриад байгаа юм бэ? Олон хүн ирэхэд чи тэдний нэгийг ч тоогоогүй шүү дээ. 

	— Тэгэхэд миний хойноос тэр цэрэг дагадаггүй байсан юм чинь гэж Викторка шивнэв. 

	— Чи чинь солиороо юу? Цэргийн талаар юу яриад байгаа юм бэ? Тэр чамд ямар хамаатай юм? Дуртай газраа явж л байна биз. Тэр чамайг ямар гэрээс чинь хөөх юм биш дээ. 

	— Үгүй, ээж ээ. Тэр л намайг зовоогоод байна. Би орох байх газраа ч олохгүй шаналж байна гээд охин нь уйлж гарав. 

	— Чи энэ тухайгаа аль хэдийн надад хэлж байхгүй дээ! Тэгвэл би чамайг төмрийн дархны авгайд авч очих байсан юм. Тэр авгай иймэрхүү зовлонг арилгах аргатай хүн. Маргааш л хоёулаа очъё гэж ээж нь тайтгаруулав. 

	Маргааш нь ээж нь охиноо аваад төмрийн дархны авгайд очжээ. Тэр авгай өөр хүмүүс мэддэггүй олон аргатай хүн гэлцдэг. Хүн ямар нэг юм гээгдүүлэх, үнээ сүүгүй болох, хүнд ямар нэг муу юм ёрловол төмрийн дархны авгай тэр бүхнээс аварч чаддаг юм бүхнийг тааж мэддэг гэж хүмүүс ярилцах ажээ. Иймээс Викторка тэр авгайд бүх байдлыг итгэмжлэн ярьжээ. 

	— Чи түүнтэй огт яриагүй, нэг ч үг солиогүй юу? гэж тэр авгай асуув. 

	— Нэг ч үг солиогүй. 

	— Чамд өөрөө ямар нэг идэх юм, алим ч юм уу эсвэл бүйлстэй боов өгсөн буюу өөр цэргүүдээр өгч явуулаагүй юу? 

	— Үгүй, юу ч өгөөгүй. Сүүлийн үед бусад цэрэг нь түүнийг их зантай, зожиг гээд хамт явахаа больсон гэж бидэнд ярьцгаасан. 

	— Тэр чинь жинхэнэ зожиг хүн байна. Гэхдээ айх хэрэггүй. Викторка, би чамд тусална. Одоогоор тийм ч их аюултай биш байна. Маргааш би чамд нэг юм өгнө. Чи түүнийг үргэлж биедээ авч яваарай. Өглөө гэрээс гарахдаа усаар өөрийгөө цавдахаа битгий мартаарай. Гадаа явахдаа ар тийшээ ч, эргэн тойрноо ч харж болохгүй. Хэрэв тэр цэрэг чамтай ярих гэвэл нэг ч үг дуугарч болохгүй шүү. Тэр чинь үгээрээ илбэддэг хүн байна. Чи даруйхан л чихээ бөглөөд аваарай. Үүнийг сайн санаж яв. Хэд хоногийн дараа зүгээр болохгүй бол өөр арга хэрэглээд үзнэ. Харин чи над дээр дахиад ирээрэй. 

	Викторка бүх юм урьдын адил сайхан болно гэж найдсандаа сэтгэл нь тайвшраад баяртай харив. Маргааш нь төмрийн дархны авгай улаан даавуунд боогоод оёсон ямар нэг юм авчирч хүзүүнд нь зүүж өгөөд биеэсээ салгаж ч болохгүй, хүнд харуулж ч болохгүй гэж захижээ. Орой нь өвс хадаж байтал өөрөөс нь холгүй модны дэргэд нэг хүн зогсож байхыг хараад нүүр нь халуу оргих шиг санагдсан боловч биеэ барьж ийш тийшээ харсан ч үгүй, ажлаа дуусангуут ум хумгүй гэр лүүгээ харьжээ. Нөгөөдөр нь ням гараг байв. Ээж нь боов хайрч, аав нь хэдэн хөршөө үдээс хойш урихаар гарч, тосгоныхон толгой нийлүүлэн «Микшийнд сүй тавихаар хүн ирэх гэнэ!» гэж шивнэлдэцгээж байлаа. 

	Үдээс хойш гоёлын хувцастай гурван хүн тэднийд ирэв. Гэрийн эзэн тэднийг босгон дээрээ зогсоод угтан авч мэндчилэхэд зарц эмэгтэй байшингийн хаяавчинд зогсоод «Бурхны ивээлээр аз жаргалтай явцгаа» гэж ерөөхөд:

	— Ерөөл бат оршиг! гэж хариулав. 

	Хүргэн болох хүү хамгийн сүүлд ороход гадаа эмэгтэйчүүд: Тэр Тоник цэвэрхэн хүү байна. Гөрөөс шиг дээгүүр харцтай, тэгээд ханцуйндаа ямар сайхан зандан модны мөчир хадсан юм бэ? Хаанаас олж авсан юм бол оо? гэж шуугилдахад хариуд нь эрэгтэйчүүд: Манай тосгоны хамгийн сайхан, хамгийн сайн бүжигч, ажилсаг тэгээд бас чинээлэг охиныг маань авах гэж байгаа юм чинь хамраа сөхөх нь аргагүй биз дээ гэх нь сонсогдоно. Зөвхөн тэд ч биш тэр тосгоны ихэнх эцэг, эхчүүд адилхан ингэж бодож Викторкад яагаад өөрсдийнх нь зарим залуу таалагдахгүй заавал өөр тосгоноос эр нөхөр яарч сонгох болсон юм бэ гэж уурлацгаан, ийм хэрэг явдлыг тохиолдуулан үүсдэг элдвийн хэл яриа гарсаар байлаа. 

	Тэр өдрийн орой сүй тавих ажил дуусав. Тосгоны захирагч хурим хийх хэлэлцээр бичиж, гэрч нар болон эцэг эх нь гарын үсгийнхээ оронд гурван хэрээс тавихад Викторка Тоникт гараа өгч гурван долоо хоногийн дараа эхнэр нь болно гэсэн амлалт өгчээ. Маргааш нь найз охид нь ирж аз жаргалыг хүсээд «Викторка бид чамайг үгүйлнэ дээ. Чи яагаад эндээс явж байгаа юм бэ? » гэхэд нь Викторкийн нүдэнд нулимс гүйлгэнэв. 

	Викторка төмрийн дархны авгайгаас сахиус авч зүүж, сүйт хүүхэн болоогүй байхдаа үргэлж айж зовж байсан бол сүүлийн хэд хоногт баяр баясгалантай, гадагшаа гарахдаа ч айж эмээх зүйлгүй болжээ. Үүнийгээ тэрээр бурхан тэнгэр, төмрийн дархны авгайн ач тус гэж бодно. Гэтэл түүний баяр баясгалан удаан үргэлжилсэнгүй. Викторка нэг өдөр нөхрийнхөө хамт цэцэрлэг дотор суугаад ирээдүйнхээ тухай, хуримынхаа талаар ярилцаж байтал гэнэт дуугүй болж нүд нь өмнөх бут руу ширтэн, гар нь чичирч эхлэв. 

	— Чи юу болов оо? гэж нөхөр нь гайхаж асуухад Викторка:

	— Чи тэр мөчрүүдийн дундуур хараач. Юу ч харагдахгүй байна уу? гэж шивнэв. Нөхөр нь бүр гайхаж, — Би юу ч харахгүй байна. Чи юу харав гэж нөхөр нь хэлэхэд:

	— Бидэн рүү өнөө хар цэрэг харж байх шиг санагдлаа гэж Викторка улам аяархан шивнэв. 

	— Чамайг даа байз, дахин ингэхгүй болгоно гэж Тоник хашхираад гүйн очиж газар сайгүй эрж хайсан боловч хэнийг ч олж харсангүй учир «Одоо хүртэл чамайг ширтээд байхыг би зөвшөөрөхгүй. Сайн хашраана даа» гэж бухимдахад нь Викторка:

	— Чи түүнтэй битгий муудалц. Цэрэг бол цэрэг л шүү дээ. Аав өөрөө Улаан уул руу очиж манай тосгоноос алба хаадаг тэндхийн нэг хурандаатай уулзан тэр цэргийг эндээс зайлуулбал шан өгнө гэж хэлсэн чинь түүнийг зайлуулъя гэж бодсон ч зайлуулж чадахгүй, эрэгтэй хүн ямар нэг охиныг харж ширтэхэд буруу юм байхгүй гэж хариулсан гэнэ. Бас тэр цэргийг их баян айлын хүү, өөрөө сайн дураар цэрэгт ирсэн учраас дуртай цагтаа явах эрхтэй гэж цэргүүдийн ярихыг аав сонссон байна. Тийм хүнтэй муудалцаад сайнаа үзэхгүй гэж Викторка хэлэхэд Тоник тэр цэрэгтэй муудалцахгүй гэж амлалт өгчээ. 

	Гэвч тэр оройноос эхлээд Викторкийн урьдын зовлон эргэн ирж, өнөө цэрэг ойр орчимд нь байсан цагт, сахиусаа зүрхэн дээрээ хэчнээн итгэлтэй дарсан ч тус болохгүй санаа сэтгэл нь үймэрч эхэлсэн учир төмрийн дархны авгайд дахин очиж: Бурхан тэнгэрээс надад оноосон хувь тавилан юм уу, бүү мэд, таны өгсөн зүйл надад огтхон ч тус болохгүй байна. Би таны зааврыг ширхэгчлэн дагаж биелүүлсэн гэж Викторка гомдол мэдүүлэв. 

	— Тэгж л байг. Би түүнийг чинь шулам байлаа ч чадаж дөнгөнө. Харин би урьдаар түүнээс хоёр зүйлийг олж авах хэрэгтэй. Тэр болтол чи түүнээс чадахаараа л зайлсхийж байгаарай. Хэн ч хайхарч мөргөдөггүй тамд тарчлагч сүнснүүдийн төлөө сахиулсан тэнгэрт залбир. Тэднийг тамаас нь ангижруулж чадвал тэд чиний төлөө залбирах болно. 

	— Гэтэл би амар тайван залбирч ч чадахгүй байгаа минь л хамгийн хэцүү байна. 

	— Тэр дээ! Чи яагаад тэр муу хар хүчин дийлтэл ингэж удаан хэлэхгүй явсан юм бэ? Гэхдээ бид тэр шулмыг чинь дарна аа. 

	Викторка бүх хүчээ шавхан залбирч, элдэв эвгүй зүйл бодогдох гээд байхаар нь далдын муу хүчинд автагдахгүйн тулд аль сайхан юм бодож сэтгэлээ тайвшруулахыг оролдоно. Гэвч ганц хоёрхон хоног л тайван байж чаджээ. Гурав дахь өдөр нь Викторка зарцдаа өглөө эрт миний хойноос очоорой гэж тушаагаад эцгийнхээ тариалангийн талбайн хамгийн цаад захын гэрийн хошоонгор ургасан газар луу явжээ. Тэрээр замдаа согоо шиг хөнгөн дэвхцэн явахыг хүмүүс хараад гайхан сонирхож, ингэж явах нь Викторкад яасан сайхан зохих юм бэ гэлцэнэ. Сүүлд нь түүнийг гэрийн хошоонгорын дунд цонхийж цайсан, хөлөө шархдаад нимгэн цагаан алчуураар ороосон хэвтэж байхыг зарц нь олж тэргэн дээр тавьж авчирчээ. Ээж нь сандарч юу болсон тухай асуухад:

	— Хөлөө өргөсөнд хатгуулж шархадсанаас бие муу байна. Намайг дотогш оруулж өгөөч. Би хэвтмээр байна гэж Викторка гуйв. 

	Түүнийг оруулж орон дээр нь хэвтүүлээд эцэг нь төмрийн дархны авгай руу гүйв. Төмрийн дархны авгай тэр даруй гүйж ирэхэд хойноос нь уригдаагүй авгайчуул цугларав. Зарим нэг нь жин тавих юм уу аргадах тайвшруулах, нөгөө нэг нь утах гэх зэрэг янз бүрийн арга хэрэглэхийг зөвлөхөд төмрийн дархны авгай алийг нь ч хэрэгцээсэнгүй хөлийн нь хавдар дээр төмсний гурил тавьж боов. Дараа нь бүх хүнийг гаргаж явуулаад Викторкаг өөрөө харна, удахгүй зүгээр болно гэжээ. 

	Төмрийн дархны авгай хөлийг нь орон дээр тавих зуур:

	— Чи нэг л айсан байх юм. Юу болсныг яриарай. Шархыг чинь хэн ийм цэвэрхэн цагаан, ийм нимгэхэн даавуугаар ороож өгөв өө? Тэр даавууг хүмүүс анзаараад харчих вий гэж би нуучихсан гэж болгоомжтой хэлэхэд:

	— Та түүнийг хааш нь хийсэн бэ? гэж Викторка асуув. 

	— Дэрэн доор чинь байгаа. 

	Викторка дэрэн доогуураа гараа хийж алчуурыг аваад цусан толботой, дээр нь танихгүй хүний нэр хатгасан байхыг хараад цонхийн цайсан царай нь улайв. 

	— Бүсгүй минь, бүсгүй минь. Чи нэг л биш дээ. Чамайг юу гэж ойлгохоо мэдэхгүй юм. 

	— Бурхан намайг гаргуунд минь гаргаж, ямар ч юм тус болохгүй, энэ чигээрээ өнгөрсөн хүн л гэж ойлго. 

	«Халуурсандаа болоод дэмийрч байгаа юм болов уу? » гэж тэр авгай бодоод Викторкийн нүүрэнд хүрэхэд нь нүүр гар нь цэв хүйтэн, зөвхөн хоёр нүд нь л барьсан алчуур луугаа цогтойгоор ширтэж байлаа. 

	— Эгч ээ, та сонс. Би танд бүгдийг ярья. Харин та хэнд ч битгий хэлээрэй. Өнгөрсөн хоёр хоногт би түүнийг хараагүй. Хэний тухай ярьж байгааг минь та мэднэ биз дээ. Гэтэл өнөөдөр өглөөнөөс эхлээд чихэнд минь хэн нэг хүн гэрийн хошоонгор луу яв, гэрийн хошоонгор луу яв гэж шивгэнээд байх шиг санагдаад байсан. Тэр цэрэг тариалангийн талбайн ойролцоо ихэвчлэн модны ёроолд сууж байдаг болохоор намайг тийш нь ямар нэг аргаар татаж байна гэж мэдсэн боловч би тэсэж чадсангүй хадуураа аваад явсан юм. Замд явж байтлаа би дайсантайгаа ганцаар тааралдах нь гэж бодсон боловч чихэнд минь: — Яв, яв. Гэрийн хошоонгор луу оч. Тэнд байхгүй ч байж болно шүү дээ. Айх хэрэггүй. Хойноос чинь Тоник ирнэ гэж шивнэх сонсогдоод байсан. Тэгсээр яваад би тариалангийн талбайд хүрээд очсон. Мод руу харахад хэн ч байгаагүй. Тэр цэрэг тэнд байгаагүй болохоор надад хожоотой боллоо гэж би бодоод хадуураа авч хадъя гэтэл азаа үзмээр санагдлаа. Тэгээд дөрвөн навчтай гэрийн хошоонгор эрж олъё. Хэрэв олбол Тониктойгоо аз жаргалтай амьдарна! гэж дотроо бодоод, хошоонгороос нүд салгалгүй эрж хайсан боловч огт олсонгүй. Дараа нь болдгийн хажуу руу харахаар явтал модны ёроолд өнөө цэрэг сууж байлаа. Би тэр дороо эргэж гүйтэл замын хажууд байсан өргөсөн дээр гишгэж хөлөө шархдав. Би хашхираагүй боловч их өвдсөндөө толгой минь эргээд сөхөрч унасан. Гэтэл ямар нэг хүн намайг тэврээд авч явж байна гэж зүүд шиг бодогдож байтал гэнэт их өвдөж би сэрсэн. Тэгэхэд тэр цэрэг горхины дэргэд өвдөглөн суугаад алчуур усанд дэвтээж хөлийг минь боож өгсөн. Одоо би түүний нүднээс зайлж чадахгүй, яадаг билээ. Урдаас нь харахгүй байх нь л дээр! гэж би бодлоо. Миний өвчин их шаналгаж, толгой минь эргэж байсан боловч би хөдлөө ч үгүй, нүдээ ч нээгээгүй. Тэр цэрэг гараа духан дээр минь тавьж, гараас минь барихад бие арзайж, эвгүй болсон ч би дуугүй байсан. Дараа нь гарыг минь тавьж, нүүр лүү ус шүршиж, толгойг минь өндийлгөхөөр би нүдээ нээхээс өөр аргагүй болсон. Түүний нүд над руу ямар сайхан гэрэлтэн ширтэж байсан гэж санана. Би аргагүйн эрхээр нүдээ анилаа. Гэтэл тэр над руу ярьж эхлэхээр би яаж ч чадаагүй. Эгч минь та түүнийг үгээрээ илбэдэж чаддаг гэж зөв хэлжээ. Тэр надад хайртай, чи миний хүслийн дээд, хайрын тэнгэр гэж хэлсэн үг нь одоо хүртэл чихэнд үргэлж сонсогдоод байна. 

	— Ямар нүгэлтэй үг вэ? Ямар хүний санаанд тийм үг ордог байна аа! Хөөрхий охин минь, чи тэр үгэнд нь итгэсэн гэж үү? 

	— Бурхан минь, чамд хайртай гэж хэлж байхад яаж итгэхгүй байх билээ!

	— Тэгж хэлэх нь ямар хамаатай юм. Дэмий хоосон үг. Чиний ухаан бодлыг л төөрөгдүүлэх гэж байгаа юм. 

	— Би түүнд бас тэгж хэлсэн. Гэтэл тэр намайг анх харангуут шууд л дурласан. Тэгээд хэзээ ч жаргал амсаж үзээгүй өөрийнхөө өөдгүй муу хувь заяатай намайг холбохгүйн тулд надтай ярихаас зайлсхийж явдаг байсан гэж хэлсэн. Хүн өрөвдөөд уйлмаар хачин юм ярьсан. Би одоо тэр бүхнийг санахгүй байна. Тэр үгэнд нь итгээд түүнээс айж явдаг байсан тухайгаа зөвхөн айсандаа болоод нөхөрт гарсан гэдгээ хүртэл түүнд хэлсэн. Бас зүрхнийхээ тус газар сахиус зүүж явдгаа хэлтэл надаас гуйхад нь би түүнд өгчихсөн гэж Викторка ярив. 

	— Яаж байгаа чинь тэр вэ? Биедээ авч явсан ариун сахиусыг өглөө гэдэг чинь одоо чи түүний гарт орсон. Түүний савраас чамайг бурхан ч аварч чадах нь өнгөрсөн. Чамайг нэгмөсөн илбэдэж эзэмдсэн байна гэж төмрийн дархны авгай гаслахад:

	— Хайр дурлал бол жаргалын дээд, өөр хэнд ч битгий итгээрэй хэмээн надад хэлсэн гэж Викторка хариулав. 

	— За за. Хайр дурлал гэнэ шүү. Хайр дурлал гэж юу байдгийг түүнд хэлээд өгөх юм сан. Гэхдээ одоо өнгөрсөн. Чи даанч яав даа. Тэр чинь зожиг амьтан шүү дээ. Одоо тэр чиний цусыг дуустал нь сорно. Чамайг бүтээж ална. Үхсэн хойноо ч сүнс чинь амар заяа үзэхгүй. Тэгэхлээр чи яаж аз жаргалтай байх юм бэ? 

	Түүний үгийг сонсоод Викторка айж тэвдсэн боловч хэсэг хугацааны дараа, 

	— Одоо өнгөрсөн. Намайг тамд аваачих ч байсан дагаад явна. Одоо өнгөрсөн. Намайг хучаад өг, би даарч байна! гэж хэлэв. 

	Төмрийн дархны авгай дээрээс нь өдөн хөнжил хаясан боловч Викторка даарсан хэвээр, дахин үг ч дуугарахгүй байлаа. 

	Төмрийн дархны авгай сахиусаа хүнд өгсөнд нь Викторкад хэдийгээр уурласан ч гэсэн түүнд үнэхээр хайртай болохоор хөөрхийлөлтэй байдалд орсонд нь маш их өрөвдөж байлаа. Тэгээд Викторкийн өөрт нь ярьсан зүйлийг хэнд ч хэлээгүй ажээ. 

	Тэр өдрөөс хойш Викторка үхсэн юм шиг хөдлөхгүй хэвтээд үг ч дуугарахгүй, заримдаа зөвхөн зүүдлэх мэт үл ойлгогдох юм амандаа ярих боловч юу ч шаардахгүй, хэнийг ч хэрэгцээхгүй байлаа. Төмрийн дархны авгай түүнээс салахгүй үргэлж хажууд нь байж түүнд туслахын тулд чадах бүхнээ хийнэ. Гэвч ямар ч юм тус болохгүй, эцэг эх нь өдөр ирэх тутам уй гашууд автагдан сүйт хархүү нь өдөр ирэх тутам уйтгарлах болов. Төмрийн дархны авгай толгой сэгсрэн: 

	— Энэ ер бусын тохиолдол байна. Өчнөөн хүнд тус болсон аргууд яагаад нэг нь ч тус болдоггүй билээ. Тэр цэрэг л үүнд гай боллоо! гэж үглэнэ. Төмрийн дархны авгай өдөр шөнөгүй ингэж бодож байтал нэг шөнө цонхоор санамсаргүй гадагшаа харахад нь цэцэрлэг дотор модны дэргэд толгойгоо бүтээсэн нэг эрэгтэй хүн урдаас нь ширтээд нүд нь цог шиг гялалзаж байх нь харагджээ. Түүнийг харангуут төмрийн дархны авгай өөрийнх нь таамаглал үнэн гэдэгт бүрэн итгэсэн байна. 

	Нэг өдөр Микеш ирж цэргүүд эндээс явах тушаал авсан байна гэж мэдэгдэхэд тэр маш их баярлажээ. «Тэр цэрэг л эндээс явж байвал бусад нь бүгдээрээ үлдсэн ч надад хамаагүй. Энэ чинь хүн надад зуун төгрөг өгснөөс илүү баяртай мэдээ байна. Тэр л бидэнд хар дарамт болж байлаа. Викторкаг тэр л ийм байдалд оруулсан байх гэж би бодох юм!» гэж эцэг нь хэлэхэд Викторкагийн ээж, төмрийн дархны авгай хоёр толгой дохино. Харин тэр далдын хүчин эндээс зайлмагц бүх юм урьдын адил сайн болно гэдэгт төмрийн дархны авгай найдаж байлаа. 

	Цэргүүд явсан шөнө Викторка бүр их муудсан учир төмрийн дархны авгай ламыг дуудуулах гэсэн боловч үүрээр биеийн байдал дээрдэж, цаашдаа улам сайжирсаар хэд хоногийн дараа орноос өөрөө босдог болжээ. Охины бие сайжирсныг төмрийн дархны авгай далдын хүчийг дарсан өөрийнх нь ач тус мэтээр харуулахыг оролдон «Төмрийн дархны авгай аргатай хүн юм. Тэр авгай байгаагүй сэн бол Викторка хэзээ ч босохгүй байсан байх» гэж хүмүүс газар сайгүй ярилцахыг сонссоор байгаад арга ухаантайдаа охиныг аварлаа гэдэгт эцэст нь өөрөө ч итгэх болжээ. 

	Гэвч бүрэн эдгэрүүлж хараахан чадсангүй Викторка явдаг болоод гадаа гарч байсан боловч дуугарах ч үгүй, хэнтэй ч ярихгүй, харц нь нэг л уйтгартай, хүн бүхэнд ер бусын санагдав. Харин төмрийн дархны авгай эдгэрлээ гэж итгэсэндээ түүнийг цаашид сахих хэрэггүй гэж үзжээ. Тэгээд дүү охин Марженка нь Викторка эгчтэйгээ урьдын адил нэг өрөөнд унтах болсон байна. 

	Анхны шөнө хоёулхнаа үлдмэгц Марженка охин Викторкийн орон дээр суугаад цайлган цагаан зантай болохоор түүнээс яагаад тийм хачин байдалтай юу дутагдаад байгааг илэн далангүй асуув. 

	Викторка урдаас нь хараад юу ч хэлсэнгүй. 

	— Викторка, би чамд нэг зүйл хэлэх гэтэл чамайг уурлах болов уу гэж бодоод хэлж чадахгүй байна. 

	Викторка толгой сэгсрээд, — Марженка, ярь, ярь гэв. 

	— Өчигдөр орой цэргүүдийг эндээс явахын өмнө гэж Марженка ярьж эхлэнгүүт Викторка гараас нь шүүрч аваад, — Цэргүүд явчихсан юм уу? Хаашаа явсан бэ? гэж сандран асуув. 

	— Яваад өгсөн, харин хаашаа явсныг би мэдэхгүй. 

	— Ашгүй дээ гэж Викторка санаа алдан эргэж дэрэн дээрээ толгойгоо тавив. 

	— Викторка чи сонс. Харин битгий уурлаарай. Тэр хар цэргийг тэвчиж чаддаггүй байсныг чинь би мэднэ. Намайг түүнтэй ярилцсан гэхлээр чи уурлах байлгүй. 

	— Чи түүнтэй ярьсан юм уу? гэж Викторка дахин сандран босов. 

	— Намайг гуйгаад байхлаар нь би татгалзаж чадсангүй. Гэхдээ би айгаад урдаас нь нэг ч удаа хараагүй. Тэр цэрэг манай хашааны дэргэдүүр яваад байхлаар нь би зугтсан боловч цэцэрлэг дотор намайг гүйцээд ирсэн. Тэр надад ямар нэг ургамлын үндэс өгөөд түүнийг чамд буцалгаж өгвөл эдгэрнэ гэж хэлсэн. Тэгэхэд нь би ямар нэг хуурах юм өгч магадгүй гэж айгаад түүнээс юу ч авахгүй гэж хэлсэн. Би түүнээс юу ч авахгүй гэж хэлээд тэр ургамлын үндэснээс нь татгалзахад: 

	— Тэгвэл чи “намайг эндээс явлаа. Хэлсэн амнаасаа хэзээ ч буцахгүй. Уулзана гэж амласнаа бас битгий мартаарай” гэж намайг хэлж байна гэдгийг Викторкад дамжуулж өгөөч гэж гуйсан. Тэгэхэд нь би дамжуулна гэж амласан учир одоо чамд хэлж байгаа юм. Харин чи битгий ай. Тэр хэзээ ч эргэж ирэхгүй. Чи түүнээс салж нэг яс амарлаа гэж Марженка хэлэв. 

	— Зүйтэй, Марженка чи их зөв юм хийсэн байна. Одоо явж унт! гэж Викторка хэлээд дүүгийнхээ булцгархан гарыг илэв. Марженка эгчийнхээ толгойн доорх дэрийг нь засаж өгч, сайхан нойрсоорой гэж хэлэв. 

	Өглөө Марженкаг сэрэхэд Викторкийн ор хоосон байлаа. Үүдний өрөө рүү очиж ажлаа хийж байгаа байх гэж бодтол тэнд ч байсангүй, гадаа хашаан дотор ч бас байсангүй. Эцэг эх нь гайхахдаа төмрийн дархны авгай руу очсон байж магад гээд тийш нь хүн явуулсан боловч тэнд бас л байсангүй. «Хаашаа явчхав аа» гэж хүмүүс бие биеэсээ асуун газар сайгүй хайна. Зарц нь бас сүйт хархүүд нь хэлэхээр явжээ. Викторка хаанаас ч олдохгүй, сүй тавьсан хархүү нь зэргэлдээ тосгоноос ирээд бас мэдэхгүй болохоор төмрийн дархны авгай «Тэр цэргийн хойноос оргоод явсан гэж би бодож байна» гэж хэлэхэд:

	— Тэр худлаа! гэж сүйт хархүү нь хашхирав. 

	— Та андуурч байна! Тэр цэргийг тэвчиж ч чаддаггүй юм чинь яаж хойноос нь явах вэ дээ! гэж Викторкийн эцэг эх хоёр хэлэв. Тэгэхэд нь төмрийн дархны авгай 

	— Түүний хойноос явснаас өөр хаашаа ч яваагүй гэж хэлээд Викторкийн өөрт нь итгэж ярьсан зүйлийг ярив. Марженка бас эгчдээ ямар үг дамжуулсан тухайгаа ярьжээ. Энэ хоёрын хэлсэн үгийг нийлүүлээд үзэхэд Викторка түүнийг эзэмдсэн далдын хүчийг давж чадахгүй болсондоо тэр цэргийн хойноос явсан байна гэж бүгдээрээ бодоцгоосон ажээ. 

	— Одоо түүнийг зэмлээд яах вэ, түүнд буруу байхгүй. Харин хамаг учраа надад үүнээс урьд хэлсэн бол би тусалж чадах байсан юм. Одоо нэгэнт өнгөрсөн. Тэр цэрэг хэзээ хүссэн цагт хойноос нь явах болно. Та нар араас нь нэхэж очоод гэртээ авчирлаа ч гэсэн дахиад л хойноос нь явна гэж төмрийн дархны авгай хэлэв. 

	— Ямар ч гэсэн би хойноос нь явна. Аргадаж болох байлгүй. Миний охин их дуулгавартай сайн охин юм чинь гэж эцэг нь хэлэхэд тэдний үгийг сонсоод цочирдон гайхаж зогссон Тоник:

	— Аав аа, би тантай хамт явъя! гэв. 

	— Чи гэртээ үлд. Хүн уурлахлаараа биеэ барьж чаддаггүй юм. Юу ч тохиолдож мэднэ. Чи сүүлийн үед бидэнтэй хамт бишгүй их зовлон үзлээ. Дахиж өөрийгөө битгий зовоо. Тэр чинь чиний эхнэр болж таарахгүй. Түүнийг март. Хэрэв Марженкаг нэг жил хүлээхийг хүсвэл чинь чамд эхнэр болгон өгч болно. Би чамайг хүүгээ болгох дуртай. Гэхдээ албадахгүй. Чиний сэтгэл л мэднэ. Та нар дэмий уйлаад яах вэ. Түүнийг эргүүлж авчирч чадахгүй бол бурхны тааллаар л болно биз гэж тариачин хэлэв. 

	Аав нь ойр зуурын хэрэгцээний хэдэн мөнгө авч, гэрийнхэндээ юу хийхийг нь зааж захиж үлдээгээд замд гарчээ. Зам зуур тааралдсан хүмүүст охиныхоо толгойноос хөлийг хүртэл бүх байдлыг нь тодорхойлон зааж асуухад хэн ч олж хараагүй байлаа. Иозефов сууринд очиход ойн харуулууд Храдец руу явсан гэнэ. Храдецт очоод асуухад тэр хар цэргийг өөр суманд шилжсэн, тэр ч байтугай цэргээс бүр гарна гэж байсан хэмээн хариулжээ. Гэвч ойн харуул тэр цэрэг чухам хаашаа явсныг мэдэхгүй байлаа. Харин Викторкаг хэн ч олж хараагүй гэдгийг итгэлтэй мэдэж байв. Захиргаан дээр очиж мэдэгдэх нь дээр байх гэж аавд нь олон хүн зөвлөсөн боловч «Би албан газар очихгүй. Охиныг минь завхай эм шигээр үзэж, хуруугаараа чичиж нүд үзүүрлэхийг нь би хүсэхгүй байна. Би охиныхоо нэрийг тэгж гутаахгүй. Охин минь хаа ч явсан бурхны таалалд байгаа болохоор цаг нь болоогүй бол толгойноос нь ширхэг үс ч унахгүй. Буцах ёстой бол буцна, буцахгүй бол бурхны тааллаар л болог. Охиныхоо тухай би даян дэлхийд зар тараахгүй» гэж хэлэв. 

	Аав нь тэгж шийдээд Викторкаг үзэж харах буюу түүний тухай ямар нэг юм сонсвол өөрт нь мэдэгдэх, аав чинь эрж явсан гэдгийг Викторкад хэлэхийг ойн харуулаас гуйгаад охиныг нь гэрт нь хүргэж өгсөн хүнд мөнгөн шагнал өгнө гэж амлажээ. Ойн харуул урьд тэднийд байдаг байсан болохоор хэлснийг нь бүгдийг биелүүлнэ гэж амласанд тариачин сэтгэл тайтгараад буцсан байна. 

	Викторкийн хойноос бүгдээрээ уйлж гашуудан хойноос нь мөргөл үйлдэж байсаар хагас жил, есөн сар өнгөрөхөд харсан ч хүн үгүй, сураг ч гарахгүй болохоор сүүлдээ талийгаач боллоо гэж үзэх болжээ. Бүр бүтэн жил өнгөрөв. 

	Нэг өдөр хоньчид ноёны ой дотор Викторкатай адил биетэй, адилхан хар үстэй эмэгтэйг харсан тухай сонин мэдээг тэдний тосгонд хүргэжээ. Тэр даруй Мишковицын зарц нар ой руу гүйлдэн өөд уруугүй эрцгээсэн боловч ул мөр ч үзэгдсэнгүй. 

	Тэр үед би энд миний өмнө ойн харуул байсан талийгаач хадам аавынхаа дагалднаар ажиллаж байсан юм. Бид мөн дээрх явдлыг сонссон байсан учир маргааш өдөр нь намайг ой руу явахад тэр эмэгтэйг харж яваарай гэж захив. Би тэр өдрөө Мишковицын тариалангийн талбайн дээд талын энгэрт мөчрүүд нь хоорондоо хэлхэлдэн ургасан хоёр нарс модны дэргэд үсээ задгай тавьсан эмэгтэй хүн сууж байхыг харлаа. Урьд нь би Викторкаг таньдаг байсан боловч хөдөө хээр зэрлэгшсэн эмэгтэйг танихад хэцүү байв. Гэвч тэр Викторка гарцаагүй мөн байлаа. Өмссөн хувцас нь гоё ганган баячуулын хийц загвартай байсан бололтой. Гэхдээ урагдаж хуучирчээ. Биеийн нь хэлбэр байдлаас үзэхэд жирэмсэн бололтой байлаа. Би сэмхэн холдож хадам эцэгтээ буцаж очиж хэлэхэд тэрээр бас Жернов тосгон руу хэл хүргэхээр явав. Ээж, аав нь ихэд гутран уйлж охиныгоо аварч чадах нь өнгөрлөө гэж бодоод зөнд нь орхихоор шийдсэн байлаа. Бид түүнийг эргүүлж ирүүлэхийн тулд хаашаа очиж, хаана хоноглодгийг нь мөшгөж мэдэхээр тохиролцов. Тэрээр нэг өдөр эцгийнхээ цэцэрлэг дотор ирж модны ёроолд хоёр гараараа хөлөө тэврэн эрүүгээ өвдөг дээрээ тавьж нэг зүг ширтэн суув. Ээж нь ойртож очих гэсэн боловч сэрдхийн босож хашаан дээгүүр харайн ой руу алга болов. Манай хадам аав ой руу хоёр хус модны дэргэд идэх юм хувцас хунар аваачиж тавивал олж харж магадгүй гэсэнд Мишковынхон хэрэгтэй гэж үзсэн зүйлүүдээ даруй авчирцгаав. Би түүнийг нь өөрөө аваачиж тавьсан юм. Маргааш нь очиж үзэхэд идэх юмнаас зөвхөн талх, мөн банзал, цамц алга болоод бусад зүйл нь хэвээр гурав хоног болтол хөдлөхгүй байсан тул өөр хүн олоод авчихна гэж бодоод буцааж авлаа. Бид хаана хоноглодгийг нь эрж олж чадахгүй байтал нэг удаа гурван нарсны ёроолын агуйд чулуу нурахыг сонсов. Тэнд очиж үзэхэд агуйн амсарт хөвд ургаснаас гадна хүнд харагдуулахгүйн тулд хуурай мөчрөөр дарсан байлаа. Тийшээ орж үзэхэд нэг юм уу, хоёр хүн багтах зайтай. хуурай дэвсгэр, хөвдөөс өөр юу ч байсангүй. Тэр нь түүний ор ажээ. Викторкийн төрөл төрөгсөд, танилууд нь, эцэг нь, мөн одоо Тоникийн авгай болсон Марженка нар түүнийг олж уулзах, гэртээ авчрах сан гэж хүсэвч хүмүүсээс зайцан зугтаад өдөр нь үзэгдэж харагддаггүй байлаа. Нэг орой дахин гэрийнхээ ойр ирж суухад нь Марженка сэмээрхэн хажууд нь очоод эелдэг дуугаар «Викторка, надтай өрөөндөө очиж унтаач дээ. Би чамтай хамт унтаагүй их удлаа. Би, бид бүхэн чамайг их санаж байна. Нааш ир!» гэхэд нь Викторка урдаас нь хараад гараа өгч үүдний өрөө хүртэл хөтлүүлж очсон боловч гэнэт ухасхийн алга болов. Түүнээс хойш олон хоног гэрийнхээ орчим дахин үзэгдсэнгүй. 

	Би нэг шөнө хуучин цайруулах газрын дээд талын энгэрт хүлээж байтал Викторка ой дотроос гарч ирж харагдав. Өдөр шиг саруулхан сартай шөнө байлаа. Викторка элгээ гараараа тэврээд, толгойгоо унжуулан хөл нь газар хүрэхгүй мэт хөнгөхөн гүйж харагдав. Тэр ойн тэндээс гүйсээр шууд голын хаалтад хүрч ирэв. Би үүнээс өмнө түүнийг усны дэргэд юм уу, уулын энгэрт том царсны ёроолд суухыг олонтоо харсан боловч голын хаалтын дэргэд хараагүй юм. Тэгээд сайтар ажиглавал ус руу ямар нэг юм хаяж байх нь харагдлаа. Викторка миний үстэй толгой арзайтал эвгүй муухай инээхэд нохой минь чанга хуцаж эхлэв. Би айж эвгүйрхсэндээ бие минь чичирч байлаа. Дараа нь тэр хожуул дээр суугаад дуулж гарав. Би дууны үгийг ойлгоогүй боловч сонсоход:

	 

	Хүү минь одоо унт 

	Хөөрхөн нүдээ аниарай 

	Тэндээ чамтай хамт байж 

	Тэтгэж хайрлан өлгийднө 

	Унт, хүү минь, унт 

	 

	гэж эхчүүдийн хүүхдүүддээ дуулдаг бүүвэйн дууны ая байлаа. 

	Шөнө тэр дууны ая маш гаслантай сонсогдож байсан тул миний айдас хүрээд тэсэж ядаж байв. Викторка хоёр цаг сууж дууллаа. Түүнээс хойш орой болгон голын хаалт дээр ирж шөнө дүл болтол өнөө бүүвэйн дуугаа дуулна. Өглөө нь би хадам аавдаа тэр тухай ярихад тэрээр ус руу юу хаясан байж болохыг даруй тааварлав. Түүний тааварласан нь үнэн байлаа. Викторкаг дараа нь дахин олж харахад биеийн галбир нь өөрчлөгдсөн байв. Ээж нь энэ тухай сонсоод учиргүй гутарч билээ. Гэвч яая гэх вэ дээ. Өөрийн ухаангүй үед хийсэн хэрэг нүгэл болдоггүй юм! Викторка сүүлдээ манайх руу очдог болов. Тэгэхдээ ихэвчлэн өлссөн үедээ очиж хөшөө шиг хөдлөхгүй зогсоно. Тэр үед манай энэ эхнэр залуу охин хэвээр байсан бөгөөд Викторкад идэх юм өгөхөд нь дуугүй аваад ой руу гүйгээд явчихна. Би ой дундуур явж байгаад тааралдахдаа талх өгвөл тэр авдаг, хэрэв түүнтэй ярилцах гэвэл юу ч авахгүй зугтаад явчихдаг байлаа. Викторка цэцэгт их дуртай ажээ. Хэрэв цэцгийн баглаа гартаа барьж явахгүй бол заавал захныхаа завсар хавчуулж явна. Хүүхдүүдийг харвал тэдэнд цэцгээ тарааж өгнө. Харин тэр тухайгаа өөрөө мэддэг эсэхийг бүү мэд. Түүний уймарсан толгойд ямар бодол санаа төрж байдгийг хэн хэлж мэдэх билээ!

	Марженка Тониктой гэрлэж хуримаа хийх үед нь Викторка тохиолдлоор ч юм уу тэр тухай сонссон ч юм уу гэр лүүгээ хүрээд ирж билээ. Өвөртөө цэцэг тэвэрч босгон дээр хүрч ирээд хашаан дотуур цэцэг тарааж цацсан юм. Ээж нь уйлж боорцог аль амттай зүйлээ өгөхөөр гартал эргэж гүйгээд явчхав. 

	Эцэг нь их хайртай болохоор сэтгэл нь зовсоор гурван жил болоод нас барсан. Намайг тэр үед тэдний тосгонд очиход Тоник авгайтайгаа уйлж Викторкаг харсан эсэхийг надаас асуугаад түүнийг гэртээ авчрах гэсэн боловч яаж авчрахаа мэдэхгүй байна. Аав нь охиныгоо мартаж чадахгүй зовсоор тэсэж чадсангүй гэж ярьж байлаа. Би ой руу эргэж очоод хэрэв түүнтэй тааралдвал намайг ойлгосон ч, ойлгоогүй ч хэлэхээр шийдлээ. Түүнийг нарсны ёроолд сууж байхад нь очоод цочоохгүйн тулд энгийн байдлаар «Викторка аа, аав чинь үхлүүт байна. Чи гэртээ очихгүй юм уу? » гэв. 

	Тэрээр сонсоогүй юм шиг огт тоохгүй болохоор нь би тэр даруй очиж хэлэхээр тосгон руу нь явлаа. Намайг хаалган дээр нь очоод Марженкатай ярьж байтал зарц нь «Викторка цэцэрлэг рүү орж явна» гэх дуулдав. 

	— Тоник, хүмүүсээ дуудаад нуугдацгаа. Битгий айлга! гэж Марженка хэлээд цэцэрлэг рүү явлаа. 

	Удалгүй Викторкаг дагуулсаар өрөөнд орж ирэхэд үг ч дуугарахгүй, барьсан цэцгээрээ тоглож, сайхан хэвээрээ боловч бүүргэр болсон хар нүд нь цэцгээсээ салахгүй, сохор хүн шиг л хөтлөгдөн явна. Өрөөн дотор нам гүм байлаа. Орны нэг талд ээж нь, хөлийнх нь дэргэд ганц хүү нь сөхрөн суужээ. Аав нь гараа цээжин дээрээ зөрүүлэн тавиад нүд нь тэнгэр өөд ширтэн үхэлтэй тэмцэлдэх ажээ. Марженка Викторкийг орны нь дэргэд хүртэл хөтлөн авчрав. Эцэг нь үхэхийнхээ өмнө тэднийг олж харахдаа нүүрэнд нь баярын мишээл тодорч гараа өргөх гээд эс чадав. Викторка аавыгаа ямар нэг юм хүсэж байна гэж бодсон бололтой цэцгээ гарт нь бариулав. Аав нь охин руугаа дахиж нэг хараад амьсгаа хураав. Викторка ингэж эцгийгээ эцсийн мөчид нь баярлуулжээ. Ээж нь чанга уйлахад Викторка хүмүүсийн дуу чимээ сонсонгуутаа гайхсан байдлаар эргэн тойрон харснаа хаалгаар гараад давхин алга болов. Викторка төрсөн гэртээ дахин орж ирсэн эсэхийг би мэдэхгүй. Тэр цагаас хойш арван таван жил ой дотор тэнэж явахдаа үг ярихыг нь би ганцхан удаа л олж сонссон юм. Үүнийг би үхтлээ ч мартахгүй. Нэг өдөр би гүүрний зүг уруудаж явлаа. Засмал замаар ноёны зарц нарс зөөж, нуга дээгүүр алтан үст явж байгаа харагдав. Алтан үст гэдэг нь герман бичээч хүн бөгөөд түүний герман нэрийг хэлэхэд хэцүүгээс гадна алтан шаргал өнгийн маш сайхан урт үстэй болохоор нь манай хүүхнүүд тэгж нэрлэсэн юм. Их халуун байсан тул тэр хүн малгайгаа авч толгой нүцгэн нуга дундуур явж байлаа. 

	Гэтэл Викторка газар доороос гарсан юм шиг гэнэт ухасхийн гарч ирээд үснээс нь зуурч хүүхэлдэй шиг сэгсчин зулгааж эхлэв. Тэр герман хүн байдаг хоолойгоороо чарлан орилоход нь би уулнаас уруудан гүйж ирэв. Харин Викторка гарыг нь хазаж зулгаан

	— Одоо би чамайг гартаа оруулж авлаа. Чи муу могой, муу чөтгөр! Чамайг тастаж хаяна. Чи муу чөтгөр, миний хархүүг хааш нь хийсэн бэ? Буцааж аль! гэж учир зүггүй бухимдан хашхирна. Тэр герман юу ч ойлгохгүй бахардан балмагджээ. Хэрэв зарц нар байгаагүй сэн бол бид хоёр Викторкаг дийлэхгүй байсан байх. Тэд зодоон болж байхыг хараад нуга руу гүйлдэн ирж хөөрхий бичээчийг түүний гараас салгаж авсан юм. Бид Викторкаг саатуулах гэж оролдсон боловч байдаг чадлаараа тэмцэлдэн сугарч ой руу зугтаад биднийг чулуугаар шидэж, хараал тавьж байв. Түүнээс хойш би Викторкаг хэд хоног харсангүй. 

	Тэр герман түүнээс болж өвчин тусаад Викторкаас их айдаг болсон учир тэндээс явсан. Хүүхнүүд түүнийг шоолж инээлддэг байлаа. Гэхдээ зугтсан хүн хождог гэдэг. Тэр германгүйгээр манай энд болж л байна. Түүнийг бид үгүйлээ ч үгүй. 

	За, эмээ минь, заримыг төмрийн дархны талийгаач авгайгаас, заримыг нь Марженкагаас миний сонссон Викторкийн тухай бүх түүх энэ дээ. Өөр юу болсныг хэн нэг хүн мэдэх ёстой. Бүх байдлаас үзэхэд өөдгүй муу хүний гайгаар тийм хэрэг болсон бололтой. Тэр хүн түүндээ харамсан гутарч явдаг байж таарна. 

	Эмээ нулимсаа арчаад инээмсэглэн, — Танд их баярлалаа. Та сайхан ярьж өглөө. Та мэдлэгтэй хүний адил нар уулын цаагуур орсон ч огт анзаарахгүй сонсоод л баймаар ярьж чаддаг хүн байна гэж хэлээд өрөөн доторх сүүдрийг харж орой болсныг мэдэхдээ ээрүүлээ хураав. 

	— Шувуунуудаа хооллоод иртэл жаахан хүлээж байгаач. Би та нарыг уулын бэл рүү гаргаж өгнө гэж ойн харуулын авгайг хэлэхэд эмээ дуртай хүлээлээ. 

	— Би ой руугаа очих хэрэгтэй учир та нартай хамт гүүр хүртэл явна гэж ойн харуул хэлээд ширээний араас босов. 

	Ойн харуулын авгай тариа авчраад «Нааш, нааш, нааш, нааш!» гэж шувуунуудаа дуудахад тал бүрээс нь шувуу нисэн ирэв. Хамгийн түрүүнд болжморууд өөрсдийг нь дуудсан мэт сүргээрээ нисэн ирэхэд ойн харуулын авгай, — Та нар юм болгонд л түрүүлээд оролцож байдаг! гэж хөөвч, болжморууд огт ойшоохгүй байлаа. 

	Эмээ үүдэн дээр зогсоод хүүхдүүдээ шувуу үргээхээс нь болгоомжлон барьж саатуулан шувууд руу их л өхөөрдөн ширтэнэ. Тэнд ямар олон янзын шувуу байсан гэж санана! Цагаан бор галуу, нугас дэгдээхэйнүүдтэйгээ, хар нугас, тахиа, цацагт хяруул, тогос, сувд гургуул, тагтаа бүгдээрээ нэг дор бөөгнөрөн үр тариа булаацалдаж, нэг нэгийнхээ хөлийг гишгэлж, бие биеийнхээ дээгүүр харайн гарцгааж тохиолдсон тариа болгоныг тоншин гүйлдэж байхад харин зүггүй муу болжморууд аль хэдийн гэдсээ дүүргэж аваад тэнэг галуу, нугаснуудын нуруун дээгүүр гүйлдэнэ. Тэднээс холгүй туулай, мөн гэрийн тэжээмэл хэрэм модон дээр захаа босгосон юм шигээр сүүлээ дээш нь өргөж суугаад хүүхдүүдийг ширтэнэ. Харин хашаан дээр суусан муур болжморууд руу их л шуналтайгаар харна. Гөрөөс нь Барунка охинд толгойгоо илүүлэн зогсож, ойн харуулын авгайн барьсан саваанаас айсан ноход хүүхдүүдийн дэргэд хөдлөлгүй хэвтэнэ. Гэвч хар өнгийн эр тахиа нугаснуудыг Хектор хэмээх нохойн хоншоорыг шүргэх шахам ойрхон хөөж өнгөрөхөд тэсэж чадсангүй хойноос нь давхиж, ойн харуулын авгай

	— Түүнийг хараач! Хөгшин муу илжиг чи тэгж л бай. Чамайг би сайн хашраагаад өгье! гээд саваагаараа ороолгов. 

	Хектор зодуулсандаа бусад нохдоосоо ичингүйрэн толгойгоо унжуулсаар байр луугаа оров. Тэр Хекторын Султан гэдэг гөлөг нь эмээгийн олон сайхан нугасыг барьж идсэн ажээ. 

	Шувууд хооллож дууссаны дараа тус тусынхаа байр луу явцгаав. Эмээгийн зээ нар ойн харуулын хоёр хүү Франтик, Бертик нараас тогосын сайхан өд авч, эмээ Аннушка охиныгоо гараас нь хөтлөн, ойн харуул буугаа үүрч, Хектор нохойгоо дуудаж дагуулаад бүгдээрээ замд гарцгаав. Гөрөөс нь нохой шиг тэднийг мөн дагалдан явлаа. 

	Уулын бэлд очиж ойн харуулын авгай тэдэнд сайхан нойрсохыг ерөөгөөд буцахад ойн харуул эмээг гүүр хүртэл хүргэж өгөөд тэндээсээ ой руу явав. Ян гэдэг хүү нь тэдний хойноос удаан харж зогссоноо

	— Би жаахан том болохдоо Байер гуайтай хамт бас ан отохоор явна гэж Барункад хэлсэнд, — Чи чинь хүнтэй хамт явахгүй бол модон дотор явахаасаа айдаг шүү дээ гэж Барунка шоолов. 

	— Би том болохоороо айхаа болино шүү дээ, мэдэв үү! гэж Ян уурлана. 

	Эмээ голын хаалтын хажуугаар явж байхдаа эргэн тойронд нь хөвд ургасан хожуулыг хараад Викторкийн тухай санаж, — Хайран охин! гэж санаа алдав. 

	
VII

	Маргааш нь үдээс өмнө эмээ хүүхдүүдийнхээ хамт гэрээсээ яаран гарав. 

	Ээж нь хүүхдүүдээ үдэж гаргахдаа, — Та нар томоотой явцгаагаарай. Шилтгээнд очоод юманд гар хүрч болохгүй. Хатагтайн гарыг үнсдэг ёстой юм шүү гэж захихад, 

	— Би энэ тухай мэдэлгүй яах вэ гэж эмээ хариулав. 

	Эмээ хүүхдүүдээ цэцэг шиг сайхан хувцаслаад өөрөө ч хүрэн өнгийн банзал, цагаан хормогч, цэцгэн хээтэй торгон хүрэм, хүрээтэй малгай зэрэг гоёлын хувцсаа өмсөж, хүзүүнээсээ зоос унжуулсан зүүлт зүүж, толгойн алчуурыг сугандаа хавчуулжээ. 

	— Та алчуураар яах нь вэ? Бороо орохгүй шүү дээ гэж хатагтай Прошковаг хэлэхэд эмээ:

	— Ямар нэг юм барьж явахгүй бол гар мухар санагдах юм. Би дандаа юм барьж явж сурчихсан хүн гэж хариулав. 

	Тэд цэцэрлэг өнгөрөөд нарийхан зөргөөр оров. 

	— Та нар өвсөнд өмдөө норгочихгүйн тулд замаар хойно хойноосоо сайхан цувраад яв. Барунка чи түрүүлээд яваарай. Би Аделкаг хөтлөхгүй бол замаа харж явж чадахгүй гэж эмээ хэлээд гоёлынхоо хувцсыг ихэд сонирхон харж байсан Аделкаг гараас нь барьж хөтлөв. Уулын тосгоноос эмээгийн авчирсан дөрвөн тахианы черна гэдэг нэртэй тахиа нь цэцэрлэг дотуур гүйж яваа харагдана. Эмээ тэр тахиаг маш сайн номхруулсан тул хүүхдүүдийн гараас хоол тоншин идэж, өндөглөнгүүтээ дандаа Аделка охин дээр гүйн ирж өглөөний хоолноос түүнд үлдээсэн боовны хэлтэрхий авч иднэ. 

	Аделка охин тахиагаа хараад, 

	— Черна чи ээж рүү оч. Чамд боов үлдээсэн. Би гүнгийн хатагтайнх руу явлаа гэж хашхирахад тахиа нь давхиж ирээд хошуугаараа хувцаснаас нь зулгаах гэхлээр нь

	— Цагаан хувцастай байгааг минь харахгүй байна уу? Муу тэнэг ээ? гэж Аделка хөөсөн боловч эмээг алчуураараа гуядахаас нааш тахиа явж өгсөнгүй. 

	Тэндээс цааш жаахан явтал тэдний хувцсыг бохирдуулж болзошгүй бас нэг гай тохиолдов. Хоёр нохой нь уулын бэлээр хөндлөн давхиж горхи гатлаад горхины эрэг дээр усаа нэг сэгсрээд шууд эмээгийн дэргэд гүйлдэн ирэв. 

	— Муу золбин, та нарыг хэн дуудаа вэ! Одоохон зайл! гэж эмээ зандрав. Хоёр нохой нь эмээгийн ууртай дуу, алчуураар далайсан гарыг хараад Юу болох нь энэ вэ? гэж гайхав бололтой зогтусав. Хүүхдүүд ч гэсэн тэдний зүг бас зандарч, Ян чулуу авч тэдэн рүү шидсэн боловч чулуу горхины усанд тусав. Гэтэл ноход нь чулуудсан зүйлийг олж авчирч сурсан болохоор хүүхдүүд бас л тэгж тоглож байна гэж бодоод давхилдан очиж чулууг уснаас нь авчраад хүүхдүүдийг тойрон гүйлдэж эхлэв. Хүүхдүүд хашхиралдан эмээгийнхээ араар нуугдаж, эмээ яах ч аргаа олохгүй байлаа. Барунка, — Би гэртээ очоод Бэткаг дуудаад ирье гэхэд нь эмээ, — Буцаж битгий яв. Замаасаа буцахад муу гэдэг юм гэж хэлэв. Харин аз болоход тээрэмчин ирж нохдыг нь хөөж явуулаад

	— Хаашаа явж байгаа юм бэ? Хуримд уу, аль мөргөл хийхээр үү? гэж асуухад, — Бид шилтгээн рүү очиж явна гэж эмээ хариулав. 

	— Шилтгээн рүү гэнэ ээ, сонин юм даа. Тэнд юу бол оо вэ? гэж тээрэмчин гайхав, — Гүнгийн хатагтай биднийг урьсан юм гэж хүүхдүүд шуугилдахад эмээ гүнгийн хатагтайтай сэрүүн асарт хэрхэн уулзсан тухайгаа ярив. Тээрэмчин, — Тэгвэл та нар тийшээ тэр замаар явна. Дараа нь Аделка юу харснаа надад яриарай. Ян хэрэв гүнгийн хатан чамаас уран сайхан хошуугаа хааш нь харуулж суудаг вэ? гэж асуувал чи мэдэхгүй биз дээ? гэж асуухад Ян

	— Хатагтай надаас тэгж асуухгүй ээ гэж хэлээд яваад өгөв. Тээрэмчин доогтой инээгээд голын хаалтын зүг явав. 

	Зоогийн газрын ойролцоо Кудрнын хүүхдүүд элсээр тээрэм барьж тоглож байхад нь::

	— Та нар юу хийж байгаа юм бэ? гэж Барунка асуухад тэд гоёлын хувцас өмссөн хүүхдүүдийг хараад

	— Юу ч хийгээгүй гэж хариулав, — Бид шилтгээн рүү явж байна гэж Ян хэлэхэд Вавжинек гэдэг хүү

	— Үгүй ер өө! гэв. 

	— Бид тэнд тогос шувуу үзнэ! гэж Вилилийг хэлэхэд зүггүй Вавжинек, — Би ч гэсэн том болохдоо бас түүнийг үзнэ. Аав намайг хол явж газар үзэх хүн гэсэн гэж бас хариулав. Тэгэхэд тэдний бас нэг хүү Вацлав, охин Цилка хоёр, — Бид ч гэсэн бас тийшээ очиж үзэх юм сан гэхэд Ян, — Та нар дуугүй бай, би та нарт сонин юм авчирч өгнө. Бас тэнд ямар байсан тухай ярьж өгнө гэж хэлэв. 

	Эмээ хүүхдүүдийнхээ хамт явсаар гүнгийн цэцэрлэгт хүрч очиход ноён Прошек тэднийг тэнд хүлээж байлаа. 

	Гүнгийн цэцэрлэгт хүн бүхэн ороход чөлөөтэй, тэгээд хуучин цайруулах газраас холгүй орших боловч эмээ тийшээ тун ховор очдог ажээ. Ялангуяа гүн өөрөө тэнд байгаа үед бол тийшээ бүр ч зүглэдэггүй байв. Эмээ тэр цэцэрлэгийн гоё сайхан цэцэг, ховор сонин ургамал, усан оргилуур, цөөрөм доторх алтан загас зэргийг гайхан сонирхдог боловч хүүхдүүдтэйгээ зүлэг ногоо юм уу, ой руу явсан нь дээр гэж бодно. Хөдөө хээр хивс шиг ногоон зүлгэн дээр дураараа хөлбөрч, цэцэг бүрийг үнэрлэх юм уу, таслан авч цэцгийн баглаа хийсэн ч чөлөөтэй ажээ. Хөдөө талд амтат жүрж, нимбэг ургадаггүй ч гэсэн чий юм уу, зэрлэг лийр энд тэнд ургасан байдаг тул хүн дураараа түүж болно. Ой дотор бас гүзээлзгэнэ, хар нэрс, бүйлс хангалттай ургана. Хөдөө усан оргилуур байхгүй ч гэсэн эмээ хүүхдүүдийнхээ хамт голын хаалт руу очиж саатах дуртай байлаа. Тэндээс голын усны долгио хаалтад мөргөж дээшээ хөөрөн тал бүр тийш цацарч хаалтын эгц уруу урсан буухдаа голын цүнхэлд хөөсрөн эргэлдсээр аажимдаа замхран аядаж цааш аажим урсахыг харж зогсоно. Хаалтын дээд талд хүний гараас хооллож сурсан алтан загаснууд байхгүй ч гэсэн эмээ тийшээ очих болгондоо халаасаа, Аделка охины хормогчийн халаасыг хүртэл уудлан хооллож байгаа бүх талхныхаа үлдэгдлийг үйрүүлэн хүүхдүүдээрээ ус руу хаяулахад усны гүнээс загас олноороо хөөрөн гарч ирнэ. Хамгийн түрүүнд мөнгөлөг өнгөтэй цагаан хадар, усны гадаргуу дээр хөөрөн гарч талхны үйрмэгийн хойноос хөөцөлдөхөд тэдний дундуур урт сэрвээтэй алгана сум шиг харваж, тэдгээрээс зайдуухан урт сахалтай цулбуурт загас ийш тийшээ сүлжилдэн, том гэдэстэй булуу цагаан, гутаарь хүртэл сэлж харагдана. 

	Эмээ хөдөө нугад зугаалж явахдаа танил хүмүүстэйгээ тааралдахад тэд цөм эелдгээр мэндчилэн түр саатаж, — Эмээ хаашаа явж байна? Таны бие сайн уу? Танайхан юу хийж байна? гэх зэргээр асуухын зэрэгцээ эмээ ч тэднээс ямар нэг сонин зүйл сонсож авна. 

	Гэтэл гүнгийн шилтгээнд огт өөр. Тэнд эмээтэй энэ тэрийг ярих хүн огт үгүй ажээ. Энд тэндгүй ижил хувцастай үйлчлэгчид, торгон хувцастай зарц хүүхнүүд, ноёд дээдэс бүгдээрээ л дээгүүр харж дээхэлзэн, тогос шиг ихэмсэг алхалсан хүмүүс байх бөгөөд хэрэв хэн нэг нь эмээтэй мэндэлбэл гутен морген (гер. ), бонжур (фр. ) гэх мэт харь хэлээр мэндлэхэд нь эмээгийн нүүр улайж юу гэж хариулахаа мэддэггүй байлаа. Дараа нь эмээ гэртээ хариад, — Тэр шилтгээнд чинь ёстой эмх замбараагүй газар юм! гэж ярьдаг байв. 

	Шилтгээний гол хаалганы хоёр талд нэгэн янзын хувцастай хоёр зарц суух бөгөөд зүүн талынх нь гараа өвдөг дээрээ тавьж дэмий гиюүрэн, баруун талынх нь цээжээ хоёр гараараа тэврээд цонх руу гөлрөн сууцгаана. Ноён Прошкаг тэдний дэргэд хүрч очиход хоёулаа өөр өөр аялгуугаар германаар мэндчилэв. Цагаан гантиг шалтай үүдний өрөөний дунд хэсэгт цэвэрхэн хийцтэй биллиардын ширээ, ханын хажуугаар ногоон гантиг сууриуд дээр үлгэрийн баатруудыг дүрсэлсэн баримлууд тавьжээ. Гүнгийн өрөөнүүд рүү орсон дөрвөн хаалга байх бөгөөд нэг хаалганы нь өмнө хар хувцастай зарц түшлэгтэй сандал дээр суугаад унтаж байв. Ноён Прошка эмээг хүүхдүүдийн хамт дагуулан тэр өрөөг чиглээд очиход зарц хөлийн чимээнээс цочин сэрээд ноён Прошкаг харахдаа мэндчилж ямар хэргээр явааг нь асуув. 

	— Гүнгийн хатагтай манай хадам эхийг хүүхдүүдтэйгээ өнөөдөр ирэхийг урьсан юм. Леопольд гуай та бидний ирснийг мэдэгдэж өг гэж ноён Прошкаг хэлэхэд Леопольд хөмсгөө атируулан, мөрөө хавчиж

	— Хүлээж авах эсэхийг мэдэхгүй. Хатагтай одоо ажлынхаа өрөөнд байгаа. Гэхдээ би мэдэгдье гэж хэлээд босож хаалгаар цаашаа оров. Хэсэг хугацааны дараа Леопольд буцаж ирээд хаалгаа онгорхой орхиж эелдэг царайлан ор гэж зангав. Ноён Прошек тэндээс буцаж, эмээ хүүхдүүдээ дагуулан тансаг сайхан танхимд оров. Хүүхдүүд амьсгаагаа даран толь шиг гялтгар шалан дээгүүр гулсаж, эмээ хээ хуар хатгасан хивсэн дээр гишгэж чадахгүй «хайран юм» гэж амандаа үглэнэ. Гэтэл тийм хивс газар сайгүй дэвссэн байх бөгөөд дээгүүр нь тэр зарц хүртэл явж тэднийг концертын танхим, номын сангийн дундуур дагуулан гүнгийн хатагтайн өрөөнд хүргэж өгөөд түшлэгтэй сандал руугаа эргэж ирмэгц, — Энэ ноёд дээдэс гэж эгэл жирийн эмгэн, энэ хүүхдүүдэд хүртэл үйлчлүүлж байдаг сонин зантай улс шүү! гэж амандаа бувтнав. 

	Хатагтайн өрөөний туурга алтан утсаар хатгасан цайвар ногоон бүрээстэй, мөн хаалга болон хаалгатай адил том цонх нь бас адилхан даавуун хөшигтэй ажээ. Өрөөний ханануудад том, жижиг хөрөг зураг өлгөсөн байх бөгөөд цонхны эсрэг талд хар, цагаан хавтан суулгасан саарал өнгийн задгай зуухан дээрх япон шаазан хоёр ваарт суулгасан цэцгийн үнэр өрөө дүүрэн анхилна. Өрөөний хоёр талаар урлаж хийсэн зандан тавиурууд дээр ховор нандин хийцтэй үнэт эдлэл, янз бүрийн эрдэнийн чулуу, дун шүр зэргийг тавьсан нь цөм аялж явсан газруудаасаа дурсгал болгож авсан юм уу, дотнын хүмүүсийнх нь бэлэгт өгсөн зүйлүүд ажээ. Өрөөний нэг буланд карар нутгийн цагаан гантигаар сийлбэрлэсэн Аполлоны баримал, нөгөө буланд энгийн хэр нь маш уран хийцтэй бичгийн ширээ байна. Ширээний ард хар ногоон хилэн бүрээстэй түшлэгтэй сандал дээр гүнгийн хатагтай өглөөний цагаан хувцастайгаа сууж байв. Эмээг ач нартайгаа өрөөнд орж ирээд мэхийн ёсолж амар мэндийг нь айлдахад хатагтай барьж байсан үзгээ тавиад «Тавтай морилно уу» гэж хариу айлдав. Хүүхдүүд эхлээд бахардаж яахаа мэдэхгүй байсан боловч эмээ нь тэдэн рүү нүд ирмэнгүүт хатагтай руу очиж гарыг нь үнсэв. Хатагтай тэдний духан дээр үнсээд эмээ рүү хандаж хилэн бүрээстэй. алтан шар цацгаар чимсэн сайхан сандал дээр суухыг урив. Эмээ тэр сандал дээрээс нь гулсах юм уу онхолдож ч магад гэж айсандаа «Баярлалаа, эрхэм хатагтай, би ядраагүй» гэж хариулсан боловч, Гүнгийн хатагтай «Эмээ, суугаач дээ, суу!» гэж шаардсан учир эмээ «Эрхэм хатагтайн амрахад саад хийхгүй юм сан» гэж хэлээд сандал дээр суув. 

	Хүүхдүүд дув дуугүй зогсоод өрөөн доторх юмнуудыг ээлжлэн ширтэхийг хатагтай харахдаа инээмсэглэн, — Энд та нарт таалагдаж байна уу? гэж асуухад, — Таалагдаж байна гээд бүгдээрээ толгой дохив. Эмээ үүнийг сонсоод, — Эдэнд бол яах вэ сайхан л байгаа. Гуйлтгүй энд үлдэх дуртай байгаа байх гэхэд нь хатагтай, — Та энд байхыг хүсэхгүй байна уу? гэж асуув. Тэгэхэд эмээ, — Энд ч диваажин шиг л байна. Гэхдээ би энд амьдрахыг хүсэхгүй гээд толгой сэгсрэхэд нь, — Яагаад? гэж хатагтай гайхан асуув. — Би энд юу хийх юм бэ? Энд эрхлэх аж ахуй алга. Энд чинь би утсаа ч ээрч чадахгүй. Тэгэхлээр би энд юу хийх юм бэ? 

	— Та хөгширсөн хойноо санаа зовох юмгүй яс амар суухыг хүсэхгүй байна гэж үү? 

	— Өдөр шөнө солигдохыг үзэж яваа цагт амар тайван унтах цаг бий. Харин энх тунх явсан цагт би ажиллаж л байх ёстой. Зүгээр суухаас илүү зовлон гэж байхгүй. Зовлон үзээгүй хүн жаргал ойлгохгүй. Хүн бүхэн өөртөө ногдсон хувь тавилангаар өөр өөрийн зовлонг эдлэвч тэр бүр зовлон бэрхшээлээс шантарч сөхөрдөггүй юм гэж эмээ хариулав. Тэр мөчид бяцхан цагаан гар хаалганы хүнд хөшгийг яран цайвар шаргал үстэй охины хөөрхөн царай цухуйж, — Орж болох уу? гэж эелдэг дуугаар асуухад гүнгийн хатагтай, — Хортенза, ор ор. Манайд ховор зочид ирээд байна гэж хариулав. 

	Гүнгийн хатагтайн өргөмөл охин Хортенза өрөөнд орж ирэв. Тэрээр бүрэн бойжиж гүйцээгүй гоолиг биетэй, энгийн цагаан хувцас өмсөж, дугараг сийрсэн малгай, сарнай цэцгийн баглаа гартаа барьжээ. — Яасан хөөрхөн хүүхдүүд вэ! Лав Прошкова гуайн хүүхдүүд байх. Танд тэр сайхан жимсийг өгсөн үү? гэж Хортензаг асуухад гүнгийн хатагтай толгой дохив. Өргөмөл охин тонгойж хүүхдүүдэд нэг нэг сарнай, мөн эмээ, гүнгийн хатагтай хоёрт тус бүр нэгийг өгөөд үлдсэн нэгийг бүсэндээ хавчуулав. Эмээ сарнай цэцгийг үнэрлэж үзээд, — Эрхэм хатагтай минь, охинтой чинь адил цэвэр сайхан цэцэг байна. Охиныг чинь бурхан тэнгэр харж хамгаалж байх болтугай гэхэд хатагтай, — Би ч гэсэн үнэн сэтгэлээсээ ингэж хүсэж явдаг юм гээд өргөмөл охиныхоо духан дээр үнсэв. 

	— Хүүхдүүдийг дагуулж гарч болох уу? гэж өргөмөл охин эмээ, гүнгийн хатагтай хоёроос асуухад хатагтай зөвшөөрсөн боловч эмээ тэд их томоогүй ялангуяа Ян бол бүр ч зүггүй учир садаа болно байх гэв. Гэвч Хортенза инээгээд хүүхдүүд рүү гараа өгч

	— Надтай хамт гарах уу? гэж асуухад, 

	— Гарна гарна гэж баярлалдан түүний гараас барьцгаахад Хортенза эмээ, гүнгийн хатагтай хоёрт мэхийн ёслоод хүүхдүүдийн хамт хаалгаар гарч явав. Гүнгийн хатагтай ширээн дээрээс бяцхан мөнгөн хонх авч дуугаргахад зарц Леопольд орж ирэв. Хатагтай өглөөний хоол бэлтгүүлэхийг даалгаад цаашид бэлтгэж бэлэн болгох зүйлийг бичсэн хуудаснуудыг өгсөнд Леопольд мэхийн ёслоод гарав. 

	Гүнгийн хатагтай зарцтайгаа ярьж байх зуур эмээ эргэн тойрон хананд өлгөөтэй байгаа хөргүүдийг ажиглан харж байснаа зарцыг гарангуут, — Бурхан тэнгэр минь! Энэ ямар хачин янзын хувцас, нүүр царайтай хүмүүс вэ! Тэр хатагтай талийгаач Халашковатай яг адил хувцасласан юм. Тэр мөн ийм өндөр өсгийтэй шаахай, гэдсээрээ нарийхан дэрвэгэр хормойтой хувцас, саравчтай малгай өмсдөг байсан юм. Нөхөр нь Добрушид зөвлөгч байсан. Бид аяллаар явах замдаа сүмээр дайрахад тэнд хардаг байсан юм. Тэр хатагтай дэрвэгэр банзалтай, нүүрээ оодож будсаны дараа намуу цэцгийн дэлбээ шиг харагддаг учир залуучууд түүнийг «Намуу хатагтай» гэж хочилдог байлаа. Тэр хувцсыг нь франц хувцас гэлцдэг байсан гэхэд гүнгийн хатагтай

	— Тэр хатагтай чинь миний эмээ. Тэр баруун гар талынх нь миний өвөө, зүүн талд нь миний аав гэж зааж хэлэхэд эмээ

	— Тийм байх аа. Сайхан хатагтай байна. Тэд цэвэрхэн хүмүүс юм аа. Тэгвэл таны ээж аль вэ? гэж асуув. Хатагтай ширээний дээд талын хоёр зургийг зааж

	— Энэ миний ээж, эгч хоёр гэж хэлэхэд эмээ 

	— Харваас аятайхан яасан сайхан хатагтайнууд вэ? Харин эгч тань аав ээж хоёрынхоо алинтай ч адилгүй юм. Заримдаа хүүхдүүд нь хэдэн үеийн өмнөх элэнц хуланцынхаа аль нэгийг дуурайх тохиолдол байдаг юм. Харин энэ залуу ноён надад нэг л таних хүн шиг хэр нь хаана үзсэнээ санахгүй байна гэхэд нь гүнгийн хатагтай, — Та түүнийг танихгүй. Тэр чинь оросын хаан Александр байхгүй юу гэж хэлэв. — Тийм байх аа. Би танилгүй яах вэ. Би түүнийг хориод алхам газраас харж байсан юм. Сайхан хүн байсан. Харин энэ бол их залуугийнх нь зураг байна. Гэвч би хараад л танилаа. Энэ Александр, мөн эзэн хаан Йозеф хоёр их сүрхий хүмүүс байсан юм гэж эмээ хэлэв. 

	Гүнгийн хатагтай эсрэг талын ханан дээр байгаа амьд хүний хэмжээтэй том цээж зураг руу заахад эмээ: — Эзэн хаан Йозеф! гэж дуу алдаад, — Танай энд бүгдийнх нь зургийг өлгөсөн байх юм. Өнөөдөр би эзэн хааны дүрийг үзнэ гэж огтхон ч бодсонгүй. Их сайн, ялангуяа ядуу хүмүүст талтай хүн байсан. Энэ австри зоосыг надад эзэн хаан өөрийнхөө гараар өгсөн юм гээд хүзүүнийхээ зүүлтээс унжуулсан зоосыг гаргаж ирэв. Эмээгийн илэн далангүй байдал онож хэлсэн үг гүнгийн хатагтайд их таалагдсан учир эзэн хаан тэр зоос мөнгийг эмээд хэзээ хэрхэн бэлэглэсэн талаар ярьж өгөхийг шаардав. Эмээ удаан гуйлгаж шаардуулсангүй бидэнд тээрмийн газар ярьсан зүйлээ ярьж өгсөнд хатагтай үнэн голоосоо инээн баясаж байлаа. Дараа нь эмээ өрөөн дотуур эргэн тойрон харж явснаа хаан Бедрихийн хөргийг гэнэт хараад, — Энэ Пруссийн хаан байна! Би түүнийг сайн таньдаг байсан. Миний талийгаач нөхөр Ержи Пруссийн цэрэгт алба хааж байсан болохоор би Шилезид арван таван жил болсон. Тэр Ержийг нэг биш удаа жагсаалаас дуудан гаргаж шагнал гардуулж байсан. Тэр хаан өндөр эрчүүдэд их дуртай, миний Ержи хороондоо хамгийн өндөр нь байлаа. Би түүнийхээ түрүүлж үхэхийг нь үзнэ гэж огтхон ч санаагүй явсан юм. Хад шиг хүдэр биетэй тэр маань ертөнцийн мөнх бусыг үзээд удаж байхад би амьд хэвээр байж байдаг хачин юм шүү гээд эмээ санаа алдаж, нулимс нь үрчгэр нүүрийг нь дагаад урсав. — Нөхөр чинь дайнд амь үрэгдсэн юм уу? гэж гүнгийн хатагтайг асуухад эмээ, — Яг дайнд ч биш ээ. Гэхдээ сумны шархнаас болж үхсэн. Польшийн бослого гарахад Пруссийн хаан Оростой хамт цэргээ оруулахад нь манай хороо мөн тийшээ явсан юм. Би хүүхдүүдээ аваад бас л хамт явсан. Тэр үед би хоёр хүүхэдтэй байтал гурав дахь нь болох одоо Венад байгаа Еганка дайны талбарт төрсөн юм. Төрсөн цагаасаа эхлээд цэрэг шиг хатуу бэрхийг үзэж өссөн болохоор ч юм уу, их зоригтой охин, анхны тулалдаанаас Ержийг минь дамнуурган дээр зөөж авчирсан юм. Их бууны суманд өрөөсөн хөлөө тастуулаад эмнэлэгт тайрсан. Би түүнийгээ чадахын хэрээрээ л асарч билээ. Ержийн бие жаахан тэнхрэхлээр нь Ниса руу буцаав. Би түүнийгээ эдгэрнэ, тэгээд тахир дутуу болохоор нь цэрэгт байлгахгүй байх, чех нутаг руугаа буцна гэж баярлаж байлаа. Гэтэл миний найдвар бүтсэнгүй. Бие нь гэнэт доройтоод яаж ч аргалж болсонгүй нас барсан юм. Би олдсон мөнгөө бүгдийг нь эмээс өгөөд ч тус болсонгүй. Тэр үедээ ухаан солиотой болж уй гашуундаа элэг хатаж үхэх нь гэж бодож байсан юм. Гэхдээ хүн гэдэг зовлон их даадаг юм билээ! Гурван хүүхэд минь өнчирч, сохор зоос ч үгүй, өмссөн хувцастайгаа л үлдсэн. Ержийн алба хааж байсан хороонд түүний хамгийн сайн найз нь бага дарга Лехотский гэж байсан юм. Тэр надад нэхэх суурь болон бүтээлгийн даавуу нэхэхэд орох зүйлүүдийг олж өгч их тус болсон юм. Бурхан түүний ачийг хариулах болтугай! Талийгаач хадам эхээсээ даавуу нэхэж сурсан минь надад их тус болж миний нэхсэн бүтээлэг сайн үнэ хүрээд зогсохгүй би Лехотскийд өрөө төлөөд бас хүүхдүүдтэйгээ зэгсэн сайн амьдрах болов. Тэр хотод маань сайн хүмүүс байсан ч гэсэн би нутгаа их санаж, Ержийг нас барснаас хойш ганцаардах болж харь газар байснаас гэртээ харьсан минь дээр гэж бодоод энэ тухай Лехотскийд хэлсэн чинь чамд тэтгэвэр олдоно, хүүхдүүдийг чинь харж үзнэ байх гэж хэлэв. Гэвч би түүнд нь талархаад ямар ч гэсэн гэртээ харих нь дээр гэдгээ хэлсэн. Бас герман хэл надад саад болж байв. Кладск хотод байхад тэнд германаас чехээр ярих нь илүү учир би гэртээ байснаас ялгаагүй санагддаг байжээ. Гэтэл Нисад бол герман хэлээр ихэвчлэн ярьдаг, тэгээд би герман хэл нэг л сурч чаддаггүй байсан. Би аж байдлаа арайхийж өөд татаад байтал усны үер буув. Үер гэдэг байгалийн аюултай гамшиг. Үер буусан цагт хүн морьтой ч зугтаж гарч чадахгүй. Үерт гэнэт дайрагдсан болохоор хүн амьтан арай чамай амь зугтан гарч, би аль хэрэгтэй гэсэн юмаа боож авч үүрээд бага охиноо гартаа тэврэн усанд умбаж явтал Лехотский ирж туслан хот хүргэж өгөхөд нь сайн хүмүүс тааралдаж биднийг гэр орондоо оруулж аварсан юм. 

	Намайг бүх юмаа алдаж хохирсон гэдэг яриа тэр даруй хот даяар тарсан учир тэр сайн санаат хүмүүс надад тусламж үзүүлснээс гадна ноён генерал намайг дуудуулж жилд хэдэн зоосны тэтгэвэр, хааны ивээлээр байнгын ажил надад олгох, миний хүүг цэргийн газар, охидыг минь эмэгтэйчүүдэд зориулсан асрамжийн газар өгөх болсон тухай мэдэгдэв. Тэр санаа нь надад огт таалагдаагүйд надад туслах гээд байгаа бол хэдэн алтан зоос өгвөл би Чех рүү гэртээ харимаар байна. Хүүхдүүдээ хааш нь ч өгөхгүй, тэднийг би өөрийнхөө итгэлээр, үндэснийхээ зан заншлаар хүмүүжүүлнэ гэж хэлсэн юм. Тэд үүнийг зөвшөөрөлгүй, тэнд үлдэхгүй л бол надад юу ч өгөхгүй гэсэн. Өгөх дургүй бол байна л биз. Би өлсөж үхэхгүй гэж бодоод санаа тавьсанд нь хаанд талархлаа илэрхийлээд л өнгөрсөн. 

	— Хүүхдүүд чинь тэнд үлдсэн бол сайхан хангамжид байх байсан юм биш үү? гэж хатагтай асуув. 

	— Тийм ч байсан байж магадгүй. Гэвч надаас хөндийрөх байсан биз. Тэнд чинь хэн тэднийг эх орон, төрөлх хэлээ хайрлаж сургах юм бэ? Хэн ч сургахгүй. Харь хэл, харийн зан заншилд дасаж эцэст нь элгэн саднаа оргүй мартахад хүрнэ шүү дээ. Тэгвэл би бурхны өмнө буруутан болно. Үгүй, тэгэх ёсгүй. Чех цустай хүн чех хэлээрээ л ярих ёстой. Тэгээд би чөлөө гуйж, үлдсэн хэдэн хувцсаа аваад хүүхдүүдээ дагуулан өчнөөн төчнөөн жаргал зовлонг надад амсуулсан тэр хоттойгоо салах ёс гүйцэтгэн явахад авгайчуул хүүхдүүдэд минь хормойгоор дүүрэн идэх юм, надад хэдэн зоос мөнгө өгч явуулсан билээ. Хөөрхий Лехотский, охин Еганкаг минь тэвэрч мод хэртэй хол газар гаргаж өгч билээ. Тэр намайг явахад Прага хотоо үгүйлнэ гэж дургүйцэн бид хоёр салах ёс гүйцэтгэхдээ хоёулаа уйлсан шүү. Ержи тэр хоёр төрсөн ах дүү нар шиг бие биедээ дотно байсан болохоор Лехотский Нисад байхдаа Ержийн шарил дээр очиж мөргөл үйлддэг байв. Дараа нь Францын дайнд өөрөө амь үрэгдсэн юм. 

	— Чи тэгээд хүүхдүүдтэйгээ яаж Чех нутгаа хүрсэн бэ? гэж хатагтай асуув. 

	— Хатагтай минь, би замдаа их зовсоон. Замаа мэдэхгүй учраас төөрч, цаг их алдсан. Хүрэх газраа олж хүрч чадахгүй олон хоног тэнэснээс миний ч, хүүхдүүдийн минь ч хөл холгож, өлсөж зовсондоо уйлж ч явлаа. Аз болоход арай хийж Кладскийн ууланд хүрэхэд гэртээ очсон юм шиг санагдаж билээ. Би шилезийн хил орчмын Олешнице тосгонд төрсөн хүн. Хатагтай та Олешнице гэж хаа байдгийг мэдэхгүй байх даа. Гэртээ ойртох тутам миний сэтгэлийг өөр нэг юм шаналгаж эхэлсэн. Ээж, аав маань амьд байдаг болов уу? Намайг яаж хүлээж авах бол гэж бодох боллоо. Тэд минь надад байдаг юмаа өгч мордуулсан юм. Гэтэл би гар хоосон. гурван өнчин хүүхэдтэй буцаж байлаа. Надад юу гэж хэлдэг бол гэж бодохоос замын турш чих минь хангинаж явсан юм. Тэрнээс гадна сураг сонсогдоогүй сүүлийн хоёр жилийн дотор ямар нэг гай зовлон тохиолдсон юм биш байгаа ч гэж бас эмээж явлаа. 

	— Та нар чинь захиа бичдэггүй байсан юм уу? Чамайг бичихгүй байхад нөхөр чинь бичдэггүй юм уу? гэж хатагтай гайхан асуув. 

	— Бид хоорондоо захиа бичилцэж үзээгүй улс. Бие биеийгээ дурсан санаж хэн хэнийхээ төлөө залбирч, хэрэв таних хүн явбал хэн нь яаж байгаагаа мэдэгдэж хэл хүргэдэг. Харин захиа бичихлээр хаашаа явж, хэний гарт орохыг хэн ч мэдэхгүй. Манай аав дээр үед өөрийнхөө тосгоноос харь газар алба хаасан цэргүүдэд эцэг эхийнх нь өмнөөс амьд мэндийг нь асууж захиа бичдэг, тэдний хэдэн алтан зоосыг явуулж өгдөг байсан юм. Гэтэл тэд гэртээ буцаж ирэхдээ юу ч аваагүй гэдэг байсан. Хатагтай минь, над мэтийн энгийн хүний захиа хаа нэг газар саатаад алга болчихдог юм шүү дээ. 

	— Тэгж бодож болохгүй, эмээ. Хэний ч байсан, захиа бүр зорьсон хүний хаягаар саадгүй хүрэх ёстой. Хэн ч гэсэн хүний захидлыг авах, онгойлгох эрх байхгүй. Тэгвэл хатуу цээрлэл хүлээнэ. 

	— Тийм байдаг бол сайхан л юм. Эрхэм хатагтай танд би итгэнэ. Гэвч бид бол сайн хүнд л найдаж хэл дамжуулдаг болохоор бидэнд хамаагүй юм даа. Ширхэг цаасан дээр санаанд орсон бүхнээ бичиж чадахгүй шүү дээ. Гэтэл нөгөө хүн янз бүрийн юмыг асууж лавламаар байвч асууж чадахгүй болдог. Харин худалдаачин юм уу, аян замд тааралдсан хүн бол хэлсэн болгоныг үгчлэн дамжуулж чадна шүү дээ. Би ч гэсэн гэрийнхнийхээ тухай олж сонсохыг боддог байсан боловч манай тэндээс хүн бага явдаг болохоор санаа их зовдог байлаа. 

	Намайг тосгондоо хүрч очиход хүмүүс оройн хоолоо идэж байв. Зун яг тэр цагаар оройн хоолоо иддэгийг би мэдэж байсан. Хүн хартай тааралдахгүйн тулд гэрийнхээ араас цэцэрлэгээр дамжиж очиход ноход гүйлдэн ирж биднийг боргож эхлэв. Би тэднийг зандарсан боловч улам илүү хуцаж боргоход нь гомдохдоо нулимс унагаж билээ. Гэтэл намайг гэрээсээ гарснаас хойш арван таван жил болоход миний хооллож байсан тэр ноход одоо байхгүй өөр ноход учир намайг таних ёсгүй гэдгийг би тэгэхэд санасангүй. Цэцэрлэг дотор шинээр олон мод тарьж хашаагаа засаж сэлбээд саравчиндаа шинэ дээвэр хийсэн байлаа. Харин Ержи бид хоёрын ёроолд нь очиж суудаг байсан лийрийн мод аянгад дайрагдаж үзүүр нь хугарсан байв. Зөвхөн хажуу талын байшин л огт өөрчлөгдөөгүй хэвээр үлджээ. Тэр байшинг анх талийгаач Новотно авгайн эцэг хөлсөлж суусан бөгөөд Новотна гэдэг нь тэр бүтээлгийн даавуу нэхдэг байсан авгай, өөрөөр хэлбэл миний талийгаач нөхрийн ээж байсан юм. Байшингийн хажууд жижигхэн ногооны газартай, талийгаач тэр ногооны газартаа яншуй, сонгино, гаа, шар дэр тарьдаг надтай адил халуун ногоонд их дуртай сан. Ержи ээжийнхээ ногооны газрын эргэн тойрон чавшрагаар сүлжиж хороо хийж өгсөн юм. Тэр хороо нь хэвээр боловч ногооны талбай нь өвс ургаж зөвхөн сонгино л үлдсэн байлаа. Нохойн байрнаас хөгширч хараагүй шахам болсон зөнөг нохойгоо гарч ирэхэд нь, — Сэгсээхий, чи намайг таньж байна уу? гэж асуухад ирж хөлийг минь шүргэв. Хөөрхий муу амьтан намайг танин угтаж байгааг харахдаа миний элэг эмтрэх шахам байлаа. Хэрэв ээж намайг хүлээж авахгүй бол хүүхдүүддээ учрыг мэдүүлэхгүйн тулд эмээ дээр нь очиж яваа гэдгээ хэлээгүй болохоор намайг яагаад уйлсанд их гайхаж байв. Том хүү Кашпар

	— Ээж, та юундаа уйлаад байгаа юм бэ? Энд биднийг хоноглуулахгүй юм уу? Та сууж амар, бид хүлээж байя. Цаашаа боодолтой юмаа би барьж явна, бид өлсөөгүй гэхэд Еганка, Тереза хоёр бас өлсөөгүй гэж хэлэв. Гэхдээ бид нэг ч тосгон тааралдахгүй олон цаг ой дундуур явсан болохоор тэр өлсөж л байсан байх. 

	— Үгүй, хүүхдүүд минь. Тэр байшинд аав чинь төрсөн юм. Энд ээж чинь төрсөн. Одоо энд та нарын эмээ, өвөө хоёр байгаа. Энд хүртэл эсэн мэнд явж ирсэндээ бурхан тэнгэрт залбираад энэ байшинд биднийг эцгийн ёсоор хүлээж авахыг гуй гэж би хүүхдүүддээ хэлэв. 

	Ержийн Вамбержицээс ээжид авчирч өгсөн Гэгээн Марияг арван дөрвөн шадартай нь дүрсэлсэн зураг хаалган дээр наалттай хэвээр байгааг хараад миний сэтгэл тайвширч, «Та нар намайг явахад үдэж гаргасан бол одоо угтан авч байна» гэж дотроо бодоод санаа шулуудан дотогшоо оров. Аав, ээж хөгшин Бэтка гурав ширээний ард суугаад сүү, гурил, өндөгний хольцтой шөл идэж байсныг би одоо тод санаж байна, — Амар байцгаана уу? гэж намайг мэндлэхэд, 

	— Амархан сайн уу? гэж тэд хариулав. — Намайг хүүхдүүдтэй минь хамт хоноглуулахгүй юу? Бид холоос явна, өлсөж, замдаа их ядарлаа гэж хэлэхдээ хоолой минь чичирч байв. Өрөөн дотор бүрий барай байсанд тэр намайг таньсангүй. 

	— Үүрсэн юмаа авч тавиад ширээ рүү ирж суу гэж аав хэлээд халбагаа ширээн дээр тавив. Ээж Бэткад хандаж, — Бэтка, чи явж дахиад жаахан шөл хий гэв. 

	— Та нар наашаа суу. Ээж нь талх зүсэж хүүхдүүддээ өг. Дараа нь та нарыг дээш нь гаргаж унтуулна. Та нар хаанаас яваа юм бэ? гэв. 

	— Бид бүр Шилезээс. Ниса хотоос явна гэж би хариулав. 

	— Тэнд чинь манай Мадлена байгаа шүү дээ гэж аав дуу алдаад

	— Та Мадленагийн тухай дуулаагүй биз? Мадлена Новотна гэдэг юм. Нөхөр нь цэрэг. Манай охин, бид хоёр охиныхоо сураг сонссонгүй. Би дандаа муухай зүүд зүүдэлдэг болсон. Нэг удаа миний шүд уналаа гэж зүүдлээд санаа их зовж байна. Дандаа л охин, зээ нарынхаа тухай бодох боллоо. Тэр гайтай дайнаас болж Ержид ямар нэг юм тохиолдоогүй байгаа даа, хүмүүс бие биеэ тайван байлгаж яагаад болдоггүй юм бол доо гэж ээжийгээ асуухлаар би өөрийн эрхгүй уйлчхав. Ээжийг тэгж ярихаар нь хүүхдүүд миний хормойноос татаж: — Ээж ээ, энэ манай эмээ юм биш үү? гэж асуухад нь ээж намайг тэр даруй таньж, аав хүүхдүүдийг минь тэврэн авлаа. Дараа нь бид тэгээд бүх байдлаа ярилцсан юм. Бэтка тэр даруй ах, эгч, бэр, хүргэнд дуулгахаар гарч удалгүй бараг бүх тосгоноороо цугларан зөвхөн миний төрөл төрөгсөд төдийгүй хүн бүр намайг төрсөн эгч дүү шигээ угтсан юм. 

	— Хүүхдүүдээ аваад гэртээ ирсэн чинь сайн байна. Хаа ч очсон адилхан нутаг. Гэхдээ сиймхий ч гэсэн гэр минь, сэгсгэр ч гэсэн ээж минь гэгчээр өөрийн гэр шиг сайхан юм гэж хаа байх вэ. Ургац сайн байгаа цагт ажилгүй байлаа ч бид цөмөөрөө ядрахгүй. Чи их хүнд гарз хохирол амсжээ. Гэхдээ одоо энэ тухай бодох хэрэггүй. Хүний сайн нь түрүүлж үхдэг юм гэж аав хэлэв. Ингэж би өөрийнхөнтэйгөө дахин учирлаа. Ах надад тусдаа өрөө гаргаж өгөх гэсэн боловч би урьд Ержийн сууж байсан байшинд ээж аавтайгаа хамт амьдрахаар шийдэв. Хүүхдүүд минь удалгүй дасаад ээж аав хоёр ч ач нарыгаа их хайрлана. Би хүүхдүүдээ сургуульд өгөв. Миний залуу байхад охид бичиг мэддэггүй, хотын хүүхнүүд бичиг бага зэрэг уншиж чаддаг л бол болдог байлаа. Гэтэл хүн төрөлхийн авьяас билигтэй байгаад түүнийгээ хэрэгжүүлж чадахгүй бол харамсалтай хэрэг. Харин тийм бололцоо байхгүй бол яая гэх вэ. Миний талийгаач нөхөр юм үзэж нүд тайлсан, бичиг ч мэддэг, нэг үгээр хэлэхэд юу ч хийж чадах хүн байсан юм. Хүн бүхэн тийм байдаг сан бол сайхан хэрэг!

	Би урьдын адил бүтээлгийн даавуу нэхэж мөнгө сайн олдог байлаа. Тэр үед дайн дажин, өвчин эмгэг, хүмүүс өлсөж ядарсан хэцүү бэрх цаг байсан юм. Нэг шуудай хөх тариа зуун алтан тэмдэгтийн үнэ хүрч байсан үе. Сонин хэрэг шүү! Гэхдээ бид яасхийгээд л амь зууж болоод байсан. Хүмүүс гартаа мөнгө барьчхаад авах юмаа олохгүй явдаг тийм хэцүү цаг байлаа. Манай аав хүн болгонд чадах ядахаараа тусалж явдаг тийм хүн байсан сан. Тэгээд ч арга учраа олохгүй болсон хэн боловч аав дээр ирдэг байлаа. Ядуу хөршүүд маань ирж, — Бид талх барих ширхэг ч тариагүй боллоо. Шуудай гурил өгөөч гэхэд нь, — Би байгаа л бол өгнө. Намайг юмгүй болоход бусад нь надад тусална гэж хэлээд ээж өмнөөс нь шуудайнд тариа хэмжиж өгдөг сөн. Харин аав мөнгө авдаггүй, — Бид чинь айл аймаг улс. Бие биедээ туслахгүй юм бол бидэнд хэн туслах билээ. Тариа чинь ургахаар тариагаараа л төлөөрэй гэж хэлдэг байлаа. Бид ингэж л амьдарч явсан юм даа. Хэрэв гуйлга гуйсан хүн ирэхгүй бол ээж гуйлгачдыг зам тосон уулздаг сан. Бид цадталаа иддэг, өмсөх хувцастай байсан юм чинь илүү гарснаа бусадтай хуваалцахгүй яах вэ. Тэр бол тийм их гавьяа ч биш, зөвхөн сайн санаат хүн бүрийн л үүрэг. Өөртөө байгаа юмнаас илүүчилж өгнө гэдэг бол нэр төрийн хэрэг. Эцэст нь бид өөр бусдыг адилхан идэх юмтай болгохын тулд өдөрт ганц удаа хооллохоос аргагүй болж байсан цаг ч бий. Гэвч энэ бүхэн эцэс болж, энхийн наран дахин гийсэн юм. Дайн дуусаж тайван цаг ирээд амьдрал улам бүр дээрдэх боллоо. 

	Кашпар сургуулиа төгсөөд нэхэх арга оньсонд суралцана гэхлээр нь би хориглоогүй. Дархан хүн бурхан ухаантай гэдэг. Тэр суралцаж төгсөөд харь газар явж нүд тайлах хэрэгтэй болсон. Гэр сахисан дархан гэлэн ламтай адил гэж Ержи дандаа хэлдэг сэн. Кашпар хэдэн жилийн дараа эргэж ирээд Добрушид суурьшиж одоо сайхан амьдарч байна. Би охидоо ажилд сургахын тулд тосгондоо гэрийн ажилтай байлгасан. Харин Вена хотоос үеэл эмэгтэй дүү маань ирэхэд Тереза охин минь түүнд их таалагдсан учир харж хамгаалж явна гээд аваад явлаа. Охиноо явуулахад надад хэцүү байсан боловч хол явж газар үзэх дуртай болохоор нь хориглох хэрэггүй гэж би бодсон юм. Үеэл дүү Доротка бол сайн эхнэр, одоо Венад сайхан амьдралтай, харин хүүхэдгүй л байгаа даа! Терезаг ээж шиг халамжлан нөхөрт гарахад нь их юм өгсөн. Харин охин минь герман хүнтэй суусанд нь би бага зэрэг гутарсан боловч одоо санаа зовохоо больсон. Ян бол буурьтай, ухаалаг сайн хүн. Бид бие биеийгээ сайн ойлгодог болсон. Тэдний хүүхдүүд миний зээ нар шүү дээ. Терезагийн дараа Еганка оронд нь Вена явсан юм. Тэнд их таалагддаг, сайн байгаа гэсэн. Одоогийн залуучууд өөр бодолтой болжээ. Би гэрээсээ холдох дургүй, танихгүй хүмүүсийн дунд ч ордоггүй байсан юм. 

	Хэдэн жилийн дараа аав ээж хоёр маань хоорондоо зургаахан долоо хоногийн зайтай нас барсан юм. Дэнгийн гэрэл унтрах шиг л дуулиан шуугиангүй алгуурхан амьсгаагаа хураацгаасан. Өвдөж зовсон ч үгүй, бие биеийгээ үгүйлэх ч хугацаа болоогүй. Хоёулаа жаран нас хүрсэн. Тайвнаар өнгөрөөд тайвнаар нойрсоцгоож байгаа. Бурхан тэднийг үүрд ивээн соёрх!

	— Гурван хүүхдээ гурвуулаа яваад өгөхлөөр санадаг байсан уу? гэж гүнгийн хатагтай асуув. 

	— Эрхэм хатагтай минь, цус бол ус биш. Заримдаа ч их л уйлдаг байлаа. Гэхдээ хүүхдүүдийнхээ санааг зовоохгүйн тулд тэр тухай ярьдаггүй байсан юм. Харин би хэзээ ч ганцаардаж байгаагүй. Хүүхэд төрж барагдах биш, хүн хэзээд л хийх юмтай байдаг хойно. Хөршүүдийнхээ өлгийтэй хүүхдүүдийг харахдаа өөрийн юм шиг санагддаг байсан. Тэгээд ч ер нь хүн хүндээ хайртай байх ёстой. Тийм хүнд хүн дуртай байдаг юм. Вена хотод хүрээд ир гэж хүүхдүүд минь зөндөө л гуйдаг байлаа. Тэнд очсон бол сайн хүмүүстэй тааралдаж, сайхан байх байсан гэдгээ би мэдэж байна. Гэвч тэр бол хөгшин хүнд хэтэрхий хол газар юм. Бас бурхан намайг гэнэт дурсаж юу магад. Тэгвэл би төрсөн нутгийнхаа шороонд ясаа тавихыг боддог. Эрхэмсэг хатагтай, яриандаа болоод үг олдож төвөг удсанд минь уучлаарай гээд эмээ яриагаа дуусган сандлаас босов. 

	Гүнгийн хатагтай эмээгийн мөрөн дээр гараа тавиад:

	— Эмээ, таны ярьсан зүйл надад ямар сонин, намайг хэчнээн баярлуулснаа та мэдэхгүй байна. Одоо хамт явж өглөөний зоог барья. Хүүхдүүд ч бас хоол идэх болсон байх гэж би бодож байна гээд эмээг дагуулан гарч зочны өрөө рүү оруулахад кофе, шоколад янз бүрийн амтлаг зүйл тавьсан байв. Зарц нь ямар заалт өгөхийг нь хүлээж байсан тул хатагтайн тушаалаар өргөмөл охин, эмээгийн зээ нарыг дуудахаар даруй гүйж гарав. Удалгүй охин нь хүүхдүүдтэй адил тоглосоор орж ирэв. 

	— Эмээ, Хортенза эгч бидэнд юу өгснийг хараач гэж хүүхдүүд бүгдээрээ янз бүрийн үнэтэй сайхан бэлэг авснаа эмээдээ харуулахад нь, — Би амьдралдаа ч үзээгүй сайхан зүйлүүд байна. Харин та нар талархсан уу? гэж эмээгийнхээ асуухад хүүхдүүд толгой дохив. 

	— Манченка, Цилка, Вацлав нар чинь хараад юу гэх юм бол? гэж эмээг асуухад, — Тэр Манченка, Цилка, Вацлав гэдэг чинь хэн юм бэ? гэж сонссон юмаа эцсийг нь хүртэл мэдэхийг боддог хатагтай асуув. — Би мэднэ. Энэ хүүхдүүд надад ярьж өгсөн. Манченка бол тээрэмчний охин. Вацлав, Цилка хоёр нь нэг баян хуурчийн хүүхдүүд, тэднээс гадна бас өөр дөрвөн хүүхэдтэй гэнэ. Тэд мануул, хэрэм, хэрээ иддэг учир хүмүүс тэднээс жигшдэг тухай Барунка ярьсан гэж Хортенза хэлэв. 

	— Ядуу болоод л иддэг юм байх даа? Нээрэн мануул, хэрэм иддэг юм уу? гэж хатагтай асуухад эмээ: Тийм гэж хариулав. 

	— Хэрэм ч идэхэд муухай юм биш л дээ. Би өөрөө идэж үзсэн гэж хатагтайг хэлэхэд, — Эрхэмсэг хатагтай, сонирхож идэх бол нэг хэрэг, харин өлссөний улмаас идэх өөр хэрэг. Баян хуурч анхнаасаа хоолонд сайн хүн тэгээд хүүхдүүд нь мэдээж их иддэг биз. Тэгэхлээр энэ бүхнийг ганц хөгжмөөр орлого олж тэжээнэ гэдэг хэцүү шүү дээ гэж эмээ хариулав. 

	Ийнхүү ярилцах зуур гүнгийн хатагтай ширээний ард сууж, Хортенза хүүхдүүдийг хоёр талаараа суулгасан учир эмээ бас суув. Хортенза эмээд кофе, шоколад аягалах гэтэл эмээ талархлаа илэрхийлээд кофе, шоколад алийг нь ч уудаггүй гэв. 

	— Өглөөний хоолонд та юу иддэг юм бэ? гэж хатагтайг асуухад, 

	— Би багаасаа өглөө шөл, тэгэхдээ ихэвчлэн исгэлэн бантан л идэж сурсан юм. Манай уулынхан ийм хоол иддэг. Өглөө исгэлэн бантан, төмстэй, үдэд төмс, бантан, орой бас л тиймэрхүү зүйл иднэ. Харин ням гарагт зөвхөн овьёосны талх иднэ. Энэ бол Крконошийн ууланд амьдардаг ядуу хүмүүсийн жилийн турш иддэг хоол. Энэ нь тасрахгүй бол ч сайн хэрэг. Гэхдээ хивэг ч олж идэж чадахгүй цаг бишгүйдээ л тохиолддог юм. Уулнаас доош нутгийн гүн рүү ойртох тутам хүн бүр бага зэрэг вандуй, цагаавтар гурил, янз бүрийн ногоо, бас жилдээ хэсэг мах олж иддэг юм билээ. Тэр бол сайхан амьдарч байгаа хэрэг. Харин жирийн ядуу хүн ноёд дээдсийн хоолонд дасаж болохгүй. Тэгвэл зовлон болно. Тэгээд ч тийм амтлаг зүйл хүнд хүч тэнхээ өгөхгүй. 

	— Үгүй, эмээ та андуурч байна. Ийм хоол их сайн байдаг юм. Хэрэв тэр хүмүүс чинь өдөр бур жаахан мах, чанар сайтай ундаа хэрэглэж чаддаг сан бол өдрийн турш иддэг дээрх хоолноос нь илүү хүч тамир оруулах болно гэж хатагтай хэлэв. 

	— Хүн бүхэн ямар нэг хоолонд илүү дассан байдаг юм байна. Би ноёд дээдэс дандаа хүч тамир оруулдаггүй амтлаг зүйл иддэг болохоор тийм цонхигор цагаан царайтай ихэвчлэн туранхай байдаг гэж боддог юм гэж эмээг хэлэхэд хатагтай инээд алдсан боловч үг хэлсэнгүй. Чихэрлэг дарс дүүргэсэн хундага эмээд өгөөд

	— Эмээ та уу. Ходоодонд чинь сайн! гэв. 

	Эмээ хундагаа өргөж

	— Эрхэмсэг хатагтайн эрүүл мэндийн төлөө! гээд амсаж, хатагтайг гомдоохгүйн тулд талхнаасаа эмтлэн авч идэв. 

	— Хатагтайн идэж байгаа тэр гадуураа хальстай юу юм бэ? гэж Ян Хортензаас шивнэж асуухад Хортенза: — Тэр далайн амьтан. Хясаа гэдэг юм гэж дуулдахаар хэлэв. — Цилка ч гэсэн ийм юм идэхгүй байх аа гэж Ян хэлсэнд, — Дэлхий дээр олон янзын хоол байдгаас гадна хүн бүр өөр өөр хоолонд дуртай байдаг гэж хариулав. Тэднийг ийнхүү ярилцаж байхад эмээгийн дэргэд суусан Барунка эмээгийнхээ халаас руу ямар нэг юм хийгээд: — Эмээ үүнийг хадгал. Хортенза надад Кудрновицын хүүхдүүдэд өг гэж өгсөн юм. Би хаячхаж магадгүй гэж шивнэв. Гэвч гүнгийн хатагтай түүнийг сонсоод ихэд баярласан байдлаар охиныхоо өөдөөс харахад эмээ ч гэсэн баярласнаа нууж чадсангүй, сэтгэл нь хөдлөн: — Бурхан ачийг чинь хариулах болтугай! гэж хэлэв. Харин Хортенза царай нь улайгаад Барунка руу хуруугаа гозойлгон зангахад Барункагийн царай бас улайв. 

	— Тэд одоо хувцас авах бололцоотой болж их баярлана даа! гэж эмээг хэлэхэд, — Түүнээс илүү туслахын тулд үүн дээрээс бас өөр зүйл нэмж өгнө гэж хатагтай хэлэв. Тэгэхэд нь эмээ: — Эрхэмсэг хатагтай, тэр хүмүүст зөвхөн хайр хишиг хүртээх биш өөрөөр тусалбал илүү үр дүнтэй болно гэж хэлэв. — Яаж туслах гэж? 

	— Кудрнад ямар нэг ажил олж өгвөл шударга, ажилсаг хүн учраас байнга ажиллаад байж чадах байх. Хайр хишиг бол тийм хүмүүст зөвхөн түр зуур л тус болно доо. Гартаа мөнгөтэй болонгуут энэ тэрийг, заримдаа бас хэрэггүй юм авсаар байгаад идэж ууж, өмссөн нь урагдаад ирэхэд дахиад хоосорч хоёр дахь удаагаа гуйж чадахгүй болно. Харин хүн өдөр бүр өөрийн гэсэн ажилтай бол амиа аргалж чадна. Тэгээд эрхэмсэг хатагтай ажилсаг сайн ажилчинтай юм уу, үнэнч үйлчлэгчтэй болохоос гадна хүнд тус болж байгаа хэрэг. 

	— Эмээ, таны хэлдэг үнэн. Гэхдээ би тийм хөгжимчин хүнд ямар ажил өгөх юм бэ? 

	— Эрхэмсэг хатагтай, ажил олоход амархан. Кудных манаач юм уу, харгалзагч хийх дуртайг би мэднэ. Эдлэн газрыг чинь эргэж тойрохдоо баян хуураа аваад явдаг болно. Ер нь тэртэй тэргүй хөдөө хээр явахдаа хөгжмөө тоглож явдаг. Их хөгжилтэй хүн шүү гэж эмээ хэлээд инээв. — Тэгвэл бид тэр хүнд чинь тусалъя гэж хатагтайг хэлэхэд охин нь босож: — Хонгор хайртай хатагтай минь! гээд гарыг нь үнсэв. 

	Эмээ хатагтай, охин хоёрыг харж байснаа:

	— Сахиулсан тэнгэр сайн хүмүүст л байдаг юм гэхэд хатагтай хэсэг дуугүй байснаа: 

	— Ийм охин надад бурхан заяасанд би үргэлж баярлаж явах болно гэж шивнэснээ дуугаа чангаруулж, — Эмээ, би тань шиг бүх үнэнийг үнэн шударгаар хэлж өгдөг ийм найзтай байхыг хүсэж байна гэв. 

	— Эрхэмсэг хатагтай, та хүсвэл тийм найзыг хэзээд олно. Нөхөр олоход амархан ч тогтооход хэцүү байдаг юм. 

	— Намайг найзыгаа хүндэтгэж чадахгүй гэж бод оо юу? 

	— Эрхэмсэг хатагтайн тухай би яалаа гэж тэгж бодох билээ. Ер нь тийм л байдаг. Заримдаа ил шууд шударгаар хэлсэн зүйл аятайхан байвч санаанд нийцэхгүй л бол найз нар биш болчихдог шүү дээ. 

	— Та бас л үнэн хэллээ. Та одоо үүнээс хойш над дээр хэдийд ч ирэх эрхтэй. Юу ч гэж хэлсэн би дуртай сонсоно. Хэрэв ямар нэг юм гуйж ирвэл би чадах л зүйл байвал биелүүлнэ гэдэгт итгэ. Хатагтай ингэж хэлээд ширээний араас босов. Эмээ гарыг нь үнсэх гэсэн боловч хатагтай зайцаж эмээгийн хацрыг өөрөө үнсээд, гараа үнсүүлсэнгүй. Хүүхдүүд Хортензын өгсөн сайхан бэлгүүдээ аваад боссон боловч түүнээс салах дургүй байлаа. Эмээ Хортензын гараас Аделкаг авахдаа: 

	— Охин минь, манайд очоорой! гэхэд, 

	— Хортенза эгч ээ, манайд очоорой! Бид танд дахиад жимс түүж өгнө! гэж хүүхдүүд шуугилдав. Хортенза ч би заавал очно! гээд инээв. 

	— Эрхэмсэг хатагтай танд их баярлалаа. Сайн сууж байгаарай! гэж эмээ салах ёс гүйцэтгэхэд гүнгийн хатагтай: — Сайн яваарай! гэж хэлээд үлдэж, Хортенза тэднийг шилтгээнээс гаргаж өгөв. 

	Зарц нь ширээ цэвэрлэхээр ирэхдээ хамраа хөдөлгөн: Ийм энгийн жирийн зугаацаж байдаг мөн хачин хатагтайнууд юм даа гэж дотроо боджээ. Харин хатагтай цонхны дэргэд очоод охидын цагаан хувцас, эмээгийн малгайн цагаан хүрээ цайрсаар далд ортол хойноос нь ширтэн зогсоно. Гүнгийн хатагтай дараа нь өрөө рүүгээ орохдоо: — Азтай авгай юм даа! гэж амандаа шивнэв. 

	
VIII

	Ноёны эзэмшил нугад өнгийн цэцэг алаглаад нугын дундах заагт ногоон зүлэг хивс дэвссэн мэт ажээ. Зүлгийн дунд сахлаг ногоон дээр Аделка охин суугаад өвдөгнөөс нь хөл хүртэл, хөлөөс нь бяцхан ногоон гутал дээр нь гарч нааш цааш гүйж яваа шүрэн хорхойг сонирхон ширтэнэ. Аделка хорхойг хуруундаа авснаа: — Битгий зугтаарай. Надтай хамт бай. Би чамайг яах ч үгүй гээд өвдөг дээрээ буцааж тавив. Аделкагаас холгүй шоргоолжны үүрийн дэргэд Ян, Вилем хоёр явган суугаад эргэн тойрон шоргоолж язганахыг харна. — Вилем чи тэрний гүйж явааг хараач. Тэр шоргоолж өндгөө алдангуут нөгөөдөх нь аваад бут руу гүйгээд явчихлаа. — Байгаарай, миний халаасанд жаахан талх бий. Үйрүүлээд өгч яахыг нь харъя гээд халааснаасаа талхны үртэс гарган шоргоолжны зам дээр тавив. — Хараач, хараач, талх руу хуйлран дайрч, хаанаас гэнэт гараад ирэв гэж гайхаж байгаа бололтой. Пөөх, шоргоолжнууд талхны хогийг цааш нь түлхэж авч яваад байна. Тал талаас нь түлхэж өнхрүүлээд байгааг хараач. Бусад нь энд талх байна гэдгийг яаж мэддэг юм бол оо? Ийнхүү харж суутал та нар юу хийж байгаа юм бэ? гэх тод дуу тэднийг цочоов. Тэр хатагтайн охин Хортенза байлаа. Хортенза бяцхан цагаан мориороо тэдэнд дуулдахгүйгээр хажууд нь хүрээд иржээ. Хортенза мориноосоо бууж Аделка руу очиход Аделка атгасан гараа харуулаад «Надад шүрэн хорхой байгаа» гэж хэлэв. «Надад харуулаач» гэхэд нь Аделка алгаа дэлгэсэн боловч гарт нь шүрэн хорхой байсангүй. «Өө зугтаад явчхаж» гэж охин гутарч, — Байз зугтаагүй. Гэхдээ зугтах гэж байна гээд Хортенза охины нүцгэн мөрөн дээрээс хорхойг болгоомжтой авав. — Чи энэ хорхойгоор яах гэсэн юм бэ? — Нисгээд явуулна. Чи яаж нисэхийг нь хар л даа. Аделка алган дээрээ шүрэн хорхойг тавьж гараа дээш нь бариад «Чанх өөдөө хөөрөөд явлаа, цонх өөд тийш нисээд явлаа» гэтэл Вилем «Савтай сүүг унагаад асгалаа» гэж нэмж хэлээд Аделкагийн гарыг аяархан цохиход шүрэн хорхойн нуруун дээрх улаан толботой хар хальс хоёр тийшээ хуваагдаж түүний доор хумигдсан бяцхан далавч дэлгэгдэн гарч ирээд хорхой агаарт хөөрөн нисэв. 

	— Байзнаач, яах гэж гар түлхээд байгаа юм бэ? гэж Аделкаг уурлахад нь Вилем: — Түрүүлж нисгэх гэсэн юм гэж инээгээд Хортензын гараас барьж хөтлөн:

	— Хортенза нааш ир, би шоргоолжинд талх өгсөн юм, яаж байгааг очиж хараач! гэж их гайхсан байдалтай хэлэв. Хортенза хар хилэн хувцасныхаа халааснаас чихэр гаргаж Вилемд өгөөд: — Үүнийг аваачаад өвсөн дотор тавь. Тэгэхэд тэр даруй дээрээс нь овоорохыг та нар харна. Амттай юманд дуртай байдаг юм гэв. Вилем хэлснээр нь тавихад удалгүй тал бүрээс нь шоргоолж гүйлдэн ирж чихэрт наалдан жижигхэн ширхгүүдийг хэлтлэн авч өөрсдийн гэр болох бут руугаа зөөх нь хачин сонин санагдсан учир Хортензаас:

	— Энд амттай зүйл байна гэдгийг шоргоолж яаж мэддэг юм бэ? Тэр жижигхэн өндөгнүүдийг нааш цааш зөөгөөд байдаг нь ямар учиртай юм бол оо? гэж асуув. 

	— Тэр жижиг өндөгнүүд чинь тэдний хүүхэд. Тэднийг зөөдөг шоргоолжнууд бол тэдний асрагч, харгалзагч нар нь юм. Нар гарч халуун өдөр болоход харанхуй нүхнээс нь гаргаж түргэн торниулахын тулд наранд ээнэ. 

	— Тэгвэл тэдний ээж нь хаана байдаг юм бол? гэж Аделка асуув. 

	— Тэд гэртээ суугаад шоргоолжнууд үхэж дуусахгүйн тулд өндөг гаргаж байдаг юм. Харин эцгүүд нь ойр хавьд нь байж элдвээр хөгжөөнө. Энэ гүйлдэж яваа нь ажилчин шоргоолж, — Эд нар ямар ажил хийдэг юм бэ? гэж Ян асуув. — Хоол олж авчирна. Байраа барина, засна. Өсөж байгаа авгалдайнуудыг арчилж хамгаална, гэрээ цэвэрлэнэ. Зарим шоргоолж үхвэл гаргаж хаяна. Бас дайсан халдахаас сэрэмжилж, халдсан үед нь нийтийн байраа хамгаална. Энэ бүх ажлыг тэр ажилчин шоргоолжнууд л хийнэ. — Тэгвэл тэд хэлгүй юм чинь яаж ойлголцдог юм бэ? гэж хүүхдүүд гайхацгаав. Ухаантай амьтан юм уу, хүн шиг тэгж ярилцаж чаддаггүй ч гэсэн хоорондоо ойлголцоно. Анх чихэр олсон тэр шоргоолж даруй цаашаа гүйж бусдадаа хэлээд гүйлдэж ирэхийг нь та нар хар аа биз дээ? Нэг нь нөгөөгийнхөө дэргэд юм ярих гэсэн шиг саатаж хөлөөрөө нөгөөгийнхөө хөлд хүрээд авахыг нь та нар харав уу? — Тэр үүрэн дотроо бас өрөө тасалгаа, гал тогоотой юу? гэж Аделка асуув. — Хоол чанадаггүй болохоор гал тогоо байхгүй. Харин тэр үүрэн дотроо хүүхдэд, эхчүүдэд зориулсан тус бүрдээ өрөө тасалгаатай. Ажилчин шоргоолж байрладаг тасалгаатай. Бас үүр нь дотроо олон давхар, давхар бүрийн хооронд дамждаг хонгилтой. — Тэгвэл нурж ойчихгүйгээр яаж барьдаг юм бэ? гэж хүүхдүүд дахин асуув. 

	— Их бөх барьдаг юм. Илүү хүчтэй амьтан эвдэхгүй бол нурж унахгүй. Маш жижиг зомгол, өвсний иш, хуурай навч, шороо зэргийг жижиг бөөрөнхий болгож хуйлаад, хэрэв хуурай бол шүлсээрээ норгож чийглэн наалдуулж туйпуу шиг болгон хана туурга хийнэ. Аажим шиврээ бороотой, газар чийгтэй үед шоргоолжны үүр барихад их тохиромжтой байдаг юм. — Тэгвэл энэ амьтад гэр барихыг хаанаас сурсан юм бэ? гэж Вилем асуув. 

	— Энэ амьтад анхнаасаа ийм зөн билигтэй төрсөн байдаг. Төрсөн цагаасаа эхлээд яаж амь зуух. өөрийгөө хамгаалахад юу хэрэгтэйг мэднэ. Зарим амьтан хэрэгтэй зүйлээ их нарийн аргаар олж авч, гэр орноо их уран барьж чаддаг нь хүний ухаан санаанд ч багтмааргүй байдаг. Та нар сургуульд орж ном уншиж чаддаг болохоороо амьтдын амьдралын тухай над шиг уншиж мэддэг болно. 

	Тэднийг ийнхүү ярилцаж байхад эмээ Барункагийн хамт янз бүрийн цэцэг, ургамлын үндэс түүгээд тэвэрсээр хүрч ирэв. Хүүхдүүд шоргоолжны тухай Хортензагийн ярьсан зүйлийг эмээдээ даруй ярьж өгөхөд Хортенза тэр үндсээр яах гэсэн юм бэ? гэж эмээгээс асуув. 

	— Энд гоньд, лошго хоёрыг түүсэн юм. Гоньдыг хатааж, буурцгийг нь хоолонд, талх болгоход хэрэглэнэ. Дэрс хүүхдийн бие угаахад хэрэгтэй. Харин лошго бол хоолой өвдөхөд их сайн. Түүгээр хоолойгоо зайлдаг юм. Ойр орчмын хүмүүс ийм ургамал, үндэс надад үргэлж байдгийг мэддэг учраас над дээр дандаа ирдэг. Гэрт ийм эм дандаа байх нь өөрт хэрэггүй ч бусдад хэрэг болно. 

	— Энэ хавьд эмийн сан байдаггүй юм уу? гэж Хортенза асуув. 

	— Энд байхгүй. Эндээс цаг шахам явах зайтай газар бий. Гэхдээ эмийн сан энд байлаа ч гэсэн хэрэггүй шүү дээ. Эм бол үнэтэй хоол. Бид өөрсдөө хоолоо хийж чаддаг байж үнэтэй эм худалдаж аваад яах юм бэ? — Эмч та нарт эм яаж найруулахыг хэлж өгдөг юм уу? — Үгүй, өвдөх болгондоо хүн яаж эмчид очих вэ дээ? Эмч эндээс цаг хэртэй явах зайтай газар бий. Эмчид очсон хүн бас хагас өдөр хүлээж зогсоно. Тэгэхлээр гэртээ өөрөө аргалах эм дом байхгүй бол тэр хугацаанд хүн үхэж ч болно. Тэгээд эмчид очихлоор элдэв янзын эм, шархны боолт, хануур хорхой гээд хүн учраа олохооргүй олон янзын юм өгдөг учир түүнээс нь болоод өвчтөн улам ядарч доройтно. Би эмчид итгэдэггүй. Хэрэв өөрөө юм уу, хүүхдээ өвдвөл өөрийнхөө цуглуулсан ургамал үндсээр болгоод л байдаг. Харин өөр бусад хүн өвдвөл эмч дууд гэж би хэлдэг юм. Хүн амьд явах ёстой бол эмчгүй ч эдгэрнэ, үхэх цаг нь болсон бол эмийн сан байгаад ч тус болохгүй. — Та нар дандаа эмийн ургамал авч яваа юм уу? гэж Хортензаг асуухад, — Үгүй Хортенза эгч ээ, бид баглаа хийхээр цэцэг авч яваа. Маргааш бурхны сайн өдөр. Манченка бид хоёр ёслолд оролцоно гэж Барунка хариулав. 

	— Би ч гэсэн бас оролцоно. Би Хэлатай хамт явна гэж Аделкаг хэлэхэд, 

	— Бид ч гэсэн бас явна гэж хүүхдүүд хашхиралдав. 

	— Тэр Хэла гэдэг чинь хэн юм бэ? гэж Хортенза асуув. 

	— Хотод, тэр дээрээ арслангийн зурагтай байшинд суудаг айлын охин гэхэд эмээ нь: — Тэр чинь зоогийн газар гэдэг юм байхгүй юу гэж засаж хэлэв. — Та ёслолын ажиллагаанд бас оролцох уу? гэж Барунка Хортензаас асуухад, — Тэгэлгүй яах вэ гэж Хортенза хариулаад ногоон дээр сууж Барунка, эмээ хоёрт цэцгээ тэгшлэхэд нь туслав. — Хортенза эгч та бурхны баярын өдрөөр ёслолд оролцож байгаагүй юм уу? гэж Барунка асуув. 

	— Үгүй. Харин Флоренц хотод асрагчийндаа байхдаа би нэг удаа эх дагинын баяраар ёслолд оролцож эх дагинад зориулсан сарнай цэцгийн баглаа барьж жагссан юм

	— Эх дагина гэдэг чинь юу юм бэ? 

	— Италид тэнгэрийн эх Марияг тэгж нэрлэдэг юм. 

	— Хортенза чи Италиас ирсэн юм уу? Итали гэдэг чинь манай цэргүүд амь үрэгдсэн тэр газар байх аа? гэж эмээ асуув. 

	— Тийм ээ. Харин миний төрсөн тэр Флоренц хотод танай цэргүүд байгаагүй юм. Тэнд манай өмсдөг тэр сийрсэн сайхан малгай хийдэг. Тариалангийн талбайд нь цагаан будаа, эрдэнэ шиш, уул толгодоор нь туулайн бөөр, чидун жимс, агар мод, лаврын шугуй, өнгийн цэцэг ургадаг цэлмэг цэнхэр тэнгэрийн орон. — Өө, би мэднэ. Хортенза эгч, танай өрөөнд тэр хотын зураг байсан, тийм ээ? Хотын дундуур өргөн гол урссан, голын хоёр талаар уул өөд барьсан барилгатай. Эмээ, тэнд ямар сайхан байшин, сүм дуган байсан гэж санана! Голын нөгөө талд дан цэцэрлэг, жижигхэн байшингуудтай. Тэр байшингуудын нэгний дэргэд нэг жаал охин тоглож, хажууд нь настай авгай байсан. Тэр бол Хортенза эгч асрагчтайгаа хамт байгаа юм. Биднийг шилтгээнд байхад та тэгж ярьсан биз дээ гэж Барункаг хэлэхэд Хортенза тэр даруй хариу дуугарсангүй, өвдөг дээрээ гараа тавиад гүн бодол болон сууснаа гүнзгий санаа алдаад, — Ох белла паариа! Ох хара амика! (Миний сайхан орон! Хайртай хонгор найз минь!) гэж аман дотроо үглэн сайхан хар нүдэнд нь нулимс гүйлгэнэв. 

	— Хортенза эгч та юу гэж хэлэв ээ? хэмээн сониуч Аделка очиж наалдан асуув. Хортенза охины толгойд толгойгоо наалдуулаад уйлахад нулимс нь хацрыг нь даган урсаж өвдөг дээр нь дусална. 

	— Хортенза өөрийн гэр, найз нөхдөө дурсаж байгаа байх. Төрж өссөн хотоо орхиж явахад ямар байдгийг хүүхдүүд та нар мэдэхгүй байна. Сүүлд нь сайн сайхан амьдарч явлаа ч гэсэн төрсөн газраа мартдаггүй юм. Та нар ч гэсэн үүнийг бас мэдэх л болно. Хортенза. тэнд төрөл садантай биз дээ? гэж эмээ асуув. — Надад мэдэх төрөл садан гэж огт байхгүй. Миний сайн асрагч, миний найз Жиованна одоо Флоренцэд сууж байгаа. Би түүнийгээ, мөн төрсөн гэрээ их санадаг. Харин гүнгийн хатагтай, миний сайхан ээж намайг удахгүй дахин Флоренцэд очиж үзнэ гэж хэлсэн. 

	— Гүнгийн хатагтай таныг тэр холоос яаж олж авсан юм бэ? гэж эмээ асуув. 

	— Гүнгийн хатагтай миний ээжийг сайн таньдаг, найзууд байсан юм. Миний аав Лейпцигийн дэргэд хүн шархдаад Флоренцэд гэртээ буцаж очсоны дараа хэдэн жил болоод шархныхаа улмаас нас барсан. Жиованна энэ тухай надад олон удаа ярьж өгсөн. Миний ээж үүнээс болж уй гашууд автагдаад удалгүй намайг ганцаар өнчрүүлж орхиод нас барсан. Энэ тухай гүнгийн хатагтай мэдмэгц манайд очсон. Хэрэв Жиованна надад эх шиг минь хайртай байгаагүй сэн бол намайг тэр даруй аваад ирэх байсан байх. Намайг тэнд гэрт минь үлдээгээд, Жиованнад мөнгө өгөөд орхиод ирэхэд нь намайг өсгөж хүмүүжүүлсэн. Намайг том болоход хатагтай энд өөр дээрээ авчирсан. Би хатагтайг өөрийнхөө төрсөн эх шигээ хайрладаг!

	— Өөрийг чинь ч төрсөн охин шигээ л хайрладаг шүү дээ! Би танай шилтгээнд очихдоо энэ бүх байдлыг ажиж мэдсэн. Хатагтай их сайн хүн байна лээ. Өө бас Кудрновицын тухай хэлэхээ мартчихсан байна. Барунка тэдэнд танай илгээсэн мөнгийг аваачиж өгөхөд нь тэд баярласандаа болоод дээврээ мөргөх шахтлаа дэвхэрцгээсэн гэнэ. Тэгээд өвгөнд нь ноёны эдлэн газрыг харах манаачийн ажил олгож, хоёр дахин илүү хөлс төлөх болсонд яаж баярласныг илэрхийлэх үг ч олдохгүй байна. Тэд гүнгийн хатагтай та хоёрын төлөө үхэн үхтлээ мөргөж явах болно гэж эмээг ярихад Хортенза: 

	— Эмээ, тэд энэ бүгдийн төлөө таны хэлсэн үгэнд л баярлах ёстой гэхэд, — Миний хэлсэн үгийг хүлээж авч ажил болгох сайн санаа байгаагүй сэн бол ямар тус болох юм бэ? гэж эмээ хэлэв. 

	Цэцгээ ялгаж дуусаад эмээ хүүхдүүдтэйгээ хамт замд гарав. 

	— Би та нартай замын уулзвар хүртэл явна гэж Хортенза хэлээд өвс идэж байсан мориныхоо жолоог авч: — Хүүхдүүдээ, та нар морь унаж үзэх дуртай бол нэг нэгээр чинь унуулаадахъя гэхэд хүүхдүүд баярлалдан хамгийн түрүүн Ян мордов. Ян их зоригтой байгааг эмээ хараад: — Чи яасан сэргэлэн юм бэ? гэнэ. Вилем айгаагүй дүр үзүүлсэн боловч Хортенза түүнийг морины нуруун дээр тавихад сандарсандаа чихээ хүртэл улайсан боловч Ян шоглож инээхэд нь биеэ барьж тайвшрав. Хортенза бас бяцхан Аделкаг хүртэл мориныхоо нуруун дээр тавиад хажуугаас бариад дагаж явав. Аделка охин их баяртай явсан боловч хоёр ах нь түүнийг дооглон: — Үлбийгээд яг сармагчин шиг сууж байна гэх зэргээр элдвээр хэлэхэд нь эмээ уурлаж зандран дуугүй болгов. Замын уулзвар дээр ирээд Хортенза өөрөө цагаан мориндоо мордож цэнхэр банзлынхаа урт хормойг дөрөөн дээгүүрээ доош унжуулан, хар бүрх малгайгаа бэхлэн бүчилж ташуураараа хүүхдүүд рүү дахин нэг зангаад «Аванти» (урагшаа) гэж чанга дуугарсанд морь нь моддын дундуур хараацай шиг давхин одов. Эмээ хүүхдүүдийнхээ хамт аажим явсаар хуучин цайруулах газар хүрч очив. 

	Маргааш нь тэнгэрт сүүтийх ч үүл үгүй цэлмэг сайхан өглөө байлаа. Байшингийн өмнө тэргэн дээр Ян, Вилем хоёр цагаан өмд, улаан хүрэм өмсөөд цэцгийн баглаа барьсан харагдана. Ноён Прошек сайхан морьдоо тойрон гялтганасан зоо, дэлийг нь илж бие болон тоногийг үзэж шалгана. Байсхийгээд байшин руугаа очиж цонхоор нь: — Та нар бэлэн болоогүй байна уу? Хөдөлцгөөж үзээч! гэж дуудахад: — Аав аа, одоохон одоохон! гэх дуу дотроос сонсогдоно. Одоохон гэснээс хойш нэлээд хугацаа өнгөрсний дараа байшингаас охидтой хамт Манченка, тэдний хойноос Прошкова авгай, эмээ, Бэтка, Ворша нар гарч ирэв. 

	— Та нар юмаа бүгдийг сайн шалга. Тахиануудаа очиж үз гэж эмээ зааварлана. Султан гэдэг нохой нь Аделкад эрхэлж, гартаа барьж явсан цэцгийг нь үнэрлэхэд Аделка хоёр гараа дээр өргөж, эмээ: 

	— Аделка ёслолд оролцохоор явж байгааг харахгүй байна уу? Муу тэнэг ээ! гэж нохойг хөөв. 

	Охидыг тэргэнд орж суухыг харсан Бэтка Воршад хандаж: 

	— Цэцэг шиг хөөрхөн байгаа биз! гэнэ. Ноён Прошек хөтөч Вацлавын дэргэд сууж жолооноос барин амаараа тамшаахад нь морьд толгойгоо хаялан тээрмийг чиглэж салхи шиг хурдлан давхилдав. Ноход хойноос нь дагаж гүйлдсэн боловч ноён Прошек зандарсанд дуртай дургүй буцаж гэлдрэн наранд шарж хэвтээд удалгүй хурхиралдав. 

	Хотод ямар сайхан бэ? Байшингийн дээгүүр модны мөчир босгож, хотын талбайн асарт хаалганы өмнүүр олон мод суулгасан нь шугуй шиг болжээ. Бүх замаар ногоон хивс дэвсжээ. Талбайн дөрвөн талд нэг нь нөгөөгөөсөө өрссөн сайхан шүтээн засаж, талбайн гол дунд гэгээн Ян Непомуцкийн хөшөөний ойролцоо ногоон гачуурын ёроолд богино голтой их буу зэхээстэй, түүний дэргэд бөөн хүүхэд цугларсан харагдана. Ноён Прошек тийш нь заагаад: — Тэндээс ёслолын буудлага хийнэ! гэж хүүхдүүддээ хэлэв. 

	— Би буудвал нь цочно! гэж Аделкаг хэлэхэд Манченка:

	— Чи юу боллоо гэж цочих юм бэ? Тэр чинь тавиур дээрээс аяга унахын дайтай л дуугарна шүү дээ гэж тайтгаруулсанд Аделка тиймэрхүү дуу гэртээ олонтоо сонссон болохоор тайвшрав. 

	Дээрээ цагаан арслангийн дүрс бүхий хаягтай том байшингийн дэргэд морь тэрэг ирж зогсов. Ноён Станицкий байшингийн довжоон дээр гарч ирээд хилэн малгайгаа авч эелдгээр мэндлэв. Түүний гэргий саарал малгай, богино торгон хүрэмтэй авгай бас гарч зочид руу мөн эелдэг инээмсэглээд бяцхан Хэла охиноо араар нь нуугдах гэхэд гараас нь татаж, нөгөө гараараа Аделкаг чангааж хоёулыг нь зэрэгцүүлж зогсоогоод: 

	— За ингээд зогсоцгоо. Та нар хоорондоо хэр адилхан байна! гэхэд нь эмээ: 

	— Яг л ихэр юм шиг байна гэв. Хоёр охин бие биеийнхээ өөдөөс харснаа ичимхийрэн дахин харцаа буруулцгаана. Ноён Станицкий ноён Прошкаг сугадаж аваад байшин руу эргэхдээ бусдыг мөн хойноосоо явахыг дуудаад: 

	— Жагсаал эхэлтэл хундага дарс амсаж жаал ярилцъя гэж хөгжилтэй хэлэв. Прошкова авгай хамт явсан боловч эмээ: 

	— Та нар дандаа л завтай байдаг улс. Харин би хүн олон болсон үед сүм рүү шахцалдаж орж чадахгүй. Хүүхдүүдтэйгээ энд үлдье гээд гадаа хүүхдүүдийн хамт үлдэв. Удалгүй булангийн цаанаас улаан хүрэм өмссөн хоёр хүүхэд, тэдний хойноос мөн хоёр хоёроороо цувран гарч ирэхэд, 

	— Тэд нар хүрээд ирлээ! гэж Ян хашхирав. 

	— Аделка, Хелена хоёроо жагсаалд явахдаа уначихгүйн тулд замаа сайн харж яваарай. Барунка чи эднийгээ эргэж харж яваарай. Хөвгүүд та нар томоотой явдаг юм шүү. Тэгээд сүмд орохдоо шүтээний өмнө очиж мөргөөрэй гэж эмээ хүүхдүүддээ захина. Эмээгийн ийнхүү хүүхдүүдтэйгээ ярьж байхад сургуулийн хүүхдүүдийг дагуулсаар багш хүрээд ирэв. 

	— Ноён багшийн амрыг айлтгая! Би танд дахиад хэдэн хүүхэд аваад ирлээ. Та эд нартай жаахан тэвчиж үзээрэй гэж эмээ хөгшин багшид хандаж хэлэв. 

	— Тэгвэл сайн хэрэг. Эмээ, би энд том жижиг олон хүүхэдтэй болоод байна гэж багш хүүхдүүдийг эрэгтэй, эмэгтэйгээр нь эгнүүлэн зогсоож хэлэв. 

	Эмээ сүмийн хаалганы ойролцоо хуучин хөршүүдийнхээ хамт үлдэж хүүхдүүд шүтээний дэргэдүүр эгнэн зогсоцгоов. Гурван удаа хонх дуугарахад хүмүүс сүм рүү хуйлран орж лам нар шүтээн рүү очиж мөргөл эхлэв. Прошковын охид алга хавсран шүтээн рүү ширтэн зогссоноо толгойгоо өндийлгөн эргэн тойрноо хартал дээр тусгай гаргасан байранд Хортенза сууж байхыг хараад инээмсэглэцгээв. Гэтэл Хортензын ард ээж, аав хоёр нь зогсож байснаа тэднийг хараад шүтээн рүү харж зогс гэж зангав. Аделка охин тэр дохиог нь ойлгохгүй Хортензын аав руу харж инээмсэглэсээр байсан тул Барунка хувцаснаас нь татаад:

	— Шүтээн рүү хар! гэж шивнэв. 

	Дараа нь хүмүүс цувран жагсаалаар хөдлөв. Хамгийн түрүүнд эрэгтэй хүүхдүүд, дараа нь охид барьсан цэцгээ зам дээгүүр дэвсэн цацаж, араас нь гүн, тэдний гэр бүлийнхэн, хотын ноёд дээдэс, ойр орчмын нэр хүндтэй хүмүүс тэдний хойноос хот, хөдөөгийн жирийн хүмүүс, тэдний дунд эмээ бас дагалдан явлаа. Хүмүүсийн толгой дээгүүр янз бүрийн туг далбаа намиран, сангийн үнэр цэцгийн үнэртэй холилдож, олон янзын хонхны дуу агаарт хангир жингэр цуурайтна. Жагсаалд оролцож чадаагүй хүмүүс байшингийн хашлага, цонхон дээрээсээ сонирхон харах ажээ. 

	Олон янзын гоё ганган хувцас өмссөн энэ эрээвэр хураавар хүмүүсийн жагсан явааг харахад үнэхээр нүд баясам ажээ. Тэдний дотор сайхан хувцасласан хүүхдүүд, хээнцэр ганган цацаг унжуулсан ноёд дээдэс, бас орчин үеийн шинэ загварын хувцастай эрэгтэй, эсвэл бүр тавиад жилийн өмнөх хувцсаа өмссөн энгийн даруу харчуул юм уу, хээ угалз хатгасан хүрэмтэй залуу, өсгийгөө хүрсэн урт цувтай ахимаг насны эр зэрэг олон янзын хүн холилдон явна. Нэг үгээр хэлэхэд Станицкийн байшингийн дээрх хаягаар нь зоогийн газар гэдгийг танихтай адил хүмүүсийн хувцсаар тэдний зан байдал, эрхэлсэн ажил, хөрөнгө чинээний байдлыг таньж болох ажээ. Жишээ нь хөрөнгөтнийг гар урчуудаас, албан хаагчийг тариачнаас ялгахаас гадна өмссөн хувцасных нь хэлбэр маягаар хэн нь хуучин зан заншлаа хадгалж явдаг юм уу, эмээгийн хэлдгээр сүүлийн үеийн шинэ юм болгоныг шүүрэн авч дуурайж явдаг болохыг танихад амархан ажээ. 

	Эмээ хүүхдүүд ямар нэг хэрэг таривал ойрхон байж зохицуулахын тулд шүтээний зүг цаг алдалгүй ажиглана. Гэхдээ зөвхөн Аделка ёслолын буудлага буудах бүрд цочин сандарч, чихээ даран нүдээ аньж байснаас бусдаар бүх юм тайван өнгөрчээ. 

	Ёслолын ажиллагаа дууссаны дараа эмээ хүүхдүүдээ дагуулан морь тэрэг нь хүлээж байгаа зоогийн газар луу авав. Кристина охин сүмээс зэрэг гарч явахад эмээ: 

	— Манайхан эндээ үдийн хоол идэхээр үлдэх учир манай тэргэнд зай их байгаа. Хамт явъя гэв. 

	— Та нартай явмаар л байна. Танай охидтой хамт явах би дуртай байна гэж Кристина хэлсэн боловч охидыг гэрт нь хүргэхээр хүлээцгээж байгаа залуучуудын зүг хараад байв. Тэдний дунд нарс шиг өндөр нуруутай, нүдэнд дулаахан нэгэн залуу хэн нэг хүнийг эрээд байгаа бололтой эргэн тойрон харж байтал Кристиний харцтай тулгарангуут хоёулыг нь нүүр зэрэг улайв. Эмээ Хелена охиныг ээжид нь хүргэж өгөхөд Станицкийн авгай тэднийг нарийн боовоор, эмээг дарсаар дайлж хэсэг саатуулав. Зоогийн газар дан эрэгтэйчүүд байсан учир Кристина дотогшоо орсонгүй. Тэгэхэд нь эмээ Кристинад дарс хийгээд аваачиж өгөх гэтэл өнөө өндөр залуу нь урьтаж гүйгээд эмээгээс түрүүнд дарс аваачаад өгчээ. Кристина нэрэлхээд уухгүй гэсэн боловч өнөө залуу: 

	— Чи миний гараас авахгүй гэж байгаа юм уу? гэж гоморхсонд хундагыг нь бушуухан аваад түүний эрүүл мэндийн төлөө ерөөгөөд уучхав. Эмээ тэдэн дээр ирээд учиртайхан инээмсэглэн өнөө залууд:

	— Мила, чи яг дуудсан юм шиг хүрээд ирлээ. Би энэ залуучуудын хэнийг нь хамт авч явъя даа гэж бодож байсан юм. Би Ян юм уу, өөр олигтой хүн хамт явахгүй бол энэ догшин морьдыг хөллөж явахаасаа айдаг юм. Хөтөч Вацлав их ширүүн давхидаг. Чи бидэнтэй хамт яв гэж хэлэхэд:

	— Би хамт явах дуртай байна гээд мөнгөө төлөхөөр босоод явав. Хүүхдүүд Хэла охин, Станицка авгай ээж аавтайгаа салах ёс гүйцэтгээд тэргэндээ суув. Кристина тэдэнтэй хамт суугаад Мила гэдэг залуу нь хөтөч Вацлавын дэргэд үсрэн суугаад тэд хөдөлцгөөв. Морь тэрэг гудамжаар давхиж өнгөрөхөд тэнд явсан залуучууд хараад: — Милаг харав уу, их мундаг явж байх чинь! гэж хойноос нь хашхиралдана. 

	— Тэгэлгүй яах вэ, гайхуулах юмтай яваа юм чинь! гэж Мила хариулаад ар тийшээ эргэн нүд ирмэв. Милагийн хамгийн дотнын найз залуу нь малгайгаа авч дээш нь чулуудаад: 

	— Хайр гэж хаанаас ирдэг юм бэ? Ууланд ургадаггүй, талд тарьдаггүй тэр хаанаас ирдэг байна? гэж дуулахад морь тэрэг гэрийн зүг яаран давхисан учир тэд сүүлчийн нь мөрийг сонссонгүй өнгөрчээ. 

	— Та нар сүмд байхдаа мөргөсөн үү? гэж эмээ хүүхдүүдээс асуухад Ян: — Би ч мөргөсөн л дөө. Харин Вилем мөргөөгүй байх аа гэв. — Эмээ, түүнд битгий итгэ. Би үргэлж маани уншиж мөргөөд байсан. Харин Ян намайг хажуугаас хатгаад замд саад болоод байсан гэж Вилем хэлэв. Тэгэхэд нь эмээ ууртайгаар толгой дохиод: 

	— Ян чи ер нь сүсэггүй хүүхэд шүү. Энэ зун чиний тухай гэгээн Микулашт гомдол мэдүүлэхгүй бол болохгүй нь гэхэд хажуугаас нь Аделка: 

	— Чамд боодолтой бэлэг олдохгүй шүү гэв. 

	— Нээрэн хэдхэн хоногийн дараа Яны баярын өдөр болох нь байна шүү гэж Кристиний хэлэхэд Ян юу ч болоогүй юм шиг: 

	— Чи надад ямар бэлэг өгөх вэ? гэж асуув. 

	— Чамайг ийм зүггүй болохоор чамд нэг том саваа бэлэглэнэ гэхэд Ян: 

	— Би тийм бэлэг авахгүй гээд царай нь хувирсанд бусад хүүхэд түүнийг шоолон инээлдэв. 

	— Чи ямар бэлэг авдаг вэ? гэж Барунка Кристинаас асуухад, 

	— Юу ч авдаггүй. Манайд тийм заншил байхгүй. Зөвхөн ноёд баячуул л бэлэг өгөлцдөг. Харин би нэг удаа нэг багшаас баярын бичиг авсан юм. Одоо тэр бичиг миний номын завсар бий гээд номоосоо эвхээстэй бичиг гаргав. Тэр бичиг шүлэглэж бичсэн бөгөөд эргэн тойронд нь сарнай цэцгийн баглаа зураад дурсгалын цэцэг сүлбээ зүүгээр хатгасан байв. 

	— Би энэ бичгийг сарнай цэцэг зурсанд нь хадгалж явдаг юм. Тэрнээс биш энэ шүлгийг би тэртэй тэргүй ойлгодоггүй. 

	— Тэр шүлэг чинь чехээр бичээгүй юм уу? гэж эмээ асуув. 

	— Чехээр л бичсэн л дээ. Гэхдээ хэтэрхий чамирхсан хэллэгтэй. Тэр шүлэг яаж эхлэхийг сонсоод үз л дээ. Хатагтайн үрчилсэн үр, хонгорхон чи минь сонс! гэж бичжээ. Би энэ солиорсон үгийг нь огт ойлгодоггүй юм. Би ямар үрчлүүлсэн биш дээ. Аз болоход би өөрийн эхтэй хүн. Тэр лав номын солио туссан хүн бололтой. 

	— Охин минь тэгж бодож болохгүй. Тэр чинь гоц ухаантай, сургуульд байхаасаа их юм мэддэг байсан, бидэнтэй эн зэрэгцэхгүй хүн шүү. Намайг Кладскад байхад бас нэг тийм номтой хүн байсан. Түүний гэрийн эзэгтэй (тиймэрхүү номын хүмүүс гэрлэдэггүй гэдэг) манайд дандаа ирж их үглээ хачин зантай хүн гэж ярьдаг байсан. Сохор номин шиг өдөржин гэрээс гарахгүй номоо шагайгаад, Зузанка л хоолоо ид гэхгүй бол өдөржин хоол идэхээ мэдэхгүй суудаг сан. Хэрэв Зузанка энэ тэрийг түүнд сануулж хэлэхгүй бол бүх юмаа умартана. Өдөр бүр нэг цаг салхинд гардаг боловч зожиг болохоор зөвхөн ганцаараа явна. Түүнийг гадагшаа гарахаар нь би заримдаа Зузанка дээр гүйж ордог сон. Тэр амтлаг дарсанд дуртай, би архины төрлийн ундаанд дургүй хэр нь Зузанын санаанд нийцүүлж нэг хундага хамт уудаг байлаа. Тэгээд Зузанка надад: 

	— Манай өвгөн мэдэж болохгүй. Тэр зөвхөн ус уудаг, заримдаа усан дээр дусал төдий дарс хольдог юм. Тэгээд надад дандаа ус бол хамгийн сайн ундаа гэж хэлдэг болохоор би бас л ус уудаг. Тэр, намайг эрүүл байгаасай гэж бодсондоо л тэгж хэлдэг. Хүн зөвхөн амьд явахын тулд идэж уух ёстой гэж үздэг. Өөрөө тэр ходоодоо номоор дүүргэсэн хүн. Түүнд нь би баярлаж явдаг гэж дандаа ярьдаг сан. 

	Зузанка намайг нэг удаа өрөөндөө дагуулж оруулсан чинь тэнд хураалттай түлээ шиг олон ном байсан, 

	— Мадленка, чи харав уу? Энэ бүх номыг манай өвгөн толгойндоо хийсэн хүн шүү дээ. Үүнээс болоод толгой нь дүйрчхээгүйд би гайхдаг юм. Хэрэв би хажууд нь байж бага хүүхэд шиг үргэлж харж байхгүй бол юу болохыг бүү мэд. Орноос нь үргэлж ухаан зарж байхгүй бол энэ номуудаасаа өөр юу ч ойлгодоггүй хүн. Тэгээд бас түүнтэй тэвчээртэй байхгүй бол болохгүй. Гэхдээ хааяа би түүнийг загнаж зандардаг. Харин тэр хариуд нь үг ч дуугарахгүй өрөвдмөөр байдаг юм. Заримдаа бүр тэвчиж болмооргүй үед хашраах хэрэгтэй болдог. Мадлена чи юу гэж бодно, нэг өдөр тэр өрөөндөө гахайн хороо шиг хог шороондоо дарагдсан байхад нь орж шүүрдэх гэтэл оруулахгүй байхгүй юу. Хэрэв хүн орж тийм эмх замбараагүй байхыг харвал миний нэртэй холбоотой. Тиймээс, би зав зайг нь олж сайн цэвэрлэе гэж бодоод нэг сайн танилд нь түүнийг саатуулж байгаарай гэж гуйгаад, байхгүй хойгуур нь бүх юмыг нь сайн угааж цэвэрлэж гэрэл гэгээтэй болгосон юм. Гэтэл тэр ямар хүн гэж санана! Гурав хонотол өрөөг нь угааж цэвэрлэснийг мэдээгүй байсан. Өрөө нь нэг л илүү саруул болсон юм шиг, гэхдээ саруул байхгүй ч яах вэ дээ гэж бодсон гэж байхгүй юу. Тийм хачин хүний эвийг олж чаддаг байх хэрэгтэй юм гэж надад ярьж билээ. Намайг тэднийд очих бүрд Зузана өвгөнийхөө талаар ямар нэг гомдол ярьдаг боловч түүнээсээ түр зуур ч хагацаж чаддаггүй байсан. Нэг өдөр өвгөн нь салхинд зугаалахаар гарч таньдаг хүнтэйгээ тааралдаад тэр Крконошийн уул өөд явж байна. Хамт яваад удахгүй эргэж ирье гэхлээр нь дагаж алга болчхоод Зузаныг их айлгасан шүү. Зузанка өдөржин хүлээгээд шөнө болтол ирэхгүй болохоор нь уйлсаар манайд гүйж ирсэн. Тэгээд өглөө нь түүний явсныг сая мэдээд учиргүй уурласан. Өвгөн нь зургаа хоноод иртэл нь өдөр бүр хоолыг нь хийгээд байсан. Гэртээ эргэж ирснийх нь дараа манайд ирээд: 

	— Түүнийг загнасан чинь юу гэж хариулсан гэж бодно. “За, за битгий хашхир. Би зугаалж явж байгаад Снешкад түр саатлаа. Тэгээд л түргэн эргэж ирж чадсангүй” гэж байхгүй юу гэж ярив. Бас нэг удаа өвгөн нь бичсэн ном гэж хэдэн ном авчирч өгөөд биднийг унш гэв. Миний талийгаач Ержи ном сайн уншдаг байсан учир тэр номыг нь уншсан боловч бид юу ч ойлгоогүй. Тэгэхэд Зузанка: — Ийм ном уншиж ойлгохын тулд толгойгоо ажиллуулахад сайн байдаг юм! гэж хэлж билээ. Гэхдээ хотын хүмүүс түүнийг их хүндэтгэж, гүйцэгдэхгүй ухаантай хүн гэж ярилцдаг байсан юм. 

	— Би тэр Зузанка шиг эрдэмтдийн бичсэн юм ойлгодоггүй болохоор огт сонирхдоггүй. Харин сайхан дуу чагнах, эмээ таны яриаг сонсоход надад илүү тааламжтай байдаг. Эмээ та Улаан уулын Барла гэдэг эмэгтэйн зохиосон дууг сонссон уу? гэж Кристина асуухад: — Охин минь, тэр наргиан цэнгээний дуунуудыг тогтоохоо ч больсон, сонирхохоо ч байсан шүү дээ. Дуу сонсох сон гэж явсан цаг минь аль хэдийнээ өнгөрчээ. Одоо зөвхөн мөргөлийн дууг дуулдаг болсон гэж эмээ хариулав. 

	— Кристина, тэр ямар дуу зохиосон юм бэ? гэж Манченка, Барунка хоёр асуув. 

	— Би та нарт зааж өгье. Ингэж эхэлдэг: “Царсан дээр суугаа шувуу юу гэж дуулна вэ” гэв. 

	— Кристина, чи манайд өнөөдөр очихдоо надад энэ дуугаа дуулж өгөөрэй гэж Мила хэлэв. 

	— Хоёр удаа дуулж өгсөн ч болно. Биднийг гүнгийн эзэмшил газар ажиллаж байхад Барла ирж бас хамт ажилласан. Тэгээд амарч байхдаа Анча Тиханцовиц түүнээс: 

	— Барла бидэнд дуу зохиогоод дуулж өгөөч! гэж хэлэхэд нь хэсэг бодож сууснаа инээмсэглээд: 

	— Царсан дээр суугаа шувуу юу гэж дуулна вэ? Хүүхний царай хувирсан нь хархүүтэй болсных бололтой гэж хэлэхэд нь Анча өөрийг нь шоглож дууллаа гэж бодоод уурласан юм. Гэтэл Анча өнөө Томшагийн эхнэр болох гэж байгаа. гэнэ. Барла үүнийг мэдэнгүүтээ үгээ өөрчлөн засаж:

	— Дуугүй, шувуухай минь, дуугүй бай. Чи худлаа хэлжээ. Би ч гэсэн хархүүтэй. Гэхдээ царайгаа хувиргаагүй гэж их сайхан ая оруулан дуулсан нь бидэнд их таалагдсан. Жернов хотын охид энэ дууг мэдэхгүй. Тэд одоо л сонсох байх гэж Кристина нэмж хэлэв. Манченка, Барунка хоёр шинэ дууны үгийг бичиж авч явах зуур морь тэрэг шилтгээний өмнүүр гарав. Шилтгээний гол хаалганы өмнө намхавтар туранхай биетэй, хар хувцас өмссөн хамгийн залуу зарц нь нэг гараараа хар сахлаа илж, нөгөө гарынхаа эрхий хуруугаар хүзүүнээсээ зүүсэн алтан оосроос дэгээдэж хуруундаа зүүсэн бөгжөө ил гарган гайхуулж зогсоно. 

	Морь тэрэг хажуугаар нь өнгөрөөд болжмор харсан муур шиг нүд нь сэргээд Кристиний зүг эелдгээр инээмсэглэн даллав. Эмэгтэйчүүд тэр зарцыг ойшоож харсан ч үгүй, Мила дургүй нь хүрсэн байдалтай малгайгаа дух руугаа дарав. — Би тэр Талианыг харахаас чөтгөр харсан минь дээр санагддаг гэж Кристинаг хэлэхэд:

	— Тэр чинь охид зангаараа явбал очиж оролдох гээд отож байгаа хэрэг. Тэр нэг удаа Жлицед бүр хөгөө тарьсан. Тийшээ хөгжим сонсох, бүжиглэхээр очоод тэнд байсан хамгийн сайхан охидыг уулзахаар зорьж ирсэн юм шиг л салахгүй дагаад байсан. Гэтэл чехээр ярьж чадахгүй зөвхөн сайкан күүкэн, би кайртай гэсэн хэдэн үг л тогтоосон юм билээ гэж Милаг ярихад, Кристина: — Нэг удаа зоогийн газар над дээр ирж бас л тэгж шулганаад байхаар нь чамд дургүй гээд хэд дахин хэлчихмээр санагдсан ч гэсэн амнаас үг гарахгүй байсан. Гэхдээ залуучууд түүний тоосыг нь сайн гөвж өгсөн л дөө. Намайг байгаагүй бол бас нэлээн сайн балбуулах байсан юм гэхэд Мила толгой сэгсрээд: — Болгоомжтой явахгүй бол ч өөр нэг газар дахин зодуулах байх шүү гэж хэлэв. 

	Сүйх тэрэг зоогийн газрын өмнө ирж зогсоход Кристина баярласнаа илэрхийлээд Милад гараа өгөхөд Мила тэрэгнээс буухад нь туслав. — Дахиад ганцхан үг сольё. Ирэх баяраар Улаан уулынхан, мөн Жернов тосгоныхон хаашаа явахыг нь чи мэдээгүй биз? гэж эмээ асуухад, — Улаан уулынхан найм есөн сарын баярт, Жернов тосгоныхон Марианы баярт дандаа оролцдог. Энэ жил бас л тэгэх биз. Би ч явна гэж Кристина хариулав. 

	— Би бас явна гэж эмээг хэлэнгүүт Барунка, Манченка нар: — Бид бас явж оролцоно гэцгээв. Бусад хүүхэд мөн адил баярт оролцоно гэсэн боловч Барунка тэднийг гурван миль газар явган явж чадахгүй байж гээд дуугүй болгов. Дараа нь хөтөч Вацлав морьдоо гуядаж, эхлээд тээрмийн газар хүрч Манченкаг буулган, эмээ тээрэмчний авгайд зориулсан цэцгийн баглаагаа үлдээгээд гэрийн зүг явцгаав. Гэртээ ойртон очиход Султан, Тирл гэдэг хоёр нохой нь давхилдан ирж эмээг эргэж ирсэнд учиргүй баярлалдан тогтож чадахгүй гүйлдэнэ. Эмээ морь тэргээр явахдаа омголон морьд давхилдаж унагаана гэж айдаг болохоор явган явах илүү дуртай ажээ. Тиймээс ч эмээ эсэн мэнд гэртээ эргэж ирсэндээ баярлана. 

	Бэтка, Ворша хоёр байшингийн хашлага дээр зогсоод хүлээж байлаа. Эмээ хүүхдүүдээ аваад дотогшоо ороход аманцар Бэтка: — Вацлав, надад авчирсан цэцгийн баглаа чинь хаа байна аа? гэж хөтчөөс асуусанд: — Бүсгүй гуай, би тэр цэцгээ хаана орхисноо аль хэдийн мартжээ гэж инээмсэглээд морио гуядан давхиж одов. Тэгэхэд Ворша, Бэткагийн гараас чангаагаад:

	— Чи түүнтэй битгий ярь. Хэлсэн амандаа хүрдэггүй гэдгийг нь мэддэггүй юм уу, гэв. Эмээ шинээр авчирсан цэцгийн баглаануудаа цонхны завсар зургийн жаазнаас өлгөөд өнгөрсөн оныхыг нь гал руу хаяв. 

	Эмээгийн өрөөнд цэцэрлэг шиг сарнай, монос зэрэг өнгө бүрийн сайхан цэцэг, царс модны навч газар сайгүй дүүрэн тавьжээ. Барунка Манчинка хоёр цэцгийн цоморлог баглаж, Цилка дугуй цэцгийн том титэм томж сууна. Ханзны дэргэдэх вандан дээр Аделка охин ах нартайгаа суугаад оньсого таалцана. 

	Тэдний гэр бүлд хамгийн их тэмдэглэдэг святояны баярын өмнөх орой ажээ. Энэ өдөр ноён Прошка хамгийн дотынхоо найзуудыг урьж зочилдог заншилтай юм. Тийм ч учраас тэр өдөр тэднийхэн хөл хөдөлгөөн ихтэй байлаа. Ворша бүх юмныхаа тоосыг арчиж, Бэтка тахианы мах жигнэж, хатагтай Прошкова нарийн боов хайрах бөгөөд эмээ зуурсан гурил шалгаж, гурилаас зуух руу, зуухнаас жигнэж буй тахианы махыг үзэхээр явах нь юм болгонд оролцох хэрэгтэй ажээ. Ян зүгээр суулгахгүй байна гэж эмээд Барунка гомдол мэдүүлэн гадаа гаргасанд, гадаа гарсан хойноо хөлд тээгэлдэж саад хийлээ гэж Бэтка, Ворша хоёр гомдол гаргана. Гэтэл Вилем эмээгээ байн байн дуудаж, Аделка хормойноос нь чиргүүлэлдэж боорцог нэхэн, гадаа тахианууд нь байрандаа орох гэж шуугилдана. Энэ бүхнийг сонссон хөөрхий эмээ: — Би энэ бүхнийг ганцаараа зохицуулж амжихгүй байна шүү дээ гэж гомдол гаргана. Гэтэл Ворша: — Ноёнтон ирж явна! гэж мэдэгдэхэд бүгдээрээ хийж байсан юмаа хумхиж, нуух ёстой юмаа нуугаад эмээ хүүхдүүддээ: — Аавдаа хамаг нууц юм ярьчихаж болохгүй шүү гэж захина. Эцэг нь гадаагаа хүрээд ирэхэд хүүхдүүд угтан гүйлдэж гарсан боловч ээж нь юу хийж байгаа тухай асуухад нууцаа задлахгүйгээр юу гэж хэлэхээ мэдэхгүй гайхан зогсоно. Гэтэл аавын эрх Аделка гүйн очиж гар дээр нь суугаад: — Ээж нарийн боов хайрч байгаа. Маргааш таны баяр шүү дээ гэж чихэнд нь шивнэв. 

	— Гайгүй чи, ингэж хэлснийхээ төлөө сайн зодуулна даа гэж ах нар нь хэлээд ээждээ ховлохоор гүйлдэв. Аделка нүүр нь улайгаад сандарч байснаа уйлж гарав. — Миний хүү битгий уйл. Миний баяр болж, ээж нь боов хайрч байгаа гэдгийг би тэртэй тэргүй мэднэ шүү дээ гэж аав нь тайтгаруулна. Аделка ханцуйгаараа нулимсаа арчаад, хөвгүүдээ дагаад ирж яваа ээж рүү эмээсэн байдалтай харна. Гэвч ээж нь ирээд Аделка ямар ч нууц зүйл задруулаагүй гэдгийг ах нарт нь хэлж өгөв. Харин аав нь сонссон юмаа сонсоогүй болж, харсан зүйлээ хараагүй хүн болж байдгийг ойлгохдоо тэдний гурван хүүхэд ихэд гайхжээ. Оройн хоол дээр Барунка дүү нарыгаа нууц зүйлийг бүгдийг задруулчихаас болгоомжлон хажуугаас нь хатгаж, нүдээрээ ирмээд байсан учир дараа нь Бэтка энэ чинь үнэндээ нууц юм байхгүй бүгд «дэмий хоосон яриа» гэж тэднийг шоглоно. 

	Эцэст нь бүх юмаа бэлтгэж дуусгаад зарц нар унтахаар хэвтэж зөвхөн эмээ ганцаар үлдэн байшин дотуур ийш тийш аяархан явж мууруудаа байранд нь оруулж хаагаад, зуухан доторх цогийг унтраана. Бас гадаа зууханд гал түлснээ санахдаа тэнд бас унтраагүй цог үлдсэн байж юу магад хэмээн өөрийнхөө болгоомжтойд үл итгэн ямар боловч дахин шалгаж үзэхээр гарч явна. 

	Султан, Тирл гэдэг хоёр нохой нь гадаа хэвтэж байснаа эмээг гарч ирэхэд гайхсан янзтай харна. Эмээ ийм орой гадаа гардаггүй ажээ. Эмээ очиж толгойг нь илэхэд ноход баярлалдан тойрч шүргэнэ. — Та нар хулгана отож байв уу? Хулгана барьж болно. Харин малын байр луу л орж болохгүй шүү гэж хэлээд цааш явахад ноход хойноос нь дагалдан явав. Эмээ зуух онгойлгож хутгуураар үнс онгичиж үзээд унтраагүй цог харагдахгүй болохоор зуухаа хаагаад буцаж явав. Эмээ гадаа вандан сандлын дэргэдэх өндөр царсны дэргэд очиж дээшээ харж зогсов. Тэгээд мөчрүүдийн завсраас шувуу аяархан шулганах, хошуугаараа мод тоншихыг сонсоод: — Ямар нэг юм ярилцаж байна гэж аман дотроо үглээд цааш явав. Эмээ юунаас болоод цэцэрлэг дотор зогсов? Цэцэрлэг доторх бутан дунд байдаг хоёр алтан гургалдайн жиргэхийг сонсох гэсэн юм болов уу? Голын хаалтын тэртээгээс сонсогдох Викторкийн гунигтай дууны аяыг сонсож байна уу? Эсвэл уулын бэлээр амьд од шиг гялалзан байгаа галт цохнуудын нисэхийг харж зогсоно уу? Уулын бэлийн нуга дээгүүр хөнгөн цагаан үүл мэт будан манан эргэлдэнэ. Тэр бол зүгээр нэг манан биш ойн савдгийн охид мөнгөн цагаан хөшгөөр өөрсдийгөө халхлан сарны гэрэлд бүжиглэж байдаг гэж хүмүүс ярилцдаг бөгөөд эмээ ч тэгж итгэдэг ажээ. Гэтэл тэдгээрийн аль нь ч биш байжээ. Эмээ зөвхөн тээрэм тийш үргэлжилсэн нуга руу л ширтэн харж байлаа. Тээрмийн тэртээх зоогийн газрын тэндээс цагаан алчуур нөмөрсөн эмэгтэй хүн гарч горхи гатлан нуга руу гүйх нь үзэгдэв. Тэр эмэгтэй модны дэргэд зогсоод гөрөөс мэт чимээ чагнаж байснаа задгай нуга руу ил гарч ирээд цэцэг түүж эхлэв. Эргэн тойронд алтан гургалдай жиргэх, тээрэм нүргэлэх, голын долгио шаагихаас өөр чимээ анир сонсогдохгүй байлаа. Эмэгтэй цагаан алчуураар баруун гараа ороогоод есөн өнгийн цэцэг тастан авч цэцгийн баглаа болгож гүйцээгээд эргэж ч харалгүй зоогийн газрын зүг гүйгээд явчхав. — Тэр Кристина байна. Сватояны баярт зориулж цэцгийн баглаа бэлтгэх гэж байгаа нь тэр. Тэр залуудаа хайртай гэдэг нь илт байсан юм гэж эмээ аман дотроо үглэн охины хойноос нүд салгалгүй ширтэж зогсоно. Тэр охин харагдахгүй болсноос хойш эмээ хэсэг зуур бодлогошрон зогслоо. Түүнд урьдын явдал нь дурсан санагджээ. Нүдний нь өмнө нуга тал, уулын тосгон үзэгдэх шиг болж, хэзээ ч мартагдахгүй тэр нэгэн сартай шөнө, од мичид яг хэвээрээ тодхон бодогдоно. Харин ялгаатай нь тэр үед сватояны баярын шөнө есөн янзын цэцэг тастаж явахдаа эмээ нь залуухан охин байжээ. Тэр үед ямар нэг хүн ид шидийн хүчээр хувь заяанд нь саад хийхээс айж байсан нь хүртэл санагдаж, өөрийн нь өрөө, орон дээрх цэцгэн хээтэй дэр, түүний доор хийсэн цэцгийн баглаа нь хүртэл үзэгдэх шиг болно. Тэр шөнө хувь заяагаа холбох хархүүгийнх нь дүрийг үзэгдүүлэх тийм зүүд хайрлахыг бурхан тэнгэрээс гуйж байснаа бас дурсан санав. Хувь заяагаа даатгасан тэр цэцгийн баглаадаа найдсан найдлага нь талаар болоогүй ажээ. Өндөр нуруутай, цагаан цайлган, шулуун шударга байдалтай хархүүг тэр шөнө зүүдэндээ үзсэн нь хорвоод хосгүй санагдах хань нь байсан аж. Тэгээд Ержитэйгээ хэр зэрэг түргэн учрахаа үзэж мэргэлэхийн тулд нар гарахаас өмнө алимын мод давуулан цэцгийн баглаагаа чулуудахаар өглөө эрт учиргүй яаран гарч байсан гэнэн залуу насныхаа явдлыг санахдаа инээмсэглэнэ. Гэтэл цэцгийн баглаа нь алимын мод даваад хол очиж унасан нь Ержитэйгээ мөд уулзахгүйн тэмдэг боллоо хэмээн нар гартал цэцэрлэг дотроо уйлж сууснаа бас санав. Эмээ гүн бодолд автан зогсож, өөрийн эрхгүй алга хавсран наманчлаад, тэнгэрт түгэх оддын зүг, ширтэн, Ержи минь хэзээ хоёулаа уулзах бол оо? гэж аяархан асуухад сэвэлзэх салхи цонхийсон царайг илэн өнгөрөх нь үүрд хагацан одсон ханийнх нь сүнс үнсээд авахын адил санагдах ажээ. Эмээгийн бие дагжиж, гараараа загалмайлан наманчлахад алгаа хавсарсан гар дээр нь хоёр ширхэг нулимс бөмбөрөн унав. Хэсэг зогссоноо эмээ аяархан явж гэртээ оров. 

	Хүүхдүүд хот руу сүмд мөргөхөөр явсан эцэг эхээ хэзээ ирэхийг цонхоор ширтэн хүлээнэ. Эцэг нь тэр өдөр сүмд хурал хуруулж, эмээ өөрийнхөө Ян овогт олон үеийн бүх төрөл төрөгсдийнхөө төлөө мөргөл үйлдэхээр явжээ. Сайхан цэцгийн дугуй титэм, баяр хүргэсэн үгтэй бичиг, бэлэг сэлт цөмийг зэхэж бэлтгээд ширээн дээр тавьжээ. 

	Эмээ гар хумхих завгүй байсан боловч байн байн хаалга онгойлгон өрөө рүү шагайж: — Та нар томоотой байцгаа. Битгий зүггүйтээрэй гэж хэлээд дахин цааш явав. 

	Эмээ шинэ цэцэг түүж авахаар цэцэрлэг рүү очиж явтал Кристина алчуурт ороосон ямар нэг юм бариад гүйж явснаа эмээг хараад: — Өглөөний мэнд хүргэе, эмээ гэж мэндлэхдээ маш их баясгалантай байсанд эмээ ихэд сонирхон харав. — Охин минь, өнөөдөр чи сарнай цэцэг дэрлэж унтсан хүн шиг л өнгөтэй харагдаж байх чинь гэж эмээ инээмсэглэхэд Кристина: — Эмээ та зөв таалаа. Би дэрэн доороо дандаа цэцэг дэвсэж байгаа шүү дээ гэж хариулав. — Чи ойлгохгүй байна гэж үү дээ? Ямар ч гэсэн чамд онцгой баяртай үйл явдал тохиолдсон байх ёстой, тийм үү? 

	— Тийм, тийм эмээ гэж хэлснээ Кристина эмээгийн энэ үгийн цаад утгыг гэнэт ухааран нүүр нь улайв. 

	— Чи юу авч яваа юм бэ?

	— Би Еникт бэлэг авч явна. Тэр манай сэгсгэр тагтаануудад их дуртай. Тийм учраас би түүнд хэдэн дэгдээхэй аваачиж өгөх гэж явна. 

	— Хэрэггүй шүү дээ. Хайран юм биш үү гэж эмээг хэлэхэд: 

	— Яалаа гэж дээ, эмээ. Би хүүхдэд хайртай. Хүүхдүүд ийм юманд дуртай. Тэгэхлээр тэдэнд энэ дэгдээхэйнүүдийг өгье. Харин өчигдөр орой манай тэнд юу болсныг танд яриагүй байна шүү. 

	— Өчигдөр юу болсон тухай чи яриагүй. Гэхдээ чи тэр Талианы тухай ярих гээд байгааг чинь би мэдэж байна. Тэгвэл ярь л даа. Харин товчхон яриарай. Би манайхан сүмээс ирэхийг хүлээж байна. Зочид ч удахгүй ирнэ гэж эмээ хэлэв. 

	— Тэр тэнэмэл Талиан өдөр бүр манайд пиво уухаар ирдэг юм. Тэр яах вэ, зоогийн газар хэн бүхэн ирэх эрхтэй. Гэхдээ тэр Талиан хүн шиг зүгээр ширээний ард суухгүй манай өрөө тасалгаа, үүдтэй болгон руу шагайж, үхрийн байранд хүртэл орж намайг нохой шиг дагаад байсан. Аав түүнд уур нь хүрсэн боловч номхон даруу хүн учраас хэвтээ хонь ч үргээхгүй, тэгэх тусмаа зочдыг бол бүр ч гомдоохыг боддоггүй хүн гэдгийг та мэднэ шүү дээ. Тийм учраас намайг учрыг олно гэж найдаад орхисон. Би түүнд хэдэн удаа эвгүй үг хэлсэн боловч огт тоохгүй «сайкан күүкен, би хайртай» гэж өвдөг сөхөрч дагаад салахгүй байсан. Гэтэл тэр чехээр ярьж чадахгүй ч гэсэн сайн ойлгодгийг би мэднэ. Талиан бүр миний дургүй хүргэсэн. Уржигдар тариалангийн талбайд ажиллаж байхад Мила хүрч ирэхэд нь би түүнд Талианы талаар ярьсан. Тэгэхэд Мила: — За гайгүй би түүнийг танайхаар очдоггүй болгох талаар арга бодъё гэж хэлсэн. Тэгээд орой нь Талиан дахиж манай зоогийн газар хүрч ирсний дараахнаар дөрвөн залуу, түүний дотор Мила, түүний найз Томеш орж ирсэн. Та Томешийг танина биз дээ? Их сайн залуу. Манай Анча Тихановицтай гэрлэх гэж байгаа юм. Би тэднийг ирэхээр их баярлаж, тэдэнд пиво аягалж өгөөд бүгдтэй нь хундага тулгасан. Гэтэл Талианы царай барайж их л дургүй байсан. Би түүнтэй хэзээ ч хундага тулгадаггүй юм чинь. Тэр залуучууд ширээний ард сууж хөзөр тоглож буй дүр үзүүлэн Талианыг дооглож инээлдээд байлаа. Жишээ нь Витковиц гэдэг залуу: — Түүнийг хараач, гурилаар хийсэн шар шувуу шиг! гэхэд нь Томеш: — Уурласандаа болоод хамраа хазчих шахаад байна. Хамраа хазсан ч ядах юм алга. Хамар нь тэртэй тэргүй эрүүндээ хүрэх шахсан юм байна шүү дээ! гэж инээлдээд байхаар нь Талианы царай хувираад мөнгө гаргаж ширээн дээр чулуудан пивоо орхиод үг ч дуугаралгүй гарч явсан. Нөгөө залуучууд: — Бидэн рүү дахиад нэг удаа харсан бол бид тэвчихгүй байсан даа гэж ярилцаж байсан. Залуучууд ч бас явж би арван цаг өнгөрөөгөөд унтахаар өрөө рүүгээ орж хувцсаа тайлж эхэлтэл нэг хүн цонх тогшлоо. Би Мила ямар нэг юм мартсан байх гэж бодоод хувцсаа нөмрөөд цонхоо онгойлготол хэн байсан гэж санана! Талиан байсан! Би цонхоо тасхийтэл хааж, цочсондоо болоод нулимж орхисон. Тэр намайг гуйж, алтан бөгжөө авч өгөх гэхлээр нь би гүцтэй ус авч: 

	— Одоохон зайлахгүй бол нүүр лүү чинь цацчихна шүү гэхэд цонхноос гэдрэгээ жаахан ухарсан. Гэтэл бутан дотроос залуучууд гэнэт гарч ирж түүнийг барьж аваад хашхируулахгүйн тулд амыг нь дарж: 

	— За италийн Талиан чамайг сайн хашраана! гэж Милаг хэлэхэд би түүнийг битгий зодоорой гэж Милагаас гуйгаад цонхоо хаав. Гэхдээ би тэдний юу хийхийг харахгүй байж чадахгүй учир цонхоо зөвхөн хагас дутуу хаав. 

	— За Мила, одоо үүнийг яах вэ? Юу ч болоогүй байхад энэ туулайн зүрхтэй эр айсандаа дагжин чичирч байгааг хараач. 

	— Бургасаар ороолгоё гэж нэг нь санал болгоход хоёр дахь нь;

	— Дугуйн тосоор будаад орхичихъё гэнэ. — Тэгэхгүй. Томеш чи барьж бай. Бусад нь надтай яв гэж Мила хэлээд цаашаа гүйлдэв. Хэсэг хугацааны дараа тэд саваа мод, дугуйн хар тос барьсаар хүрч ирэв. — Та нар гутлыг нь тайлаад, өмднийх нь шуумгийг дээш нь шуугаад өг. Зөвхөн хөлийг нь сайн тослоод өгье. Гэр лүүгээ гүйхэд нь сайн болно! гэж Милаг хэлэхэд, — Чи сайхан үнэртэй зүйл сайн үнэрлэж ав. Тэртэй тэргүй чи их өмхий үнэртэй юм чинь гэж Томеш даажигнан инээв. 

	Тэд хөлд нь гутал өмссөн юм шиг зузаанаар тос түрхээд хоёр гарыг нь тэлж мөрөн дээгүүр нь хөндлөн барьсан модонд алдлуулан хүлэв. Талиан хашхирах гэсэн боловч Томеш амыг нь дараад дуугаргасангүй. — Чам шиг залхуу амьтны мөчийг жаахан сунгаж өгөхгүй бол шөрмөс чинь агших нь байна. Залуучууд аа, гутлыг нь холбоод мөрөн дээгүүр нь тохоод орхи. Засмал зам дээр гаргаад өгье. Ирсэн газраа буцаад очиг гэж Милаг хэлэхэд Витковиц:

	— Хүлээгээрэй, товчных нь нүхэнд цэцэг хатгаад явуулъя. Хүүхэн дээр очоод явааг нь хүмүүс хараг гээд халгай тастан авч пиджакт нь хатгав. 

	— Одоо чи их сайхан боллоо, бэлгээ аваад явж болно! гэж Мила инээгээд Томештай суганаас нь барьж чирсээр цэцэрлэгээс гаргав. Хэсэг хугацааны дараа Мила эргэж цонхон дор минь ирээд яаж их уурлаж байсан тухай ярьсан. — Та нар энд ирснийг яаж мэдсэн юм бэ? гэж намайг асуухад: — Би чамд сайхан нойрсоорой гэж хэлэхээр найзуудыгаа тээрмийн тэнд хүлээлгээд өөрөө танай цэцэрлэг рүү ирсэн. Гэтэл уулын энгэр уруудан нэг хүн хулгайч шиг гэтсээр чиний цонх руу ирэхийг харсан. Тэгээд түүнийг танингуутаа би сэмхэн цэцэрлэгээс гарч найзуудыгаа дуудаж түүнийг барьж авсан. Одоо тэр наашаа олон удаа ирэхээ больсон байх гэсэн. 

	— Тэр итали залууг бодохоос өчигдөржингөө миний инээд хүрлээ. Харин орой нь шөнийн харуул Когоутек манайд ирсэн. Ер нь манайд өдөр бүр ирдэг юм. Тэр уух их дуртай. Гэхдээ дуулсан юмаа хүн болгонд цуурхан ярьж явдаг хүн. Когоутек гуай итали залуугийн гэртээ яаж харьсан тухай хачин жигтэйхэн аюултай юм болсон мэтээр ярьсан. Тэр чинь хэтрүүлж байгаа юм. Их муухай болсон байсан учир ноход нь түүнийг боргож дайран, авгай нь тосыг нь цэвэрлэж арилгахын тулд өглөө болтол оролдсон гэнэ. Тэгээд хүнд битгий яриарай гэж мөнгөн зоос өгөөд, манай залуучуудаас өшөөгөө авна гэж айхтар андгайлж байна гэсэн. Би одоо Милагийн төлөө санаа зовж байна. Тэр италичууд их муу санаатай улс гэж ярилцдаг. Мила цэрэгт явахгүйн тулд ордонд ажилчнаар нэг жилийн хугацаатай орох гэсэн юм. Гэтэл тэр итали Милагийн эсрэг хатгалга хийвэл ажилд авахгүй их хэцүү байдалд орох нь шиг байна. Энэ бүхнийг бодоод үзэхэд тэр залуучууд буруу юм хийсэн бололтой. Өнгөрсөн шөнө би сайхан зүүд зүүдэллээ. Гэхдээ зүүд тус болох биш дээ. Эмээ, та юу гэж бодож байна? 

	— Тэр залуучууд онцгүй л юм хийж дээ. Ялангуяа хайр сэтгэлтэй холбоотой асуудалд хүн ухаалаг хандах хэрэгтэй. Мөн Ержи бас л ийм хэрэг тариад тэрнээсээ болж хохирсон юм. 

	— Эмээ, тэр яасан юм бэ? 

	— Чи надаар одоо яриулах гээгүй биз. Зав гарвал сүүлд ярьж өгнө. Морин төвөргөөн сонсогдох шиг боллоо. Манайхан ирж явах шиг байна. Явцгаая! Чиний ярьсан зүйлийн талаар би бодож үзье. Ямар нэг арга олдож юу магад гэж эмээ хэлээд гэртээ оров. 

	Хүүхдүүд Кристиний дууг сонсоод үүдний өрөөнд гүйлдэн орж ирэв. Ян тагтааны сайхан дэгдээхэй бэлэг авахдаа баярлан Кристинийг тэврэн авч хүзүүг нь улайлгасан шүү. Ян тагтааны дэгдээхэйг байр луу нь өөрөө аваачих гэтэл Барунка: — Аав хүрээд ирлээ! гэж хашхирав. 

	Хуучин цайруулах газрын дэргэд ноён Прошекийн сүйх тэрэг ирж зогсоход нэгэн зэрэг тээрэмчин, ойн харуул хоёр хүрэлцэн ирэв. Ноён Прошек гэр бүлийнхнээсээ гадна өөрийн нь хамгийн дотнын бөгөөд жилдээ тун цөөхөн уулзалддаг найз нарыгаа угтаж байгааг харахдаа сэтгэл ихэд хөдлөн, Барунка охин нь баяр хүргэн үг хэлэхэд өөрийн эрхгүй нулимс асгаруулав. Хүүхдүүд аав, ээж, эмээ гурвыгаа уйлахыг харахдаа хоолой нь зангиран үг хэлж чадахгүй болж бас уйлалдав. Бэтка, Ворша хоёр зарц авгай нь хаалган дээр тэдний үгийг чагнан зогссоноо удалгүй хормогчоороо нүдээ даран зэрэг уйлж эхлэв. Тээрэмчин тамхиныхаа савыг ин чулуу шиг эргүүлэн, ойн харуул мөн сэтгэл хөдөлснөө мэдэгдэхгүйн тулд ангийн том хутгаа байн байн ханцуйгаараа арчина. Кристина цонхны дэргэд нулимсаа нуух ч үгүй уйлж зогсоно. Тээрэмчин түүн рүү очиж тамхиныхаа хайрцгаар мөрөн дээр нь хүрээд:

	— Чамд бас л ингэж баяр хүргэсэн үг хэлнэ дээ! гэж чи бодож байгаа биз? гэж чихэнд нь шивнэв. 

	— Та дандаа хүн шоглож байх юм гээд Кристина нулимсаа арчив. Ноён Прошек нүднээсээ нулимс гаргасан ч сэтгэл нь сэргэн ширээ рүүгээ очиж дарс хундагалаад: — Бүгдийн эрүүл мэндийн төлөө! гэж ерөөгөөд эхний хундагаа бүгдийг уув, Бүгдээрээ гэрийн эзний эрүүл мэндийн төлөө хундага өргөж удалгүй баяр хөөр болцгоов. Тэдний хүүхдүүдээс хамгийн азтай нь Еник ажээ. Тэр ойн харуулаас хоёр туулай, ээжээсээ өөрийнх нь дуртай, олон янзын амтлагч хольсон том дугуй боов, эмээгээсээ модон ханзандаа даавуун уутанд хадгалж байдаг зооснуудаас нь нэгийг бэлэгт авчээ. Түүнээс гадна үдээс хойш гүнгийн хатагтай охиныхоо хамт тэдний цэцэрлэгт гэнэт орж ирээд ноён Прошек гэргий, эмээ хүүхдүүдтэйгээ угтахаар гарахад нь Хортенза олон янзын амьтны зурагтай сайхан ном Еникт бас бэлэглэв. 

	— Өнөөдөр яаж баярлаж байгааг чинь харахаар ирлээ гэж гүнгийн хатагтайг хэлэхэд Прошек:

	— Хатагтай минь, хэдэн сайн найз нөхдийнхөө дунд гэр бүлээрээ байхад хэзээ ч сайхан байдаг гэж хариулав. — Танай хэн хэн байгаа юм бэ? гэхэд нь

	— Миний хөршүүд болох тээрэмчин гэр бүлээрээ, рызнбургскийн ойн харуул байгаа. — Тэгвэл надтай энд удаан саатаж хэрэггүй, тэдэн дээрээ оч. Би ч явлаа гэхэд нь ноён Прошек эзэн хатагтайгаа удаан саатуулж зүрхэлсэнгүй мэхийн ёсолсонд цайлган сэтгэлтэй эмээ: — Хатагтай, охин хоёрт идээнээс амсуулахгүй явуулж яаж болох юм бэ? Тереза чи явж юм авчир. Санаандгүй таарсан хоол амттай байдаг юм. Барунка явж сагс авчир. Би жаахан чавга хийж өгье. Эрхэмсэг хатагтай жаахан цөцгий юм уу, дарс уух уу? гэв. Ийм энгийн байдлаар гүнгийн хатагтайтай харьцах нь түүнийг гомдоож магадгүй гэж Прошек, түүний гэргий хоёр сандарсан боловч хатагтай элэгсгээр инээмсэглээд мориноосоо үсрэн бууж Прошект цулбуураа өгөөд лийрийн модны ёроолд байгаа сандалд суугаад: — Танайд зочлуулахдаа би баяртай байна. Харин та нар зочдоо дангаар нь орхиж хэрэггүй. Нааш нь ирүүлж бидэнтэй хамт суулгаач гэв. 

	Прошекийн гэргий зочдоо дуудахаар явж, Прошек морио модноос уяад ширээгээ гадаа гаргаж тавив. Удалгүй ойн харуул гарч ирж хүндэтгэлтэйгээр мэхийн ёслоход тээрэмчин их нэрэлхэж зовсон байдалтай байсан боловч гүнгийн хатагтай түүнээс тээрмийн ажил ямар байгаа, орлого нь амьдралд нь хүрэлцээтэй эсэхийг асуухад тайвширсан төдийгүй бүр давран хатагтайг хамрын тамхиар дайлав. Хатагтай хүн болгонтой эелдгээр ярилцсаны дараа Прошкова авгайн өгсөн дугуй боов, эмээгийн цөцгийнөөс ам хүрэв. 

	Хүүхдүүд Яныг тойрон номынх нь зургийг үзэцгээж Хортенза тэдэнд амьтдын зургийг тайлбарлана. 

	Ян гөрөөсний зургийг харуулахад ойн харуулын охин ээжийгээ дуудаж: — Ээж ээ, хараач! Энэ манай гөрөөс байна! гэхэд бүгдээрээ ном руу шагайцгаав. 

	— Султан! Энэ Султан байна! гэж Вилем дуу алдахад Султан гэдэг нохой нь дуулаад тэдэн дээр гүйж ирэв. Ян нохойдоо номын зургийг заагаад:

	— Харж байна уу? Энэ чиний зураг байна гэнэ. Тэнд бас морь, үхэр, туулай, хэрэм, тахиа, гүрвэл, могой, загас, мэлхий, эрвээхэй, цох, шоргоолж зэрэг цөм хүүхдүүдийн танил зургийг тавьжээ. Эмээ хүрэлзгэнэ, могойн зураг хараад: — Хүний хийхгүй юм гэж үгүй. Могойг хүртэл зурсан байх юм гэнэ. Тээрэмчний авгай амаараа гал шүршдэг аймшигт лууны зургийг үзье гэхэд гүнгийн хатагтайн охин тийм амьтан байхгүй, тэр чинь зохиомол зүйл гэв. Түүнийг сонссон тээрэмчин: — Бүсгүй минь, тэр чинь зохиомол зүйл биш. Энэ дэлхийд гал улаан хэлтэй хорт луу, мангас бишгүйдээ бий. Гэвч тэд хүний аймагт багтдаг болохоор энэ гэм хоргүй амьтдын тоонд оруулж зураагүй байна гэхэд Хортенза инээд алдав. Харин тээрэмчний авгай нөхрийнхөө гарыг нудраад: — Амаа тат! гэж зандрав. 

	Гүнгийн хатагтай ойн харуул, ноён Прошек хоёртой энэ тэрийг ярилцаж байснаа тэдний эргэн тойронд хулгайн анчид байдаг эсэхийг асуув. 

	— Одоогоор хулгайн анчин хоёр л үлдээд байгаа. Уул нь гурав байсан. Тэдний хамгийн тэнэг нэгийг нь хэдэн удаа барьж торгосноос хойш гэртээ суудаг болсон. Харин үлдсэн хоёр нь маш аргатай учир биед нь сум зоохгүй бол баригдахгүй хүмүүс. Ойн эрхлэгч буудахыг надад даалгадаг л юм. Гэхдээ туулай алсны төлөө хүнийг тахир дутуу болгоод юу хийх вэ дээ гэхэд хатагтай: — Тийм юм хийх хэрэггүй шүү гэв. 

	— Тийм жижиг ангаас болж эрхэмсэг хатагтай хоосрохгүй. Харин хулгайн анчид эдлэн газарт том ан агнаж зүрхлэхгүй шүү дээ. 

	— Гэхдээ л миний ой дотор хулгайн ан хийж байна гэж дуулдах юм хэмээн хатагтай асуув. 

	— Би эрхэмсэг хатагтайд нэлээд хэдэн жил зүтгэж байна. Энэ хугацаанд танай ойд учирсан хохирол их биш. Харин хэтрүүлж ярих явдал байдаг. Жишээ нь мод худалдаж байгаа хүмүүс огтолсон модныхоо хэмжээний орлого олж чадахгүй болохдоо орлогоос дутсан модоо хулгайгаар огтолсон гэдэг. Хууран мэхэлж нэр хүндээ гутаахын хэрэггүй. Намар хүүхнүүд өвс ургамал түүх, ядуу хүмүүс түлээ авахаар ирэхэд нь би үргэлж ойрхон байж тэднийг айлгахын тулд хөвч хангайг доргитол нь л хашхирч байдаг. Ер нь ямар нэг настай авгай сүх бариад ойд явж байлаа гээд буу дуугаргах хэрэггүй биз дээ? Тэглээ гээд хатагтай та хохирох ч үгүй, харин ядуу хүмүүст л олз болно. Үүнээс болж хохирол гарна гэж боддоггүй. 

	— Таны хэлдэг зөв өө. Гэхдээ энэ ойр орчимд муу санаатай хүмүүс байж таарна. Уржигдар шөнө Пиколо (итали) хотоос буцаж явахад нь түүнийг дээрэмдэх гэж оролдсон байна. Биеэ хамгаалж хашхирахад нь муужиртал нь цохиж унагасан гэнэ. Одоо бие нь муу байгаа. Надад тэгж хэлсэн гэж хатагтай ярив. 

	— Итгэмээргүй санагдаж байна гэж ноён Прошек толгой сэгсрэхэд ойн харуул, тээрэмчин хоёр: 

	— Энэ орчимд дээрэмчин байна гэж бид насандаа ч сонсоогүй юм байна гэцгээв. 

	Эмээ ойртон ирж: — Юу болсон гэнэ ээ? гэж асуухад ойн харуул болсон явдлыг түүнд хэлж өгөв. Эмээ ууртайгаар ташаа тулаад: — Худалч муу золиг байх нь. Бурхан хилэгнэхээс айдаггүй юм байх даа. Юу болсныг эрхэмсэг хатагтайд би ярьж өгье гээд Кристинагийн өнөө өглөө ярьсан зүйлийг хатагтайд ярив. 

	— Би тэр залуучуудыг зөвтгөх гээгүй. Гэхдээ л тэр сээтэгнүүр хархүү Кристиний цонхон дээр шөнө зогсож байхыг хүн харвал цуурхал тарж охины нэр төр, амьдрал нь хохирох байсан шүү дээ. «Харчуултай явдаг. Бидэнд таарахгүй бүсгүй» гэж хэлэх болно. Харин тэр итали өнөө залуучуудад өш санана гэдгээс Кристина айж байгаа юм гэж эмээ нэмж хэлэв. 

	— Айх хэрэггүй, би эвийг нь олно гэж хатагтай хэлээд охиндоо явах дохио өгч хоёулаа мориндоо мордон эелдгээр салах ёс гүйцэтгээд шилтгээнийхээ зүг давхилдан одов. 

	— Манай эмээ шиг гүнгийн хатагтайтай эвийг нь олж ярьж чаддаг хүн ховор шүү гэж Прошкова авгай хэлэхэд эмээ: — Хаанаасаа хаалгачин дээр гэдэг юм. Тэгээд үнэн санаанаасаа хэлсэн үгийг хэн ч хүлээж авна. Хэрэв намайг бүх үнэнийг хэлж өгөөгүй бол юу ч болох байсан юм билээ гэв. 

	Ойн харуул ноён Прошек, тээрэмчин хоёртой байшин руу буцаад явж байхдаа: — Тэр хатагтай хүмүүст хууртаад л ингэж ярьж явдаг гэж би хэлээгүй юү гэнэ. 

	Орой нь Кудрна ирж баян хуураа тоглоход хүүхдүүд Кристина, Бэтка, Ворша нартай хамт бүжиглэцгээлээ. Дараа нь гүнгийн хатагтайн ирүүлсэн шампан дарс ууцгаав. Тэд хөөрхий Викторкийн тухай бас мартсангүй, үдшийн бүрий болоход эмээ амтат зүйл голын хаалтын тэртээх хожуул дээр аваачиж тавьжээ. 

	Маргааш өглөө нь Прошекийн гэргий нөхрөө олон юм ярьж, замдаа гуйваад байсан гэж гомдол мэдүүлэхэд эмээ инээгээд: — Жилдээ ганцхан удаа болдог баяраар балгасны төлөө зэмлээд яах вэ! гэж хэлэв. 

	
IX

	Жерновын толгод өөд таван хүн өгсөж явна. Тэд нь эмээ, тээрэмчний авгай, Кристина, Манченка, Барунка нар ажээ. Эхний хоёр нь толгойгоо цагаан алчуураар духаа далдлан ороож, охид дугараг бүрх малгай өмсжээ. Тэд бас Кристинийн адил хормойгоо шуугаад хоолоо хийсэн үүргэвч нуруундаа үүрсэн байв. Толгод дээр гармагц Кристина: 

	— Би хүн дуулахыг сонсох шиг боллоо гэхэд, 

	— Би ч гэсэн бас сонслоо, би ч гэсэн гэж охид хашхиралдав. 

	— Эмээ түргэн явцгаая. Тэд яваад өгнө гэж охид хэлээд гүйлдэх гэтэл эмээ; 

	— Битгий тэнэглэцгээ. Газарчин бидний очихыг мэдэж байгаа юм чинь, биднийг хаяад яасан ч явахгүй гэж зандрахад охид тайвшран бусадтайгаа хөл нийлүүлэн алхав. Толгодын оройд хонио хариулж явсан хоньчин тэдэнтэй холоос мэндчилнэ. 

	— Ежо, бид бороонд норохгүй биз? гэж тээрэмчний авгайг асуухад: 

	— Санаа зовох хэрэггүй. Нөгөөдөр болтол тэснэ. Сайн яваарай! гэж хоньчин хариу өчив. 

	— Эмээ, тэр Ежо хэдийд бороо орох хэдийд тэнгэр цэлмэг байхыг яаж мэддэг юм бэ? гэж Барунка асуув. 

	— Бороо орох болоход чийгийн өт газрын хөрсөн дээр гарч, хар хилэнцэт хорхой нүхнээсээ цухуйж, харин гүрвэл нүхэндээ нуугдан, аалз шороон дээгүүр гүйлдэнэ. Хоньчид бүтэн өдөржин гадаа байж хийх юмаа олж ядахдаа ийм амьтдын яаж амьдарч, юу хийж байдгийг ажиглаж явдаг юм. Би бол уул хад, тэнгэрийн хаяагаар хамгийн сайн мэднэ. Би уул будантай эсэх болон тэнгэрийн хаяаны өнгөөр хэзээ тэнгэр цэлмэх, хэдийд бороо, салхи, мөндөр, цас орохыг хэлж чадна гэж эмээ ярив. 

	Жерновын сүмийн дэргэд баахан аялагчид, тэдний дотор эхнэр, хүүхэд, эрэгтэйчүүд, хөнжилд ороосон хүүхдээ тэврээд адис авах, ирээдүйг нь даатгахаар авч яваа эхчүүд цугларчээ. 

	Сүмийн босгон дээр зогссон өндөр нуруутай газарч Мартинец бусад хүний дээгүүр ил цухуйн харагдаж, өөрийнхөө газарчилж явах хүмүүсийг дээрээс нь мөн төвөггүй харж байгаа ажээ. Тэр нь эмээг бусдыгаа дагуулан ирж явааг хараад: 

	— Одоо бүгдээрээ боллоо. Замдаа гарцгааж болно. Харин хөдлөхөөсөө өмнө замдаа сайн явахын төлөө мөргөцгөөе гэв. Аялагчид сүмийн өмнө сөгдөхөд эргэн тойрон харж зогссон тосгоныхон мөн тэдэнтэй хамт мөргөцгөөв. Мөргөл дууссаны дараа рашаанаар шавшаад нэг эрэгтэй хүүхэд урт иштэй загалмай барьж зогсоход Томешийн сүйт бүсгүй цэцгийн баглаа, Кристина улаан тууз загалмайд өлгөв. Эрэгтэйчүүд газарчны хамт загалмай барьсан хүүхдийн хоёр талаар, эмэгтэйчүүд араас нь насны дарааллаар зогсов. Гэвч аялагчид хараахан хөдөлж чадахгүй эзэгтэй нар юмаа бүрэн зэхэж амжаагүйгээс гадна өрхийн толгойлогчид хүүхдүүддээ галаас болгоомжлон гэр орноо сайн харж байхыг захисаар байлаа. Мартинец өндөр дуугаар: «Охин тэнгэрийн алдрыг магтъя» гэж эхлэхэд бусад нь бүгд түүнтэй хоолой нийлүүлэн дуулцгааж загалмай барьсан хүүхэд загалмайгаа дээш өргөн мөргөлчид Сватоновицын зүг хөдөлцгөөв. Тэд замдаа сүм бүрийн дэргэд, загалмай хатгасан газар бүр гэгээн Мариягийн дүрийг зурсан мод болгоны дэргэд, ямар нэг осол, азгүй явдал тохиолдож загалмай босгосон газар бүрд саатан зогсож мөргөл үйлдсээр явлаа. 

	Барунка, Манченка хоёр газарч Мартинецийг анхааралтай сонсон бусадтай хамт мөн дуулж явна. Гэтэл Барунка улаан ууланд хүрч очоод эмээгээс, 

	— Эмээ, тэр хэлгүй охины төрсөн хот Туринь хаа байдаг юм бэ? гэж асуухад эмээ нь уурлаж: — Ийм аялал хийж явахдаа бүх санаа бодлоо бурхан тэнгэрт хандуулж өөр юу ч бодохгүй байх ёстой. Хамт дуул, эсвэл дуугүй дотроо залбирч явах хэрэгтэй гэж зандрав. Охид дахин нэг хэсэг дуулж явтал ойд хүрээд ирэхэд энд тэндгүй өвсөн дотроос гүзээлзгэнэ улайран харагдаад түүхгүй орхиж явах нь харамсалтай санагджээ. Тиймээс охид гүзээлзгэнэ зулгааж малгай нь хажуу тийшээ унах, хормой нь унжихад түүнийгээ засах гэж саатна. Эцэст нь тэр хоёр үүргэвчиндээ хийсэн хуушуураа санаад нэг нэгээр нь гаргаж идэж эхлэв. Эмээ, ээж хоёр нь сүсэг бишрэлдээ автан тэднийг анзаараагүй боловч Кристина, Анча хоёр мэдэж эргэж харан тэднийг зандраад: 

	— Та нар шиг хүмүүс мөргөлийн аянд явснаас яваагүй нь дээр гэж инээлдэв. 

	Орой болж байхад аялагчид Сватоновиц хүрч хотын захад зогсоод эмэгтэйчүүд гутлаа өмсөж, хувцсаа засаад хот руу оров. Хамгийн түрүүнд гэгээн Мариягийн хөрөг өлгөсөн модны ёроолоор долоон булгаас ундарч буй рашаан руу очицгоов. Аялагчид рашааны дэргэд очиж сөгдөн мөргөөд, рашаан тус бүрээс хүртэж, нүд, нүүрээ гурван удаа рашааны усаар угаана. Тэрхүү цэвэр тунгалаг хүйтэн булгийн ус олон мянган хүнийг эмгэг өвчнөөс ангижруулсан ач тустай рашаан ажээ. Аялагчид рашааны тэндээс гэрэлт сүмийн зүг дээшээ өгсөхөд сүмийн зүг газар газрын хүмүүс тус бүрийнхээ нутгийн дууг дуулсаар ирж явсан тул янз бүрийн ая дуу сонсогдож байлаа. 

	— Эмээ, энд яасан сайхан юм бэ! гэж Барунка шивнэсэнд эмээ нь

	— Сайхан байлгүй яах вэ. Сөгдөж мөргө! гэв. Барунка толгойгоо газар шүргэтэл тонгойгоод шүтээний олон гэрлийн дунд өнгө бүрийн цэцгийн баглаа, туузуудаар чимэглэсэн эх дагинын зүг сүсэглэн залбирч буй эмээгээ түшин сөгдөв. Шүтээнийг чимэглэсэн тэдгээр олон цэцгийн баглаа, багцуудыг сүйт хүүхнүүд, бүсгүйчүүд хайр дурлалаа бүтэмжтэй болохын төлөө өвчин зовлонд нэрвэгдэгсэд гэгээн эх дагинаас аврал хайрлахыг хүсэн өргөл барьжээ. Мөргөл дууссаны дараа газарч нь ламаас очиж цаашид юу хийх ёстойг асуугаад хүмүүсээ хоноглох газар луу дагуулан явав. Тэдэнд хоноглох газар эрж хайх шаардлагагүй хуучин үүрэндээ хавар эргэн нисэж ирэх хараацай адил жил жилийн баяраар ирж мөргөл хийдэг тэр хүмүүс урьд хоноглож сурсан айл тус бүрдээ очиж элбэг дэлбэг идээ хоолоор дайлуулахгүй ч гэсэн эелдэг зантай хүмүүс тэднийг угтан авч талх цайгаар дайлж цэвэр гудас олбог гаргаж өгнө. Эмээ, тээрэмчний авгай хоёр нүүрсний уурхайн харгалзагч байсан настай айлынд очдог бөгөөд эмээгийн хэлдгээр «хуучин ертөнцийн» тэр айлд өөрийн гэрт юм шиг чөлөөтэй байдаг ажээ. Тэр айлын авгай Жернов тосгоноос аялагчид ирснийг сонсохдоо тэднийг урьж оруулахын тулд байшингийнхаа өмнөх сандал дээр суугаад орой болтол хүлээнэ. Орой унтахын өмнө гэрийн эзэгтэй тээрэмчний авгайд өөрийнхөө томж нэхээд жил бүр олшруулан хурааж байдаг овоо хөвөө даавуу хөнжил ээрсэн утас үзүүлжээ. 

	— Охид чинь бүгдээрээ нөхөрт гарсан байхад та энэ их зүйлийг хэнд гэж бэлтгэж байдаг юм бэ? гэж тээрэмчний авгайг асуухад: 

	— Би гурван ач охинтой. Даавуу, хөнжил гэдэг чинь хүний гол хэрэгцээтэй зүйл шүү дээ гэж эзэгтэй хариулав. Гэрийн эзэн энэ тухай сонсоод: 

	— Чи дахиад л юмаа гаргаж үзүүлээд байна уу? Би зах дээр гаргаж тавьдаг юм бил үү дээ! гэхэд гэргий нь:

	— Миний энэ даавуунууд хэчнээн ч гаргаж тавиад тавин жил болсон ч муудаж урагдахгүй бөх юм чинь гэнэ. Гэрийн эзэгтэй эмээг талхнаас өөр юмаар дайлж чадахгүйдээ харамсана. Эмээ мөргөлийн аяллаар явахдаа ус, талх хоёроос өөр юм ууж иддэггүй заншилтай, тэр заншлаа хатуу баримталдаг учир хэн ч, юугаар ч өөрчилж чаддаггүй ажээ. Тээрэмчний авгай эднийд хоноглох мөн их дуртай бөгөөд орой өдөн дэрэн дээр хэвтэх бүрдээ: 

	— Ийм дэрэн дээр хэвтэхэд цас руу шингэсэн шиг яасан сайхан юм бэ! гэж дандаа ярина. 

	Кристина, Анча хоёр жижиг газрын эзэн нэг бэлэвсэн авгайн байшингийн ханзан дээр унтжээ. Тэр хоёр охин ханзан дээр унтахад тухтай байсан боловч шөнө хоёулаа шатаар бууж цэцэрлэг рүү оров. Кристина модны ёроолд хэвтээд: — Тэр дээр хэвтсэнээс энд хэд дахин илүү биш үү. Цэцэрлэг бол манай гэр, одод манай дэн, ногоон зүлэг манай хөнжил болог гэхэд Анча хажууд нь зэрэгцэн хэвтээд: 

	— Хонгор бүсгүй минь, энд унтацгаая л даа гэснээ, — Тэр хөгшин Фоускова авгай ханз доргитол хурхирдаг юм билээ гээд инээд алдав. Кристина найз руугаа эргэж: — Тэд маргааш ирэх болов уу? Чи юу гэж бодож байна? гэж асуухад Анча: — Ирэхгүй яах вэ дээ. Томеш наашаа ирэхэд ойрхон. Мила чамд хайртай юм чинь ирэхгүй байж чадахгүй гэж итгэлтэй хариулав. — Юмыг яаж мэдэх вэ. Энэ тухай бид хоёр ерөөсөө ярилцаагүй шүү дээ. 

	— Яриад байх хэрэг байхгүй. Би ч гэсэн Томеш надад хайртай гэж ярьсан эсэхийг мэдэхгүй байна. Гэхдээ л нэг мэдэхэд хайртай болоод гэрлэх гэж байгаа шүү дээ. 

	— Хурим чинь хэзээ болох вэ? 

	— Аав бидэнд аж ахуйгаа шилжүүлж өгөөд өөрөө газар тариалан эрхлэх гэнэ. Дараа нь арван нэгдүгээр сарын 25-ны үеэр хуримаа хийнэ. Бид хоёулаа зэрэг хуримаа хийвэл сайхан аа. — Бүх юм бэлэн болчихсон шигээр чи юу ярина вэ? Гэтэл юу ч тохиролцоогүй байгаа шүү дээ. 

	— Одоогоор тохиролцоогүй байж болно. Якуб хүргэн орвол танайхан баярлана. Аав чинь сайн хүүтэй болно. Танай гэрт, чамд ч гэсэн Якубаас өөр тохирох хүн олдохгүй. Якуб бол тосгондоо хамгийн сайхан залуу. Тосгоны захирагчийн охин Луцина хойноос нь хар бууна даа. — Харж байна уу? Энэ чинь бидний замд тохиолдож байгаа нэг саад мөн шүү дээ гэж Кристина санаа алдав. — Найз минь, энэ чинь зүгээр нэг саад биш. Луцина өөрөө нэлээд жинтэй, аятайхан охин. Тэгээд бас аав нь охиндоо өгөх инжээрээ жинг нь нэмэгдүүлээд өгнө. Тэгэх тусмаа бүр ч хэцүү. — Тэглээ гээд битгий гутар. Луцины аав тосгоны захирагч төдий болохоос ямар бурхан биш. Луцина мөнгөтэй хөрөнгөтэй ч гэсэн чам шиг өнгөтэй биш шүү дээ. Тэгээд бас Мила бол юмыг ялгаж таних ухаантай залуу. 

	— Гэтэл Милаг хавчиж хяхаад, ордонд ажилд авахгүй цэрэгт явуулах гэвэл яана? 

	— Тийм юм чи битгий бод. Захирагч хэрэв хялайж харвал хол явж чадахгүй, мэдэв үү? — Гэхдээ юм болгон хүний санаснаар болдоггүй шүү дээ. Гэхдээ сватояны баярын шөнө Милаг над дээр ирлээ гэж зүүдэлсэн. Түүнээс үзэхэд бид хоёр учрах ёстой баймаар юм. Гэтэл зүүд бол зүүд, хүн сүсэг бишрэлдээ найдаж болохгүй, ирээдүйгээ ямар болохыг мэргэлж сураглах ч хэрэггүй гэж эмээ хэлдэг юм. — Эмээ бүхнийг мэдэхгүй шүү дээ. — Би эмээд итгэдэг. Тэрээр хүнд үнэн сэтгэлээсээ зөвлөж явдаг болохоор хүн бүр түүнийг гойд ухаантай гэж ярилцдаг. Эмээгийн хэлсэн зүйл дандаа л үнэн байдаг. — Би ч гэсэн тэгж боддог. Гэхдээ эмээ залуудаа бидний боддогийг л бодож явсан шүү дээ. Настай хүмүүс ийм л байдаг юм. Манай ээж өнөөгийн залуучууд гэж цэнгэж зугаалах, бүжиглэхээс өөр юу ч мэдэхгүй гээд л дандаа үглэж байдаг. Тэдний үед ийм байгаагүй гэнэ шүү. Манай өвөг дээдэс биднээс илүү байгаагүй нь лавтай. Бид ч гэсэн хөгшрөхөөрөө бас л ингэж яншиж байдаг болно. За одоо унтацгаая гээд Анча буруу харав. Хэсэг хугацааны дараа Кристина өндийж нүүр лүү нь харахад Анча аль хэдийн дуг нойрондоо дугжирч байлаа. 

	Газраар унтаж байсан эмэгтэйчүүдийн нэг нь хүүхдээ бүүвэйлэн тайтгаруулж ядна. Тэгэхэд нэг эмэгтэй нь сэрээд: — Танай хүүхэд яахлаараа ингэж шөнө болгон уйлж байдаг юм бэ? гэж асуухад, — Арван дөрөв хоног шөнө болгон ингэж байна. Хүмүүсийн зөвлөснөөр намуу цэцэг, ургамлын үндэс чанаж өгөөд ч тус болохгүй юм. Төмрийн дархны авгай гэдсэнд нь бэрсүү гарсан байна гэсэн. Тэгэхлээр нь би бурхан тэнхрүүлбэл тэнхрүүлж, авбал аваг гэж бодоод эх дагинын шүтээнд даатгахаар авчирсан юм. — Тэгвэл та хүүхдээ рашааны ундаргын доор аваачиж дээгүүр нь гурван удаа ус цацрахаар тавь. Миний охин тэгээд эдгэрсэн юм гэж нөгөө эмэгтэй нь хэлээд буруу харан унтав. 

	Маргааш өглөө нь хүмүүс сүмийн үүдэнд цугларахад Томеш, Мила хоёр хүрч ирээд Анча, Кристина нарын хамт бусдын нэг адил Мартинецийг дагалдан сүм рүү орцгоов. Сүмийн дотор хүмүүс усаар биеэ шавшин ариутгаж, дараа нь бэлэг дурсгалын зүйл худалдан авцгаана. Тээрэмчний авгай янз бүрийн зураг, эрих, баримал зэрэг дурсгалын зүйл уут дүүрэн худалдаж авчээ. Тэрээр: — Манайд хүүхэд олон, бас гурил тээрэмдэх хүмүүс дандаа ирнэ. Тэд бүгдээрээ бэлэг горьдох байх гэж эмээд хэлэв. Эмээгийн дэргэд зогсож байсан Фоускова авгай зандан эрих авах гэтэл худалдаачин хорин мөнгөн зоос нэхэхлээр нь үнэтэй байна гээд буцааж тавцан дээр тавив. — Үнэтэй нь ч үнэтэй. Гэхдээ та амьдралдаа зандан эрих барьж үзээгүй байлгүй. Тэгвэл та жирийн эрих авахгүй юу гэж худалдаачин уурлахад: — Өөр хүнд бол үнэтэй биш байх л даа. Хагас алтан тэмдэгтээс илүүгүй хөрөнгөтэй над шиг хүнд ч үнэтэй л байна. — Та тийм мөнгөөр зандан эрих авахгүй гэж худалдаачин хэлэв. Фоускова авгай цаашаа явахад эмээ хойноос нь очиж юмаа маш хямдаар зарж байгаа өөр нэг худалдаачин дээр очъё гэв. Тэр худалдаачин эмээгийн хэлсэн үнээр их хямдхан өгсөн тул Фоускова авгай хагас алтан дэвсгэртээрээ зандан эрих төдийгүй бас зураг зэрэг жижиг зүйлс авчээ. Гэтэл тэднийг мухлагаас цааш явахад нь Барунка ирээд эмээдээ: 

	— Эмээ та тэр наймаачинд дутсан мөнгийг нь нэмж төлсөн шүү дээ. Фоускова авгайд мэдэгдэхгүй гэж худалдаачин руу нүд ирмээд байхыг чинь би харж байсан гэхэд эмээ: 

	— Харсан бол хараа л биз. Харин цааш нь ярьж болохгүй шүү. Баруун гар юу өгч байгааг зүүн гар нь мэдэх ёсгүй байдаг юм гэж хариулав. 

	Кристина дээр нь хоёр зүрх суулгасан мөнгөн бөгж авахад Мила тэр даруй атгалцсан хоёр гар сийлсэн бөгж авав. Мөргөлчид эрих, бөгж, зураг юм уу, ном зэрэг авсан бүх бэлэгтээ адис авч дурсгал болгон үлдээдэг ажээ. 

	Бүх ажлаа дуусгасны дараа аялагчид буусан айлынхандаа талархан илэрхийлж, өнөө гайхамшигт рашааныхаа дэргэд очиж дахин мөргөөд гэр гэрийн зүг хөдөлцгөөв. Тэд Рытиний ойд хүрч есөн загалмайнаас холгүй газар амрахаар саатацгаав. Аялагчид ам цангаад булаг руу гүйлдэж, Кристина ус утган Милад алган дээр нь хийж байгааг харахдаа тэд ус утгаж өгөхийг гуйхаар түүн дээр ирцгээв. Дараа нь настайчуул зүлгэн дээгүүр тарж суугаад хэн ямар бэлэг авсан, өөр газраас ямар хүмүүс ирсэн зэргийг ярилцана. Бүсгүйчүүл цэцэг түүхээр мод руу явж, залуучууд том булш дээрх модон загалмайнуудыг нь засварлана. 

	— Энэ есөн загалмай ямар учиртай юм бол? Анчинка эгч ярьж өгөөч гэж Барунка асуув. 

	— Сонсож бай, би ярьж өгье. Эндээс холгүй эвдэрсэн балгас бий. Түүнийг Визмбуркийн балгас гэдэг. Эрт дээр үед тэр балгасанд Хержман гэдэг нэртэй нэгэн хиа байжээ. Тэр эндээс холгүй орших тосгоны нэг охинд хайртай болжээ. Тэр охины хойноос өөр нэг залуу явдаг боловч хайр сэтгэлгүй болохоор тэр охин Хержмантай гэрлэнэ гэж ам өгсөн байна. Тэд хуримаа хийх ойртож байж. Нэг өглөө ээж нь Хержман дээр ирээд улаан өнгөтэй алим өгч, яагаад бодолд ороод байгааг асуухад Хержман өөрөө мэдэхгүй байна гэж хариулжээ. Тэгэхэд ээж нь их муухай зүүд зүүдэллээ. Чи хаашаа ч битгий яваарай гэж гуйсан боловч Хержман үгэнд нь орсонгүй мориндоо мордон явах гэсэн байна. Гэтэл морь нь хашаанаасаа гарч өгөхгүй байсан гэнэ. Ээж нь энэ бол муу ёр. Чи битгий яв гэж дахин гуйжээ. Хүү нь сонссонгүй морио гуядан хашаанаас гартал морь нь гүүрэн дээр хүрээд зогсож бас л явж өгөхгүй байжээ. Ээж нь гурав дахь удаагаа хорьсон боловч Хержман тоосонгүй сүйт хүүхэндээ явж очсон байна. Тэд хуримаа хийхээр ирж яваад замдаа энэ газарт хүрээд иртэл нөгөө залуу нь найз нартайгаа гүйцэж ирээд хоёулаа тулалдаж Хержман алагдсан байна. Сүйт бүсгүй нь мэдмэгц зүрх рүүгээ хутгалаад үхсэн юм гэдэг. Хуримд оролцогчид нөгөө залууг нь алж, нийтдээ есөн хүн энд амь үрэгдсэн учир цөмийг нь нэг авсанд оршуулаад дээр нь есөн загалмай босгожээ. Тэр цагаас хойш хүмүүс энэ загалмайнуудыг дандаа засаж, бид зун үүгээр явахдаа заримдаа дээр нь цэцгийн баглаа тавьдаг юм гэж ярив. Гэтэл Фоускова авгай тэдний ойролцоо мөөг түүж явснаа сонсоод толгой сэгсрэн: — Тийм биш ээ, Анча! Хержман бол Визмбургийн цамхгийн биш Литобургийн цамхагт хиа байсан юм. Түүний сүйт хүүхэн Сватоновицынх. Тэр сүйт хүүхэн дээрээ ирэхээс өмнө туслагч, хадам аав хоёртойгоо алуулсан юм. Сүйт бүсгүй нь хүлээгээд хүлээгээд ирээгүй гэдэг. Тэд хүлээж ядаад хоолоо идэхээр ширээндээ суутал оршуулгын хонх дуугарчээ. Сүйт хүүхэн нь хэн нас бараад хонх дуугарч байгааг хэд удаа асуусан боловч ээж нь энэ тэр шалтаг заагаад саатуулж байснаа эцэст нь Хержманы шарил тавьсан өрөөнд оруулахад сүйт бүсгүй нь харангуутаа зүрх рүүгээ хутгалж үхжээ. Тэднийг бүгдийг нь хамт оршуулсан юм гэдэг. Би тэгж сонссон гэж Фоускова авгай ярив. — Энэ явдал эрт дээр үед тохиолдсон болохоор бид хоёрын хэн нь зөв хэлж байгааг хэн хэлж мэдэх юм бэ! Гэхдээ ямар ч байлаа гэсэн их л муухай хэрэг олжээ. Тэд гэрлэж жаргалтай сайхан амьдарсан бол аштай юу даа. 

	— Тэгвэл бидний тухай хэн ч мэдэхгүй, бид тэднийг дурсах ч үгүй, булшийг нь янзлах ч үгүй байсан гэж эвдэрсэн нарсан загалмайг засаж байгаа Томеш хэлэхэд Анча: — Ямар ч гэсэн би тийм азгүй бэр болохгүй юм сан гэв. — Би ч гэсэн хүсэхгүй гэж цэцгийн баглаа бэлэн болгоод модны араас ирж яваа Кристина хэлэв. — Би ч гэсэн хуримынхаа өдөр алуулахыг бодохгүй. Гэхдээ тэр Хержман өрсөлдөгчийгөө бодвол азтай байжээ. Хайртай бүсгүйг нь өөр хүн гэртээ аваад явахыг харахад их л хэцүү байх ёстой. Хержман аз жаргалтай байж хүнд хайрлагдаж үхсэн бол өрсөлдөгч нь өөдгүй муухайгаар үхжээ гэж Мила хэлэв. 

	Охид цэцгийн баглаануудаа загалмай дээр өлгөөд үлдсэн цэцгээ хөвд ургасан гуу руу хаяж мөргөөд аялагчид руу очицгоов. Удалгүй газарчин таягаа авч, загалмай барьсан хүү загалмайгаа өргөхөд мөргөлчид гэрийн зүг хөдөлцгөөв. Жернов тосгоноос холгүй замын уулзвар дээр тэдний гэр бүлийнхэн хүлээцгээж байжээ. Бэлэг горьдон хүлээж байсан хүүхдүүд холоос хүмүүсийн дуу сонсогдож, улаан дарцаг намирахыг харангуут ээж аавыгаа угтан гүйлдэв. Мөргөлчдийн цуваа тосгонд хүрэхээс өмнө хүүхдүүд аль хэдийн бэлгээ авч шинэ бүрээгээ үлээж, шүглээ дуугарган, модон морьдоор тоглож, охид нь хүүхэлдэй, жижиг сийрсэн сагс, зураг зэргийг барьж гүйлдэнэ. Жижиг сүмд ирж мөргөсний дараа тэд газарчинд талархлаа илэрхийлээд гэр гэрийн зүг тарж явцгаав. Кристина салах ёс гүйцэтгэхээр Анчад гараа өгөхөд нь түүний хуруунд гялалзаж байгаа мөнгөн бөгжийг хараад Анча: — Энэ чиний авсан бөгж биш байна шүү дээ гэв. Кристина бага зэрэг нүүр нь улайсан боловч үг дуугарч амжаагүй байтал нь Мила: — Кристина надад зүрх суулгасан бөгжөө, би түүнд атгасан хоёр гар сийлсэн бөгжөө өгсөн юм гэж Анчад шивнэхэд Анча: — Зөв сольсон байна. Амжилт хүсье гэв. 

	Тээрмийн ойролцоо байдаг далдуу модны дэргэдэх баримлын хажуу Прошковын гэр бүлийнхэн суугаад Жерновын толгод руу байн байн ширтэж аялалд явагсдыгаа хүлээнэ. Жаргаж буй нарны сүүлчийн цацраг толгодын оройн бүдүүн царс, өндөр гоолиг ягч модны оройг алтан шаргал өнгөөр гэрэлтүүлэхэд намхан ургасан зулзаган моддын сүүдэр дундаас цагаан алчуур, дугуй бүрх малгайнууд цайран харагдав. Хамгийн их хүсэн хүлээж байсан хүүхдүүд: 

	— Ирж явна! гэж хашхиралдан гурвуулаа горхи гатлан уулын энгэр өөд яаран гүйлдэхэд ноён Прошек эхнэр, тээрэмчин хоёртой хамт эмээ, тээрэмчний авгайг угтахаар хойноос нь явцгаав. Хүүхдүүд эмээгээ үзээгүй жил болсон мэт баярлалдан үнсэж, тойрч гүйлдэн, Барунка охин хол явахад хөл нь огт өвдөөгүй гэж ээж аавдаа гайхуулна. Эмээ хүүхдүүдээсээ өөрийг нь хэр зэрэг санасныг асууж тээрэмчний авгай өвгөнөөсөө: 

	— Сонин юу байна? гэж асуухад тээрэмчин: 

	— Сувай үнээ маань өглөө эрт тугалласан гэж хэнэггүй царайлан хариулав. 

	— Та нараас хүн олигтой үнэн үг сонсох биш дээ гээд тээрэмчний авгай өвгөнийхөө гар луу цохиход Прошкова авгай: 

	— Таныг гэртээ байхад дандаа тоглоом тохуу хийж байдаг хэр нь яваад өгөхөөр чинь царай алдаад, орох газраа олохгүй явах юм гэнэ. 

	— Манай нөхрүүд биднийг байхгүй бол л хэрэгтэй хүмүүс байсан гэдгийг сая үнэлж мэддэг юм шүү дээ. 

	Энэ мэтээр эцэс төгсгөлгүй олон юм ярьцгаана аа. Энэ жижиг хөндийн оршин суугчдад Сватоновын жил болгон хийдэг мөргөлийн аялал гойд сонин зүйл биш боловч ямагт онцгой үйл явдал мэт санагдаж доор хаяад арван дөрөв хоног энэ тухай тасралтгүй ярилцдаг ажээ. Тэгээд хэрэв аль нэг хөрш нь Вамбержиц хот явсан бол явахын өмнө ба хойно хагас жил хэртэй, Штырск хотын сүм рүү мөргөлийн аялал хийсэн бол бүр дараачийн зун хүртэл нь сонирхон ярилцдаг ажээ. 

	Гүнгийн хатагтай өргөмөл охин Хортензаг аваад явахад нь ноён Прошек мөн хамт яваад, дээврийн дор шулганалдан байдаг хараацайнууд хүртэл халуун орон руу нүүдэллэн оджээ. Хуучин цайруулах газар хэдэн хоног гал гарсан мэт эл хуль болж ээж нь уйлахад хүүхдүүд хараад мөн уйлна. Тэгэхэд эмээ: 

	— Тереза чи битгий уйл. Уйлаад чамд тус болох юм биш. Ийм болохыг мэдсээр байж чи түүнтэй суусан бол тэвчээртэй л хүлээх хэрэгтэй. Харин хүүхдүүд та нар аавыгаа ирэх хавар эсэн мэнд эргэж ирэхийн төлөө мөргөцгөө гэхэд Аделка: 

	— Хараацайнууд нисэн ирэх цагаар, тийм үү? гэж асуув. 

	— Тэгэлгүй яах вэ гэж эмээг хэлэхэд Аделка охин нулимсаа арчив

	Цайруулах газрын ойр орчимд ч гэсэн нам гүм, уйтгартай болжээ. Ой мод шингэрч Викторка уулын оройгоос бууж ирэх нь холоос харагддаг болжээ. Уулын бэл шаргалтан, хатаж унасан навч усны долгио салхинд туугдан, ойн гоёл арилан алга болжээ. 

	Эмээ хүүхдүүдээ дагуулан зугаалахаар явахад хүүхдүүд цаасан шувуугаа авч уулын орой дээрээс нисгэж тоглоно. Барунка эмээгийнхээ эм хийхэд хэрэглэгдэх морин улаагана, үүргэнэ буюу гэр ахуйн хэрэгцээнд зориулсан нохойн хошуу уулын бэлээс түүж, эсвэл Аделка дүүдээ хүзүүний зүүлт, гарын бугуйвч хийж өгөхөөр хадир цуглуулна. Эмээ шилтгээний дээд талын толгодын оройд хүүхдүүдтэйгээ суух дуртай ажээ. Тэндээс ноёны мал бэлчсэн хөндийн ногоон нуга, бяцхан толгодын оройн цамхаг, түүний эргэн тойрны сайхан цэцэрлэг хөл доор байгаа мэт ил харагдана. Цамхгийн цонхнуудын ногоон хаалтыг хааж, тагтан дээрх цэцгүүдийг хураан авч цагаан чулуун хашлагануудын дэргэдэх сарнай цэцэг гандаж, цацаг, туузаар чимэглэсэн хувцастай үйлчлэгчид ноёдын оронд цэцэрлэг дотуур ажилчид явж цэцгийн мандлуудыг хуурай мөчрөөр хучна. Цэцгийн мандал доторх өнгийн цэцгүүд алга болоод ирэх жил эзэн хатагтайг эргэн ирэхэд нүдийг нь баясгахаар зөвхөн үр нь л хөрсөнд шингэж үлджээ. Харь газрын ховор сонин модод ногоон өмсгөлөөсөө салж, мөнгөн ширхгүүдийг цацлан байдаг усан оргилууд хаагдаж банзанд дарагдаад алтан загаснууд нь хуурай навч, ногоон замагт дарагдаж бохиртсон цөөрмийн ёроол руу нуугджээ. Хүүхдүүд уулын уруу ширтэн харахдаа Хортензатай цэцэрлэг дотуур зугаалж, зочдын танхимд хооллож байснаа дурсан санаад: 

	— Хортенза одоо хаана байгаа бол гэж гайхацгаана. Харин эмээ эсрэг талын Жлиц уулын энгэр лүү, тэндэх гацаа тосгон, дархан цаазтай газар, ой шугуй, нуур цөөрмийн зүг түүнээс цааших шинэ хот, Опочна болон хүүгийнхээ сурдаг Добрушка хот, түүний цаана олон сайхан найз нөхөд нь суудаг уулсын зүг харж суух дуртай ажээ. Тэндээсээ дорно зүг хараа сунгахад өмнө нь Крконошийн уулс Хейшовины нуруунаас эхлээд үүл шүргэсэн мөнх цаст Снежкийн сүрлэг өндөр оргил хүртэл үргэлжилнэ. Эмээ хүүхдүүддээ Хейшовины уулыг заагаад: — Би тэндэх зөрөг зам бүрийг мэднэ. Тэр ууланд та нарын ээжийн чинь төрсөн Кладеко тосгон байдаг. Мөн Вамбержице, Варта гэдэг хот бий. Тэр нутагт би жаргалтай насныхаа хэдэн жилийг өнгөрөөсөн юм даа гэж хэлээд бодлогошроход Барунка: 

	— Тэр Варта хотод гантиг морь унасан Сибила бүсгүй байдаг байх аа гэж асуув.

	— Варта хотын дэргэдэх уулын оройд байдаг гэж ярилцдаг юм. Гантиг чулуугаар сийлж хийсэн тэр бүсгүй гантиг морь унаад гараа тэнгэр өөд сунгасан байдаг гэнэ билээ. Тэрээр бүхлээрээ газарт шигдэж хурууных нь үзүүр ч харагдахгүй болсон тэр цагт түүний зөгнөж хэлсэн зүйл биелэгдэх юм гэдэг. Манай аав түүнийг харсан, морь нь цээжиндээ хүртэл газарт шигдсэн байсан гэж ярьдаг сан гэж эмээг ярихад, 

	— Тэр Сибила гэдэг чинь хэн байсан юм бэ гэж Аделка асуув. 

	— Сибила гэж ирээдүйн юмыг урьдчилан хэлж чаддаг ухаантай эмэгтэй байсан юм гэж эмээ хариулав. 

	— Тэр юуны тухай урьдчилан хэлсэн юм бэ гэж хөвгүүд асуухад эмээ нь:

	— Би та нарт нэг биш удаа хэлж өгсөн шүү дээ гэв. 

	— Бид тэрийг чинь аль хэдийн мартчихсан гэж хөвгүүдийг хэлэхэд эмээ:

	— Та нар сайн тогтоож авдаг байх ёстой гэхэд эмээгээ үргэлж анхааралтай сонсдог Барунка: 

	— Эмээ би тэр тухай нэлээд зүйл тогтоож авсан. Чех нутагт их гай зовлон, дайн дажин, өлсгөлөн, өвчин эмгэг тохиолдоно. Тэгээд эцэг нь хүүгээ, хүү нь эцгээ, ах нь дүүгээ ойлгохоо больж, хэлсэн үг, өгсөн амлалт биелэгдэхгүй болсон тэр үед хамгийн хүнд бэрх цаг ирж чех орон морины хөлд гишгэгдэнэ гэж зөгнөж хэлсэн биз дээ гэв. 

	— Чи сайн тогтоосон байна. Харин тэр урьдчилж хэлсэн нь биелэгдэхгүй л байгаасай гээд эмээ санаа алдав. Барунка эмээгийнхээ өвдөгний өмнө алга хавсран сөгдөөд, нүүр лүү нь ширтэн: 

	— Бланицын баатрууд, гэгээн Вацлав, Прокоп нарын тухай зөгнөлийг та мэдэх үү гэж асуухад: 

	— Тэр бол сохор хүүгийн хэлсэн зөгнөл гэж эмээ хариулав. 

	— Чех орон маань морины хөлд гишгэгдэнэ гэж бодохоос би маш их айх юм: эмээ та бас л битгий тийм зөгнөл биелээсэй гэж боддог биз дээ. 

	— Тийм гай зовлон тохиолдоосой гэж хэн хүсэх билээ. Би өдөр бүр эх болсон чех орныхоо төлөө л мөргөж байгаа шүү дээ. Тэгээд эх нутгаа сүйрэхэд хүрвэл зүгээр харж суух гэж үү. Хэрэв ээжийг чинь хүн алах гэвэл та нар яах вэ? 

	— Бид уйлж хашхирна гэж хөвгүүд Аделка хариулахад эмээ нь: 

	— Та нар балчир байна шүү дээ гэж инээмсэглэв. Бид ээждээ туслах ёстой, тийм үү эмээ гэж Барунка хэлэв. Эмээ ач охиныхоо толгойг илээд: 

	— Охин минь туслах л ёстой. Уйлж хашхираад ямар ч тус болохгүй гэхэд

	— Эмээ, бид бага хүүхэд юм чинь яаж тусалж чадах юм бэ гэж Ян хэлэв. Аварга баатрыг дарсан бяцхан Давидын тухай миний юу гэж ярьсныг та нар санаж байна уу. Бат итгэлтэй л юм бол бяцхан ч гэсэн их юм хийж чадна гэдгийг санацгаа. Та нар том болоод хол явж газар үзэхдээ хууртаж, гэнэдсээр сайн мууг ялгаж сурна. Тэгэхэд та нар эмээ чинь хамт явж байхдаа юу гэж ярьдаг байсныг санана. Би хүүхдүүдээ харь элэгтэй болохгүйн тулд Пруссийн хааны амласан элбэг дэлбэг амьдралаас татгалзаж ядарч унатлаа ажиллаж явсан юм. Та нар ч гэсэн чех орноо эх шигээ хамгаас илүү хайрлаж эх орныхоо төлөө сайн үрсийн ёсоор зүтгэвэл та нарын айж байгаа тэр зөгнөл хэзээ ч биелэхгүй. Би та нарын нас биед хүртэл амьд явж чадахгүй. Гэхдээ та нар эмээгийнхээ үгийг санаж явна гэдэгт би итгэж байна хэмээн эмээ сэтгэл хөдлөн ярив. 

	— Би эмээгийн үгийг хэзээ ч мартахгүй гэж Барунка шивнээд эмээгийнхээ өвдөгний завсраар нүүрээ далдлав. Хөвгүүд эмээгийн үгийг Барунка шиг тийм сайн ойлгосонгүй. Харин Аделка эмээдээ наалдаад уйлагнасан дуугаар:

	— Эмээ, та үхэхгүй, тийм ээ гэхэд эмээ нь Аделкаг тэврээд:

	— Хөөрхий охин минь энэ хорвоод бүх юм өөрийн хугацаатай. Намайг ч гэсэн бурхан дуудна гэж хариулав. Эмээ бодлогошрон, хүүхдүүд юу гэж хэлэхээ мэдэхгүй хэсэг дуугүй сууцгаав. Гэтэл гэнэт дээр нь далавч шуугих чимээ сонсогдоход дээшээ харвал сүрэг шувуу нисэж явав. 

	— Тэр бол зэрлэг галуу. Хэзээ ч олноороо нисдэггүй, зөвхөн гэр бүлээрээ л явдаг юм. Хоёр нь урдаа, хоёр нь ар талд, бусад нь цуварч зэрэгцэн нисэж явааг харж байна уу. Харин алагтуу, хэрээ, алтан хараацай сүргээрээ нисэж, нэг хэсэг нь түрүүлж нисэн бусдадаа бууж амрах газар эрж байхад ар тал юм уу, хажуугаар нь харуулууд нисэж аюул тулгарсан үед эм шувууд дэгдээхэйнүүдээ хамгаална. Тэдэнтэй дайсан сүрэг шувуу олонтоо тааралдан зодоон үүсгэнэ. 

	— Эмээ, шувуунд сэлэм, буу барих гаргүй байж яаж дайн хийж чадах юм бэ гэж Вилем асуув. Шувууд байгалиас заяасан зэвсгээрээ дайн хийдэг юм. Хошуугаараа хатгаж, далавчаараа хурц зэвсэг шигээр хүчтэй цохилцоно. Тийм дайн бүрийн эцэст олноор амь үрэгддэг. Тэр бол тэнэг хэрэг гэж Ян хэлэхэд эмээ: 

	— Хүү минь, хүмүүс ухаантай хэр нь өчүүхэн юмны төлөө сөргөлдөж үхтлээ тэмцэлддэг шүү дээ гэж хэлээд босож хүүхдүүдээ дагуулж явав. 

	— Нар улаан шаргал өнгөтэй жаргаж байгааг харцгаа. Маргааш бороо орно гэж эмээг хэлэхэд Вилем Крконошийн ойн харуулыг санаад: 

	— Хөөрхий Байер гуай бороотойд ой руугаа явах гэж их зүдрэх нь дээ гэв. — Ажил, мэргэжил бүхэнд өөрийн бэрхшээл байдаг. Тиймээс өөрийн сонгож авсан ажлынхаа бэрхшээлийг амь өрссөн хүнд байлаа ч тэвчих л ёстой гэж эмээ хэлэв. 

	— Би Байер гуайг дагалдаж ойн харуул болно гэж Ян хөгжилтэй хэлээд цаасан шувуугаа агаарт хөөргөн уулын уруу хойноос нь хөөж давхихаар үхэрчин үхрээ гэр лүүгээ туугаад явж буй чимээг сонссон Вилем хойноос нь гүйв. Хүүхдүүд үхэр сүрэг, ялангуяа сүргийн түрүүнд явдаг хүзүүнээсээ улаан шүрэн хүзүүвчээс өнгө бүрийн дуутай хонх дүүжилсэн үнээнүүдэд их дуртай ажээ. Тэр үнээнүүд ч гоё зүүлттэй гэдгээ мэддэг бололтой толгойгоо ихэмсгээр сэжлэн хонхоо савлаж хангинуулна. Аделка үхэр сүрэг хараад, 

	— Хүүш, хүүш үнээ цөцгийтэй сүү аваад ирж явна, эмээ явъя гээд чангаахад эмээ нь толгодын оройд үлдсэн Барунка руу эргэж харна. Барунка тэнгэрийн хаяаг ширтэж жаргаж буй нарны гэрэлд бараантан харагдах уулсын оройн сүрлэг дүр, ой модны өндөр саглагар орой, намхан толгод дээрх цамхаг, сүм хийд сүндэрлэх, тэнгэрийн хаяагаар үүл дүрс үсэг, араб үсэг мэт хачин сонин хэлбэртэйгээр сэмжрэн цоохортохыг гайхан харж зогсоно. Ийм хачин сонин үзэгдэл Барункад маш таалагдсанд эмээгээ толгод өөд гарч ирэхийг дуудсан боловч эмээ нь тийм залуу биш болохоор өөрөө доошоо бууж ир гэнэ. Үхэгсдийн дурсгалын өдөр өглөө эрт хүүхдүүд эмээгээ угтах замдаа: — Манай эмээ бидэнд сүмээс зул авчирч яваа байх гэж ярилцаж явав. Эмээ нь тэдэнд үнэхээр олон зул авчраад: — Бид оршуулгын газар очиж үхэгсдэд зориулж зул барьж чадахгүйгээс хойш гэртээ барья гэв. Ийнхүү үхэгсдийн дурсгалын өдрийг тэднийхэн хүүхдүүдтэйгээ жил бүр гэртээ тэмдэглэдэг ажээ. Орой болоход дурсгалыг нь хүндэтгэж буй талийгаач тус бүрийнхээ нэрээр зул барьж ширээн дээр тавиад: 

	— Хойноос нь дурсах хүнгүй болж мартагдагсдын дурсгал болон бадарч бай гэж нэргүй зул бас бадрааж тавина. Эмээ би Хертинскийн ойд бүтэлгүй болсон тэр хуримын дурсгалд бас нэг зул барья. Охин минь асаа. Бидний мөргөл тэдэнд дурсгал болно. Тэгээд дахин нэг зул барихад эмээ хүүхдүүдийнхээ хамт ширээнийхээ дэргэд сөгдөн мөргөөд: 

	— Тэдний маань дурсгалын зул мөнхөд бадарч тайван нойрсоцгоох болтугай гэв. 

	Үхэгсдийн дурсгалын өдрөөс хойш долоо хоногийн дараа эмээ өглөө хүүхдүүдээ сэрээхдээ цасны өвгөн цагаан морио унаад хүрээд ирлээ гэж мэдэгдэв. Хүүхдүүд тэр даруй орноосоо сугаран босож цонх руу гүйлдэн очиход газар сайгүй цагаан цас дарсан байлаа. Голын эргийн бургас горхины захын нигүрс мод цөм нүцгэрч ногоон навч хаа ч харагдахгүй болжээ. Ойн дотор зөвхөн гачуур, нарс ногоорох боловч мөчрүүд нь цасанд дарагдан доошоо гулзайжээ. Байшингийн ойролцоо ургасан тэс модны оройд хэрээ суугаад, хашаан доторх тахиа энэ шинэ үзэгдлийг гайхан харна. Зөвхөн болжморууд байшингийн хаяа дээгүүр тахианы үлдээсэн үр тариаг түүж хөгжилтэй гүйлдэнэ. Хулгана авлаад буцаж явсан муур алхах бүрдээ улныхаа цасыг сэгсэрсээр зуух руу бушуухан гүйж одов. Харин ноход нь өвдгөө хүрсэн цасанд хөгжилтэйгөөр тоглож хөөцөлдөнө. Хүүхдүүд шинэ баяр баясгалан авчирч буй өвлийг угтан: 

	— Цас, цас, яасан сайхан бэ. Одоо бид чаргаар гулгана гэж баяр хөөр болцгооно. Цасны өвгөн хүүхдүүдэд амтат цагариг боов авчирчээ. Цас орсны дараагаар авгайчуул цугларан утас ээрч, даавуу нэхнэ. Ялангуяа утас ээрэх үеэр хүүхдүүд дураараа байдаг тул түүнд их дуртай ажээ. Ээрүүлчид гал тогооны өрөөнд бөөн өд овоолсон урт ширээ тойрон суусан үед бол эмээ Аделка болоод хөвгүүдийг ширээнд ойртуулахгүй дандаа хөөдөг байлаа. Нэг удаа Ян ээрүүлчдийн дундуур явж байгаад өд, ноосон дотор нь унаж бөөн хэрэг тарьсан ажээ. Тэр цагаас хойш эмээ хүүхдүүдийг ширээнд ойртуулахаа больсон байна. Хүүхдүүд ширээний орчноор эрхэлж ч чадахгүй гүйлдэж, хаалга онголзуулж ч болохгүй загнуулна. Харин ээрүүлчид цугларсан цагаар аймшигт мангас, луу, нүүдэг гэрэл, галт хүмүүсийн тухай ярилцахад хүүхдүүд их дуртай ажээ. Ээрүүлчид, нэхмэлчид зэргэлдээ хөршүүдээс заримдаа бүр өөр тосгодоос ирж хаана юу болсон ямар хэрэг гарсан тухай яриа нэг эхэлбэл хүн бүр хэд хэдэн жишээ гаргаж ярих учир өвлийн урт шөнийн турш дуусдаггүй байлаа. Тэд хавар шоронд орж, өвөл тавигдаж гэртээ харьдаг хулгайч, дээрэмчдийн тухай ярилцахдаа болсон явдлыг цөм л хүнээс дуулсан гэж ярина. Нэгэнт яриа эхэлсэн бол элдэв хулгай дээрмээс эхлээд ойн дээрэмчин, мангасын тухай үлгэр хүртэл ярилцана. Хүүхдүүд тэдний яриаг сонсохдоо айдаг учир гэрэлтэй ч байсан гадагшаа гарч чадахгүй таг чимээгүй сууцгаана. Тиймээс эмээ элдэв зүйл ярилцахад дургүй боловч тэдний яриаг тасалж чаддаггүй байлаа. 

	Цас орсноос хойш хотод өвлийн зах гарна. Прошкова авгай Бэтка, Ворша хоёртой хамт хот орж өвөл хэрэглэгдэх сав суулга янз бүрийн зүйл худалдаж авдаг ажээ. Ээж нь ямагт тоглоом, амттай боов авчирдаг учир хүүхдүүд ээжийгээ тэсэж ядан хүлээнэ. Эмээ жил болгон ноосон оймс, гэрийн шаахай, хувцас нэхэхэд нь зориулж ээрсэн утас хэдэн боодол авчирч өгнө. Эмээ ээрсэн утсаа шургуулгадаа хийхдээ Янд хандаж: — Чамайг байгаагүй бол ийм олон оймс урагдахгүй ганцхан боодол утас л хүрэлцэх байсан юм гэв. Аделка энэ удаа цагаан толгойн үсэг бичсэн модон хавтан бэлэгт авчээ. Маргааш ноён багш ирэхэд чи үсэг сурах болно. Бусад нь хичээл хийж байхад тэртэй тэргүй чи завтай байдаг шүү дээ. Чи дуу сурч болсон юм үсэг сурч бололгүй яах вэ гэж эмээ нь хэлэв. Охин нь баярлан дэвхцээд үсгүүдийг анхааралтай ажиглав. Вилем ах нь үсэг зааж өгөх гээд л э, а, о, у гэж үсэглэтэл Аделка хүснэгтээ ардаа нуугаад: — Би чамаар заалгахгүй. Чи ноён багш шиг мэдэхгүй байна гэхэд ах нь гомдож:

	— Би, ном уншдаг юм чинь үсэг мэдэхгүй яах вэ дээ гэв. Тэр номд чинь ийм үсэг байдаггүй юм гэж дүүгээ маргахад, — Хээ, муу тэнэг гэж ах нь дооглоно. Чамаас тэнэг гэж үү гэж Аделка толгойгоо сэгсрээд хүснэгтээ барьсаар цааш явав. Тэр хоёр эрдэм номын тухай маргаж байх хооронд Ян гал тогооны өрөөнд Султан, Тирл гэдэг хоёр нохойдоо ээжийнхээ зах дээрээс авчирч өгсөн бүрээ, шүгэл үлээх зэргээр концерт тоглоно. Тэр хөгжим нь нохдод огт таалагдахгүй бололтой Султан хуцаж, Тирл нь аймшигтай муухай улив. Эмээ охинтойгоо өрөөндөө юмаа хурааж байснаа тэр хөгжмийг нь сонсоод яаран ирж: — Энэ хүүхэд л зүггүйтэж байна гэдгийг би бүр мэдсэн юм. Чи олигтой хүүхэд биш шүү. Одоохон чимээгүй бол гэж зандрав. Ян бүрээгээ амнаасаа авсан боловч эмээгийнхээ хэлснийг огт дуулаагүй мэт инээж: — Энэ ноход миний хөгжилдөхөд яаж уурлаж байгааг нь хараач гэв. Хэрэв ноход хэл мэддэг сэн бол ийм хөгжим чи ямаанд л тоглож сонсго гэж хэлэх байсан байх. Наадхаа одоохон орхи. Ингэж зүггүйтээд байвал чамд битгий бэлэг авчир гэж цагаан өвгөнд хэлнэ шүү гэж эмээ занав. Ворша эмээгийн үгийг сонсоод: 

	— Тэгвэл ч бүр сүйд болно шүү. Цагаан өвгөн тэрэг дүүрэн бэлэг авсан. Тэгээд энэ жил томоотой хүүхдүүдэд бэлэг өгсөн юм гэж хотод хүмүүс ярилцаж байгааг би сонссон гэж хэлэв. Маргааш нь ноён багшийг ирэхэд Аделка охин цагаан толгойн үсгийн хүснэгттэйгээ сандлаа барьсаар орж бусадтай хамт суугаад их анхааралтай сонсов. Нэг цагийн дараа эмээ дээрээ их баяртай гүйж ирээд эхний эгнээний үсгүүдийг цээжлэхэд хялбар гэж багшийн тавьсан тэмдэгтэй хамт таньдаг болсон гэж хэлэв Аделка дараачийн өдөр нь үсгүүдээ мэддэг болсонд эмээ, ээж хоёр нь баяртай байгаа, Аделка эмээдээ үсгүүдийг байнга нэрлэн зааж, сонсохыг шаарддаг учир эцэст нь эмээ мөн зээ охиныхоо адил үсэг таньдаг болжээ. 

	— Би цагаан толгой мэддэг болно гэж насандаа ч бодоогүй юм сан. Гэтэл одоо хөгширсөн хойноо сурах нь байна. Хүн хүүхдүүдтэй хамт байхын тулд хүүхдүүдтэй адил хүүхэд байх хэрэгтэй юм шив дээ гэж эмээ ярина. Нэг өдөр Ян өрөө рүү гүйж ороод: 

	— Та нар нааш ир, эмээ дээврийн хөндийгөөс ээрүүлээ аваад бууж ирлээ гэж хашхирав. Хүүхдүүд бүгдээрээ хаалгаар гарч гүйлдээд ээж нь: 

	— Юу нь сонин байгаа юм бэ гэж хойноос нь загнана. Тэр нь тийм гойд сонин зүйл биш ч гэсэн эмээ ээрүүлээ олж авчирсандаа хязгааргүй баяртай байлаа. Ээрүүлээ бэлтгэснээс хойш ээрүүлч хүүхнүүд тэднийд цугларч янз бүрийн сайхан үлгэр ярилцаж, хөгжилтэй дуу дуулцгаах болов. Харин Прошкова авгай үлгэр, дуу сонсох төдийлөн дуртай биш ихэвчлэн өрөөндөө сууж шилтгээний номын сангаас авсан номуудаа уншина. 

	— Тэр уншиж байгаа номуудаасаа бидэнд ярьж өгөөрэй гэж эмээ хүсэхэд Прошкова авгай ярьж өгсөн боловч тэр нь хүүхдүүдэд ч, бусдад нь ч төдийлөн таалагдаагүй учир Вена хотын талаар ярьсан нь бүгдэд их таалагдан ээрүүлч хүүхнүүд: 

	— Тийм хотод суух мөн ч сайхан байх даа гэж ярилцан, хүүхдүүд бид том болоод тийшээ очиж үзнэ гэж бодож байгаа бололтой байлаа. Гэхдээ эмээгийн ярьсан духандаа алтан одтой гүнжийн тухай ид шидийн хүчээр арслан нохой болсон гүнжийн, тэр ч байтугай чулуу болон хувирдаг баатрууд, гүнжүүдийн тухай, бүх тансаг хувцсаа хийж хадгалж болдог самрын тухай, алтан орд харш болон ёроолд нь лусын дагинас байдаг далай тэнгисийн үлгэрүүд Прошкова авгайгаас бусдад бүгдэд нь хамгийн их таалагджээ. Барунка утас ээрч бодлогошрон цонх руу гадагшаа байн байн харахдаа уулын нүцгэн бэл, цас дарсан хөндийг диваажингийн цэцэрлэг, эрдэнэсийн чулуугаар босгосон орд харш, гал улаан өнгийн шувуу, алтан үстэй дагина болгон дотроо дүрсэлж, хөлдсөн голыг сувдан дун доторх сайхан ордыг дайвалзуулсан далайн цэнхэр давлагаа мэтээр харж суугааг ээж нь огт төсөөлөхгүй байлаа. Тэгээд бүрэнхий болоход бүр ч хөгжилтэй болдог ажээ. Ворша цонхнуудаа хааж, зууханд хийсэн давирхайтай мод нажигнан, өрөөний дунд өндөр модон суурьтай дэн суулгаад эмээ ээрүүлчид утсаа шүлсдэхэд нь хэрэгтэй гэж тэдний шүлс гаргах зорилгоор хатаасан алим чавга ширээний дунд тавьж өглөө. Эмээ ээрүүлчид цугларахаас нааш үлгэр ярьдаггүй учир хүүхдүүд ээрүүлчид ирэхийг тэсэж ядан хүлээнэ. Хүүхдүүд эмээгээрээ үргэлж үлгэр яриулах гэдэг боловч эмээ нь тэднийг аятайхан аргацааж чадна. Жишээ нь эмээ хоньчны тухай үлгэр ярихдаа: хоньчин гурван зуун хоньтой юм санжээ. Хонио туугаад голоор гарах гэтэл гүүр нь маш нарийхан байсан тул хонь нь нэг нэгээрээ гарах хэрэгтэй болжээ. Тиймээс одоо хонь нь бүгдээрээ гүүрээр гарахыг хүлээх гээд дуугүй болно. Хэсэг хугацааны дараа хүүхдүүд нь: 

	— Эмээ гүүрээр гарч дууссан уу гэж асуухад эмээ нь: 

	— Яалаа гэж дээ. Гүүрээр гартал бүтэн хоёр цаг болно гэв. Энэ удаа хүүхдүүд эмээгийн аргыг мэдээд дахин шалгаахад эмээ: 

	— За яах вэ. Та нар хүлээж чадахгүй бол ярихаас даа. Намайг далан долоон халаастай, халаас болгондоо нэг үлгэртэй юм гэж бод. Хэд дэх халаасны үлгэр яриулмаар байна гэж асуухад хүүхдүүд: 

	— Арав дахиас ч ярьсан болно гэцгээв. Арав дахь халаасанд ийм үлгэр бий. Нэг хаан байжээ, тэр хаан зуухтай, зуухан дээрээ хөндлөвчтэй, хөндлөвч дээр муур нь суудаг байжээ. Сонсоорой, их урт гээд үлгэр дахиад л дуусав. Улаан малгайт охины тухай үлгэр бүр ч зүдэргээтэй ажээ. Өөр ямар ч үлгэрийг үргэлжлүүлэх талаар эмээгээсээ шалгааж болох боловч улаан малгайт охины тухай ярихыг гуйвал өөрсдийн нь үгийг давтаад байхад хүүхдүүд сонсож чадахгүй зугтана. Эмээгийнхээ энэ занг мэдсэн хүүхдүүд ээрүүлч ирэхийг тэвчээртэй хүлээхээс аргагүй болно. Хамгийн түрүүн тэднийд Кристина, дараа нь Мила, тэгээд Цилка, Кудрновиц мөн Бетка, Ворша нарын танил, заримдаа тээрэмчний авгай Манченкатайгаа, ойн харуулын авгай ирдэг бөгөөд Кристина долоо хоногт нэг удаа Томешийн охин дүүг авчирна. Томеш дараа нь ихэвчлэн дүүгээ авахаар ирнэ. Хүүхнүүд дулаацаж ээрүүлээ барин суухаас өмнө хэнийд юу болсон, ямар сонин зүйл тохиолдсон, үндэсний юм үү шашны холбогдолтой ямар баяр ёслол болсон зэрэг элдэв зүйл ярилцана. Жишээ нь шинэ жилийн урьд орой Кристина Аделка охиноос: 

	— Цагаан өвгөн ирэх ойртож яваа шүү дээ. Чи бэлгийнхээ уутыг цонхныхоо гадаа гаргасан уу гэж асуув. Намайг унтахаар хэвтэхэд эмээ гаргана гэж Аделкаг хэлэхэд Кристина:

	— Та нар өөрсдийнхөө жижиг уутыг битгий гарга. Эмээгээсээ том шуудай гуйж аваарай гэж шоглов. Тэгж болохгүй шүү дээ. Тэгвэл бидэнд юу ч өгөхгүй гэж Ян хэлэхэд Кристина: 

	— Цагаан өвгөн та нарт тэртэй тэргүй зодуурын саваа л өгнө гэв. Тэгэхэд нь Ян: 

	— Эмээ өнгөрсөн жилээс эхлэн зодуурын саваа бэлдсэн хэр нь биднийг зодохгүй байгаа гэдгийг цагаан өвгөн тэртэй тэргүй сайн мэднэ гэхэд эмээ нь: 

	— Ян олон удаа зодуулсан шүү дээ гэж хэлэв. Луцигийн өдөрт хүүхдүүд хамгийн дургүй ажээ. Тэр шөнө Луция гэдэг цагаан хувцастай, сэгсгэр үстэй эмэгтэй явдаг гэсэн домог байдаг бөгөөд хүмүүс хүүхдээ үг дуулахгүй бол Луция ирнэ гэж айлгадаг ажээ. Эмээ хүүхдүүдийг ямар нэг юмаар айлгахад их дургүй: 

	— Айлгана гэдэг бол тэнэг хэрэг гэж ярина. Эмээ өөрөө хүүхдүүдийг бурхан хилэгнэхээс өөр юунаас ч айдаггүй байх хэрэгтэй гэж сургадаг боловч өөрөө хэтэрхий их сүсэг бишрэлд автсан болохоор лус савдаг, албины гал, галт хүн зэргийн тухай яриа худал зүйл гэж хүүхдүүдэд хэлж чаддаггүй байлаа. Тэрээр байгаль дэлхийд сайн, муу сүнс байдаг бөгөөд бурхан сүсэгтнүүдийг шалгахын тул бурхан тамын хорт сүнсийг газарт илгээдэг гэж итгэдэг боловч бурхан тэнгэр тамыг адилхан эрхшээлдээ байлгаж, бурхны хүсэл зоригоос гадуур хүн ганц үс ч гарздаж хохирохгүй гэдэгт бүрмөсөн итгэсэн хүн болохоор огт айдаггүй ажээ. Тэгээд тэр ойлголтоо мөн хүүхдүүддээ итгүүлэхийг оролдоно. Тиймээс Луцигийн өдөр Ворша цагаан хувцастай хүүхнийг ярьж эхлэхэд эмээ уурлан Луция зөвхөн шөнө явдаг юм гэв. Мила их уран гартай, модоор чарга, анжис, тэрэг зэрэг тоглоом хийж өгдөг учир хүүхдүүд түүнээс салдаггүй байлаа. Ямар нэг аймшигтай юмны тухай ярилцахад Вилем айхдаа Милад наалдахад нь:

	— Вилем, чи айх хэрэггүй. Чөтгөр ирвэл загалмайгаар, мангас ирвэл модоор цохиод алчихна гэнэ. Энэ үг нь хүүхдүүдийг зоригжуулдаг учир эднүүс Милатай бол шөнө дунд ч гэсэн гадагшаа гарахад бэлэн байдаг ажээ. Эмээ: — Эрэгтэй хүн аргагүй л өөр юм даа гэхэд Кристина: 

	— Тэр үнэн, Мила чөтгөрөөс ч айдаггүй, чөтгөрөөс дор тосгоны захирагчаас ч айдаггүй гэв. 

	— Яагаад тэр билээ. Мила, чи чинь ордонд ажилд орох гэж байгаа юм биш үү гэж эмээ асуув. Бүтэхгүй байх гэж би бодож байна. Намайг хоёр талаас боож хавчиж, энэ хэрэгт хорон санаатай олон хүүхэн оролцож байгаа гэж Милаг хэлэхэд Кристина: 

	— Чи тэгж битгий ярь. Аргалж болох байлгүй дээ гэв. 

	— Би ажил бүтээсэй л гэж бодож байна. Өнөө итали залууг чадсан гэж тосгоны захирагчийн охин надад ихээхэн уурлаж байна. Захирагчийн охин тэр итали задууг боддог байсандаа дээрх хэргээс болоод гүнгийн хатагтай түүнийг эндээс түргэн зайлуулсанд их гутарч байгаа байх. Энэ бол нэг асуудал. Нөгөө нэг нь захирагчийн Лучие охин юм. Тэр намайг баярын орой дагуулж явах гэсэн юм байх. Би тэр хүслийг нь биелүүлж чадахгүй болохоор тосгоны захирагч уурлаж тэрнээс болоод би ирэх хавар: “Хэй, хэй ногоон шугуй минь би цэрэгт мордох боллоо” гэж дуулна гээд Мила дуулахад охид бас дагаж дуулж зөвхөн Кристина ганцаар уйлж гарав. 

	— Охин минь, битгий уйл. Хавар болтол хол байна. Юу ч болж болно гэж эмээ тайтгаруулав. Кристина нулимсаа арчсан боловч уйтгартай хэвээр байлаа. Мила ойртож суугаад: 

	— Чи энэ тухай битгий бод. Аав яаж ийгээд аргалах байлгүй гэнэ. Чи тэгээд ямар нэг болголгүйгээр охиныг нь баяраар дагаж болохгүй байсан юм уу? гэж эмээ шивнэв. 

	— Болохгүй яах вэ, эмээ. Манай зарим залуу нэг хүүхнийг авгай болгож бүрэн сонгох хүртлээ хоёр гурван хүүхэнтэй явдаг. Хүүхнүүд ч гэсэн мөн адил. Би Луциегийн анхных ч биш, сүүлчийнх ч биш байх байсан л даа. Гэхдээ манайд хоёр бүсгүйтэй зэрэг явдаг тухай дуулдаагүй юм. Баяраар дагаж явна гэдэг чинь хуримдаа очихтой адил шүү дээ. 

	— Тэгвэл чи дагаж явахгүй байгаа чинь зөв юм гэж эмээ хэлэв. Танай тосгонд өөр харчуул байхгүй юм шиг Лучие заавал чамайг дагуулах гээд байдаг нь ямар учиртай юм гэж Кристина уурлахад эмээ: 

	— Эцэг нь лав юу сайхан, дур сайхан гэж хэлнэ дээ гээд инээв. 

	Шинэ жилийн баяр ойртоход хүмүүс бие биедээ үлгэр ярилцах, дуу дуулах нь нэмэгдэж, эмэгтэйчүүд баярын талх боовны тухай, хэнийх цагаан гурилтай тос ихтэй бялуу хийсэн зэргийг ярилцаж, хүүхдүүд баяр болж лаа асаах, тойрон бүжгийн дуулахыг тэсэж ядан хүлээнэ. 

	
ХI

	Тээрэмчнийд ч, ойн харуулынд ч, цайруулах газар ч гэсэн христосын мэндэлсэн баярын үеэр ирсэн хүн болгон цадталаа иддэг заншилтай бөгөөд хэрэв хүн ирэхгүй бол эмээ зам дээр гарч зочин эрж хайдаг билээ. Харин эмээ энэ удаа Олешницээс зээ, хүү хоёр нь ирсэнд эмээ маш их баярлажээ. Эмээ баярласандаа хагас өдөр шахам уйлж хайлан, баярын талх, боов хайрч байснаа байсхийгээд л хүүхдүүдтэй хамт сууж байсан хүүгээ харах, зээгээсээ Олешницэд суудаг энэ тэр танилууд ямар байгааг асуухаар өрөө рүү очно. Тэгээд хүүхдүүддээ: — Танай өвөө яг энэ авга ах шиг чинь хүн байсан. Харин ах чинь биеэр өвөөгөөс нь бага юм гэж дахин дахин ярина. Хүүхдүүд ах нарыгаа энд тэндээс нь харж ажиглан, тэдний асуулт бүрд дуртай хариулж байгаад баярлана. Хүүхдүүд жил бүрийн мацаг барих цагаар алтан тоорой үзэхийн тулд мацаг барих гэж оролддог боловч санаа байвч сачий хүрдэггүй ажээ. Битүүний орой хүн бүр тэр ч байтугай тахиа, үхэр нь хүртэл цадталаа идэж, оройн хоолны дараа эмээ идсэн хоол тус бүрээс хэсэглэн авч хагасыг нь тааз руугаа дээш хаяад, ирэх жил ус элбэгтэй, ургац сайтай байхын тулд цэцэрлэг дотроо булж, үлдсэн бүх хаягдлыг галд хийнэ. Бэтка малын байрны цаана очиж голт борын цэцэг сэгсрэн: 

	— Голт борын цэцэг сэгсэр сэгсэр, хайрт минь одоо хаа байгааг хэлээч гэж дуудна. Өрөөн дотор хүүхдүүд самрын ясанд суулгасан бяцхан лаануудыг савтай усанд тавьж тоглоно. Ян устай савыг сэмхэн түлхэж доргиулан амьдралын онгоц гэж нэрлэгдэх тэр самрын ясаа савны захаас усны дунд хэсэг рүү хөвүүлээд: — Хараач би их холын хол газар хүрэх юм байна гэж хашхирахад ээж нь: 

	— Хүү минь, чи амьдралын урсгалд татагдан орж гүн эргүүлэг, хүчит давлагаа, амьдралын чинь онгоцыг дайвалзуулан ганхуулахад анх гарсан амар тайван тэр боомтдоо эргэж ирэх сэн гэж хүсэн мөрөөдөх болно хэмээн аяархан хэлэв. Тэгээд ээж нь хүүгийнхээ «аз хийморийг» үзэх гэж хүүдээ зориулсан алимыг дундуур нь хөндлөн огтлоход алимын гол таван цацрагтай од болж хуваагдахдаа гурван цацраг нь цэвэрхэн хоёр нь хорхойд идэгдсэн байв. Ээж нь санаа алдаад хоёр дахь алимыг Барунка охиндоо зориулан зүсэхэд гол дундаа бас л гэмтэлтэй байсанд «Энэ хоёрын аль нь ч нэг их жаргалтай явахгүй юм байна даа» гэж аман дотроо үглэв. Дараа нь дахиад Вилем, Аделка нартаа зориулж хоёр алим зүсэхэд хоёулынх нь голд дөрвөн цацрагтай цэвэрхэн од байжээ. Тэгвэл энэ хоёр л гэж бодтол Аделка охин гүйж ирээд лаа нь асаад дуусах гэж байхад амьдралын онгоц нь усны захаас цааш хөвж өгөхгүй байна гэж гомдол мэдүүлж бодлыг нь төөрүүлэв. Вилем ч гэсэн «Миний лаа бас шатаж дуусаж байхад онгоц маань хол явахгүй байна» гэж үглэнэ. Гэтэл гэнэт нэг нь устай савыг дайран цалгиулахад дунд нь хөвж байсан онгоцнууд живэв. 

	— Тэр, тэр та нар биднээс түрүүлж үхэх юм байна гэж Аделка, Вилем хоёр хашхиралдахад Барунка хамгийн гол нь бид хол явсан байсан шүү дээ гэв. Гэвч ээж нь унтарсан лаануудыг хараад, хүүхдийн энэ гэм хоргүй гэнэн тоглоом ирээдүйнх нь зөгнөл биш байгаа даа гэж санаа зовох ажээ. Эмээ ширээгээ цэвэрлэж эхлэхэд хүүхдүүд түүнээс: 

	— Цагаан өвгөн бидэнд бэлэг авчрах уу гэж сэмхэн асууцгаахад, 

	— Би яаж мэдэх вэ, ирвэл хонх дуугаргана гэж хэлэв. Хүүхдүүд цонхны дэргэд очоод цагаан өвгөн ирвэл үүгээр гарах ёстой, тэгвэл сонсоно гэж бодон зогсоцгооно. Цагаан өвгөн харагдах ч үгүй, сонсогдох ч үгүй ирдгийг та нар мэдэхгүй юм уу. Цагаан өвгөн тэнгэрт гэрэлт ширээнд залран суугаад тэндээсээ дуулгавартай сайн хүүхдүүдэд сахиулсан тэнгэрээр бэлэг явуулахад тэр нь алтан үүлэн дээр тавиад авчирдаг юм. Та нарт хонх жингэнэхээс өөр юу ч дуулдахгүй гэж эмээ хэлэхэд хүүхдүүд эмээгийнхээ үгэнд итгэсэн байдалтай цонхоор ширтэнэ. Гэтэл гадаа гэнэт гэрэл гараад хонхны дуу сонсогдоход Аделка: 

	— Эмээ тэр гэрэл гараад цагаан өвгөн ирж явна, тийм үү гэж аяархан шивнэв. Эмээ нь толгой дохив. Тэгэхэд ээж нь гаднаас орж ирээд цагаан өвгөн тэдэнд бэлэг авчраад эмээгийн өрөөнд тавьсан байна гэж хэлэв. Хүүхдүүд тийшээ гүйлдэн очиж гоёж чимэглээд гэрэлтүүлсэн ногоон модны ёроолд сайхан бэлэг тавьсныг хараад баярлалдан дэвхцэлдэнэ. Жирийн хүмүүс ингэж мод засаж бэлэг тавьдаггүй, ийм ёсыг эмээ мэддэггүй ч гэсэн түүнд их таалагджээ. Эмээ одоо мэддэг болоод шинэ жилээс бүр өмнө ногоон мод бэлтгэх тухай өөрөө сануулж, охиндоо модоо чимэглэхэд нь тусалжээ. Эмээ бэлэгтээ баярлаж байгаа хүүхдүүдээ орхиод хүү дээрээ очиж: 

	— Ниса, Кладск хотуудад ингэж мод засдаг юм. Кашпар чи санаж байна уу. Манайх тэнд байхад чи бүр том сайн хүү болсон байсан шүү дээ гэхэд: 

	— Саналгүй яах вэ, энэ их сайхан заншил. Терезка ёлка засдаг болсон нь сайн хэрэг. Хүүхдүүд нь санаж явахад нь сайхан дурсгалтай зүйл. Ийм өдрийг хүн харь газар явахдаа хамгийн их дурсдаг юм билээ. Би гадаадад байхдаа өөрөө олон удаа үүнийг үзсэн. Тэнд сайхан байсан ч гэсэн би дандаа ээжийнхээ хажууд байж зөгийн балтай агшаамал олдож л байвал энэ бүх амтат боов, ногоо, вандуй зэрэг тансаг идээнээс хамаагүй дээр сэн гэж боддог байлаа. 

	— Манай иддэг хоолноос чи хатаасан жимс мартсан байна гэж эмээ инээхэд: 

	— Тэр тухай би анзаарсангүй. Бас бид бүхний дуртай сонсдог өөр нэг зүйл дандаа дурсдаг байлаа гэв, 

	— Юуны тухай ярьж байгааг чинь би мэдэж байна. Малчдын тойрон бүжгийн дуу. Чи тийм дуу удахгүй сонсоно гэж эмээ хэлтэл цонхны цаана тойрон бүжгийн ая хөгжимдөх сонсогдов. Эхлээд аяыг хөгжимд тоглоод дараа нь: «Босоцгоо малчид аа, сонин зүйл сонсоцгоо» гэх зэргээр дуулахад эмээ: 

	— Кашпар, чиний хэлдэг зөв. Хэрэв би энэ дуу сонсоогүй бол баяр тийм баясгалантай болохгүй байсан гээд гарч малчны үүргэвчинд шанг нь хийв. Баяраар хүүхдүүд тээрэмчнийд болон ойн харуулынд заавал очдог бөгөөд хэрэв очихгүй бол тээрэмчний авгай юу болов гэж гайхан хуучин цайруулах газарт гүйж ирэх ажээ. Ойн харуулын хоёр хүү Бертик, Франтик хоёр мөн тэднийд ирнэ. Хуучин цайруулах газар олон хүүхэд залуучуудтай хөдөө тосгонтой адил хаан, хатан сонгох ёслол хийж, хөгжимдөж баярын маягаар чимэглэсэн бялуу хийж битүүний урт шөнийн турш утас ээрдэггүй ч гэсэн оройн хоол бэлтгэж, ээрүүлчид цугларан дуу дуулцгааж, идэж, ууж баян хуурчийг ирэхлээр гал тогоондоо бүжиглэцгээнэ. Энэ удаа Томеш, тээрэмчин, ойн харуул бас бус хэдэн хүн ирж бүжиг хийцгээв. Тэдний гал тогоо тоосгон шалтай боловч охид үүнийг үл хайхран гутлаа тайлж хөл нүцгэн бүжиглэцгээнэ. Тээрэмчин настайчуул сууж байсан зочны өрөөнөөс эмээ дээр ирж: 

	— За эмээ хоёулаа бүжиглэж хормойгоо жаахан хийсгэх юм биш үү гэж инээхэд: 

	— Би хөлөө холгож эвэр ургатал бүжиглэж байсан цаг бий. Намайг зоогийн газар юм уу, тариа цайруулах газар очингуут л залуучууд: — Мадлена хүрээд ирлээ. Бүжгийн ая тоглоорой гэж хашхиралдан би ч бүжиж гардаг байлаа. Одоо ч би овоолоотой сүрэл шиг л болж дээ гэв. Яалаа гэж дээ, та чинь бөднө шиг сэргэлэн байна. Эмээ ер нь бүжиглээд үзвэл яасан юм бэ гэж тээрэмчин тамхиныхаа хайрцгийг хуруундаа эргэлдүүлэн хэлэхэд эмээ инээж тээрэмчний ард зогсоод тэдний яриаг сонсож байсан Томешийн дүү охины гараас татаж:

	— Энэ бол жинхэнэ бүжигчин. Ээрүүл шиг эргэлдэж чадна гэв. Тэр охин тээрэмчний гараас бариад эхний аяыг аажим тоглохыг хөгжимчнөөс хүсэхэд тээрэмчин хүссэн хүсээгүй гарч бүжиглэхээс аргагүй болж, залуучууд түүнийг хараад алга ташин шуугилдахад авгайчуул юу болсныг сонирхон харахаар өрөөнөөсөө гарч ирцгээв. Авгайчуул хүрч ирэхэд Томеш тээрэмчний авгайг урьж бүжиглэн, тээрэмчин бүжигтээ халж гэрийн эзэгтэйг авч бүжиглэхэд удалгүй бусад настан мөн дагалдан гарч эмээ тээрэмчнийг шоглон инээнэ. Шинэ жилийн дараагаар удалгүй тээрэмчнийд бас наргиан болж тэднийх гахай алаад хуучин цайруулах газрын найз нарыгаа болон ойн харуулыг урьж, тээрэмчин тэднийг авхуулахаар морь чарга явуулжээ. Дараачийн баяр ойн харуулынд, сүүлд нь Прошенкийнд болов. Түүнээс хойш бас гэгээн Доротын тухай домгоор жүжиг тоглоцгоов. Кудрнагийн Вацлав хаан Диоклециан, түүний эгч Лида Дорота авхай болж, бусад эрэгтэй хүүхдүүд хоёр язгууртан, шүүгч, алуурчин болон өөдгүй хүмүүсийн дүрд тоглоцгоожээ. Өөдгүй хүмүүс, язгууртан болж тоглогчид бэлэг хийхэд зориулсан үүргэвч үүрч явна. Прошекийн байшингийн урд талд гулгуурын урт талбай байсан тул тоглогчид ихэвчлэн тийшээ очиж гулгадаг байлаа. Дорота авхай харж зогссоор хүйтэнд даарч чичрээд буцаж дотогшоо орохыг гуйвч бусад нь үг дуулахгүй гулгаж, бие биеийгээ түлхэн цасаар шидэлцэнэ. Эцэст нь байшин руу эргэж ороход ноход хуцаж, хүүхдүүд баярлалдан угтана. Тэд зуухны дэргэд очиж хувцсаа засаж үүргэвчээ үүрэв. Тэд жүжиг тоглох хувцсаа энгийн хялбар тохируулжээ. Дорота авхай ахынхаа түрийтэй гутал, Манчинкаас гуйж авсан цагаан хувцсаа банзал дээгүүрээ өмсөөд хүзүүндээ зүүлт зүүж толгойдоо ээжийнхээ алчуур ороож дээр нь цаасан титэм тогтоожээ. Диоклециан хаан бас титэм өмсөж ээжийнхээ цэцгэн хээтэй гоёлын хормогчийг нөмрөг болгон мөрнөөсөө унжуулжээ. Тэд бага зэрэг дулаацсаны дараа өрөөний гол дунд очиж жүжгээ тоглож эхлэв. Хүүхдүүд энэ жүжгийг жил бүр үздэг боловч тэдэнд тоглох болгонд онцгой таалагддаг ажээ. Хаан Диоклециан тэрс үзэлтэн тариачин авхай Доротад цаазаар авахаар ял ногдуулахад өөдгүй хүмүүс түүнийг сугадан цаазын газар аваачиж, тэнд сэлмээ бариад хүлээж байсан алуурчин:

	— Дорота авхай, сөгд, миний сэлмээс битгий ай, толгойгоо л зоригтой тонгой, би толгойг чинь чадварлаг тас цавчина гэж сүрлэг дуугаар хэлнэ. Дорота авхай сөгдөн толгойгоо тонгойтол алуурчин толгой дээрх цагаан титмийг нь цавчин унагаана. Дараа нь жүжигчид бүгдээрээ мэхийн ёслоод Дорота титмээ авч, үүд рүү очоод зогсоход Ворша: 

	— Энэ хүүхдүүд ямар сайхан тоглодог юм бэ. Сонсоход хэчнээн аятайхан байна вэ гэлцэв. Эмээ бас сайшаан магтаад том бэлэг өгөхөд хүүхдүүд гүйлдэн гарав. Тэд байшингийн ард очоод ямар бэлэг авснаа задлан үзэж хаан болсон хүү идэх юмыг бусдадаа хувааж өгөөд өөрөө тэдний дарга, бүх хариуцлагыг хүлээж байгаа учир ганцаараа авах эрхтэй гэж үзээд мөнгийг нь өөрийнхөө халаасанд хийжээ. Жүжигчид бэлэг ийнхүү «шударгаар» хувааж авсны дараа Рызенбурк руу явцгаав. Түүнээс хойш Прошекийн хүүхдүүд Доротын домгийг цээжлэн хэдэн хоногийн турш давтан тоглоцгоожээ. Зөвхөн ээж нь тийм тэнэг тоглоом тэдэнд яагаад таалагддагийг үл ойлгоно. Дараа нь дахин шар тосны баяр ирж ням гарагт хотоос сайхан чаргатай хүмүүс, тосгодоос морь унасан тариачин эмэгтэйчүүд ирцгээжээ. Гадаа хонх зүүсэн морьд толгойгоо сэжлэхэд хонхнууд нь хангир жингэр дуугаран, Прошекийн байшингийн хашаан дээр өвөл ирж суудаг хэрээ үргэн мод руу нисэж, тахиа, болжморууд юу болов гэж гайхсан байдалтай морьдыг ширтэнэ. Тэр хүмүүс шар тосны баяраар Прошекийнхийг хот руу Станицкийнд аваачихаар иржээ. Гэвч эмээ тийшээ явах дургүй болохоор: 

	— Би тийшээ очиж юу хийх юм бэ. Би ноёдын дунд байж чадахгүй гэнэ. Станицкийнхэн эелдэг зантай сайн хүмүүс боловч тэднийх зоогийн газартай болохоор хол ойроос олон янзын хүн цуглардаг ажээ. Орой хүүхдүүд эргэж ирээд эмээдээ бэлэг авчирч, юу идсэн, ямар ямар хүмүүс тэнд байсан тухай ярьж сайхан хөгжим тоглосныг нь сайрхан магтана. 

	— Бид тэнд өөр хэнийг харсныг та таагаач гэж Ян хэлэхэд, 

	— Тэгээд хэнийг харсан юм бэ гэж эмээ асуув. 

	— Манайд ирэхдээ инжир жимс бидэнд өгдөг өнөө худалдаачин Вацлавыг харсан. Та хараад танихгүй байсан байх. Тэрээр манайд ирдэг шигээ тийм бохир хувцастай биш ван гүн шиг хээнцэр ганган хувцаслаад, алтан оосортой цагтай байсан. 

	— Хүн юугаар элбэг байна, түүгээрээ л баярхана. Та нар ч гэсэн айлд очихдоо гэртээ өмсөөд хөлбөрч байдаг хувцастайгаа явахгүй шүү дээ. Хүн бололцоотой л бол цэвэр сайхан хувцасладаг байх ёстой гэж эмээг хэлэхэд харин тэр худалдаачин их баян байх ёстой, тийм үү гэж хүүхдүүд асуув. 

	— Мэдэхгүй. Би тэдний авдрыг онгойлгож үзээгүй, гэхдээ тэр наймааны аргад сайн юм чинь баян ч байж магадгүй гэлээ. 

	Шар тосны баярын сүүлчийн өдөр баг өмссөн хүмүүс шуугилдан айлуудаар явна. Эхний хүн нь биеэ вандуйн буурцгийн ишээр баавгай шиг болтлоо ороосон явах бөгөөд айл бүрд гэрийн эзэгтэй нар тэр ишнээс нь авч галуунуудаа өндөглөх үеэр өндгөө дарж олон дэгдээхэй өсгөхийн тулд үүрэнд нь дэвсэж өгдөг ажээ. 

	Шар тосны баяр өвлийн баяруудын төгсгөл нь ажээ. Эмээ ээрүүлээ барьж суугаад дуу аялж, хүүхдүүд хажууд нь ирж суухад нь тэдэнд Христосын амьдралын түүхийг ярьж өгч, улаан өндөгний баярын эхний долоо хоногт гашуудлын хувцас өмсөнө. Хавар ойртон өдөр урт болж, нарны илч чангаран, дулаан салхи уулын бэлийн цасыг харлуулна. Тахианууд хашаан дотуур хөгжилтэй гүйлдэн эзэгтэй нар уулзахдаа шувуу өндөглөх, олс тарих талаар ярилцаж, гэрийн эзэд анжис, борнойгоо зэхэж эхэлнэ. Голын мөс хагарч хэсэг хэсгээр урсаж эхэлсэнд ойн харуул хуучин цайруулах газар ирэхдээ голыг шууд гаталж чадахгүй болжээ. Хүмүүс улаан өндөгний баярын өмнөх дөрвөн ням гарагийг дэс дараагаар нь хар, нөхөрсөг, найтаалгадаг, тав дахийг үхлийн ням гараг гэж нэрлэдэг бөгөөд үхлийн ням гараг болоход хүүхдүүд: 

	— Бид өнөөдөр үхлийг зайлуулна гэж баярлалдан шуугилдана. 

	Үдээс хойш охид цөм тээрэмчнийд цугларч Цилка үхлийг дүрсэлж боосон сүрлээр хүн хийхэд бүгдээрээ аль олдсон зүйлээр хувцас өмсгөл хийж чимэглээд хоёр охин түүнийг сугадан бусад нь хойноос нь жагсаж голын хаалтын зүг «Үхлийг тосгоноосоо зайлуулан, зуныг тосгондоо авчирна» гэж дуулан явцгаав. Том болсон бүсгүйчүүд хойно нь нэлээд зайтай дагаж, эрэгтэй хүүхдүүд тойрч шуугилдан үхлийн малгайг авч хаях гэж оролдоход охид хамгаалсаар явна. Голын хаалтад хүрч очмогц үхлийнхээ хувцсыг тайлж боолттой сүрлийг хашхиралдан ус руу хаяад охид, хөвгүүд хамт бөөгнөрөн: 

	— Үхэл усанд урсаад явна аа, шинэ зун манайд хүрээд ирлээ гэж дуу дуулахад охид дангаараа: 

	— Хайран, хайран, хайран хаана ингэтлээ удав. Худгийн дэргэд усны дэргэд гар хөлөө угаалаа. Зун хэрэв ирэхгүй бол нил, сарнай ч ургахгүй» гэхэд хөвгүүд нь: “Гэгээн Петр Ромоос, лонхтой дарс ирүүлээч, дарсыг чинь ууя, бурхан сахиусыг чинь магтъя” гэж дуулцгаана. 

	Гаднаа зогсоод хүүхэд залуучуудын дуулахыг сонсож байсан Прошкова авгай: — Та нар наашаа яваад ир. Дарс өгөхгүй ч гэсэн та нарыг хөгжөөхөөр юм өгье гэж дуудав. Хүүхдүүд Прошковын хүүхдүүдтэй хамт тэднийд ороход Кристина бусад бүсгүйчүүдтэй хойноос нь дуулалдан хөгжилдсөөр очив. 

	Цэцгийн ням гарагт Барунка өглөө эрт хонин бургас авахаар гол дээр очиход бургас цэцэглэсэн байсан тул «Яг өнөөдөр хэрэгтэй болно гэдгээ мэдсэн юм шиг цэцэглэжээ» гэж бодов. Дараа нь эмээтэйгээ мөргөл хийхээр сүмд очихдоо ариутгахын тулд тус бүр атга бургас авч явжээ. 

	Эрэмдэг Лхагва гарагт эмээ ээрэх ажлаа дуусгаж ээрүүлээ дээврийн хөндийд гаргахад нь Аделка: 

	— Пөөх, эмээ ээрүүлээ дээврийн хөндийд гаргалаа, одоо утсаа томох болно гэв. 

	Тэгэхэд эмээ: 

	— Өвөл болтол амьд байвал дээврийн хөндийнөөс дахиад л буулгана даа гэж хэлэв. 

	Ногоон пүрэв гарагийн өглөө зөгийн балтай будаанаас өөр юм идэхгүй гэдгээ хүүхдүүд мэддэг ажээ. Хуучин цайруулах газар зөгий байдаггүй боловч тээрэмчин тэднийд зөгийн нэг уут бал өгдөг байлаа. Тээрэмчин зөгий үржүүлдэг, олон зөгийтэй ажээ. Энэ зөгийнүүд нэг үүрээс нөгөө үүрт өдөржин нисэж байхыг харахад сэтгэлд таатай байдаг учир зөгийн үүртэй болохыг хамгаас илүү хүсдэг гэж ярихыг нь тээрэмчин сонсоод Прошекийнд зөгийн үүр бэлэглэнэ гэж амласан ажээ. 

	Их Баасан гарагийн өглөө эмээ: 

	— Барунка, босоорой. Мөдхөн нар гарна гэж духанд нь аяархан хүрч сэрээв. 

	Барунка нойронд сэргэг болохоор даруй сэрж эмээгээ орныхоо дэргэд зогсож байхыг хараад өглөө эрт сэрээгээрэй гэж өнгөрсөн орой нь эмээгээс гуйснаа санав. Барунка үсрэн босож банзлаа өмсөж, алчуур нөмрөөд эмээтэйгээ хамт гарахад эмээ нь Ворша, Бэтда хоёрыг мөн сэрээж: 

	— Хүүхдүүд унтаж байг. Тэд мөргөлийн тухай ойлгох болоогүй байгаа учир бид тэдний орноос бас мөргөнө гэж хэлээд явав. Байшингийн хаалга онгойход тахиа, үхэр, нохой нь байрнаасаа гүйлдэн гарч ирнэ. Эмээ тэднийг цааш түлхээд: 

	— Биднийг мөргөл үйлдээд иртэл тэвчиж бай гэнэ. 

	Барунка эмээгийнхээ хэлснээр горхины усаар гар нүүрээ угаагаад уул өөд гарч уламжлалт заншил ёсоор «жилийн турш бие сэтгэл цэвэр ариун явахын төлөө» мөргөв. Эмээ нь өглөөний нар гарах ойртож байгаа улайран харагдах дорно зүг тэнгэрийн хаяа руу харж гараа цээжиндээ хавсран өвдөг сөгдөхөд Барунка эмээгээ дагаж хажууд нь сөгдөв. Барунка хэсэг зуур мөргөж байснаа түүний баясгалантай тунгалаг нүд өөр тийш эргэж ой мод, нуга, уул хадыг ширтэнэ. Голын булингартай ус сүүлчийн цас мөсийг урсган, асга хадны ёроолоор цас цайран харагдах боловч энд тэнд өвс ургамал ногоорч, эрт ургадаг хонин нүдэн цэцэг дэлгэрч эхлээд мод, бургас гөлөглөн байгаль дэлхий сэргэж байлаа. Тэнгэрийн хаяагаар улаан туяа аажим замхран уулын цаанаас нарны цацраг улам тодорсоор ой модны орой алтан шаргал туяанд гэрэлтсээр нар мандаж уулын орой, энгэрийг гийгүүлэв. Уулын ар тал хараахан сүүдэртэй хэвээр, голын хаалтын цаагуур манан улам доошлоход модны үйлдвэрийн дээд толгодын оройд сөхрөн суусан эмэгтэйн дүр харагдана. Эмээ хараач, нар гарахыг харахад ямар сайхан юм бэ гэж Барунка хэлэхэд эмээ нь гараараа загалмайлан залбираад босов. Тэд ар тийшээ эргэн хартал тэдний дээд талд Викторка мод түшээд зогсож байв. Шүүдэрт норсон сэгсгэр үс нь нүүр лүүгээ унжиж, хувцас нь урагдаж хүзүү нь ил гараад гартаа яргуй цэцэг барьж, цог бадарсан хар нүд нь нарыг ширтэнэ. Тэрээр эмээг олж хараагүй бололтой байлаа. 

	— Хөөрхий тэр хаагуур явж байдаг юм бол доо гэж эмээ сүүрс алдав. 

	— Хараач, тэр яргуй цэцэг хаанаас олов оо? 

	— Цаадах чинь энэ уулын оройн өнцөг булан бүрийг мэднэ шүү дээ. Би тэр цэцгийг нь гуйя гэж Барунка хэлээд энгэр өөд гүйв. 

	Викторка гэнэт мэдээд цааш гүйх гэтэл Барунка:

	— Викторка хүлээгээч дээ, тэр цэцгээ над өгөөч гэж дуудахад зогтусан зогсож харцаа доош буруулан яргуй цэцгээ түүнд өгөөд огло үсрэн уулын энгэр уруудан нисэх мэт одов. Барунка эргэж ирэхэд эмээ нь:

	— Тавьсан хоол ирж авахгүй болсоор удаж байна гэхэд: — Өчигдөр таны сүм рүү явсны хойгуур манайд ирэхлээр нь ээж түүнд талх, агшаасан будаа өгсөн гэж Барунка хэлэв. Зун болоход хөөрхий түүнд арай дээр болно. Гэхдээ тэр юу ч мэддэггүй юм шиг байдаг. Өвлийн турш зөвхөн нимгэн хувцастай, хөл нүцгэн гүйж цасан дээр цустай мөр гардаг ч гэсэн тэр огт мэддэггүй юм шиг байх юм. 

	Ойн харуулын авгай өдөр бүр халуун хоол өгөх дуртай боловч Викторка талх боорцгоос өөр юм авдаггүй гэнэ. Азгүй ч амьтан юм даа. 

	— Эмээ, тэр агуйд нь хүйтэн биш байлгүй. Хүйтэн бол өөр тийшээ явах байсан байх. Бид ч гэсэн манайд байгаач гэж олон удаа гуйсан шүү дээ. 

	— Газар доорх тэр нүхэнд дулаан байдаг гэж ойн харуул ярьж байсан. Викторка дулаан байшинд ирэхгүй байгаа нь даарснаа мэдэхгүй байгаа хэрэг. Бурхан хүүхдүүдийг муу бүхнээс хамгаалахын тулд сахиулсан тэнгэрийг илгээдэг юм. Викторка бол бас л хөөрхийлөлтэй хүүхэд шүү дээ гэж эмээ хэлээд гэртээ оров. Заримдаа Жернов толгодын дээрх сүмийн цамхгийн хонх үд дунд дуугарч мөргөлийн цагийг мэдэгдэнэ. Үдээс хойш эмээ хүүхдүүдтэйгээ хот руу явах замдаа тээрэмчний авгай, Манчинка хоёрыг авахаар тэднийхээр оров. Улаан өндөгний баяраар эмээг очих бүр тээрэмчний авгай өрөөндөө оруулж сагс дүүрэн будсан өндөг, боорцог, бялуу, хонины мах бэлтгэж тавьснаа үзүүлдэг ажээ. Тэгээд хүүхэд тус бүрд нэг нэг бялуу бариулдаг боловч эмээ Ногоон Пүрэв гарагийн өглөөнөөс Сэргэлтийн өдрийн оройг хүртэл өөх тостой зүйл амандаа хийдэггүйг мэдэх учир эмээд өгдөггүй байлаа. Тээрэмчний авгай их Баасан гарагт бас мацаг барьдаг боловч эмээтэй адил тэгж хоолоо хатуу хязгаарлаж чаддаггүй юм гэж ярина. Тэгэхэд эмээ: 

	— Хүн бүр ухамсрынхаа хэрээр л болно. Харин би мацаг барих л юм бол барьсан шиг байх хэрэгтэй гэж боддог гэв. 

	Прошекийнхан бүх ёс горимыг эмээгийн хэлснээр дагаж биелүүлдэг ажээ. Улаан өндөгний баяраар эмээ сүмд очихдоо бялуу, дарс, өндөг ариутгахаар авч яваад эргэж ирснийхээ дараа гэрийнхэндээ түүнээс хүн бүрд хувааж өгөхөөс гадна ашиг шим арвинтай байхын тулд үнээ, тахиандаа бас өгнө. Харин улаан өндөгний баярын даваа гарагт эмэгтэйчүүдийг бургасаар гуяддаг заншилтай тул тэдэнд их халгаатай өдөр ажээ. Прошекийнхан даваа гарагийн өглөө дөнгөж босоод байтал хүн хаалга тогшив. Бэтка хаалга руу очиж залуучууд бургас барьж ирсэн байж магадгүй гэж болгоомжлон аяархан онгойлготол тээрэмчин хүрээд ирсэн байв. Тэрээр баяр хүргэж, сайн сайхныг ерөөгөөд хормой доороо нуусан бургасан шилбүүрээ гэнэт гаргаж авгайчуудыг ороолгож гарав. Тээрэмчин бүх авгайчуудыг, гэрийн эзэгтэй, Аделка охиныг хүртэл гуядаад сүүлд нь «бөөс буу хазаг» гэж шоглон эмээгийн хормой руу ороолгов. Тэгээд тээрэмчин баярын зочны хувьд эмээгээс өндөг, алим авав. Тээрэмчин хүүхдүүдээс: — Хүүхдүүд хэр зэрэг баярлаж байна даа гэж асуухад Барунка: — Тэд заримдаа орноосоо босдоггүй байж өнөөдөр харин намайг дөнгөж бостол өрөө рүү орж ирээд бургасаар ороолгож байхгүй юу гэж гомдол мэдүүлэхэд тээрэмчин, бусад хүүхдүүд Барункаг шоглож инээлдэв. Дараа нь бас ойн харуул, Мила, Томеш нар бургасаар ороолгохоор ирцгээсэн тул эмэгтэйчүүд өдөржин амар заяа үзэхгүй залуучуудыг харангуут нүцгэн мөрөө далдлан бүтээж нуугдацгаана. 

	Хавар болж хүмүүс тариалангийн талбайдаа ажиллаж уулын оройн энгэрээр гүрвэл, могой гарч наранд ээж эхлэхэд шилтгээний ойролцоо толгодод нил, хонхлой цэцэг түүхээр явсан хүүхдүүд могой хараад айж эмээдэг байлаа. Гэвч эмээ тэдэнд айх хэрэггүй, дөрөвдүгээр сарын 24 буюу гэгээн Ержийн өдрийг хүртэл могойг барьсан ч хор байхгүй, зөвхөн нар дээр гарч эхлэхэд л хортой болдог юм гэж сургана. Голын цаадах нугад холтсон цэцэг дэлгэрч, уулын бэл цэнхэртээд, түрүүчийн цэцгүүд шаргалтан алаглана. Хүүхдүүд хоолонд хийх үндэс түүж, галуунууддаа зориулан халгай цуглуулан авчирч, эмээ малын хашаандаа орох бүрдээ одоохон бэлчээрт гаргана гэж амлана. Ой мод хоромхон зуур ногоон навчаар бүрхэж, ялаа шумуул агаарт бөөнөөр жингэнэн, болжмор огторгуйн өндөрт хөөрч жиргэхийг хүүхдүүд сонсовч тэр болгон олж харахгүй болжээ. Хүүхдүүд мөн хөхөө донгодохыг сонсоод:

	— Хөхөө, хэчнээн наслахыг маань хэлж өгөөч гэж ой руу хашхиралдана. 

	Хөхөө заримдаа донгодоод зарим үед донгодохгүй болохоор нь Аделка санаатай тэгж байгаа юм гэж уурлана. Ах нар нь Аделкад бургасаар шүгэл яаж хийдгийг зааж өгөөд түүний хийсэн шүгэл дуугарахгүй болохоор нь Аделкад өөрт нь бурууг тохож, шүгэл хийх үедээ:

	— Охид та нар шүгэл ч хийж чадахгүй гэж сайн хэлээгүйгээс болж байна хэмээн Ян Аделкаг шоглож инээлдэв. Тэгэхэд нь Барунка: 

	— Энэ бол бидэнд хамаагүй зүйл. Харин та нар ийм малгай хийж чадахгүй шүү дээ гэж нигүрсний навчаар хийж будсан бяцхан дугараг малгай үзүүлэв. 

	— Пөх, ямар уран хийсэн юм бэ гэж Ян толгой сэгсрэхэд Барунка: 

	— Чамд л тийм байх даа. Надад бол тийм хэцүү биш гэж хэлээд малгайдаа таарсан хувцас мөн голт борын цэцгээр хүүхэлдэй хийж өмсгүүлэхээр цааш явав. Харин Ян бургас авч өвөр дээрээ тавиад Аделкад: 

	— Чи шүгэл яаж хийхийг хараад намайг сонсож бай. Бургасаа огтолж нүх гаргахдаа: 

	— Чи, “шүгэл минь чи сонс, сайхан нүх гараарай. Хэрэв нүх гарахгүй бол хаанд хэлж хага цохиулна шүү. Хүүш, хүүш, хүүш хутгаар чамайг нүхэлнэ, тонгоргоор чамайг цоолно доо, гол дундуур чинь нүхэлнэ, гоёхон дуугардаг болгоно доо” гэж хэлэх хэрэгтэй гэнэ. Шүгэл нь их гоё хэлбэртэй, сайхан дуугардаг болжээ. Гэтэл Вацлавын хийсэн малчны бишгүүр шиг тийм сайхан дуугарахгүй байна гэж Вилем хэлэв, 

	Тиймээс Ян шүгэл хийхээ больж бургасаар тэрэг хийгээд түүнээ өөрөө чирч гүйхэд ноход нь нуга дундуур хойноос нь даган давхилдана. Барунка өөрийнхөө хийсэн хүүхэлдэйг дүүдээ өгөөд: 

	— Май, чи өөрөө хийж сур. Биднийг сургуульд явж эхлэхэд чамтай тоглох хүн байхгүй. Чи ганцаараа үлдэнэ шүү дээ гэхэд Аделка ганцаараа үлдэнэ гэж ойлгоод эвгүйрхэж байгаа бололтой царай нь хувирсан боловч: 

	— Эмээ хамт байх юм чинь гэв. Аделкад эмээ л байвал бусад нь хамаагүй ажээ. 

	Энэ үед тээрэмчин ойрхноор гарч явснаа Барункад захидал авчирч өгөөд: 

	— Та нар энэ захиаг аваад ээждээ оч. Хот ороход шуудан дээрээс өгсөн гэж хэлээрэй гэв. 

	Ааваас ирсэн захиа байна гэж хүүхдүүд хашхиралдан гэр лүүгээ гүйлдэв. Прошкова авгай баярлан захидлыг уншиж дуусаад аав нь гүнгийн хатагтайтай тавдугаар сарын дундуур ирнэ гэж мэдэгдэхэд Аделка;

	— Тэр болтол бид хэдэн удаа унтаад босох вэ гэж асуув. 

	— Дөч орчим удаа гэж Барунка хариулахад дүү нь: 

	— Пөөх яасан удаан юм бэ гэж уйтгарлана. Гэтэл Вилем: 

	— Би хаалган дээр дөчин удаа зураад өглөө бүр нэг зураасыг арилгана гэхэд ээж нь: 

	— Зур зур. Тэгвэл чинь цаг амархан өнгөрнө гэж инээв. 

	Тээрэмчин голын хаалтын тэндээс буцах замдаа тэднийхээр орохдоо царай нь ямар нэг юманд санаа зовсон байдалтай тоглоом тохуу хийхгүй, гартаа тамхиныхаа хайрцгийг ч эргүүлэхгүй, зөвхөн үе үе хоёр хуруугаараа зулайгаа маажиж байснаа: — Ямар сонин зүйл болж байгааг та нар мэдсэн үү? гэж асуув. Тээрэмчин ер бусын байдалтай байгааг нь харсан эмээ, гэрийн эзэгтэй хоёр:

	— Юу болов? гэж асуув. 

	— Уулнаас ус бууж байна. Бурхан минь. Ус гэнэт хүчтэй бууж ирэх вий гэж эмээ сандарна. «Би ч гэсэн тэгж айж байна. Сүүлчийн хэдэн өдөр үдээс хойш дандаа салхи гарч уулаар бороо ороод байсан. Тэндээс тариа тээрэмдэхээр ирсэн хүмүүс уулын бүх горхи үерлэж, цас их түргэн хайлж байна гэж ярилцах юм. Энэ зун үертэй байх бололтой. Би одоохон явж үерийн замд өртөгдөхөөр бүх юмыг зайлуулна. Та нар ч гэсэн юмаа бэлтгэ. Болгоомжтой байхад илүүдэхгүй. Үдээс хойш би ирж үзнэ. Ус нэмэгдэхийг сайн ажиглаж байгаарай. Хүүхдүүд та нар ус руу битгий яв гэж тээрэмчин хэлээд гарч явав. 

	Эмээ голын хаалт руу очиж үзэхэд хоёр талдаа царс модоор хашлага хийж, дундуур нь төгөл ургасан хэсэгт ус нэлээд нэмэгдэж хашлаганы дундуурх намхан төгөлүүд усанд далд орсон байлаа. Эмээ нэлээд сэтгэл зовсон байдалтай буцаж ирэв. Хавар мөс ханзарч урсах үеэр голын хаалтад саатаж сүүлд нь хаалтыг сэтэлж живүүлэх ч удаа олонтоо гардаг ажээ. Тиймээс хавар мөс ханзрах үеэр хүмүүс ямагт эмээж болгоомжлон тээрэмчид гол өгсөн уулын голд бөөгнөрсөн мөсийг хагалж урсган аюулаас урьдчилан сэргийлэх арга хэмжээ авдаг юм. Гэхдээ уулын үерээс юу ч хамгаалж чадахгүй, уулнаас гэнэт буусан ус голын даланг зад татаж, мод, байшин барилгыг унаган замдаа тохиолдсон болгоныг урсган авч одно. Тиймээс амьдралын туршлагатай эмээ гэртээ ирэнгүүт өөрийнхөө бүх юмыг даруй дээш нь дээврийн хөндий рүү гаргуулав. Дараа нь ойн харуул модны үйлдвэрийн орчмоор явахдаа үерийн ус бууж байгаа тухай хүмүүс ярилцахыг сонсож, усны түвшин нэмэгдэхийг хараад тэднийд бас ирэв. Үерт дайрагдвал энэ хүүхдүүд чинь сүйд болно. Тиймээс би хүүхдүүдийг чинь уул руу гэртээ аваад явъя гэж ойн харуул хэлэхэд гэрийн эзэгтэй их баярлажээ. Тэднийх хамаг юмаа бэлтгэж зайлуулаад, шувуу тахиагаа, ууланд гаргаж, үнээгээ мөн ойн харуулынх руу явуулав. 

	— Та нар одоо хүүхдүүдийнхээ хойноос явцгаа. Би энд Воршатай үлдэнэ. Хэрэв энд хүртэл ус авбал бид дээшээ дээвэрт гарна. Биднийг байшинтай маань урсгахаар тийм аюултай үер арай ч болохгүй биз. Манай энд тээрмийн газартай адил тийм ч аюултай биш шүү. Хөөрхий тэд нар л хэцүү байна гэж эмээ үглэнэ. Прошкова авгай ээжийгээ үлдээх дургүй байсан боловч үгэнд орохгүй болохоор нь арга буюу орхиж: 

	— Нохойгоо битгий алдчихаарай гэж хэлээд явав. 

	— Битгий ай. Нохой хэнийгээ харж хамгаалахаа сайн мэднэ. Биднийг орхиод явахгүй гэж эмээ хэлэв. Султан, Тирл гэдэг хоёр нохой нь үнэхээр эмээгийн явсан газар бүр дагаж, эмээ гол руу харж байхын тулд ээрүүлээ аваад цонхны дэргэд очиж хөлийнх нь дэргэд хэвтэв. Ворша үргэлж ямар нэг юм эрж, угааж, арчиж цэвэрлэж сурсан болохоор зүгээр байхгүйн тулд хоосон малын хашаа хороог цэвэрлэнэ. 

	Бүрий болох үед голын ус эргээ дүүрээд голын хаалтаас цааших нуга усанд автсан байлаа. Эмээ ээрүүлээ хажуу тийш нь тавиад алгаа хавсран мөргөж эхлэв. Ворша мөн гаднаас орж ирээд:

	— Ус аймаар шуугьж байна. Амьтад ч гэсэн аюул болохыг мэдсэн бололтой хоргодож, болжмор хүртэл харагдахгүй болсон байна гэж цонхны дэргэдэх сандлын тоос арчих зуур хэлэв. Гэтэл гэнэт морин төвөргөөн сонсогдож голын хаалтын тэндээс засмал замаар морьтой хүн давхиж ирээд тэдний гадаа морио татаж:

	— Ирж явна. Зайлж гарцгаа гэж хашхирангуутаа цааш голын дагуу тээрмийн зүг тэндээс хот руу давхин одов. 

	— Бурхан авар, манайхаас дээш аюул болж байгаа тухай мэдээ хүргэж ирж байна гэж эмээ хэлээд ус хэр нэмэгдэж голын ус эргээс гарч байгаа эсэхийг дахин харахаар явав. Голын дэргэд тээрэмчинтэй тааралдахад өвдгөө давсан усны гутал өмсөөд голын ус эргээсээ хальж гарч байгааг харж явав. Мөн Мила, Кудрна нар гэртээ ганцаар үлдсэн эмээд туслахаар ирсэн боловч эмээ: 

	— Та хүүхэдтэй шүү дээ, хүүхдэд чинь азгүй явдал тохиолдвол сүүлд нь надад ямар эвгүй байх вэ. Хэрэв миний дэргэд байх хэрэгтэй бол Мила л үлдсэн нь дээр гэж хэлээд Кудрнаг гэр лүү нь явуулав. Шөнө дунд хүртэл тэдний байшинг ус авчээ. Жернов толгодын бэлээр шөнө хүмүүс гэрэл барин явцгааж, удалгүй ойн харуул эмээг унтах гэж байхад тэднийд ойртож ирээд ямар байдалтай байгааг нь асуув. Мила Прошкова авгайд ээжийнхээ талаар санаа зовох хэрэггүй гэдгийг дамжуулаарай гэж цонхоор хэлэхэд ойн харуул буцаж явав. 

	Маргааш өглөө нь харахад хөндий нийтдээ нуур шиг болсон байлаа. Байшин дотор ус авч банз тавьж дээгүүр нь явж байсан бөгөөд үерийн ус зам хөндлөн маш хүчтэй урсаж байсан болохоор Мила уулын бэл өөд шувуу тахианууддаа очих замдаа усны урсгалд цохигдон унах шахаж явлаа. Тэд ойн харуулынхаас бүгдээрээ хөндий рүү харахаар өдөр бууж ирцгээв. Хүүхдүүд байшин нь усанд автаад эмээ нь өрөөн дотуураа банз тавиад явж байгааг харахдаа учиргүй уйлалдсанд ээж нь арайхийж саатуулжээ. Ноход нь дээврийн нүхээр тэднийг хараад, Ян дуудахад хуцаж доошоо үсрэх гэсэн боловч Мила тэднийг барьж зогсоов. Удалгүй Кудрна ирж тэднийхээс доош ямар аюул болсон тухай ярив. Жмицэд хоёр байшин усанд автаж, нэгэнд нь байсан настай авгай усны аюулын тухай эмчийн анхааруулсныг ойшоохгүй үлдсэнд хүмүүс түүнийг гаргаж авч чадахгүй урсгасан гэнэ. 

	Тээрэмчний доод давхар нь усанд автаад хоёрдугаар давхрынхаа өрөөнүүдэд сууж байгаа ажээ. Кристина үерт автагдагсдад халуун хоол авчирч өгөх гэж оролдсон боловч ус гаталж чадсангүй. Тэгээд зоригтой Мила ус туулан түүн дээр очих гэхэд нь Кристина айгаад битгий оч, тэндээ бай гэж гуйв. Усны аюул хоёр хоног үргэлжлээд гурав дахь хоногоос татарч эхлэв. Хүүхдүүд ойн харуулынхаас эргэж ирэхдээ цэцэрлэг нь усанд автаж, ногооны хашаанд нь шавар шалбааг дүүрээд, бут бургас, нигүрс мод дундаа хүртэл лаг шаварт дарагдсан байхыг хараад ихэд гайхна. Гадаах вандан сандал нь хэмхэрч, малын байр нь нурж унаад, нохойн байр нь усанд урсан алга болжээ. Хөвгүүд Аделкын хамт байшингийн ар луу харахаар явцгаав. 

	Өнгөрсөн онд уулнаас мод авчрахад эмээ нь охиддоо хус, хөвгүүддээ зориулж нарс суулгасан нь гэмтээгүй хэвээр байлаа. Лийрийн модны ёроолд жижигхэн байшин барьж дэргэд нь бяцхан цэцэрлэг хийгээд газарт шуудуу татан дээр нь тээрэм босгож шуудуу руу ус ороход тэр тээрэм нь эргэлддэг байжээ. Тэнд бас бяцхан зуух тавиад Аделка зуухандаа боорцог талх хийдэг байсан юм. Гэтэл хүүхдийн тэр тоглоомуудаас ул мөр ч үгүй алга болжээ. Хүүхдүүд тоглоомоо алга болсонд харамсаж байгааг харсан эмээ: — Хүүхдүүд ээ, зуун наст мод, бат бэх байшин барилгыг ч нураадаг байгалийн гамшигт та нарын тоглоом яаж тэсэх юм бэ гэж инээнэ. 

	Удалгүй нар нуга, тал, замыг хатааж, лаг шаврыг салхи хийсгэж, цэвэрлэж, өвс ургамал улам их ногоороод аймшигт үерийг санагдуулах юу ч үлдсэнгүй. Харин хүмүүс үерийн тухай удтал ярилцдаг байлаа. Алтан хараацай халуун орноос эргэн ирэхэд хүүхдүүд баярлалдан угтаж, удахгүй ноён Байер, түүний дараа аав нь ирнэ гэж баяр хөөр болцгооно. Тавдугаар сарын нэгний өмнөх Филип-Якубын баярын орой байлаа. Эмээ байшин, шувуу, малын байрны бүх хаалтын гадна дотно талд тус бүр гурван загалмай шохойгоор зураад хүүхдүүдээ дагуулан шилтгээний дэргэдэх нүцгэн толгод дээр гарав. Толгодын оройд Кристина, Мила, ордны залуучууд, Манченка тэндээс түрүүлж очсон байв. Хүүхдүүд хуучин шүүрүүдээ үүрч очсон учир Кудрнагийн хүү Вацлав дүү нарынхаа хамт шүүр давирхайдахад нь Милад тусалж бусад нь мод, хатсан мөчир овоолоод гал шатаахад бэлтгэнэ. Цэлмэг сайхан шөнө байлаа. Бүлээн салхи өвсний толгойг долгиотуулан ордны цэцэрлэг доторх цэцэг навчны үнэрийг тархаан анхилуулна. Ойгоос ууль орилох, замын дэргэдэх өндөр улиангар дээр суусан хөөндэй жиргэх, бут бургасны дотроос алтан гургалдай уянгалаг дуу алсаас уулын орой хүртэл сонсогдоно. Гэнэт Жлицкийн толгод дээр галын дөл дүрэлзэн түүнээс удалгүй мөн Жерновын оройд гал асаж, уул толгодын оройгоор том, жижиг гал энд тэндгүй улалзаж эхлэв. Тэгэхэд Мила давирхайдсан шүүрээ асааж овоолсон мод руу хаяхад хэсэг хугацааны дараа гал дүрэлзэн асав. Залуучууд хашхиралдан хүн бүр давирхайнд дүрсэн нэг нэг шүүр авч асаагаад:

	— Нис, нис, ид шидтэн нис! гэж дээш нь хаяцгаагаад тойрч зогсон бүжиглэж эхлэв. Охид гар гараасаа барин дуу дуулж галыг тойрон бүжиглээд галын дөл замхарч цог болоход дээгүүр нь харайцгаана. 

	Мөн Жернов. Жлицкийн толгод дээрээс хүмүүс дуу дуулан инээлдэж хөгжилдөх нь сонсогдоно. 

	Эмээ хүүхдүүдтэйгээ гэртээ буцаж ирэхэд бүр орой болсон байлаа. Барунка байшингийнхаа дэргэд ойртоод цэцэрлэг дотор явж байснаа эмээгээ зогсоогоод:

	— Эмээ, та сонсож байна уу? Ямар нэг юм шуугих шиг боллоо гэхэд эмээ нь: 

	— Юу ч алга, салхинд модны мөчир сэржигнэж байна. Моднууд ганхахдаа хоорондоо ойртон нийлж байгаа юм. Мод цэцэглэж байх үедээ хоорондоо ойртон нийлбэл ургац сайн гарна гэж ярилцдаг юм гэв. Тэгэхэд Ян:

	— Эмээ чий, гүзээлзгэнэ ургаж эхлэх ийм сайхан цагаар бид сургуульдаа өдөржин байх болдог маань харамсалтай байна гэж хэлэв. 

	— Өөр яах вэ. Үргэлж гэртээ байж, дандаа тоглож болохгүй шүү дээ. Одоо та нарт өөр бэрхшээл, өөр баяр баясгалан ирж байгаа хэрэг. 

	— Би сургуульд явах дуртай. Харин өдөржин эмээгээ харахгүй их санах байх даа гэж Барунка хэлэхэд: 

	— Хонгорхон үрс минь, би ч та нарыг санах болно. Гэхдээ яая гэх вэ. Мод ургаж, хүүхэд өснө. Жимс боловсорч гүйцээд модноос унадаг шиг, хүүхэд томроод гэрээсээ гарч явна. Энэ бол жам юм. Мод бүтэн байгаа цагт үр жимсээ өгнө. Харин хатахад нь түүнийг огтолж түлээ түлээд, үнс нь газарт шингэн бордоо болж оронд нь өөр мод дахин ургана. Эмээ чинь ч гэсэн өтөлж мөнх нойрсох болно гэж эмээ нь аяархан хэлэв. Цэцэрлэгийн дэргэдэх бутнаас алтан гургалдай жиргэж эхлэв. Тэр алтан гургалдай жил бүр нисэн ирж цэцэрлэгийн дэргэдэх бутанд үүрээ засдаг учир хүүхдүүд түүнийг манай гургуул гэдэг ажээ. Голын хаалтын тэртээгээс Викторкийн бүүвэйн дууны уйтгартай ая сонсогдлоо. Хүүхдүүд гадаа жаахан байхыг хүссэн боловч эмээ нь: 

	— Маргааш сургууль чинь эхлэх учраас эрт босох хэрэгтэй. Ээжийнхээ уурлахаас өмнө явж унтацгаа гээд оруулав. 

	Маргааш өглөөний хоол дээр ээж нь хүүхдүүддээ яаж сурах багшийнхаа үгийг дуулгавартай сонсох, замдаа томоотой явах зэргийн тухай захиж сурган, эмээ нь идэх хоолыг нь бэлтгэв. Эмээ гурван том зүсэм талх ширээн дээр тавиад: 

	— Энэ та гурвын идэх талх. Та нарт хадгалж байсан гурван тонгоргийг нэг нэгээр авцгаа. Ян, хэрэв чамд өгсөн бол чи аль хэдийн хаячхаад талхаа зүсэх хутгагүй болсон байгаа даа гэж халааснаас улаан иштэй гурван тонгорог гаргаж хэлэв. Дараа нь зүсэм талх бүрийг хөндийлж тос хийгээд нэг ширхгийг Барункийн уутанд үлдсэн хоёрыг нь хоёр хүүгийнхээ ширэн цүнхэнд нэг нэгээр хийж, дээрээс нь бас хатсан жимс нэмж өгөв. Хүүхдүүд өглөөний хоолоо идээд замд гарахдаа ээжийнхээ гарыг үнсэн нүдээр нь нулимс гүйлгэнэхэд ээж нь: — Одоо явцгаа. Миний хэлснийг битгий мартаарай гэнэ. Эмээ хүүхдүүдийг цэцэрлэг өнгөртөл үдэж гаргахад нөхөд нь мөн дагаж явцгаав. Эмээ хүүхдүүддээ: 

	— Барунка та нарын эгч учраас үгэнд нь орж явах хэрэгтэй. Замдаа зүггүйтэж болохгүй шүү. Хичээл дээрээ зүгээр битгий суу. Тэгвэл сүүлд нь харамсах болно. Замд тааралдсан хүн бүхэнтэй эелдгээр мэндэлж яв. Морь, тэрэгний замаас зайсаж явах хэрэгтэй. Вилем чи тааралдсан нохой болгоныг очиж битгий тэвэрч авч бай. Зуудаг нохой бол урчихна. Ус руу битгий ор, хэтэрхий халуун юм битгий уу. Ян, чи талхаа цаг болоогүй байхад идчихээд бусдынх руу битгий хараад байгаарай. За одоо явцгаа. Орой Аделка бид хоёр та нарыг угтана гэхэд Ян: 

	— Эмээ, үдийн хоолонд идсэн юм болгоноосоо бидэнд үлдээхийг битгий мартаарай гэв. Эмээ нь хүүхдүүдтэйгээ салах ёс гүйцэтгээд явах гэтэл бас нэг юм мартсанаа санаж: 

	— Бороо орохгүй байлгүй. Гэхдээ дуу цахилгаантай бороо орвол айх хэрэггүй замаараа л аяархан яваад байгаарай. Модны ёроолд хоргодож болохгүй, модонд аянга буудаг юм, ойлгов уу гэхэд хүүхдүүд нь:

	— Ойлголоо. Аав бидэнд бас тэгж ярьсан гэж хариулцгаав. 

	— Тэгвэл явцгаа. Багшдаа мэнд хүргээрэй! гэж хэлээд эмээ нулимсаа харуулахгүйн тулд түргэн эргэв. Ноход нь хүүхдүүдтэй хамт зугаалахаар явна гэж бодоод тэднийг тойрч баярлан гүйлдэхэд Ян буцааж хөөв. Ноход эмээгийн дуудсанаар гүйлдэж ирсэн боловч хүүхдүүд дахин дуудаж магадгүй гэсэн байдалтай эргэж харсаар явлаа. Эмээ эргэж харсаар явтал хүүхдүүд гүүрээр гарч тэнд хүлээж байсан Манченкатай нийлэхийг хараад шууд гэртээ харив. Эмээ өдөржин бодлогошрон ямар нэг юм эрж хайсан мэт хашаан дотуураа явж байснаа цагийн хөхөө дөрвөн удаа донгодоход, 

	— Охин минь сургуульд явсан ах, эгч нарыгаа угтъя. Тэднийг тээрэмчнийд очиж хүлээнэ гэж Аделкад хэлээд явав. 

	Хөшөөний дэргэдэх далдуу модны ёроолд тээрэмчин авгайтайгаа, бас тариа тээрэмдэхээр ирсэн хэдэн хүн сууж байв. Тээрэмчний авгай: 

	— Та нар хүүхдүүдээ угтаж яваа биз дээ? Бид бас Манчинкагаа хүлээж байна. Эмээ та, наашаа суу гэж урихад эмээ хажууд нь очиж суув. 

	— Сонин юу байна? гэж эмээ тэднээс асуухад 

	— Залуучуудыг энэ долоо хоногт цэрэгт татах юм гэнэ гэж нэг нь хариулав. 

	— Тэр үеэр уйлж унжих хүн ч олон гарах байх. Мила их л айж яваа бололтой гэж тээрэмчний авгай хэлэхэд, 

	— Хүн их зан гаргавал сүүлдээ тийм болдог юм. Тийм биш байсан бол Мила цэргээс чөлөөлөгдөх л байсан. Тосгоны даргын охин Лучиегийн хардамтгай зан, захирагчийн охины дургүйцэл хоёр л Милаг ийм байдалд орууллаа гэж тээрэмчин нүд ирмэн хэлэв. 

	— Эцэг нь яасхийгээд аргалах байлгүй дээ. Шинэ жилээр захирагч түүнийг ордонд ажилд авахаас татгалзахад Мила тэгж найдаж явсан юм гэж эмээг ярихад тариа тээрэмдэхээр ирсэн хүмүүсийн нэг нь: 

	— Милагийн аав нь нэг юм уу, хоёр зуун төгрөг гаргахад болно биз гэхэд нь тээрэмчин: 

	— Хоёр зуу гэдэг чинь бага байна. Түүнээс илүү Милагийн аав гаргаж чадахгүй. Амьдралаар тийм сайнгүй, тэгээд хэчнээн хүүхэд тэжээж байна гэж бодно. Хэрэв тосгоны даргын охин Лучиетэй гэрлэх гэсэн бол чөлөөлөгдөх л байсан байх. Гэвч юу сайхан дур сайхан гэдэг хойно доо. Гэхдээ Милаг хэрэв цэрэгт явах уу, эсвэл тосгоны даргын хүргэн болох уу гэвэл цэрэгт явсан нь дээр л гэх байх гэж хэлэв. 

	— Тэр Лучиетэй суусан хүн сайнаа үзэхгүй зовно доо гэж тээрэмчдийн нэг толгой сэгсрэн хэлэв. 

	— Би Кристинийг л хамгийн их өрөвдөж байна гэж эмээг хэлэхэд тээрэмчин: 

	— Охин яах вэ. Сайндаа л жаахан уйлж унжина л биз. Харин Мила л их зовно гэв. 

	— Цэрэгт явах дургүй бол цэргийн албанд дасахад хэцүү гэдэг нь мэдээж. Гэхдээ л эцэст нь бусдын нэг адил дасна шүү дээ. Ямар байдгийг би сайн мэднэ. Талийгаач Ержи бид хоёр бас л их зовж явсан. Гэхдээ бидний байдал Кристинийхээс өөр байжээ. Ержи гэрлэхээр чөлөө авч бид хуримаа хийгээд хамтдаа амгалан тайван сууж байлаа. Гэтэл энд бол өөр юм. Мила цэрэгт явах дургүй байгаа нь ойлгомжтой. Бие биеийгээ арван дөрвөн жил хүлээнэ гэдэг хэцүү хэрэг! Гэхдээ цэргийн албанаас мултрах арга олдох юм байгаа биз гэж эмээ хэлснээ хүүхдүүд ирж явааг холоос хараад баяртай инээмсэглэнэ. Хүүхдүүд ч гэсэн эмээг хараад угтан гүйлдэв. Тээрэмчний охин гүйн ирж аавтайгаа мэндлэхэд 

	— Манченко, чи өлсөж байна уу? гэж асуув. 

	— Аав аа, бид бүгдээрээ л өлсөж байна. Үдийн хоол идээгүй юм чинь гэж охин нь хариулахад: 

	— Өглөө өгсөн зүсэм талх, хатсан алим, боорцог чинь хоол болохгүй байгаа биз? гэж тээрэмчин нүдээ ирмэв. 

	— Аав аа, тэр чинь яаж үдийн хоол болдог юм бэ? гэж охин нь хариулахад эмээ инээд алдан: 

	— Ийм хол газар явган явж, ийм их юм сурч байгаа хойно хүүхдүүд өлсөхгүй яах вэ гээд ээрүүлээ сугандаа хавчуулж: 

	— Та нарыг өлбөрч үхэхээс өмнө бушуухан явж сэхээж авъя гэв. Тэд сайхан нойрсохыг ерөөгөөд цааш явцгаав. 

	Манченка маргааш өглөө дахин гүүрний дэргэд хүлээж байна гэж Барункад хэлээд ээжийнхээ хойноос тээрэм рүүгээ гүйхэд Барунка эмээгийнхээ гараас хөтлөв. 

	— Та нар яаж явснаа, юу сурсан тухайгаа ярьцгаа гэж эмээгийнхээ хэлэхэд, Ян эмээгийнхээ өмнө гүйж ирээд, — Би банкауфсэр болсон гэж хэлэв. — Хүү минь, тэр чинь юу гэсэн үг вэ? — Эмээ, тэр бол хамгийн захад суугаад бусдыгаа яаж байгааг ажиглаж, хэрэв ямар нэг хүүхэд зүггүйтвэл тэмдэглэж авдаг хүнийг хэлдэг юм гэж Барунка тайлбарлав. 

	— Тэр чинь манайхаар хянагч гэдэг байх аа. Гэхдээ эгнээнийхээ дотроос хамгийн томоотой, хамгийн хичээнгүй сайн хүүхэд л бусдыгаа хянадаг, түүнийг багш нь анхны өдөр шууд томилчихдоггүй байсан юм. 

	— Бид сургуулиас тараад явж байхад Прошекийн хүүхдүүд байгаагүй сэн бол ноён багш бусдыг нь ингэж ялгахгүй байсан гэж Конживын хүү Тоник биднийг зэмлэсэн хэмээн Барунка ярихад

	— Ноён багш та нарыг ялгаж өөгшүүлнэ гэж битгий бод. Муугаар байвал та нарыг Тониктой адил л шийтгэнэ. Харин та нарыг сургуульдаа дуртай яваасай, дандаа томоотой байгаасай гэсэндээ л та нарт тэгж хандаж байгаа юм. Тэгээд та нар юу сурав даа? гэж эмээ асуув. 

	— Диктандо гэж хүүхдүүдийн хэлэхэд, — Тэр чинь юу юм бэ? гэж эмээ асууна. 

	— Багш бидэнд номоос уншиж өгөхөд бид бичиж аваад дараа нь германаас чех, чехээс герман хэл рүү орчуулдаг. 

	— Тэр хүүхдүүд чинь герман хэл мэддэг юм уу? гэж эмээ гүнгийн хатагтай шиг бүх юмыг тодорхой мэдэж авах гэсэн байдалтай асууна. 

	— Тэдний нэг нь ч герман хэл мэддэггүй. Харин бид гэртээ герман хэл үзэж, аав бидэнтэй заримдаа германаар ярьдаг учир бид л бага зэрэг мэднэ. Гэхдээ гэрийн ажлаа л сайн хийж очвол герман хэл мэддэггүй нь хамаагүй гэж Барунка ярив. 

	— Гэтэл герман хэл мэддэггүй юм чинь гэрийн ажлаа яаж хийх юм бэ? 

	— Тэд гэрийн даалгавар хийхгүй бол хатуу шийтгүүлдэг. Багш тэднийг хар дэвтэртээ тэмдэглэх юм уу босгож зогсоох, заримдаа гарыг нь шугамаар цохих зэргээр шийтгэнэ. Миний хажууд суудаг тосгоны даргын охин Анина германаар цээж бичиг бичиж чаддаггүй учир өнөөдөр самбарын дэргэд зогссон. Өнөөдөр хоёулаа сургуулийнхаа өмнө сууж байхад тэр надад гэрийн даалгавраа хийж чадахгүй юм гэж ярьсан. Түүнээс болоод хоолоо ч идэж чадаагүй гэнэ. Тэгэхэд нь би гэрийн даалгаврыг нь бичиж өгөөд түүнээс хоёр зүсэм бяслаг авсан. 

	— Чи хөлс авч болохгүй шүү дээ гэж эмээ нь хэлэв. 

	— Би авахгүй гэсэн чинь өөрт нь дахиад хоёр бий гэсэн. Гэрийн ажлыг нь хийж өгсөнд маш их баярлаад герман хэлний хичээлд нь тусалбал өдөр бүр надад ямар нэг юм авчирч өгч байна гэж амласан. Би түүнд туслалгүй яах вэ, тийм ээ? 

	— Тусалж болно. Харин хийж өгч болохгүй. Тэгвэл цаадах чинь сурахгүй шүү дээ. 

	— Сурахгүй байсан ч яадаг юм. Бид зөвхөн багшийн хэлсний дагуу л сурч байгаа шүү дээ. 

	— Та нарыг олигтой хүн болоосой гэсэндээ л багш чинь сур гэж байгаа юм. Та нар хэчнээн сайн сурах тусмаа төчнөөн сайхан амьдрах болно. Герман хэл их хэрэгтэй. Би аавтай чинь ч ярьж чадахгүй байгааг та нар харж байгаа биз дээ? 

	— Гэхдээ аав таны хэлснийг бүгдийг ойлгодог. Та германаар ярьж чадахгүй болохоос биш аавын хэлснийг бас л ойлгодог шүү дээ. Харин Жлицэд зөвхөн чехээр ярьдаг учраас Анина герман хэл сурах шаардлагагүй. Тэгээд герман хэл суръя гэвэл Герман руу явна гэж надад ярьж байсан. Гэтэл ноён багш тэгж боддоггүй юм. Германаар диктант бичихэд их хүнд учраас сурах дуртай хүүхэд манай сургуульд байхгүй. Харин чехээр бичдэг бол ёстой сайхан, хялбар байх байсан.

	— Та нар сайн ойлгохгүй байна. Гэхдээ л багшийнхаа үгэнд орж хэлсэн бүхнийг нь дуртай сурах ёстой. Хөвгүүд багшийнхаа үгэнд ордог уу? 

	— Ордог. Харин ноён багшийн гадагшаа гарахад Ян хүүхдүүдтэй зүггүйтэж ширээн дээгүүр гүйлдэж эхэлсэн. Тэгэхэд нь би түүнд ингэж хэлсэн. 

	— Надад хэлсэн гэнэ шүү. Ноён багш ирэхийг сонсоод би өөрөө больсон юм чинь! 

	— Сонин л юм дуулдаж байна. Чи бусдыгаа харж байх ёстой атлаа өөрөө зүггүйтэж байдаг юм биз дээ тийм үү? гэж эмээ асуув. Тэгэхэд одоо болтол дуугүй явсан Вилем:

	— Эмээ, манай сургуулийн хүүхдүүд ямар аймаар зүггүй гэж бодно. Тэд нар сандал ширээн дээгүүр гүйлдэж, харгалзагч нар хүртэл бидэнтэй адилхан зодолдож байдаг. 

	— Багш чинь тэднийг хараад юу гэж байна? 

	— Тэд нар зөвхөн багшийн гарсан хойно л тэгж үймүүлдэг. Тэгээд багшийг ирэхлээр бушуухан байр байрандаа сууж гараа ширээн дээрээ тавиад чимээгүй болчихно. 

	— Дүрсгүй золигууд гэж эмээг хэлэхэд: 

	— Охид сургууль дээрээ бас л хүүхэлдэйгээр тоглодог юм билээ. Би сайн харсан гэж Ян гомдол мэдүүлэв. 

	Хүүхдүүд анх удаа сургуульд явж байгаа болохоор сургуулийнхаа тухай, замдаа яаж явсан тухайгаа эмээдээ Парис ороод ирсэн юм шиг л гайхуулан ярина. Эмээ нь хүүхдүүдийнхээ авч явсан юмыг шалгаж үзээд: Бяслаг чинь хаа байна, бүгдийг нь идсэн үү? гэж эмээ асуухад: 

	— Нэгийг нь идсэн. Хоёр дахийг нь үлдээж авчиръя гэж бодсон чинь намайг самбар дээр гараад юм бичиж байх хооронд миний ард суудаг Конжива цүнхнээс аваад идчихсэн байна лээ. Хэрэв түүнд үг хэлсэн бол намайг сургуулиас гарахад зодох байсан. Тэр их зүггүй хүүхэд гэж Барунка хариулав. Эмээ хүүхдүүдээ зөв юм хийлээ гэж үзээгүй боловч: Бид ч гэсэн эд нараас дээр байсан биш дээ гэж дотроо бодно. Эмээ нь хүүхдүүдийнхээ дүрсгүйтэхэд ихэвчлэн хараагүй хүн болоод өнгөрдөг болохоор ээжийг нь бодвол илүү зөөлөн ааштай гэдгийг мэддэг учраас хүүхдүүд бүх юмаа ээждээ ярьдаггүй хэр нь эмээгээсээ огт нуухгүй ярьдаг байлаа. 

	
XII

	Тавдугаар сарын нэгэн өнгөрөөд хэд хонож байв. Пүрэв гараг учир хүүхдүүд хичээлгүй цэцэрлэг дотроо аль хэдийнээ дэлгэрч эхэлсэн цэцэг, усан үзмээ услахад нь эмээдээ туслахаас гадна өөрсдийнхөө суулгасан модыг бас усална. Энэ өдөр хүүхдүүд ямагт ажил ихтэй байдгаас гадна сүүлийн гурав хоног Барунка хүүхэлдэйгээ гартаа бариагүй, хөвгүүд морь, тэрэг буугаараа тоглодоггүй, бөмбөг нь ч өрөөнийхөө буланд хэвтсээр ажээ. Хүүхдүүд бас тахианыхаа байранд ч орсонгүй, туулайнуудаа Аделка ганцаар хооллож ирсэн учир пүрэв гарагт энэ бүх зүйлийг нөхөн хийж амжих ёстой байлаа. Эмээ цэцэрлэгээ усалж дуусаад хүүхдүүдээ тоглож байх хооронд өөрөө модны ёроолын сандал дээр суугаад хэзээ ч гар хумхин зүгээр байж чаддаггүй болохоор утас ээрч эхлэв. Гэвч эмээ нэг л уйтгартай, дуу аялах ч үгүй, хар тахиа нь онгорхой хаалгаар орж ирээд хүн хөөхгүй болохоор цэцгийн мандал тоншин онгичиж эхлэхэд ч анзаарахгүй сууна. Бор галуу нь хашааны дэргэдүүр бэлчиж, түүний шаргал дэгдээхэйнүүд хашааны энд тэндээс толгойгоо цухуйлгаж сониучирхан харна. Эмээ дэгдээхэйнүүддээ их дуртай боловч тэднийгээ анзаарсан ч үгүй. Түүний бүх бодол санаа өөр тийш ханджээ. Гүнгийн хатагтайн өргөмөл охин Хортенза хүндээр өвчилсөн учир Прошек тавдугаар сарын дундуур ирж чадахгүй боллоо гэсэн мэдээ Вена хотоос ирсэн байжээ. Бурхны авралаар Хортензагийн бие сайжирвал гүнгийн хатагтай эдлэн газраа эргэж ирж магадгүй боловч тийм баттай биш гэнэ. Тереза захиа хүлээн аваад уйлахад хүүхдүүд нь ч бас уйлалджээ. Вилем хаалган дээр зурсан зурааснуудаас нь арилаагүй хэдхэн үлдсэн боловч бүх найдвар гэнэт талаар болох нь тэр. Хөөрхөн ааштай Хортенза авхай нас барна гэсэн бодол тэдний ухаан санаанд огт багтахгүй байлаа. Тэгээд тэд мөргөл хийх болгондоо Хортензийн эдгэрэхийн төлөө заавал мөргөнө. Хүүхдүүд удалгүй мартаж тайвширсан боловч угийн дуу цөөнтэй Тереза бүр ч дуугүй болж эмээг өрөөнд нь ороход ямагт уйлсан байдаг байлаа. Тиймээс эмээ охиноо тайвшруулахын тулд гадагш нь явуулдаг байв. Ер нь охин нь хот газрын хөгжөөнтэй амьдралд олон жил дасаад хөдөө дэх байшиндаа ганцаар уйтгарлаж байгааг мэдэх учир Тереза гадагшаа явахад нь эмээ их дуртай байдаг байжээ. Тереза гэр бүлийн талаар жаргалтай ч гэсэн нөхөр нь жилийн ихэнх хугацааг Вена хотод өнгөрүүлэх болдог учир ганцаар айж эмээх уйтгарлах явдал бишгүй тохиолдоно. Харин одоо өөрөө нөхрийгөө хүүхдүүд нь, аавыгаа бүтэн жил үзэхгүйд хүрчээ. «Хүн амьдралын төлөө л тэгж явдаг юм» гэж эмээ хэлнэ. Трешекийн хамт эмээгийн хоёр дахь охин Егонка ирж ээжтэйгээ уулзах, бас нөхөрт гарах гэж байгаа болохоор эхтэйгээ баяр баясгалангаа хуваалцах, зөвлөхөөр шийдвэрлэсэнд эмээ ихэд баярлаж байсан боловч тэр найдвар мөн талаар болов. Үүний зэрэгцээ Мила цэрэгт татагдах болсон нь эмээгийн сэтгэлийг зовоосоор байлаа. Мила эелдэг зантай, шулуун шударга, Кристина хөөрхөн ааштай сайн охин тул эмээ хоёуланд нь их хайртай, тэр хоёрыг гэрлээсэй гэж боддог бөгөөд «хоёр биедээ тэнцүү тэгш гэр бүл аз жаргалтай байдаг юм» гэж хэлдэг байлаа. Гэтэл тэр аз жаргалд бас л хүнд гарз хохирол тохиолджээ. Мила өглөө эрт цэрэгт татагдан явжээ. Тэр бүхэн эмээгийн сэтгэлийг зовоосноос тийнхүү уйтгартай байлаа. 

	— Эмээ, хар тахиа энд ухаж онгичиж байгааг хараач. Чамайг даа, ямар сармагчин! Ш-шш! гэх Барункагийн дууг сонсоод эмээ толгойгоо өндийлгөхөд тахиа нь цэцэрлэгийн хашаан дээгүүр нисэн гарч, цэцгийн мандал дээр нүх гарсан байхыг харав. — Ээ золиг яаж залилаад оров? Барунка чи тармуур аваад цэцгийн мандлыг зас. Хараач, галуунууд бас хүрээд ирж. Намайг дуудаж байгаа бололтой. Байрандаа орох цаг нь болсон. Би бүр мартчихжээ. Би явж тариа цацаж өгье гээд эмээ ээрүүлээ орхиж тахиа шувуунуудаа хооллохоор явав. Барунка цэцэрлэг дотроо үлдээд цэцгийн мандлаа тэгшилж байтал Кристина хүрээд ирэхэд хашаан дээгүүр өнгийн хараад: — Та ганцаараа ирэв үү? Наашаа ор. Эмээ одоохон ирнэ. Шувуунуудаа хооллохоор явсан гэв. — Ээж чинь хаа байна? — Ээж хот руу айлчлахаар явсан. Аав энэ зун ч ирэхгүй бололтой. Ээж одоо уйлаад байгаа юм. Тиймээс эмээ түүнийг тайвшруулахын тулд гадагш нь явуулдаг. Бид аав, Хортенза нар ирнэ гэж их баярлаж байсан чинь бүх юм бүтэлгүй боллоо. Хортенза л харамсалтай байна! гэж Барунка хэлээд нэг хөлөөрөө өвдөглөж, алгаараа шанаагаа тулан бодлогошров. Кристина модны ёроолд сууж, гараа өвдөг дээрээ тавиад толгойгоо унжуулав. Тэрээр уруу царайлаад, уйлсандаа нүд нь хавджээ. 

	— Тэр хижиг гэдэг нь аюултай өвчин бололтой. Бурхан минь, тэр үхчихгүй байгаа даа! Кристинка, чи хижгээр өвдөж үзээгүй юү? гэж Барунка асуухад: 

	— Үгүй, би амьдралдаа ёолж ч үзээгүй. Харин одоо л би өнгөрөх нь шиг байна гэж Кристина уйтгартай хариулав. Тэгэхэд нь түүний царай зүс өөрчлөгдсөнийг Барунка сая анзаарч хараад хажууд нь гүйж ирж:

	— Чи яачхав аа? Милаг аваад явчихсан уу? гэж асуув. Кристина толгой сэгсрээд: — Буцаж ирээгүй байна. Гэхдээ л найдах хэрэггүй болсон. Луцка хэрэв Милаг өөртөө татаж чадахгүй бол надаас бас зайлуулж чадна гэж тангарагласан гэнэ. Түүний хүссэн бүхнийг тосгоны дарга биелүүлнэ. Тэгээд ноён захирагч тосгоны даргын хэлснийг биелүүлнэ. Захирагчийн охин сэтгэлтэй залууг нь Мила хөөж явуулсныг бас мартаж чадахгүй байгаа зэрэг олон саад давхардаад байгаа болохоор надад ямар ч найдлага алга гэж хэлэхэд эмээ: 

	— Тэгэхдээ Милагийн аав нэлээд алтан зоос авч захиргаан дээр очсон гэж би дуулсан. Тэгвэл нааштай болж магадгүй юм. Энэ бол бидний ганцхан найдлага. Эцгийг нь хүлээж авч уулзсан бол тусалмаар юм. Гэхдээ бусад хүмүүсийг хүлээж авч уулзсан хэр нь туслахгүй, сүүлд нь бүтсэнгүй гэж хэлээд тайвшруулчихдаг явдал олонтоо гардаг шүү дээ. 

	— Милаг тэгэхгүй байлгүй. Хэрэв бүтэхгүй бол аав нь өгсөн мөнгөө буцааж авч, чиний эцэг, мөн бусад хүмүүс нэмэрлээд хууль ёсоор хөлс төлж суллавал дээр юм биш үү. 

	— Бүх юм санаснаар болдог сон бол өөр хэрэг. Гэтэл Милагийн аав мөнгө нэгэнт өөр газар өгчихсөн байдаг. Хоёрдугаарт миний аав хоолонд хэрэглэдгээс илүү мөнгө байхгүй, Милад хайртай, надтай гэрлэхээс нь татгалзахгүй ч гэсэн хүргэн хүү хөрөнгө нэмэрлэхээс хороох ёсгүй гэж бодох хүн. Эцэст нь аав мөнгө олно гэж бодоход Мила бардам нэрэлхүү зантай хүн болохоор надаас юм авахгүй, түүний төлөө миний мөнгө төлж суллахыг хүсэхгүй. 

	— Хэрэв хадмаасаа их юм авбал авгай нь сүүлд өөрийг нь захирдаг болно гэж боддог байлгүй. Харин энэ удаа дуулгавартай байвал буруудахгүй л байсан юм даа. Гэхдээ тус болохгүй юмны хойноос хөөцөлдөөд яах вэ. Тус болох л бол бүх хэрэг бүтнэ. 

	— Тэр итали залууг чадсан нь их харамсалтай юм боллоо. Тэгэхэд би инээж байсан бол одоо тэр тухай бодоод уйлж байна. Хэрэв тийм хэрэг гараагүй сэн бол Мила ордонд ажилд орж хоёр жил болоход цэргийн алба хаах хугацаанаас хэтэрч бүрмөсөн чөлөөлөгдөх байсан юм. Энэ хэрэгт би буруутай гэж бодохоос бүр ч санаа зовох юм. 

	— Чамд ямар буруу байх вэ. Тэр чинь энэ хонин нүдэн цэцгийг чи бид хоёр авах гэж хоорондоо маргахтай л адил юм байхгүй юу. Би ч гэсэн талийгаачаа ийм байдалд бас оруулаад өөрийгөө зэмлэж л явсан юм. Чинийхтэй яг адилхан тохиолдол гарч билээ. Хүн уурлах, хардах, дурлах зэрэг сэтгэл их хөдөлснөөс биеэ барьж чадахгүй болдог юм уу даа? Тийм үед сүүлдээ юу болох талаар огт боддоггүй бололтой. Гэхдээ хамгийн ухаантай хүнд ч гэсэн сул тал байдаг шүү дээ. 

	— Эмээ, та өнгөрсөн жил Прошек гуайн төрсөн өдрөөр танай талийгаач бас иймэрхүү хэрэгт орооцолдоод сүүлд нь зовсон гэж ярьж байсан. Сая дахиад л дурдлаа. Би танаас тэр тухай асуух гээд таг мартаж орхижээ. Одоо ярьж өгөөч. Тэгвэл цаг өнгөрч, өөр юм бодож зовлонгоо мартахаас гадна энэ модны ёроолд суухад их аятайхан байна. 

	— Тэгье. Барунка чи явж хүүхдүүдийг харж байгаарай. Ус руу явж магадгүй шүү гэж хэлэхэд Барунка явж, эмээ яриагаа эхлэв. 

	— Мария Тереза Прусстэй дайн эхлэхэд би нас бие гүйцсэн бүсгүй байсан юм. Тэд нар үг хэлээ ололцсонгүй юм байх. Эзэн хаан Иозеф цэргээ Яромерж руу татаж, пруссийн цэрэг хил дээр ирсэн байв. Тэгэхэд цэргүүдийг газар сайгүй тараан байрлуулж, тосгодод хүртэл цэрэг орж ирээд манайд хэдэн энгийн цэрэг, нэг офицер байрласан юм. Тэр офицер хөнгөмсөг зантай, охид болгоныг урхиндаа оруулж чадна гэж боддог хүмүүсийн нэг байлаа. Би түүнийг үлдэж хөөвч миний үгийг огт тоохгүй нэг чихээрээ оруулаад нөгөө чихээрээ гаргана. Салахгүй болохоор нь би бүх ажлаа гарч орохдоо түүнтэй ганцаар тааралдахгүйгээр зохицуулав. Бүсгүй хүн өвс ногоо хураах, тариалангийн талбайд очих ажлаас эхлээд байсхийгээд л гадагшаа гарах хэрэгтэй болно. Гэтэл гэрийнхэн ганцаараа орхиод бүгдээрээ гарч явж, нэг үгээр хэлэхэд охиноо харж байх шаардлага ч үгүй, тийм ёс ч байхгүй болохоор ганцаар үлдэхээс аргагүй юм. Тэр үед зарим хүн хойноос нь дагаж хөөцөлдөх бололцоо их гарна. Би өвсөнд өглөө эрт, бусад хүн цөм унтаж байхад явдаг байлаа. Ер нь би багаасаа өглөө эрт босдог учир ээж надад; — Эрт босдог хүн олзтой байдаг юм гэдэг сэн. Ээжийн хэлдэг үнэн үг. Би олз олоогүй ч баяр баясгалантай явдаг байлаа. Өглөө эрт цэцэрлэг рүү орох юм уу, тал руу очиход шүүдэрт норсон өвс улам сайхан ногоорч харагдан сэтгэл баясдаг юм. Цэцэг болгон нойрмог нүдтэй, толгойгоо ганхуулсан бүсгүй шиг харагдана. Навч, өвс ногоо бүрээс үнэр анхилан, бяцхан шувууд дээр хөөрөн жиргэнэ. Тэгээд уулын цаанаас нар гарахад дуу дуулмаар санагдаж, ажил хийхэд урамтайг яана. Нэг удаа өглөө эрт цэцэрлэг дотроо өвс хадаж байтал ард минь хүн:

	— Мадленко, амар байна уу? гэж мэндлэхэд:

	— Сайн байна уу? гэх гээд эргэтэл цочсондоо үг дуугарч чадахгүй хадуураа газар унагав. 

	— Өнөө цэргийн дарга байсан биз? гэж Кристина үгийг нь таслав. 

	— Битгий яар. Тэр цэргийн дарга байгаагүй. Тэгвэл би хадуураа гараасаа алдахгүй байсан юм. Би баярласандаа л цочсон. Миний өмнө Ержи зогсож байлаа. Би түүнтэй гурван жил уулзаагүй байсан. Ержи бол манай хөрш Новотна авгайн хүү байсан юм. Яагаа вэ өнөө эзэн хаан Иозефтэй уулзаж ярилцахад надтай хамт явж байсан авгайн хүү байхгүй юу. 

	— Аа, тийм, би мэднэ. Хувраг болох хүн нэхмэлчин болсон гэж та ярьж байсан. 

	— Тийм ээ, авга ахынхаа буруугаас тийм болсон юм. Багадаа их сайн сурдаг, аав нь Рыхновт эргэхээр очиход багш нар нь дандаа л магтдаг байсан. Зуны амралтаар гэртээ ирээд байхдаа нэг удаа ням гарагт миний аавын орноос хөршүүддээ бурхны судар уншиж өгсөн юм. Тэрээр маш сайхан уншсан учир бид баяртай сонсож билээ. Новотна авгай: Миний хүү жинхэнэ номлол айлдаж байгаа юм шиг байна гэдэг сэн. Бид түүнийг аль хэдийн хувраг болчихсон юм шиг түүнд хандаж, хүмүүс хийсэн, олсон сайн юмнаасаа түүнд явуулдаг байлаа. Хэрэв Новотна авгай: 

	— Бид хариуд нь юу өгөх юм бэ? гэж татгалзвал хүмүүс: 

	— Ержи жинхэнэ хувраг болсон хойно бидэнд ерөөл айлдана биз гэдэг байлаа. Бид хамт нэг дор өссөн юм. Гэтэл хоёр дахь, гурав дахь удаагаа амралтаар ирснээс нь хойш би түүнтэй урьдын адил хамаагүй харьцаж чадахгүй, түүнээс ичиж зовох болж, цэцэрлэгт ажиллаж байхад минь ирж туслахад нь би санаа зовж, хувраг хүнээр туслуулах нь надад эвгүй байна гэхэд тэрээр инээгээд: 

	— Хувраг болж ном айлдах болтол цаг хугацаа их байна! гэдэг байлаа. Цаг цагаараа байдаггүй, цахилдаг хөхөөрөө байдаггүй юм. Ержи гурав дахь жилийнхээ амралтаар ирээд байтал Кладск хотоос авга ах нь хүрээд ир гэж гэнэт дуудуулав. Тэр авга ах нь нэхмэлчин учир сайхан даавуу нэхэж мөнгө их олдог байсан юм. Хүүхэдгүй байсан болохоор Ержийн тухай гэнэт санасан юм байх. Новотна авгай хүүгээ явуулах дургүй байсан боловч аав түүнд:

	— Хориглох хэрэггүй. Очих нь сайн болж ч магадгүй юм. Аавынх нь дүү болсон хойно Ержигээр өв залгамжлуулах эрхтэй байлгүй яах вэ гэж ятгасан юм. Тэгээд Ержи явж миний аав ээжтэй нь хамт Вамбержиц хүртэл гаргаж өгсөн. Бид бүгдээрээ түүнийг санадаг байсан боловч Новотна авгай бид хоёр хамгийн их санадаг байлаа. Харин ээж нь энэ тухай ил ярьдаг бол би хэнд ч хэлдэггүй байв. Авга ах нь Ержийн төрсөн хүү шиг харж хамгаалж байна гэж ам өгөхөд ээж нь хүүгээ Кладскад сургуульд явж байгаа, удахгүй хувраг лам болно гэж боддог байжээ. Гэтэл Ержи нэг жилийн дараа мэргэжлийн нэхмэлчин болоод гэртээ буцаж ирэв. Ээж нь маш их уйлсан боловч Ержи цааш суралцах хүсэлтэй ч гэсэн лам болох дургүй гэж ээждээ хэлжээ. Тэгээд авга ах нь түүнд хувраг болох гэвэл идэх талхаа өөрөө олдог болтлоо олон жил сургууль, албан байгууллагын хаалга татаж зовох болно. Харин гар урлал бол алтан ёроолтой савтай адил ашигтай зүйл тул мэргэжил л сурч авах хэрэгтэй гэж захижээ. Тиймээс Ержи авга ахынхаа үгэнд орж гар урлалын мэргэжилд муугүй суралцаж сайн мэргэжилтэй болсон юм. Авга ах нь түүнийг нэг жилийн дотор бүрэн сурлаа гэж үзээд дадлага олгохоор гадаадад явуулахдаа эхлээд мэдлэгийг нь бататгахын тулд Берлин хот руу танилындаа явуулав. Ержи очих замдаа урьдаар чех нутагтаа манайхаар ирсэн. Тэгэхдээ энэ эрихийг надад Вамбержиц хотоос авчирч өгсөн юм гээд эмээ энгэрийнхээ цаанаас зандан эрих гаргаж хэсэг харж байснаа үнсээд буцааж хийв. Эмээ тэр эрихнээс хэзээ ч салдаггүй байлаа. Ержийг гар урлалын мэргэжил сонгож авсанд миний аав дургүйцсэнгүй. Харин Новотна авгайг хүүдээ дуртай ажлаа хийхэд нь битгий саад бол өөрийнхөө санаснаар болог. Мэргэжлээ сайн эзэмшиж шударга сайн хүн болбол тэртэй тэргүй ямар ч ноёны адил нэр төртэй явна шүү дээ гэдэг байлаа. Ержи миний аавыг төрсөн аав шигээ боддог болохоор түүнд нэхмэлчин боллоо гэж уурлаагүйд нь баярладаг байлаа. Новотна авгай ч гэсэн төрсөн ганц хүүдээ хязгааргүй хайртай болохоор хүүдээ буруу өгч чадсангүй эвлэрсэн юм. Ержи манайд хэд хоноод гадаадад явсан. Түүнээс хойш бид түүнийг гурван жил үзэж хараагүй, сургийг нь ч сонссонгүй. Гэтэл нэг өдөр гэнэт миний өмнө хүрч ирээд зогсож байв. Намайг яаж баярласан гэж санана. Тэр их өөрчлөгдсөн ч гэсэн би тэр даруй таньсан юм. Хэнтэй ч зүйрлэшгүй өндөр сайхан эр болсон байлаа. Ержи над руу ойртоод араас минь барьж, намайг яагаад цочив гэж асуухад нь би: 

	— Цочихгүй яах вэ. Чи тэнгэрээс буусан юм шиг л гэнэт гараад ирлээ шүү дээ. Хэзээ, хаанаас хүрээд ирэв ээ? гэж урдаас нь асуув. 

	— Би шууд Кладскаас ирлээ. Газар сайгүй цэрэгт татаж байгаа учраас цэрэг татлагынхан намайг аваад явчихна гэж авга ах айгаад байна. Тийм учраас намайг дадлага хийгээд ирэнгүүт л энд нуугдахад хялбар байх гэж нааш нь Чех рүү явууллаа. Тэгээд би уул хадаар дамжин энд хүрээд ирлээ. Чамайг эндээс олоод авчих вий дээ ээж чинь юу гэж байна? 

	— Би ээжтэйгээ уулзаагүй байна. Би шөнийн хоёр цагт энд ирсэн. Тэгээд ээжийг сэрээхгүй гэж бодсон юм. Мадлены цонхон доор ногоон дээр хэвтье. Мадлена өглөө их эрт босдог учир босохоор нь цааш явъя гэж бодоод ногоон зүлгэн дээр хэвтээд өгсөн. Тосгоныхон үнэхээр чамайг «Болжмор жиргэхээс өмнө Мадлена өвсөө бэлтгэж явдаг» гэж ярилцдаг юм. Үүр цайнгуут л чи өвсөө хадаж явдаг. Худгийн дэргэд гар нүүрээ угаагаад үсээ самнаж байхад чинь би чамайг хараад гүйж очих гэтэл мөргөж эхлэхээр чинь саад болоод яах вэ гээд очсонгүй. Харин одоо надад хайртай хэвээрээ эсэхээ хэл. 

	Гэнэт тийм үг хэлдэг байна шүү. Бид багаасаа эхлээд бие биедээ сайн, түүнээс өөр хүн миний санаанд ордоггүй байсан болохоор хайртай гэж хэлэхгүй байж чадсангүй. Хэсэг зуур ярилцаад Ержи ээж дээр орж, би аавд хэлэхээр явав. Миний аав их ухаантай хүн байсан юм. Ержи тийм аюултай үед ирсэн нь түүнд таалагдсангүй. «Тэр цэргийн даргаас зайсаж гарч чадах болов уу даа? Гэхдээ л түүнд мэдэгдэхгүйн тулд чадах бүхнээ хийе. Харин энэ тухай хэнд ч хэлж болохгүй шүү» гэж аав хэлэв. Цэрэг татлагынхан Ержийг бүртгэж авсан боловч хаана байгааг нь мэдэхгүй болохоор авч явж чадаагүй юм. Тиймээс ээж хүүгийнхээ ирсэнд баярласан ч гэсэн маш их айж байлаа. Тэгээд манай дээврийн хөндийд гурав хоног хоргодож суусан. Өдөр ээж нь хүү дээрээ ирж, орой нь би тийшээ орж хоёулаа энэ тэрийг ярилцдаг байлаа. Би Ержийн төлөө маш их санаа зовж эргүү хонь шиг уруу царайлж явсаар өнөө цэргийн даргаас зайсаж, явахаа мартаад хэдэн удаа тааралдчихав. Тэр намайг эвлэрэхийг хүслээ гэж ойлгосон бололтой урьдын адил оролдож эхлэв. Би Ержигийн төлөө их айж байсан болохоор түүнтэй урьдын адил нэг их ширүүн харьцаж чадсангүй, Ержи тэр хоргодож байсан учир миний эцэг эх, түүний ээж, надаас өөр хэн ч түүнийг мэдэхгүй байлаа. 

	Гурав дахь өдөр нь би Ержигийн дэргэд нэлээд удаж орой болсон хойно гэрээс гартал өнөө цэргийн дарга тааралдав. Тэрээр намайг мөшгөж орой болгон Новотна авгайд очдогийг минь мэдээд цэцэрлэгийн дэргэд намайг отож байжээ. Би хашхирах гэтэл Ержи тэр дээрээс чанга дуу чимээ болгоныг сонсох байлаа. Гэтэл би Ержийг дуудахаас айсан юм. Тиймээс би өөрийнхөө хүчинд найдаад өнөө цэргийн дарга үг хэлээд ойлгохгүй болохоор нь бид нударгаараа үзэлцэж эхлэв. Би биеэр тийм томгүй ч гэсэн чийрэг, хүнд ажилд нухлагдаж хүч тамиртай болсон байсан юм. Би түүнд дийлдэхгүй байсан боловч тэрээр уурласандаа болоод намайг элдэв муухайгаар хараан зүхэж эхлэв. Ингэснээр тэр өөрийгөө илчилж, нэг мэдэхэд Ержи бидний дунд орж ирээд түүнийг заамдаж авсан байв. Ержи хүн харааж зүхэхийг сонсоод дээврийн хөндийн цонхоор шагайж хартал харанхуйд намайг таньж цонхоор доошоо үсэрч буусан байжээ. Гэтэл тэр түүний улмаас юу болох вэ гэдгийг огт бодсонгүй. — Үнэнч шударга бүсгүйтэй шөнө ингэж харьцаж байдаг чинь ямар ёс вэ? гэж Ержи түүний заамнаас бахь шиг бөх атгаад ууртаа бие нь чичрэн хашхирч байв. Би түүнийг аргадаж, юу болж байгаагаа бодож үз гэж гуйхад эцэст нь миний үгэнд орж

	— Өөр газар, өөр цагт бид хоёр уулзсан бол өөрөөр ярих байсан. юм. Гэвч одоо тийм зав, цаг алга. Тийм учраас чи сонс. Энэ бол миний сүйт бүсгүй. Хэрэв дахиад зүгээр байлгахгүй бол та бид хоёр өөрөөр ярина шүү, Одоо яв! гээд түүнийг хашааны хаалгаар гаргаж хаяв. Дараа нь миний хүзүүгээр тэврэн: 

	— Мадленка, намайг битгий март. Ээжид мэнд хүргээрэй. Та нар сайн сууж байгаарай. Би одоохон алга болохгүй бол намайг барьж авна. Та нар миний хойноос айх хэрэггүй. Би ойн зөрөг зам бүрийг сайн мэдэх учир Кладскт саадгүй хүрч хаа нэг газар нуугдана. Харин чи Вамбержицэд яваад очоорой. Тэнд уулзацгаая! гэж хэлээд алга болсон юм. Би тэр даруй хэл хүргэхээр Новотна авгай дээр гүйж очоод хамтдаа манайд ирж бид бүгдээрээ ухаангүй айцгааж, чимээ гарах болгонд цочиж байсан. Тэр цэргийн дарга Ержийг танихгүй учир өөр тосгоных гэж бодсон бөгөөд цэргүүдийн бүх зам руу гаргаж эрж хайсан боловч азаар олоогүй юм. Би түүнээс чадахын хэрээр л зайлж зугтдаг байлаа. Тэр цэргийн дарга надаас өөрөөр өшөөгөө авч чадахгүй болохоор намайг завхай бүсгүй мэтээр тосгон даяар зар тараахыг оролдсон боловч манай тосгоныхон миний тухай сайн мэдэх учир тэр амжилт олсонгүй. Аз болоход Пруссийн цэрэг хил давж, манай цэргүүд ухрах тухай тушаал авсан юм. Тэр үед олигтой дайн ч болоогүй, цэргүүд тосгоноор тэнэж боорцог идэж байгаад гэр гэртээ явсан гэж тариачид «боорцгийн дайн» хэмээн шоглож нэрлэдэг байсан юм. 

	— Тэгээд Ержи яасан бэ? гэж Кристина асуув. 

	— Бид түүний тухай хавар болтол сураг сонсоогүй. Тэгээд хавар болоход эргэж ирэхгүй болохоор нь би Ержид амласан ёсоор замд гарсан юм. Манайхаас таних хүн олноор Кладск руу явсан учир аав намайг тэдэнд захиж явуулсан. Манай газарч Кладскт олон удаа очсон, хотын өнцөг булан бүрийг сайн мэддэг хүн байсан. Хот орж ирмэгц хатагтай Лидушкийнд очиж жаахан амаръя гэж газарч хэлэв. Бид хотын захын нэг жижигхэн зоогийн газар оров. Хатагтай Лидушка манай нутгийн хүн тул Чехээс очсон хүн бүр тэднийхээр ордог байлаа. Тэр үед Кладскт ихэвчлэн чехээр ярьдаг, нэг нутгийн хүмүүс үргэлж бие биеийгээ эрж уулзацгаадаг байсан юм. Та нар сууж бай. Би одоохон шөл аваад ирье гээд хатагтай Лидушка гарч явав. Би Ержитэй уулзана гэж бодохдоо баярлахын зэрэгцээ сураггүй болсноос хойш түүнд ямар нэг юм тохиолдоогүй байгаа гэж бас айж байв. Гадаа гэнэт танил дуу гарч хатагтай Лидушкатай мэндлэхэд хатагтай: 

	— Ержи гуай та ор. Чехээс хүмүүс ирээд байна! гэж хэлэх сонсогдов. Тэр даруй хаалга онгойж Ержи орж ирсэн боловч би түүнийг хараад аянгад ниргүүлсэн мэт зогтусав. Тэр цэрэг хувцастай байлаа. Ержи намайг тэвэрч аваад уйлан: 

	— Мадлена, би азгүй хүн юм. Би дөнгөж мэргэжил олоод дургүй юмнаасаа ангижраад байтал бас нэг хүнд дарамт шинээр гараад ирлээ. Би чонын амнаас гараад барын аманд оржээ. Хэрэв Чехдээ байсан бол ядаж өөрийнхөө эзэн хаанд алба хаах байсан юм. Гэтэл энд харийн хааны албат бол доо гэхэд нь: 

	— Чи яаж байгаад ийм байдалд оров оо? гэж би асуув. Хонгор минь, залуу насны харгайгаар л гэнэдлээ. Амьдралын туршлагатай авга ахынхаа үгэнд итгэхгүй танайхаас явсны улмаас надад өөр хаана ч таалагдсангүй. Би нэг өдөр хэдэн найзтайгаа зоогийн газар орж согттолоо уусан чинь тэр зоогийн газар цэрэг татлагынхан ороод ирсэн гэж ярихад шөл аваад орж ирсэн Лидушка үгийг нь тасалж: 

	— Муу золигууд. Хэрэв Ержи гуай манайд ирдэг байсан бол ийм юм тохиолдохгүй байсан юм. Би тэднийг энд оруулдаг ч үгүй. Харин авга ах нь манайхаас өөр хаашаа ч очдоггүй. Залуучуудаа гэж?! Яая гэхэв, бодлогогүйгээс л болж байгаа юм шүү дээ. Ержи гутрах хэрэггүй та бол сайн залуу. Манай хаан том биетэй цэргийн хүнд дуртай. Таныг энгийн цэрэг хэвээр удаан байлгахгүй гэв. Тэгэхэд нь Ержи: Ямар ч байсан одоо өнгөрсөн. Цэрэг татлагынхан биднийг хуурч мэхэлсэн байсан. Бид сүүлд нь эрүүл болоод харахад миний хамгийн дотнын найз Лехожский бид хоёр цэрэг болсон байсан юм. Би боож үхмээр л байлаа. Гэвч нэгэнт өнгөрсөн юмны хойноос гутраад юу хийх вэ. Авга ах ч гэсэн их санаа зовж эцэст нь нэгэнт суллаж болохгүй юм гэхэд ядаж өөрчилж сайн газар байлгахын тулд хөөцөлдөж генерал дээр орж намайг энд үлдээх талаар гуйж үлдээсэн. Би одоо эхлээд бага дарга болно. Гэхдээ энэ талаар дараа тухтай ярилцъя. Харин чи битгий уруу царайлаад байгаач. Би чамтай уулзсандаа баяртай байна шүү дээ гэж ярив. 

	Сүүлд нь Ержи намайг авга ах дээрээ дагуулж очиход намайг их баяртай угтаж авсан. Орой нь түүний найз Лекотский ирэв. Тэрээр их сайн хүн байсан юм. Тэр хоёр насан эцэс болтлоо үнэнч найз нар хэвээр байсан юм. Тэр одоо хоёулаа талийгаач болсон. Гэтэл би одоо болтол амьд явж байна. 

	Эмээ тэр үед талийгаачтайгаа уулзаж өнгөрүүлсэн сайхан цагаа дурсан гүн бодолд ороод байтал Барунка

	— Та тэндээс гэртээ буцаж ирээгүй. Өвөө таныг аваад үлдсэн байх аа? гэж асуув. — Тийм ээ. Буцаах дургүй байсан юм. Авга ах нь түүнд гэрлэх зорилгоор чөлөө авахад нь ярьж өгч тусалсан. Ержи орой явж, би авга ахынд нь унтахаар үлдэв. Маргааш нь өглөө эрт Ержи эргэж ирж авга ахтайгаа ямар нэг юм удаанаар зөвлөлдөж байснаа над дээр ирж: — Мадлена, чи надтай хамт ямар ч зовлонг туулж, эцэг эхээ орхиод гарч чадахаар надад тийм хайртай юу? Чи шударга үнэнээр хэл гэхэд нь би хайртай гэж хэлэв. Тэгэхэд Ержи: — Тэгвэл чи миний эхнэр болж эндээ үлд гэж хэлээд намайг тэврэн авч үнсэж гарав. Тэр урьд нь намайг хэзээ ч үнсээгүй, бидний хооронд тийм харьцаа байгаагүй боловч тэр баярласандаа яаж байгаагаа ч мэдэхгүй байсан юм. Би баярлах, сандрах давхцан: Ээж юу гэдэг бол? Манайхан юу гэж хэлэх бол оо? гэв. — Яавал гэж! Тэд нар бид хоёрт хайртай юм чинь намайг зовооё гэж бодохгүй шүү дээ. Тэгэхэд Ержи огт дуугарсангүй, харин авга ах нь түүнийг өөр өрөөнд оруулж өөрөө миний дэргэд ирээд: 

	— Мадлена, чи бол сүсэгтэй бүсгүй. Чи надад их таалагдаж байна. Ержи чамтай амьдрахад жаргалтай явна гэдэг мэдээж. Өөр хүн байсан бол би түүнийг хориглох байсан. Гэтэл Ержи өөрийн гэсэн бодолтой хүн. Хэрэв намайг байгаагүй бол тэр цэрэгт татагдаад цөхрөнгөө барах байсан юм. Гэхдээ би түүнд гэрлэх зөвшөөрөл, чөлөө авч өгч тайтгаруулсан юм. Худал хэлээд яах вэ. Түүнийг Чех рүү явуулахгүй. Гэтэл чамайг гэртээ харихад чинь танайхан зөвшөөрөхгүй байж болох юм. Тиймээс гэрлэсний чинь дараа Олешниц рүү хамт явж очъё. Тэгэхэд танайхан татгалзахгүй шүү дээ. Одоо чамтай хамт ирсэн хүмүүсээр захиа өгье. Нөгөөдөр та нар цэргийнхний сүмд гэрлэх ёслол хий. Би та нарын эх, эцгийг чинь орлоно. Би энэ бүх асуудлыг өөрөө хариуцна. Мадлена, чи намайг хар. Би ийм цал буурал толгойтой хүн бурхны өмнө буруутахаар юм хийнэ гэж чи бодохгүй биз дээ? 

	Авга ах нь тэгж хэлээд хацар дээгүүрээ нулимсаа асгаруулав. Би тэр бүгдийг зөвшөөрөхөд Ержи баярласандаа ухаан алдах дөхөж байлаа. Надад өмссөнөөсөө өөр хувцас байсангүй. Ержи надад тэр даруй гэрлэх ёслолд өмсөх хувцас, хүзүүний зүүлт худалдан авч бусад зүйлийг авга ах нь бэлтгэсэн юм. Надтай хамт ирсэн хүмүүс буцахад авга ах нь намайг хэд хоног үлдээд дараа өөртэй нь хамт очно гэсэн хэдхэн үг бичсэн захиа явуулсан. Захианд бичсэнээс өөрсдөө очиж хэлсэн нь дээр гэж тэр надад хэлсэн юм. Гурав дахь өдөр нь бид гэрлэх ёслол хийж, цэргийнхний сүмийн лам биднийг гэрлүүлж баталж өгсөн. Хатагтай Лидушка зуучлагч, Лехотский туслагч, түүний дүү охины найз, авга ах нь өөр нэг хүнтэй гэрч болж оролцсоноос өөр хүн байсангүй. Тэр өдөр хатагтай Лидушка бидэнд хоол хийж, бид гэр орноо дурсан ярилцаж маш хөгжөөнтэй өнгөрүүллээ. Харин хатагтай Лидушка ширээний ард суугаад Ержийг шоглон:

	— Хүргэн хүү өнөөдөр танигдахгүй болжээ. Урьдын баргар царайлсан цэрэг биш, нүүр царай нь бүр гэрэлтэж байх чинь! гэж байн байн хэлнэ. Ержи намайг нэгмөсөн тэндээ үлд гээд байсан боловч авга ах нь эхлээд Чех ороод ирэх хэрэгтэй гээд зөвшөөрсөнгүй. Хэд хоногийн дараа авга ах бид хоёр Олешнице явав. Намайг нөхөрт гараад очсоныг гайхаж, Ержийг цэрэгт орсон гэдгийг ээж нь дуулаад яаж уйлсныг хэлэхэд хэцүү. Миний ээж өөрийг нь орхиж харь газар цэрэг дагаж явах гэлээ хэмээн толгойтой үс бууралтах шахтал үглэж билээ. Гэвч миний аав ухаантай хүн тул ухаалгаар шийдвэрлэсэн юм. Аав:

	— Амьдралаа яаж зохиосон бол тэр хэмжээгээрээ л амьдарна. Бие биедээ хайртай бол зовлон жаргалаа хамт эдлэх ёстой. Чи ч гэсэн миний төлөө ээж, аавыгаа орхиж гарсан шүү дээ. Тэр бол бүсгүй хүний хувь тавилан. Ержи ийм байдалд орсон нь хэний ч буруу биш. Тэгэхдээ тэдний цэргийн албаны хугацаа тийм урт биш. Хугацаагаа дуусгаад наашаа ирнэ биз. Новотна гуай та тайвшир, Ержи ухаантай хүү болохоор ядарч зүдрэхгүй. Мадлена чи битгий уйл, нэгэнт л нөхөрт гарсан бол түүнтэйгээ насаа барах ёстой. 

	Аав ингэж хэлээд бидний гэрлэлтийг зөвшөөрч ерөөл айлдахдаа нулимсаа асгаруулж байлаа. Бидний ээж нар ч бас уйлалдсан. Ээж намайг: 

	— Толгой чинь эргээ юү. Хөнжил ч үгүй, сав суулга ч үгүй, хувцас ч үгүй байж нөхөрт гарна гэнэ. Ийм эх захаа алдсан юм би амьдралдаа үзээгүй гэх зэргээр намайг сайн загнаж билээ. Би эд хогшил нэлээдийг аваад бүх юмаа бэлтгэж бэлэн болмогц Ержи дээрээ буцаж очоод тэр цагаас хойш нас барах хүртэл нь түүнээс нэг ч холдоогүй юм. Охин минь, би амьдралдаа жаргал зовлон ч их үзлээ, залуу насандаа алдаж ч явлаа гэж эмээ яриагаа дуусган Кристинагийн мөрөн дээр гараа тавив. 

	— Эмээ, та амьдралдаа их зүйл амссан ч гэсэн сэтгэлтэй хүнтэйгээ учирсан болохоор жаргалтай явжээ. Хэрэв зовж зүдэрсний эцэст жаргана гэдгээ мэдэж чаддаг бол бүхнийг тэсвэрлэж Милаг арван дөрвөн жил хүлээхэд бэлэн байна гэхэд нь эмээ. 

	— Ирээдүйн хувь заяа бурхны гарт. Охин минь, бүх юм хувь тавилангаараа л болно. Түүнээс зайсаж чадахгүй гэж хэлэв. Тийм л байх ёстой. Гэхдээ хүн үүнийг тэр болгон ойлгохгүй юм. Милаг минь цэрэгт авчихвал би уйлах л болно. Милатай хамт миний бүх баяр баясгалан, миний ганцхан түшиг тулгуур өнгөрөх болно. 

	— Кристина чи юу яриад байна аа? Чи эцэггүй хүн биш шүү дээ. 

	— Би сайн эцэгтэй. Гэхдээ их настай болжээ. Иймээс өөрийнх нь оронд аж ахуй эрхлэх хүнтэй болохын тулд намайг энэ жилээс нөхөрт гар гэж шаардаад байгаа юм. Милаг цэрэгт явбал би яах юм бэ? Би өөр хэнтэй ч суухгүй. Аавыг зовоохгүйн тулд би ядарч унатлаа ажиллах болно. Тэгээд тус болохгүй бол яая гэх вэ. Харин би нөхөрт гарахгүй. Эмээ, надад зоогийн газар ажиллахад ямар зовлонтой гэж санана! Ажилдаа дийлдээд байгаад юм алга. Харин элдэв янзын үг сонсох л надад эвгүй байдаг. — Чи эвийг нь олоод байж чадахгүй байна уу? — Би яах юм бэ? Зарим зочдыг битгий тэвчиж оруулж бай гэж би аавд олон удаа хэлсэн. Гэвч аав хүнтэй муудалцаж чаддаггүй зочдыгоо гомдоох дургүй хүн болохоор надад дандаа: — Охин минь, чи зочидтой бүдүүлгээр битгий харьцаарай. Зочдыг гомдоох хэрэггүй. Энэ чинь манай хоол юм шүү дээ гэж хэлдэг юм. Хэрэв би эелдэг дотно харьцах юм бол тэд нар надтай элдвээр оролдох болно. Би урьдын адил баяр хөөртэй, дуу дуулж явъя гэвэл юу болох вэ? Хэрэв жирийн хүмүүс бол яая гэх вэ сэн. Гэтэл ордны захирагч, бичээч нар хамгийн хэцүү улс. Тэр муу хөгшин ухна намайг яаж дагаад байдгийг танд ярихаасаа би ичиж байна. Тэр миний хамгаалагч Мила гэдгийг мэдээд өнөө Итали залууд тохиолдсон хэрэг өөрт нь тохиолдохоос айхдаа Милаг зайлуулах гэж оролдож байгаа тухай надад хүн хэлсэн. Тэр муу луйварчин тосгоны даргын хүссэнийг биелүүлэх, охиныхоо өмнөөс өшөө авах гэсэн дүр үзүүлж байгаа боловч бас өөрөө санаархаад байгаа юм. Тэгээд аав тэднээс айдаг, ээж явахаас хэвтэх нь илүү болсон хүн тул надад тус болж чадахгүй юм. Хэрэв би нөхөрт гарсан бол өөр хэрэг байх сан. Хэрэв хэн нэг нь надад таалагдахгүй бол би Милад хэлдэг. Мила тэднийг хөөгөөд гаргачихгүй юмаа гэхэд надтай эвгүй харьцахаас хамгаалдаг. Эмээ би түүнд хэчнээн хайртай, тэр надад ямар их хайртайг танд үгээр хэлж чадахгүй байна гээд Кристина өвдгөө тохойгоороо тулан дуугүй болов. 

	Тэр хооронд Мила тэдэнд мэдэгдэхгүйгээр цэцэрлэг рүү сэмхэн орж иржээ. Түүний сайхан царай уйтгартай, торомгор нүд нь цог жавхаагүй болжээ. Дух руугаа унжсан улбар шаргал үсээ авхуулаад, хээнцэр булган малгайны оронд цэргийн малгай өмссөн байв. Барунка Милаг хараад цочиж, эмээгийн царай нь хувираад:

	— Бурхан чамайг ивээн тэтгэг хүү минь! гэж шивнэв. Харин Мила Кристинад гараа өгч: 

	— Би цэрэг болсон. Гурав хоногийн дараа Градец руу явах ёстой! гэж хэлтэл Кристина түүнийг тэврэн авав. 

	
XIII

	Маргааш нь эмээ урьдын адил хүүхдүүдээ угтаж очихдоо хамгийн түрүүнд:

	— Хүүхдүүд минь, манайд хэн ирснийг та нар таацгаа? гэж асуухад, хүүхдүүд эхлээд санаж ядан гайхаж байтал:

	— Байер гуай ирсэн байх, тийм үү? гэж Барунка хэлэв. 

	— Чи таалаа. Хүүгээ бас хамт аваад ирсэн. Хэ хэ, яасан сайхан бэ, хэдүүлээ гүйцгээе! гэж Ян хашхираад гүйхэд хойноос нь Вилем мөн дагаж гүйв. Эмээ нь тэдний хойноос битгий гүй, хүн шигээр явцгаа гэж дуудсан боловч хүүхдүүд үгэнд нь орсонгүй удалгүй амьсгаадсаар гэртээ гүйлдэн оров. Ээж нь тэднийг зандрах гэсэн боловч Байер гуай урт гараа сарвайн нэг нэгээр нь тэврэн авч өргөөд хацрыг нь үнсэв. Тэгээд, 

	— Та нар бүтэн жил юу хийв? Яаж байсан бэ? гэж асуухад түүний бүдүүн сүрлэг дуу жижигхэн өрөөнд улам ч сүртэй хүнгэнэн сонсогдоно. Хүүхдүүд эхлээд тэр даруй хариу дуугарсангүй. Байер гуайн дэргэд байгаа Барункагийн насны хүү рүү ширтэн зогсоно. Тэрээр гар хөл нь эцэг шигээ мойног бүдүүн биш ч эцгийгээ дуурайсан, хөөрхөн царайтай, нүдэндээ цогтой сайхан хүү байлаа. 

	— Аа, та нар миний хүүг хараад байна уу. Та нар түүнтэй гар барьж сайн найз нар болцгоо. Энэ бол миний хүү Бүргэд гэж Байер гуай хэлээд хүүгээ урагш нь түлхэхэд хүү нь ичиж зоволгүй хүүхдүүдтэй гар барив. Дараа нь Барунка, эмээ Аделка гурав орж ирэв. 

	— Энэ бол Барунка. Намайг энд хоноглохоор ирэхэд өглөө хамгийн түрүүнд Барунка надтай мэндэлдэг гэж би та нарт ярьдаг байсан. Гэтэл одоо өөр болж, та нар сургуульд явдаг болоод Ян ч гэсэн Барункагийнхаа адил өглөө эрт босдог болжээ. Тэгээд сургуульд явахад ямар байна? Ян чи сургуульд явснаас ойгоор явсан нь дээр гэж бодохгүй байна уу? Миний хүү Бүргэд одоо надтай ан отож, уул хадаар явдаг. Удахгүй надтай адилхан сайн бууддаг болно гэж ойн харуул ярихад эмээ: 

	— Өө, та тэд нарт энэ тухай битгий ярь. Тэгвэл Ян байж ядаж, Бүргэдийн бууг нь үзье гэж гуйгаад салахгүй гэв. 

	— Тэгсэн ч яадаг юм. Дуртай бол үзэг. Бүргэд чи яваад авчир. Буу чинь сумгүй байгаа шүү дээ. 

	Хүүхдүүд Бүргэдийн хамт баярлалдан гүйлдэн гарав. Тэд нар гадагшаа гараад Ян, Вилем хоёр Бүргэдийн буудаж алсан сар шувууг үзэж байхад Аделка:

	— Чи шувууны нэртэй юм уу? гэж асуув. 

	— Миний нэр Аурел гэдэг. Гэхдээ аав намайг Бүргэд гэж дуудах дуртай. Бүргэд гэдэг нэр надад ч бас таалагддаг. Бүргэд бол сайхан шувуу. Манай аав нэг бүргэд буудаж алсан. 

	— Би чамд бүргэд буюу амьтны зурагтай ном үзүүлье. Тэр номыг ноднин би бэлэгт авсан. Явъя гэж Ян хэлээд Бүргэдийг хойноосоо дагуулан өрөөнд орж үзүүлэв. Амьтдын зураг Бүргэдэд маш таалагдсанаас гадна Байер гуай хүртэл хуудас бүрийг нь сонирхон үзээд: 

	— Ноднин чамд ийм ном байгаагүй биз дээ? гэж асуухад: 

	— Би энэ номыг ноднин гүнгийн хатагтайн охиноос бэлэгт авсан. Би Кристинагаас хоёр тагтаа, ойн харуулаас туулай, эмээгээс хорьтын зоос, ээж ааваас хувцас бэлэгт авсан гэж Ян сайрхав. Байер гуай 

	— Чи азтай хүү юм гэснээ үнэгний зураг хараад инээж: 

	— Яг л амьд юм шиг. Чамайг нэг сайн чадна даа гэв. Тэгэхэд Вилем үнэгний зургийг хараад андуурч байна гэж бодсон янзтай гайхан харахад Байер: 

	— Чи битгий ай. Энэ үнэгийг чинь би яах ч үгүй. Харин ойд байдаг үүнтэй адилхан нэг үнэг бидэнд их хохирол учруулж байгаа юм. Түүнийг л нэг барьж авна даа гэв. 

	— Петр түүнийг барьж авах байх аа. Биднийг наашаа гарахаас өмнө Петр бид хоёр үнэгэнд хавх тавьсан гэж Бүргэд хэлэв. 

	— Хүү минь, үнэг гэдэг чинь Петрээс арав дахин илүү ухаантай амьтан. Хүний санаанд оромгүй нарийн арга зальтай. Одоо бидний отоод байгаа үнэг нэг удаа хавханд орсон байсан юм. Бид түүнийг өлсгөлөн учир хавханд орно байх гэж идэх юм хийсэн чинь хавханд хавчуулсан хөлөө тас хазаад явчихсан байсан. Хүн алдахын хэрээр ухаан суудаг. Үнэг бол хүн шиг ухаантай амьтан учир тэр үнэг одоо баригдахгүй байх аа гэж Байер гуай номын хуудас эргүүлэн ярихад нь эмээ: 

	— Тэгээд ч үнэг шиг зальтай гэсэн үг байдаг шүү дээ гэв. 

	— Энэ бүргэд байна! гэж хүүхдүүд далавчаа дэлгэсэн сайхан шувууг харж дуу алдацгаав. 

	— Би яг ийм бүргэд буудаж алсан. Харамсмаар сайхан шувуу байсан. Тэгэхдээ яая гэх вэ, тийм сайхан бололцоо хүнд тэр болгон олддоггүй юм. Би их сайн онож буудсан. Гол нь амьтныг зовоохгүй нэгмөсөн сайн бууддаг л байх хэрэгтэй. 

	— Би ч гэсэн тэгж боддог гэж эмээ хэлэхэд

	— Та тэр амьтдыг өрөвддөггүй юм уу? Би бол ямар ч амьтныг алж чадахгүй гэж Барунка хэлэв. 

	— Гэтэл та нар алж иддэг шүү дээ. Амьтан юу ч мэдэхгүй байж байгаад гэнэт нэг буудуулаад унаж үхэх нь дээр үү, эсвэл барьж авч сандаргаж айлгаж байгаад эцэст нь алах нь дээр үү? Заримдаа тахиагаа алж чадахгүй шархдуулаад алдах ч явдал байдаг шүү дээ гэж ойн харуул инээд алдав. 

	— Бас тахиа алдаггүй тэднийг Варша алдаг. Варша тэгээд шувуу өрөвддөг ч үгүй, түргэн ч алдаг гэж Барунка хэлэв. Хүүхдүүд хэсэг хугацаагаар амьтны зураг үзэж сонирхсоны дараа ээж нь оройн хоол ид гэж дуудав. Үүнээс өмнө хүүхдүүд Байер гуайгаас ууланд явдаг тухай нь, Рыбрцолын цэцэрлэг орохдоо төөрсөн эсэх зэрэг элдэв зүйл асууж яриулдаг байсан бол энэ удаа түүний хүү Бүргэдээс юм асууж аавынхаа аюулд учирч явсан үйл явдлуудын талаар, өөрийнх нь алсан ан амьтдын тухай, уулнаас цас нурж бүхэл бүтэн тосгоныг цасаар дарж, хүмүүс яндангаараа дээшээ гарч байшин бүрээс цас ухаж зам гаргах хэрэгтэй болдог тухай ярихад нь маш сонирхон сонсоно. Гэвч энэ бүх ярианаас Ян огтхон ч айхгүй, аль болох хурдан том болж Байер гуайн дагалднаар очиж ажиллах сан гэж хүснэ. 

	— Чамайг манайд ирэхэд чинь аав намайг Рызнбурскийн ойн харуулд өгч арай хөнгөн газар ажиллуулж сургана гэсэн. 

	— Намайг очиход чи байхгүй бол харамсалтай байна гэж Ян хариулсанд 

	— Чи манайд уйдахгүй. Надад хоёр буу бий. Эрэгтэй дүү Ченек чамтай чацуу, эмэгтэй дүү Марженкад чи лав таалагдана гэж Бүргэд хэлэв. Хүүхдүүд гадаа сууж Бүргэдийн ярихыг сонсож, түүнд авчирч өгсөн болор шилээр гэрэл өөд харж тоглож байхад Байер гуай усны үерийн тухай болон өнгөрсөн оноос хойш бүтэн жилийн хугацаанд болсон бусад сонин эмээгийн ярихыг сонсоно. 

	— Рызнбурк дэх миний дүүгийн гэр бүлийнхэн сайн уу? гэж ойн харуул асуухад: 

	— Сайн байгаа. Анушка их том болсон. Хөвгүүд нь улаан уулан дахь сургуульд явдаг. Хот явахаас тийшээ сургуульд явах нь тэдэнд ойр юм. Танай дүү үүгээр ирэхгүй байгаа нь сонин юм даа. Уул нь ан отохоор явах замдаа таныг угтаж манайхаар орно гэсэн юм сан. Өглөө манайд ирж Вена хотоос надад ирсэн захиа шилтгээнд байгаа тухай мэдэгдсэн юм. Би тэр даруй шилтгээн рүү гүйн очиж тэндээс гүнгийн хатагтайн өргөмөл охины бие сайжирч байгаа учир хатагтай ургацын баяраар энд ирж арван дөрөв хоноод Флоренц руу явна гэж би дууллаа. Гүнгийн хатагтай ажилчдаа тийш нь авч явахгүй гэнэ. Тэгвэл манай нөхөр өвөлжин эндээ байна гэж бид найдаж байна. Олон жилийн дараа бид дахин удаан хугацаагаар хамт байх болно гэж Прошкова авгай ярив. Прошкова авгай хүнтэй ингэж их яриагүй уджээ. Нөхөр нь ирнэ гэсэн баяртай мэдээ авсан энэ өдөр тэрээр урьд үзэгдээгүй их тайван байлаа. 

	— Хөөрхий тэр охин аюултай өвчнөөс эдгэрсэн нь сайн хэрэг. Эдгэрэхгүй бол тийм залуу, сайхан бүсгүй харамсалтай юм. Бид түүний төлөө бүгдээрээ л бурханд залбирч байсан. Өчигдөрхөн хүртэл Цилка Кудрновиц түүний төлөө уйлж байсан. Цилка түүний төлөө уйлалгүй яах вэ гэж эмээ хэлэхэд Байер гуай яагаад уйлах ёстой болсон учрыг эмээгээс асуув. Тэгэхэд нь эмээ шилтгээнд очиж Кудрновынхны талаар ярьсны улмаас Хортензын ачаар тэднийд тусалж чадсан тухайгаа ярив. 

	— Тэр өргөмөл охин хэний хүүхэд байсан бэ? гэж ойн харуул асуутал хүн цонх тогшив. 

	— Тэр ойн харуул байна. Би цонх тогшихоор нь таньдаг гэж Прошкова авгай хэлээд ор гэж чанга дуудав. Эмээ ойн харуулын асуултад хариу болгож: 

	— Хүмүүс юмыг муугаар ярих дуртай байх юм. Тэгээд ч хүн нарны доор яваа цагт хэзээд түүнийг сүүдэр дагаж явна. Тэгэхлээр арга ч үгүй юм даа гэв. 

	Рызнбурскийн ойн харуул хаалгаар орж ирэн хоёр харуул бие биетэйгээ мэндлэв. 

	— Та манайхаар ирэхгүй ийм удаан хаагуур явав? гэж эмээ асуухад ойн харуул:

	— Би нэг их сайхан зочин хүлээж авлаа. Ноён захирагч түлээ авахаар очсон. Учиргүй сайхан ааштай байхаар нь би залилж мэхлэх санаатай явна гэдгийг тэр даруй мэдээд улаан нүүрэнд нь нэг сайн хэлж аваад явууллаа. Милагийн төлөө ч сайн хэлсэн. Би тэр залуу, Кристина хоёрыг өрөвдөх юм. Өнөө өглөө тэднийхээр ороод хачин жигтэйхэн гунигтай болсон байхыг нь хараад би бүр айсан гэж хэлмэгц эмээгийн дэргэд ярьж байгаагаа гэнэт мэдэж амаа барив. 

	— Юу болсон юм бэ? гэж Байер гуай асуухад эмээ түүнд Милагийн цэрэгт явах болсон шалтгааны талаар тайлбарлаж өгөв. Тийнхүү Байер гуай. 

	— Юм гэж ийм л байх юм даа. Хүн хаашаа ч харсан зовлон зүдүүрээс зайсаж чадахгүй юм гэв. Хүн гамшиг зовлон туулснаар галд шарагдсан алт шиг улам цэвэр ариун болдог юм. Зовлон үзэлгүйгээр жаргана гэж байхгүй. Чаддаг сан бол би тэр охинд туслах байсан юм. Гэхдээ даанч арга алга. Маргааш Милаг явахад тэр охин бүр ч их зовно доо. 

	— Тэгвэл маргааш явах гэж байгаа юм уу? Яасан их яаруулж байх юм. Хаашаа очих юм бол? гэж ойн харуул асуув. 

	— Градец руу. 

	— Тэгвэл надтай нэг газар очих юм. Гэхдээ би салчидтай хамт голоор явж, тэр газраар явах юм байна. 

	Хүүхдүүд өрөөнд гүйлдэн орж, Ян Вилем хоёр Бүргэдийн буудаж алсан сар шувууг ойн харуулд үзүүлэн, Бүргэд голын хаалтын түүгээр явахдаа Викторкаг харсан тухай ярив. 

	— Тэр бүсгүй амьд байгаа юм уу? гэж Байер гуай гайхан асуухад: 

	— Тийм ээ, хөөрхий амьтан, ингэж амьд явснаас үхсэн нь дээр сэн дээ. Гэхдээ муудаж байгаа бололтой. Дуу дуулах нь ховор болж, зөвхөн сартай шөнө дуулж байгаа сонсогддог гэж эмээ хэлэв. 

	— Тэр голын хаалтын дэргэд заримдаа шөнөжин ус руу ширтэн суудаг юм билээ. Өчигдөр би түүгээр ойрхон гарахад бургасны мөчир хугалж ус руу хаяж байсан. Их орой болсон байсан учир чи юу хийж байгаа юм бэ? гэж асуухад дуугарахгүй болохоор нь би дахиад асуусан. Тэгэхэд эргэж хараад нүд нь гялалзаж байхаар нь над руу дайрч ирэх нь гэж бодтол намайг таньсан юм уу, эсвэл ямар нэг юм бодсон ч юм уу, цаашаа эргээд дахин ус руу мөчир хаяж эхэлсэн. Түүнийг яаж ч болох юм даа. Би түүнийг өрөвддөг. Тэр зовлонт амьдралаасаа салж одоосой гэж бодох юм. Гэтэл би түүний голын хаалтын дэргэд суухыг харахгүй, дуу дуулахыг нь сонсохгүй бол надад ямар нэг юм дутагдаж, үгүйлэгдэх болно гэж ойн харуул ярив. Хүн амьтанд ч гэсэн, хүнд ч гэсэн нэг дасчихвал мартахад хэцүү байдаг гэж Байер гуай хэлээд шатаж буй уул гаанстай тамхины дээрээ хийж хэдэн удаа сайн сорсны дараа 

	— Жишээ нь, би бол замд гарахдаа энэ гаансаа татаж дассан хүн. Миний ээж ч гэсэн байшингийнхаа хаяанд ийм гаансаар тамхи татаж суудаг байсныг би тод санаж байна гэж үргэлжлүүлэн ярихад: 

	— Юу гэнэ ээ, ээж чинь тамхи татдаг байсан юм уу? гэж Барунка гайхан асуув. 

	— Ууланд эмэгтэйчүүд, ялангуяа настай авгайчуул тамхи их татдаг юм. Гэхдээ тамхины оронд төмст ургамлын иш, эсвэл интоорын навч татдаг. 

	— Тийм юм татахад онцгүй байх аа гэж ойн харуул шаазан гаансаа сорж хэлэв. 

	Байер гуай цааш нь:

	 — Би ой дотор зарим газарт их дуртай. Тийм дуртай газраа очиж саатахад ямар нэг хүн ч юм уу, эсвэл миний амьдралын сайн, муу элдэв тохиолдлууд өөрийн эрхгүй дурсан санагддаг. Хэрэв тэдгээр газар ганц мод ч гэсэн дутвал надад ямар нэг юм үгүйлэгдэх болно. Нэгэн эгц өндөрлөг газарт өнчин ганц гачуур байдаг. Тэр хөгшин модны мөчир хажуугаар нь тагнай өвс ургаж, ёроолоор нь чулуун дундуур горхи урсан хүрхрээ болдог гүн хавцал дээгүүр хажуу тийшээ ургасан байдаг. Хэрэв би гуньж гутрах юм уу, надад ямар нэг азгүй явдал тохиолдвол өөрийн эрхгүй тийшээ яваад очсон байдаг. Жишээ нь би энэ авгайтайгаа суух гэж хойноос нь яваад бүтэхгүй байхад ч тэр, миний том хүү, настай ээж минь нас барахад ч тэр би гадагшаа гараад ямар ч зорилгогүй, зүүн, баруун аль ч зүг рүү харахгүй шууд явсаар тэр гүн хавцлын дээрх гачуурт хүрч очоод уулын оргилуудыг харахдаа дотор минь уужирч сайн уйлж авдаг байсан. Тэгээд тэр модыг тэврэхэд амьд ч юм шиг, миний бүх зовлонг ойлгон мэдэрч надтай хамт зовлонгоо хуваалцан санаа алдах мэт мөчрүүд нь толгой дээгүүр минь хэсэг зуур сэржигнэн шуугьдаг сан гэж яриад дуугүй болж том нүдээрээ ширээн доорх дэн рүү ширтэн суухад амнаас нь гарсан тамхины утаа санаа бодлыг нь даган тааз өөд суунаглана. Тэгэхэд Рызнбурскийн анчин: 

	— Заримдаа мод үнэхээр амьд ч юм шиг санагддаг. Би үүнийг амьдралынхаа туршлагаас мэднэ. Хэдэн жилийн өмнө би огтлох мод хуваарилж өгсөн юм. Тэгээд ойн цагдаа байхгүй болохоор би өөрөө хүмүүсийн мод огтлохыг хянахаар явав. Мод огтлогчид ирж эхлээд нэг сайхан хус мод огтлохоор бэлтгэж байв. Тэр хус ямар ч өө сэвгүй залуу сайхан бүсгүй шиг гоолиг ургасан байлаа. Би очоод харж байтал миний хөлд сөгдөх мэт над руу найган мөчрүүд нь намайг тэврэн авах шиг сэржигнэн шуугих нь:

	— Миний залуу насыг яагаад таслах болов? Би чамд юу хийсэн юм бэ? гэж чихэнд минь шивнэхтэй адил санагдсан. Сонсоход инээдэмтэй ч юм шиг, гэхдээ яг л ийм явдал надад тохиолдсон юм. Гэтэл хөрөөний хурц шүд хяхран хус модны холтсыг огтлон нэвтрэхэд би хашхирсан эсэхээ мэдэхгүй байна. Харин цааш битгий хөрөөд гэж тэднийг саатуулах гэсэн боловч хүмүүс над руу гайхан харахад нь би ичиж тэднийг орхиод ой руу зугтаж явсан. Бүтэн цаг ой дундуур тэнэхэд тэр хус амьдралыг нь битгий баллаач гэж гуйх шиг санагдаад байсан. Эцэст нь санаа шулуудан эргэж ирээд харахад тэр хусыг огтолж унагаад навчис нь ч хөдлөхгүй үхсэн юм шиг хэвтэж байсан. Тэгэхэд би харамсаж, хүн амины хэрэг тарьсан юм шиг л санагдаж байсан юм. Би энэ тухай хэнд ч дурсаагүй, хэрэв өнөөдөр ийм яриа гараагүй бол би дурсах ч үгүй байсан юм гэж ярив. Тэгэхэд Байер гуай бүдүүн баргил дуугаар 

	— Надад ч гэсэн бас иймэрхүү явдал тохиолдсон юм. Нэг удаа ан хийж явтал урд минь нэг гөрөөс гараад ирэв. Зураг шиг сайхан амьтан байсан. Тэр гөрөөс эргэн тойрондоо хараад өвс идэж эхлэв. Би түүнийг өрөвдсөн боловч түүнийг хайрлаад яах юм гэж бодоод гүйдэл дунд нь буудаж унагасан. Нохой минь гүйж очиход би нохойгоо ойртуулаагүй. Тэр гөрөөсөн дээр очиход над руу хачин өрөвдөлтэйгөөр гуйсан байдалтай харж байсан учир би хутгаа гаргаж зүрх рүү нь дүртэл хөл нь татганаад үхсэн. Тэгэхэд нь би учиргүй уйлсан. Тэр цагаас хойш би нэг ч гөрөөс алаагүй гэж ярихад Бүргэд, 

	— Аав гөрөөс буудах дургүй гэж хэлэв. 

	— Миний хүү зөв хэллээ. Гөрөөс рүү буу шагаймагц л над тэр шархтай гөрөөс, түүний хөөрхийлөлтэй нүд нь харагдах шиг болоод алдаж буудаад шархдуулж зовоох вий гэж айдаг болсон. 

	— Та хоёр муу амьтдыг нь буудаад хоргүй сайн амьтдыг орхиж байхгүй юу. Хайран шүү дээ гэж Вилем хэлэв. 

	— Амьтад хүнтэй адил сайн муу гэж байдаггүй юм. Гоё сайхан амьтдыг хоргүй сайн гэх юм уу, бидэнд таалагдахгүй амьтдыг хүртэл муу гэж үзэх явдал бол эндүүрэл. Хүний царай хуурамч байдаг юм. Хүн сайхан царайтай хүнийг өрөвдөж хайрладаг хэр нь зүс царайгаараа өөрт нь таалагдахгүй хүнийг хардаж сэрдэж хохироох явдал ч байдаг. Би нэг удаа хоёр хэрэгтнийг Градецэд шүүн таслахад байсан. Тэдний нэг нь их сайхан, нөгөө нь царай муутай, зэрлэг бүдүүлэг хүн байсан. Эхнийх нь эхнэртэйгээ хардаад найзыгаа алсан хүн юм. Хоёр дахь нь манай нутгийн хүн байсан. Түүний шийтгүүлсний дараа би шоронд очиж түүнтэй уулзаад гэр орныхондоо хэлүүлэх зүйл байвал дамжуулж өгье гэсэн юм. Тэгэхэд над руу гайхан харснаа учиргүй инээгээд толгой сэгсрэн: 

	— Би хэл хүргүүлэх юм гэнэ ээ? Хэнд мэндчилгээ явуулах юм бэ? Надад таних хүн нэг ч байхгүй гэж хэлээд буруу харан алгаараа нүүрээ дарж хэсэг сууснаа үсэрч босон миний өмнө ирээд:

	— Чи миний хэлснийг биелүүлэх үү? гэж асуув. 

	— Би дуртай биелүүлнэ гэж хэлээд түүнд гараа өгөв. Тэр үед түүний нүүр царай маш их уйтгар гунигт автсан байсан тул би түүний хэлсэн болгоныг биелүүлнэ гэж бодож байсан юм. Тэрээр миний санааг сайн ойлгосон бололтой гарыг минь атгаад сэтгэл хөдлөн: 

	— Хэрэв та гурван жилийн өмнө надад гараа ингэж өгсөн бол би энд байхгүй байсан юм. Та бид хоёр яагаад уулзсангүй вэ? Намайг зөвхөн улан доороо гишгэлж, царай зүсээр минь тоглоом шоглоом хийж надад хорсол занал төрүүлдэг хүмүүс л надтай уулзаж байсан! Эх минь надад дургүй, ах минь намайг хөөж явуулаад, эгч минь надаас ичиж зовдог. Хайр сэтгэлээ өгч, бүх амьдралаа зориулан ганцхан эелдэг инээмсэглэлийнх нь төлөө хөх тэнгэрээс од шүүрдэхэд ч бэлэн байж, хайр дурлалынх нь төлөө зориулах арван амьгүйдээ харамсаж явсан тэр минь хүн бүхний сонсдог ганцхан үгийг амнаас нь сонсохыг хүсэхэд минь намайг нохой шиг хөөж гаргасан гэж тэр хүн хэлээд хүүхэд мэт уйлж гарав. Дараа нь нулимсаа арчиж миний гараас бариад: Та Маршовскийн дархан цаазтай газар луу явбал тэндхийн аглаг зэлүүд хөндий рүү очоорой. Тэнд эгц хавцлын эрэг дээр өнчин гачуур бий. Та тэр гачуурт, түүний эргэн тойронд нисэж буй махчин шувуунд тэндхийн өндөр уул нуруудад миний мэндийг дамжуулаарай. Тэр гачуурын мөчир доор би бүтэн зунжингаа унтаж өнгөрүүлдэг байлаа. Би түүнд хэнд ч хэлээгүй үгээ хэлж, түүний мөчир дор байхдаа би өөрийгөө тийм өөдгүй ядуу амьтан гэж боддоггүй байсан юм гэж аяархан хэлээд сандал дээрээ очиж суун дуугүй болж дахин дуугараа ч үгүй, над руу хараа ч үгүй. Би явахдаа түүнийг их өрөвдсөн. Хүмүүс тэр муухай царайтай хүнийг харваас үл бүтэх амьтан, түүнийг цаазаар авбал таарна гэж хараан зүхэж байсан хэр нь харин нөгөө сайхан царайтайг өрөвдөж, шоронд зохиосон дууг нь хүртэл шүүрэн авч цээжлэн, зөвхөн хордох сэтгэлээсээ л найзыгаа алсан тул түүнд өршөөл үзүүлээсэй гэж хүн бүр хүсдэг байсан юм. Гэтэл тэр хүн ямар ч гэм буруугүй бүсгүйг харан муу санааны улмаас буудан алснаас гадна ер нь хүн алдаг хүн байжээ. Тэгэхлээр хүн бүр юмыг өөрт нь ямар санагдсанаар дүгнэдэг болохоор хүн бүр өөр өөр ойлголттой. Юм болгон хүн бүхний нүдэнд өөр өөрөөр харагдах учир “өөрийнхөөрөө ийм л байх ёстой гэж тодорхойлсон нь тэр бүр зөв байж чадахгүй юм гэж ойн харуул хэлээд дуугүй болоход гаанс нь унтарсан байлаа. Дараа нь эмээ: 

	— Байер гуай, таны хэлдэг үнэн. Таны яриаг сонсоход маш сонин байлаа. Харин одоо хүүхдүүдээ унтуулах цаг болж. Танай хүү ч, та өөрөө ч гэсэн замд ядарсан байх ёстой. Үлдсэнийг нь маргааш ярьцгаая гэв. 

	Ойн харуул буугаа мөрөндөө үүрээд: 

	— Бүргэд чи энэ сар шувуугаа надад өгчих. Чи үүгээр юу хийх юм бэ? гэв. 

	— Ав л даа. 

	— Бид өглөө эрт танайд аваачиж өгье гэж хүүхдүүд хэлэв. 

	— Маргааш өглөө та нар сургуульдаа явах ёстой шүү дээ. 

	— Зочид ирсэн учраас би маргаашийн хичээлээс нь чөлөөлчихсөн гэж ээж нь хэлэв. 

	— Тэгвэл маргааш та нартай тоглуулахын тулд би ч гэсэн хүүхдүүдээ гэрт нь үлдээнэ. Маргааш манайд очоорой. Сайхан нойрсоорой! Байер гуайн хэлдгээр нам дор газрын эелдэг зантай ойн харуул дүү нь найз нартайгаа гар барьж, Бүргэдэд их таалагддаг Гектар гэдэг нохойгоо дуудаж дагуулан гарч явав. Маргааш өглөө нь хүүхдүүд хувцаслаж амжаагүй байхад Бүргэд голын эрэгт урсгаж авчирсан сал дээр аль хэдийн очсон байлаа. Өглөөний хоолны дараа Байер гуай хүүхдүүдтэй хамт ангийн отог руу явж, эмээ Барунка, Аделка хоёрыг аваад Милаг гаргаж өгөхөөр зоогийн газар луу явав. Зоогийн газар цэрэгт явж байгаа залуучуудын эх эцэг, найз нөхөд, ах эгч нар болон танил хүмүүс нь дүүрэн цугларчээ. Тэд хоорондоо ярилцан, гэрийн эзэн, Кристина хоёр зочдод пиво аягалж амжихгүй байсан учир Мила тэдэнд бас туслалцаж, залуучууд сэтгэлээ сэргээхийн тулд цэргийн болон бусад хөгжөөнтэй дуу дуулцгааж наргицгаасан боловч тэдний хэн нь ч согттолоо уусангүй. Тэд малгайдаа ногоон мөчир хатгаад, зөвхөн айж балмагдсан сэтгэлээ тайвшруулахын тулд л ийнхүү ууж, дуу дуулцгааж байгаа ажээ. Гэвч бүгдээрээ, түүний дотор тэдний хамгийн гоолиг сайхан залуу Мила хүртэл цэргээс суллагдаж магадгүй гэж дотроо найдсаар байлаа. Тэдний хойноос охид өрөвдөн харамсах, ийм үед газрын гүнээс оргилж буй рашаан мэт ундарч гарах эх эцгийн хайр халамж тэдний сэтгэлийг улам ч уяраана. Зарим танил хүмүүс нь Милагийн талаар хус шиг өндөр гоолиг энэ залуу суллагдаж ирэхгүй байлгүй. Тийм залуучуудыг цэрэгт авах дуртай байдаг юм гэж ярилцана. Гэтэл хүнд албанд тэнцээд мордож буй эрүүл саруул, энэ сайхан хөвгүүдийг тайтгаруулж, магтан сайшаасан тэдгээр бие бялдраар тэнцэхгүйн улмаас цэрэгт татагдана гэж айхгүй болсон зарим залууст гомдолтой сонсогдох ажээ. Тийм учраас тэдэнд: 

	— Чиний хойноос ээж чинь уйлах шаардлагагүй. Чи ямар цэрэгт орж тангараг өргөх юм биш дээ. Тэрэг хөллөөд л явж байсан чинь дээр гэх буюу эсвэл хөл чинь үхрийн эвэр шиг майга, морь унаж явахад л тохирох юм гэх зэргийн гашуун үг сонссоноос цэрэгт татагдсан нь дээр ажээ. Эмээ зоогийн газар очсон боловч дотогшоо орсонгүй. Тэрээр зоогийн газар агаар бүгчим байсанд дургүйцсэн биш салах ёс гүйцэтгэж буй хүмүүс уйтгар гунигтай царайлан зарим эхчүүд дуугүй дотроо шаналан бухимдаж байхад зарим нь уйлж, эсвэл чанга гаслан үглэхийг сонсоод уйлахгүй байж чадахгүй гэдгээ мэдэж байлаа. Охид сэтгэлийнхээ зовлонг ил гаргаж хэлэхээс ичиж зовоод, уруу царайлсан хөвгүүд уух бүрдээ улам уйтгартай болж дуу дуулах гэвч хоолой нь гарч өгөхгүй байв. Тэдний эцгүүд ширээний ард дуугүй сууж, өөрсдийнх нь баруун гар болж байсан тэр ажилсаг залуусаа яваад өгөхөөр оронд нь ажлаа яаж амжиж хийж, арван дөрвөн жил тэднийг яаж хүлээх вэ гэдгээс өөр юу ч бодохгүй байгаа ажээ. Эмээ хүүхдүүдийнхээ хамт цэцэрлэг рүү орж суув. Удалгүй нүдээ хавдтал уйлж, царай нь цас шиг болтлоо цонхийсон Кристина хүрч ирээд юм ярих гэсэн боловч хоолой нь зангираад үг хэлж чадсангүй. Тэрээр баярын шөнө Милагийн төлөө цэцгийн баглаа орой дээгүүр нь давуулан хаяж байсан тэр алимын мод түшин зогсов. Тэр удаа цэцгийн баглаа модны оройгоор давж унасан нь сэтгэлтэй хар хүнтэйгээ учрахын тэмдэг байсан боловч одоо харин салах ёслол хийж байна. Кристина нүүрээ цагаан хормогчоороо дарж уйлахад эмээ түүнийг аргадсангүй. Мила хүрээд ирлээ. Түүний баясгалантай царай, цог золбоотой харц огт танигдахгүй болтлоо хувирч гантиг чулуугаар сийлбэрлэн хийсэн мэт болжээ. Мила эмээд дуугүй гараа өгч мэндлээд сүйт бүсгүйгээсээ хайр сэтгэлийн баталгаа болгож авсан алчуураа энгэрийнхээ халааснаас гаргаж Кристийн нулимсыг арчив. Тэд хэчнээн гүн уйтгар зовлонд автагдаж байгаа тухайгаа ярилцсан ч үгүй, зоогийн газраас:

	 

	Холдов салж одсоноос чинь хойш 

	Хоёр сэтгэл маань уйтгарлана 

	Хоёр зүрх, дөрвөн нүд 

	Өдөр шөнөгүй гасална

	 

	гэж дуулах нь сонсогдоход Кристина хар хүүгээ тэврэн авч нүүрээ цээжинд нь наалдуулав. Тэр дуу тэдний өөрсдийнх нь сэтгэлийн гүнд тогтмол эгшиглэж буй ая дууны цуурай мэт санагдах ажээ. Эмээг босоход хацрыг нь даган нулимс дусалж, Барунка охин ч мөн уйлж байлаа. Эмээ Милагийн мөрөн дээр гараа тавьж сэтгэл хөдлөн: «Якуб аа сэтгэлээ барьж тайвшир. Та нар удаан хугацаагаар хагацахгүй гэдэгтээ итгэ. Охин минь, чи Милад хайртай юм бол уйлж унжиж сэтгэлийг нь бүү зовоо. Баяртай, сайн яваарай!» гэж гарыг нь атгаад уйтгарласан хоёрыг тайтгарууллаа гэж итгэсэндээ сэтгэл тайвшран гэрийн зүг явав. Эмээгийн хэлсэн үг хоёрын сэтгэлийг гандсан цэцгэн дээр шүүдрийн дусал бууж амьдруулах адил сэргээн тайвшруулахад тэр хоёр цэцэглэж буй алимын модны ёроолд тэврэлдэн зогсох бөгөөд сэвэлзэх салхинд үлээгдсэн навч тэдний дээрээс тасран унана. Шинэ цэргүүдийг авахаар урт тэрэг зоогийн газрын өмнө ирж зогсоход тэндээс хүмүүс «Мила! Кристина!» гэж дуудсан боловч тэр хоёр сонссонгүй, тэврэлдсэн хэвээр зогсоно. Бие биеийнхээ элгэнд бүх дэлхийг багтаан тэвэрсэн хойно бусад хүн тэдэнд хамаагүй ажээ. 

	Үдээс хойш Байер гуай ч гэсэн зочломтгой айлын хүмүүстэйгээ салах ёс гүйцэтгэв. Брошкова авгай урьдын адил аав, хүү хоёрт замд идэх хоол хүнс цүнхэнд нь дүүрэн хийж өгчээ. Хөвгүүд нь Орелд1 тус бүр ямар нэгэн бэлэг өгөхөд Барунка бас бүрх малгайд нь бүч хийж өгөв. Аделка охин юу өгөх тухайгаа эмээгээсээ асуусанд эмээ нь гүнгийн авгайгаас авсан сарнай цэцэг өгөхийг зөвлөсөн боловч «Бас намайг том болохдоо бүсэндээ хатгаж яваарай гэсэн шүү дээ. Их сайхан цэцэг юм чинь» гэв. «Хүндэт зочноо хүндэтгэхийг хүсвэл өөртөө байгаа ховор нандин зүйлээ өгдөг ёстой. Охин хүн цэцэг бэлэглэх нь дээр. Цэцгээ өгчих» Аделка охин сайхан сарнай цэцгээ Орелын бүрх малгайны бүсэнд хатгаж өгөв. «Аделка, энэ сарнай цэцэг хэчнээн удаан ийм сайхнаараа байхыг бүү мэд. Орел бол салхи, бороотойд ч адилхан уулын орой, хадан хавцал дээгүүр өдөржин нисэж явдаг зэрлэг шувуу л гэсэн үг» гэж Байер гуай хэлэхэд Аделка охин Орелын нүүр лүү гайхан харна. Тэгэхэд Орел авсан бэлэг рүүгээ хараад: 

	— «Аав, битгий санаа зов. Би жирийн өдөр ууланд явахдаа сайн хадгалж байна. Зөвхөн баярын өдрүүдэд л авч явна. Тэгэхэд энэ цэцэг үргэлж ийм өнгөтэй сайхан хэвээр байх болно» гэв. Аделка охин түүнд нь баяртай байлаа. Тэр үед Аделка өөрөө хэзээ нэг цагт Орел хойноос нь хүсэж мөрөөдсөөр цаст уулын зүг аваачиж, ойн дунд аз жаргалтай амьдрах, түүний хайр дурлал, амьдралын нь гэрэл гэгээ, баяр баясгалан болсон сарнай цэцэг гэдгийг хэн ч төсөөлж бодоогүй билээ. 

	Теранцын өдрийн баяр өнгөрсөн байлаа. Таван сарын энэ өдрүүдэд бүх хашаа байшингаа гадна, дотногүй, тэр ч байтугай ор дэвсгэр, ширээгээ хүртэл хусны ногоон навчаар чимдэг учир эмээ «ногоон өдрүүд» гэж нэрлэнэ. Гургуул бутны дотор жиргэхээ болиод алтан хараацайнууд дээврийн доор өндөглөж, ханзан дээр муур зулзагуудтайгаа хэвтдэг цаг ажээ. Аделка охин муурын зулзагатайгаа их дуртай тоглоно. Тэдний хар тахиа дэгдээхэйнүүдээ дагуулан хашаан дотуур зугаалж, Султан Тирл гэдэг хоёр нохой нь шөнөжин хулгана зурам хөөцөлдөнө. Аделка охин зарц эмэгтэй Воршагийн хамт Страчка гэдэг үнээгээ бэлчээр лүү тууж гаргах буюу эмээгийнхээ хамт үлгэр сонсохоор айлаар явж, эсвэл хашаан дотроо модны ёроолд эмээгийнхээ дэргэд суугаад модны навч хатаах зуур уншсан номоосоо ярьж өгөхийг нь сонсоно. Орой нь сургуульд явсан хүүхдүүдээ тосохоор хамт тариалангийн талбайгаар явахдаа эмээ олсны ургамал гүнгийн тариалангийн уудам их талбай хоромхон зуур шаргалтахыг харж явах дуртай байлаа. Салхи гарч тариан түрүү долгиотон намирахад эмээ түүнээс хараа салгаж чадахгүй бахдан ширтэнэ. Кудрна гуай тариан талбайгаа эргэж тойрохоор гарахдаа эмээ дээр ирэхэд түүнд: 

	— Энэ сайхан ургацын далайг харахад нүд баясах юм. Харин усны аюул л бүү болоосой! гэхэд Кудрна тэнгэрийн хаяа руу ширтэн: 

	— Манай тариа цайруулах газар их багтаамжтай болохоор яавал гэж гэв. 

	Эмээ вандуй тариалсан газраар өнгөрөхдөө шинэ гарсан буурцгуудыг тастаж Аделка охиныхоо хормойд хийнэ. Тэгэхдээ гүнгийн хатан эмээд өөрт нь болон хүүхдүүдэд нь их хайртай болохоор буурцаг тастахыг харсан ч гэсэн юм хэлэхгүй байх гэж өөрийгөө тайтгаруулна. Барунка сургуулиас буцаж ирэхдээ мөнгөөр худалдаж авсан буюу охидынхоо герман хэлний хичээлийн даалгаврыг хийж шанд нь авсан чихэр Аделка дүүдээ авчирч өгдгөө больжээ. Харин худалдагч нар сургуулийн ойролцоо ирж хар чавга зарахад өдөр бүр мөнгөө түүнд зардаг байлаа. Мөн модон дундуур гэртээ харих замдаа гүзээлзгэнэ түүнэ. Барунка охин гүзээлзгэнэ тааралдахад модны холтсоор сагс нэхэж түүндээ дүүрэн түүж дүүдээ авчрах бөгөөд хэрэв гүзээлзгэнэ байхгүй бол боргоцой түүнэ. Эмээ нь ойгоос мөөг түүж авчирдаг тул хүүхдүүд хүнсэнд хэрэглэдэг мөөг сайн таньдаг болжээ. Долоон сарын эцэс болж, найман сарын эхээр гүнгийн хатагтайн хамт эцэг нь буцаж ирэх болсноос гадна сургууль тарах дөхсөн учир хүүхдүүд их л баяртай байлаа. Прошкова авгай өдөржин гүнгийн цамхаг дотуур явж хаа нэг өнцөг буланд арчиж цэвэрлээгүй газар үлдсэн эсэхийг үзэж, цэцэрлэг цэцгийн мандал бүрд цэцгүүд өөрийн нь санаснаар ургаж байгаа эсэхийг шалгах гэж хөлөө ядартал гүйхэд ногоон зүлэг өндөр нам ургасан бол даруй хайчилж тэгшлэн, бут болгоныг шалгаж халаахай тааралдвал тастаж хашаа давуулан хаяна. Эзэн хатагтайн ирэхийг тохиолдуулан газар сайгүй бэлтгэл хийж байлаа. Эзэн хатагтайн ивээлд байдаг олон хүн ирэхийг нь баяртай хүлээхийн зэрэгцээ бас олон хүний сэтгэл түгшиж, ялангуяа захирагч хатагтайн ирэх өдөр ойртох бүр улам бүр нуруу бөгтийсөөр «маргааш ирэх гэнэ» гэж хүмүүс ярилцахыг сонсохдоо өвөлжин цамхагт нэгдүгээр хүн байхдаа хэр баргийн хүнтэй тоож мэндэлдэггүй байсан хэр нь одоо зарц нарын толгой дохиход хүртэл хариу мэндэлдэг болжээ. Эмээ эзэн хатагтайд үргэлж сайн сайхныг ерөөж түүний төлөө өдөр бүр мөргөдөг байлаа. Гэхдээ эзэн хатагтайн ирэх эсэхээс хүргэн хүүгийн ирэх асуудал хамаарахтай байгаагүй сэн бол хатагтай ирсэн, байсан ч эмээд адилхан байх байсан биз ээ. Харин энэ удаа эмээ хатагтайн ирэхийг тэсэж ядан хүлээж байсан нь хэнд ч дурсаагүй нэг зүйлийг түүнд хэлэхээр дотроо бодож явсан ажээ. 

	Наймдугаар сарын эхээр тариа хураах цаг эхэлж, эзэн хатагтай ч удалгүй олон харгалзагч нарыгаа дагуулсаар ирэв. Захирагчийн охин итали залуугаа ирнэ гэж хүлээж байсан боловч хатагтай түүнийг нийслэл хотод нь орхиод ирсэн байв. Прошкова авгай хүүхдүүд нь эцэгтэйгээ ахин уулзсанд баяр хөөр болж. Харин Ёгонка охин нь хүргэн ахтайгаа хамт ирээгүйд эмээ бага зэрэг гутарчээ. Гэвч охин нь захидал ирүүлж, түүндээ авга эгч Доротка болон авга ахаасаа мэндчилгээ дамжуулаад авга ах нь өвчтэй, тэгээд гэр ахуйн ажлаас гадна өвчтөнийг асрах ажлыг авга эгчдээ ганцаарт нь даалгаад орхих нь эвгүй тул ирж чадахгүй гэж мэдэгджээ. Түүнээс гадна сүйт хархүү нь их сайн хүн тул авга эгч нь түүнтэй гэрлэхийг сайшааж, ирэх баяраар хуримыг нь хийхэд зөвхөн ээжийн зөвшөөрлийг хүлээж байна» гэж бичээд «Гэрлэсэн хойноо Чех нутагтаа ирж ээж танаасаа ерөөл сонсож, Ержигээ тантай танилцуулна. Харин бид түүнийг Юра гэдэг юм. Тэр маань чех хүн биш, бүр туркийн хил орчмын хүн. Гэхдээ Тереза эгч Яныгаа чехээр яриулж сургахаас нь өмнө би түүнийг чех хэлээр ярьдаг болгосон. Та түүнтэй сайн ойлголцоно. Би чех хүнтэй гэр бүл болсон бол эмээ та илүү баярлах сан биз. Гэвч яая гэх вэ. Заримдаа хүн сэтгэлээ захирч чаддаггүй шүү дээ. Би энэ кробат хүнд сэтгэлтэй боллоо» гэж захидлаа дуусгажээ. Тереза захидлыг уншиж дуусахад хажууд нь суусан Ян: 

	— Энэ захидлын үгийг сонсоход хөгжөөнтэй. Ханкаг өөрийг нь сонсох шиг болох юм. Сайн охин шүү. Юра ч гэсэн сайн хүн. Би түүнийг сайн мэднэ. Ханкийн нэг адил авга эгчид их тус болдог юм. Би төмрийн дархны газар орох бүрдээ Юраг хараад баясдаг. Уул шиг өндөр том, ойр хавьд олдохгүй уран дархан хүн дээ. 

	— Тереза, тэнд нэг үг би ойлгосонгүй. Тэнд доор гарсан, чи дахин уншаад өгөөч, 

	— Кробат гэдэг үг биш үү? 

	— Тэр чинь юу гэсэн үг юм бэ? 

	— Вена хотынхон хорватуудыг тэгж нэрлэдэг юм. 

	— Тийм байдаг байжээ. За, яах вэ, аз жаргалтай л явцгаах болтугай. Хаанахын ямар хүнтэй учрахаа хүн яаж мэдэх вэ дээ. Талийгаач эцэг шиг нь Ержи гэдэг нэртэй байх нь ээ! гэж эмээ хэлээд нулимсаа арчин захидлыг эвхэж модон авдартаа хадгалахаар явав. Хайрт аавыгаа гэртээ ирсэнд хүүхдүүд баяр хөөр болцгоож бүтэн жилийн турш болсон явдлыг аавдаа ярих гэж бие биеэсээ өрсөх боловч аав нь тэр бүхнийг ээжийнх нь захианаас аль хэдийн мэдэх болсон ажээ. 

	— Аав аа, чи бидэнтэй өвөлжин эндээ байна, тийм ээ? гэж Аделка охин сахлыг нь илж аргадан асуухад Вилем: — Аав аа, цас ороход биднийг чарганд суулгаад, мориндоо хонх зүүгээд авч явна биз дээ? Хотод байдаг нэг ах өвөл нэг удаа бидэнд чарга хөллөж ирүүлсэнд эмээ хот явахгүй гэсэн учир ээжтэй бид явцгаасан. Чаргаар явахад ямар сайхан байсан гэж санана. Морины хонх жингэнэхийг хүмүүс сонсоод хэн явааг харах гэж гүйлдэн гарч байсан гэж ярив. Аав нь хариу хэлэх гэсэн боловч Ян ярих зав өгөлгүй хажуугаас нь:

	— Намайг ойн харуул болох гэж байгааг аав та мэдсэн үү? Би сургуулиа төгсөнгүүтээ уул руу Байер гуайнд очно. Тэдний хүү Орел нь Рызнбурк рүү явах юм гэсэн гэхэд аав нь: 

	— Тэг тэг, харин тэр болтол сургуульдаа л сайн сурах хэрэгтэй гэж инээмсэглэв. Удалгүй хүндэт зочныг угтахаар тэдний найз ойн харуул, тээрэмчин хоёр ирэв. Прошекийнхон баяр хөөр болж гадаа Султан, Тирл хоёр ноход ойн харуулын Гектар гэдэг нохойтой хөөцөлдөн тоглоно. Ноён Прошек нохдодоо их хайртай ажээ. Нохойгоо нэг удаа галууны дэгдээхэй барилаа гэж зодсоноос хойш дахин зодсонгүй, хажууд нь хүрээд ирэхээр дандаа толгойг нь илдэг байлаа. Нохдынхоо баярлалдан гүйлдэхийг эмээ хараад амьтан ч гэсэн өөрт нь хэн дуртай байдгийг анддаггүй, дандаа санаж явдаг юм гэнэ. 

	Ноён Прошекийнд хүүхдүүдтэйгээ ирсэн ойн харуулын авгай:

	— Гүнгийн хатагтайн охины бие сайжирсан уу? гэж асуув. 

	— Сайжирсан л гэж хүмүүс ярих юм. Гэвч миний бодоход бие нь тийм сайн биш. Ямар нэг юм сэтгэлийг нь зовоогоод байдаг бололтой. Ер нь ч хэзээний турьхан амьтан, одоо бол бүр ч нүднээс гарсан байна лээ. Хөөрхий амьтныг харахаар өрөвдөөд уйлмаар санагддаг. Гүнгийн хатагтай ч гэсэн сэтгэл нь ихэд шаналж, охин нь өвчилснөөс хойш манайд баяр хөөр болохоо больсон шүү дээ. Өвдөхөөсөө өмнө нэг гүнтэй гэрлэх гэж байсан юм. Тэр нь их баян чинээлэг гаралтай хүн. Гүнгийн хатагтай тэдний эцэг, эхтэй их сайн танил учир гэрлүүлэх их дуртай байсан юм. Гэхдээ юу болохыг бүү мэд дээ гэж ноён Прошек итгэл муутайхан толгой сэгсрэн хариулав. — Энэ талаар тэр гүн ямар бодолтой байдаг юм бол? гэж хүүхнүүд асуув. 

	— Орсиныг эдгэртэл хүлээхээс өөр яах вэ. Харин нас барчихвал нь хайртай бол гашуудаж явах л болох байх даа. 

	— Тэр гүн хатагтайн хойноос Итали руу явах юм гэл үү?

	— Гүнгийн хатагтайн охин тэр гүнд чинь дуртай юм уу? гэж эмээ асуув. 

	— Тэрийг хэн мэдэх вэ дээ. Өөрт нь таалагддаг өөр хүн байдаггүй бол дуртай болох биз. Тэр гүн их сайхан хүн гэж Прошек хариулахад, 

	— Хэрэв өөр илүү таалагддаг хүн байхгүй бол магадгүй л дээ. Юу сайхан, дур сайхан гэдэг шүү дээ гэж тээрэмчин, ноён Прошект тамхи өгөх зуур хэлснээ хамрын тамхиараа бүгдийг дайлж дуусаад авч өөрөө үнэрлэснээ тэнд байсан Кристина руу нүд ирмэн: 

	— Хэрэв хайртай хархүүг нь ноёд цэрэгт явуулчхаагүй сэн бол манай зоогийн газрын бүсгүй ч гэсэн хуримаа аль хэдийн хийсэн байх байсан юм гэв. 

	Кристина охины цонхийсон царайг ноён Прошек хараад: 

	— Би Терезагийн захиаг уншаад та хоёрыг их өрөвдсөн Мила шинэ байдалдаа жаахан дасаж байгаа болов уу? гэхэд Кристина: 

	— Хөөрхий минь, өөр яах вэ! Хэцүү ч гэсэн дасах л ёстой болно гэж хариулаад нулимсаа нуух гэж цонх руу харав. 

	— Ёстой үнэн. Шувууг алтан торонд байлгалаа ч гэсэн ой руугаа л тэмүүлнэ шүү дээ гэж ойн харуул хэлэв. 

	— Би ч гэсэн цэрэг байсан гэж ноён Прошек хэлээд Терезка руу цэнхэр нүдээрээ харан инээмсэглэхэд Терезка: 

	— Чи ч баатарлаг цэрэг байсан бил үү! гээд инээд алдав. 

	— Терезка, чи битгий хүн шоглоод байгаарай. Чи Доротка авгайтай хамт хуаран руу ирж сургууль хийж байгааг харахдаа хоёулаа уйлдаг байсан шүү дээ. 

	— Чи ч гэсэн бидэнтэй хамт уйлдаг байсан л даа. 

	— Тэр үед биднийг хажуугаас харсан хүн л шоглож инээхээс биш бидний хэнд ч гэсэн инээж баясах юм байгаагүй. Үнэнээ хэлэхэд намайг тэр үед эм хүн шиг аймхай юм уу, эр зоригтой гэсэн ч адилхан байсан. Би нэр хүндэд дурладаггүй. Би арван дөрөв хоног цэрэг байхдаа нойр хоолноосоо гарч уйлж, санаа алдсаар суллагдаад гарахдаа бүр эцэнхий болсон байж билээ. 

	— Та чинь зөвхөн арван дөрөв хоног л цэрэг байсан хэрэг үү. Манай Мила ийм хугацаатай цэрэгт явсан бол өдрийг жилээр тоолсон ч ажрахгүй байж л дээ гэж тээрэмчин хэлэв. 

	— Би ч гэсэн миний нэг сайн найз намайг суллуулахын тулд мөнгө төлөхөөр хөөцөлдөж, дүү маань миний орноос цэрэгт саналаа өгнө гэж анхнаасаа мэдсэн бол нэг их санаа зовохгүй байсан юм. Миний дүү цэргийн алба хаах дуртай, тэгээд намайг бодвол бүх талаараа тийм ажилд тохирох хүн. Харин намайг аймхай хулчгар гэж битгий бодоорой. Хэрэв эх орноо хамгаалах шаардлага гарвал би хамгийн түрүүнд явна. Гэхдээ хүн бүр адилгүй. Нэг хэсэг нь нэг зүйлд дуртай байхад бусад нь өөр сонирхолтой байх юм. Тийм биз дээ, Терезка? гэж Прошек хэлээд мөрөн дээр нь гараа тавьж нүд рүү нь ширтэхэд эмээ охиныхоо орноос: 

	— Тийм, тийм. Та бол зөвхөн бидэнтэйгээ хамт л байх ёстой хүн гэж хариулав. 

	Найз нөхөд салж явцгаахад Кристина эмээгийн өрөө рүү орж өврөөсөө цэргийн тэмдэгтэй лац бүхий захидал гарган, — «Якубаас захиа иржээ!» гэхэд эмээ тэр охинтой хамт баярлан, 

	— Ямар сайн юм бэ? Юу гэж бичиж вэ? гэж асуув. Кристина захидлыг онгойлгон: «Хайрт Кристинка минь! Чамайгаа зуу дахин мэндчилэн үнсье. Харин цаасан дээр мянга дахин үнссэнээс ганц удаа ч гэсэн уулзаж үнэхээр үнсэх нь дээр сэн. Гэтэл бид хоёр ийм хол газар тусгаарлагдан уулзах ямар ч бололцоогүй байх юм. Чи өдөртөө олон удаа Якуб минь яаж байгаа бол? Юу хийж байдаг бол оо? гэж боддогийг чинь би мэднэ. Надад хийх юм их боловч хийх сонирхол алга. Алд бие минь ажил дээрээ байвч, санаа сэтгэл минь чинийхээ дэргэд байдаг. Надад хүнд байна. Хэрэв би Виктовын Тонда шиг санах хүнгүй чөлөөтэй байсан бол эр цэргийн алба надад таалагдах ч байсан юм бил үү. Миний найз нар аажмаар цэргийн албанд дасаж бэрхшээхээ больж байна. Би ч гэсэн сурах ёстой бүхнийг сурч, өгүүлэл тавихгүй л байна... Гэвч энд надад юу ч таалагдахгүй, дасах байтугай өдөр ирэх тутам улам дургүй хүрэх юм... Би өглөөнөөс орой хүртэл үргэлж чиний тухай бодож байна. Хонгор минь, чамаасаа нэг удаа ч гэсэн захиа авч эрүүл сайн байгааг чинь мэдвэл би тайвшрах сан. Би гадаа харуулд зогсож байхдаа та нарын байгаа зүг шувуу нисэхийг хараад, хэрэв хүний хэл мэддэг сэн бол тэднээр хэлэх үгээ дамжуулах юм уу, болдогсон бол шувуу болоод чамдаа нисэн одох сон гэж бодож байдаг. Прошковын эмээ чамд юу ч хэлэхгүй байна уу? Бид хоёрыг тийм удаан хугацаагаар хагацахгүй байлгүй гэж хэлсэн нь юу гэсэн үг бол? Чи мэдээгүй юү? Би хамгийн хүнд үед түүний сүүлийн удаа хэлсэн үгийг нь санахдаа одоо яавал зохих тухай зөвлөнө гэсэн найдлага надад төрөх юм. Тэр эмээ хоосон үг ярихгүй. Чи намайг тайвшруулахын тулд надад хэдхэн мөр захиа бич. Хэн нэг хүн чамд захиа бичиж өгнө биз. Харин бүх юмны тухай бичээрэй, мэдэв үү? Өвсөө хуурайгаар нь хурааж амжсан уу? Тариа юу болж байна? Энд хүмүүс тариа хурааж эхэлж байна. Би хадланчид талбай руугаа явж байгааг харахдаа бүх юмыг орхиод зугтмаар санагдах юм. Харин чи ажилд ганцаараа битгий яв. Тэд нар чамаас элдэв юм асууж шалгаагаад сэтгэлийг чинь зовоох болно. Тэр муу тэнэмэл бичээч лав чамайг зүгээр байлгахгүй» гэж бичсэн байхыг Кристина уншаад «Энэ тэнэг чинь намайг яана байгаа гэж айдаг юм бол оо» гэж бодоод уур нь хүрснээ цааш уншив. 

	— Чи Томешт ойр байгаарай. Чамд тусалж бай гэж би түүнээс гуйсан юм. Түүнд болон Анчад мэнд дамжуулаарай. Бас манайд очиж гэрийнхэнд маань мэнд дамжуулаарай. Мөн өөрийнхөө гэрийнхэнд, эмээ болон хүүхдүүд бүх танил, найз нарт мэнд дамжуул. Чамд хэлэх юм маш их, Шерновын толгодыг хучихаар тийм том цаас байсан ч бичиж барагдахааргүй их зүйл хэлмээр байна. Гэвч харуулд гарах цаг болчихлоо. Би шөнө харуулд гараад явж байхдаа: «Сайхан од мичид минь, сонин жижигхэн харагдах юм» гэж дандаа дуулдаг. Бид хоёр хагацахынхаа урьд үдэш энэ дууг хоёулаа дуулж билээ. Тэгэхэд чи уйлж байсан. Тэгэхэд тэнгэрийн одод л биднийг тайтгаруулж байсан даа. Дахин биднийг тэгж тайтгаруулах эсэхийг бүү мэд. За баяртай!» Кристина захиагаа эвхэх зуур эмээгийн нүүр лүү асуух янзтай харав. 

	— Сайн залуу шүү, чи ийм залуутайдаа баярлаж явах хэрэгтэй. Түүндээ мэнд дамжуулаад бүх юм буруугаар эргэчхээгүй байна. Хувь заяандаа итгэ. Нар нь гарах цаг ирнэ гэж мэдэгдээрэй. Харин би байдлыг одоогоор бүрэн итгэлтэй мэдээгүй байгаа болохоор тодорхой юм хэлж чадахгүй. Хэрэгтэй үед ажилдаа явж бай. Ургацын баяраар гүнгийн хатагтайд чи цэцгийн баглаа хийж баривал зүгээр байна. Чи гүнгийн эдлэн газар ургац хураалтад туслахаар очихдоо бусад хүн цэцгийн баглаа хатагтайд барих эсэхийг хүлээлгүй өөрөө шууд өгөөрэй. 

	Кристина эмээгийн энэ үгийг сонсоод сэтгэл нь нэлээд уужирч, эмээгийн зөвлөсөн ёсоор болгоно гэж амлав. Прошекийг эргэж ирснээс хойш эмээ гүнгийн хатагтай хэдийд гэртээ байдаг, хаашаа гадагш явдаг зэргийг хэдэн удаа асуусан нь түүнд гайхал төрүүлжээ. «Эмээ шилтгээний дотор юу болж буй талаар хэзээ ч сонирхож байгаагүй, түүний хувьд шилтгээн байсан байгаагүй нь адилхан байсан бол одоо дахин дахин асуух боллоо. Яах гэсэн юм бол оо? гэж Прошек гайхна. Гэвч эмээ ямар зорилготойгоо ч хэлсэнгүй, бусад нь ч асуусангүй юу болохыг л сонирхоцгоож байлаа. 

	Хэд хоногийн өмнө ноён Прошек эхнэр, хүүхдүүдээ аваад хот явсан байв. Ворша, Бетка хоёр тариалангийн талбай руу яваад эмээ гэрээ харахаар үлджээ. Эмээ хашаан дотроо гачуур модны ёроолд ерийн заншлаараа ээрүүлээ барин сууна. Тэрээр дуу аялах ч үгүй бодолхийлэн толгойгоо хөдөлгөж сууснаа ямар нэг зүйл шийдсэн янзтай толгой дохиод: «Одоо ингэж яриад үзье» гэж өөрөө өөртөө хэлэв. Тэгснээ уулын бэлээр гүнгийн хатагтайн өргөмөл охин уруудаж явааг харав. Тэр охин цагаан хувцас, сийрсэн дугуй бүрх малгай өмсөөд даавуун шаахайтай хөл нь газар үл мэдэг хүрэх адил зөрөг замаар доошоо хөнгөхөн дүүлж явааг эмээ хараад баярлан босож түүнийг угтав. Гэтэл охины цонхийсон тунгалаг царай сэтгэлийн гүн зовлонг илтгэж буйг харсан хэн боловч өрөвдмөөр байлаа. 

	Хортенза эмээтэй элэгсгээр мэндлээд, 

	— Та ганцаараа юу? Энд чинь яасан нам гүм юм бэ? гэж асуув. 

	— Би ганцаараа байгаа. Манайхан хот явсан. Хүүхдүүд маань аавыгаа үзээгүй удсан болохоор одоо бүр харж ханахгүй юм гэж ярих зуур вандан сандлыг хормойвчоороо арчина. 

	— Аавыгаа үзэлгүй нээрээ их удсан. Үүнд чинь би буруутай юм шүү дээ. 

	— Яалаа гэж дээ, авхай минь. Ийм өвчин туссан байхад хүн яаж ч чадахгүй. Бид сонсоод бүгдээрээ харамсан таныг хурдан эдгэрээсэй гэж залбирч байлаа. Хүн хамгийнхаа ойрын хүнийг үхсэн хойно нь л жинхэнэ үнэлж үгүйлдэг юм гэдэг. Та ийм залуугаараа өвчинд нэрвэгддэг чинь харамсалтай, гэхэд Хортенза сайхан хавтасласан альбомоо өвдөг дээрээ тавиад алгаа хавсран, 

	— Би үүнийг мэднэ ээ гэж санаа алдан хэлэв. 

	— Царай чинь их цонхийсон байна. Та яагаа вэ? гэж эмээ охиныг хараад өрөвдөн асуухад, 

	— Яагаа ч үгүй, эмээ! гэж охин хариулахдаа инээмсэглэхийг оролдсон боловч тэр нь зөвхөн сэтгэлийн зовлонг нь илэрхийлэх ажээ. Эмээ дахин өөр зүйл асуусангүй, гэхдээ тэр охины зөвхөн бие нь өвчилсөн төдийгүй сэтгэлээр шаналж байгааг ажиглажээ. 

	Хэсэг хугацааны дараа тэр охин тэднийхээр болсон зүйл, бас хүүхдүүд нь Хортензаг дурсдаг байсан эсэх талаар асуухад эмээ дуртай хариулна. Эмээ гүнгийн хатагтайн биеийн байдал болон юу хийж байгааг асуухад «Хатагтай ангийн отог руу явсан. Би гадуур гарч тантай уулзана гээд үлдсэн. Хатагтай намайг явахад энд ирнэ» гэж хариулав. 

	— Цагаа олж ирдэг нь их сайн хэрэг байна. Би явж цэвэр хормойвч өмсөж ирье. Та жаахан хүлээж бай. Би одоохон хүрээд ирнэ гэж эмээ баярлан босож яваад удалгүй цэвэр хормойвч өмсөж толгойндоо шинэ алчуур зүүгээд цагаан талх, зөгийн бал, масло, цөцгий барьсаар хүрч ирэв. 

	— Энэ өчигдөрхөн болгосон талх. Та талхнаас авч ид. Харин хоёулаа цэцэрлэг дотор очиж суух юм биш үү. Тэнд мод ихтэй. Гачуурын доор сүүдэртэй ч гэсэн би тэнд суух дуртай. Тэнд хажуугаар тахиа дэгдээхэйнүүдээ хөөцөлдөхийг харж суудаг юм гэж эмээ хэлэхэд Хортенза, 

	— Эндээ байя л даа. Энд суухад сайхан байна гээд эмээг гомдоохгүйн тулд талхнаас зүсэж идэж эхлэв. Тэгснээ номоо дэлгэн зурсан зүйлээ эмээд үзүүлэхэд, эмээ, 

	— Пөөх голын хаалтаас дээших нийт хөндий, нуга, ой, сал, бас тэгээд Викторка байх чинь вэ! гэж гайхан дуу алдав. 

	— Ийм эзгүй газар түүнийг оруулж зурахад тохиромжтой юм. Би түүнтэй тэр энгэрт нэг удаа тааралдсан. Их дорой болсон байна лээ. Түүнд туслах ямар ч бололцоо байхгүй юм уу? 

	— Охин минь, биед нь тус болж бололгүй яах вэ. Гэхдээ хүнд хамгийн гол зүйл болох ухаан нь дутуу юм чинь ямар ч нэмэргүй шүү дээ. Тэр чинь ухаан солиотой болсноос хийж байгаа юм бүхэн нь өөрт нь зүүд мэт санагддаг байх. Ийм аймшигтай зовлон тохиолдох хувь тавилантай л байсан юм байлгүй. Ухаан нь сэхлээ ч гэсэн ингэж явсандаа гутрахдаа улам солиотой болж бас л зовно шүү дээ гээд үгээ тасалж хуудас эргүүлбэл хуучин цайруулах газар, тэдний хашаа, байшин, гачуур мод эмээ өөрөө, хүүхдүүд, ноход нь зураг дээр байхыг хараад, «Хараач, ийм сонин зураг үзнэ гэж огт санасангүй. Манайхан харвал их баярлана даа!» гэж дуу алдав. Тэгэхэд Хортенза, 

	— Би хайртай хүмүүсээ хэзээ ч мартахгүй. Тэдний дүрсийг сэтгэл санаандаа тод санаж үлдээхийн тулд би нүүр царайг нь зурдаг. Сайхан өдөр хоногуудыг өнгөрөөж явсан нутаг орноо ч гэсэн дурсгал болгож цаасан дээр зурж авах би дуртай. Энэ хөндий их сайхан байгаа биз. Хэрэв эмээ та зөвшөөрвөл хүүхдүүдэд тань дурсгал болгож таныг зурж болно шүү гэхэд эмээгийн царай улайж толгойгоо сэгсрэн: 

	— Хөгшин намайг зурж яах юм бэ, зохихгүй гэж татгалзав. 

	— Яадаг юм бэ, эмээ! Таныг дараа дахиад ганцаараа гэртээ байхад тань би ирж зурж өгье. Та ач нартаа өөрийнхөө хөргийг үлдээх хэрэгтэй шүү дээ. 

	— Хэрэв чи хүсэж байгаа бол яах вэ зураарай. Харин энэ тухай хэн ч мэдэж болохгүй. Мэдвэл эмээ илүү дутуу юманд дурлалаа гэнэ шүү дээ. Намайг амьд байгаа цагт ач нарт маань миний зураг хэрэггүй. Харин намайг үхсэнээс хойш юу болох нь надад хамаагүй. Харин охин минь чи хаана ингэж зураг зурж сурсан юм бэ? Эмэгтэй хүн зураг зурдаг гэж би амьдралдаа ч сонсоогүй юм байна гэж эмээ шинэ хуудас эргүүлэх зуур асуув. 

	— Бид нар шиг зүгээр суудаг хүмүүс цагаа өнгөрөөх гэж олон янзын юм хийж сурах хэрэгтэй болох юм. Надад зураг зурах нь илүү таалагддаг гэж охин хариулав. 

	Эмээ альбомын хуудасны завсар сул хавчуулсан зураг хараад «Яасан сайхан зураг вэ? Чи өөрөө зурсан уу? » гэж асуув. Тэр хуудсанд мод ургасан эгц хадан хавцал түүний ёроолоор далайн давлагаа хаялж, хавцал дээрээс алсад далбаагаа дэлгэсэн завины дэргэд нэг эрэгтэйг зуржээ. 

	— Үгүй намайг зураг зурж сургасан тэр зурагчин надад энэ зургийг өгсөн юм гэж Хортенза сулхан дуугаар хариулав. 

	— Тэр зурагчин чинь энэ өөрөө юү? гэж эмээ асуусан боловч Хортенза хариу хэлсэнгүй. «Гүнгийн хатагтай ирж явах шиг байна» гээд босов. Эмээ Хортензын энэ үгнээс түүнд юу дутагдаад байгааг таамаглаж мэджээ. Гүнгийн хатагтай ирж яваа нь ч харагдсангүй. Тиймээс Хортенза буцаж сандал дээрээ суусанд эмээ түүнд Кристина Мила хоёрын тухай ярьж эхлэв. Эмээ тэр хоёрын тухай гүнгийн хатагтайд дамжуулж ярих байх гэж бодсондоо Хортензад итгэмжлэн ярьжээ. Хортенза ч гэсэн эмээгийн санааг зөвшөөрч гүнгийн хатагтайд хэлж өгнө гэж амласан байна. Гүнгийн хатагтай уулын энгэрийн зөрлөг замаар ирж яваа харагдав. Тэрээр эмээтэй элэгсгээр мэндчилээд Хортензад цэцгийн баглаа өгөхдөө: 

	— Чи уулын зэрлэг цэцэгт дуртай шүү дээ. Би замдаа түүлээ гэв. Хортенза толгой мэхийж хатагтайн гарыг үнсээд өгсөн цэцгийг нь бүсэндээ хавчуулав. Эмээ тэр цэцгийг нь хараад «Нулимсан цэцэг» (башир цэцэг) байна» гэхэд «Нулимсан цэцэг гэнэ ээ? » гэж хатагтай, Хортенза хоёр гайхацгаав. 

	— Тийм ээ. Энэ цэцгийг гэгээн Мариягийн нулимс гэж хүмүүс ярьдаг юм. Еврей нар Христосыг тамлахаар авч явахад нь гэгээн Мария хойноос нь нуугдан зогсож дагасан юм гэдэг. Христосын шархнаас цус гоожиж явахыг эх дагина Мария хараад уйлахад эхийн нулимс, хүүгийн цус дуссан зам дагуу ийм цэцэг ургасан гэдэг юм гэж эмээ ярихад, 

	— Тэгвэл энэ чинь энэрэл хайр, уй гашуудлын цэцэг юм шив дээ? гэж хатагтай асуув. 

	— Хайр сэтгэлтэй хүмүүс бие биедээ энэ «нулимсан цэцэг»ийг тастаж өгдөггүй. Тэгвэл уйлах явдал тохиолдоно гэж үздэг юм. Гэхдээ ийм цэцэг тасалсан таслаагүй уйлах цаг үргэлж тохиолдоно. Хэрэв хайр сэтгэлтнүүд аз жаргалтай бол бусад нь хорсохдоо хор хүргэж байх юм гэж эмээ гүнгийн хатагтайд аягатай цөцгий барих зуур хэлэв. Хатагтай эмээгийн өгсөн цөцгийнөөс татгалзсангүй. Хортенза хатагтайн өмнө алгаа хавсран: 

	— Хайрт хатагтай минь, эмээ азгүй явдал тохиолдсон сэтгэлтэй хоёр залуугийн төлөө санаа зовж байна. Та эмээгийн үгийг сонсож тэдэнд тусалж хайрлаач гэж гуйв. Гүнгийн хатагтай өргөмөл охиныхоо өтгөн хар үсийг гараараа илж эмээ рүү эелдгээр ширтэн: 

	— Эмээ та ярь л даа. Ямар хүсэлтэй байгаагаа надад хэлж бай. Таны үгийг дуртай сонсоно гэж би танд нэг удаа хэлсэн шүү дээ гэв. 

	— Хэрэв сайн хүмүүс биш байсан бол би хатагтай танд тэдний талаар хүсэлт тавьж зүрхлэхгүй шүү дээ гээд Кристина, Мила хоёрын талаар Мила цэрэгт яагаад татагдах болсон тухай ярьж эхлэв. Харин тосгоны захирагчийг шаардагдах хэмжээнээс илүү хохироохгүйн тулд Кристинаг үргэлж оролдож байдаг тухайд нь ярьсангүй. 

	— Тэр бүсгүй хархүү хоёр өнөө Пикколотой муудалцсан хоёр уу? 

	— Яг тэр хоёр, — Тэр бүсгүй харчуул булаацалдахаар тийм хөөрхөн юм уу? 

	— Согоо шиг сайхан бүсгүй. Ургацын баяраар тэр бүсгүй цэцгийн баглаа барьж очно. Тэгэхэд нь та түүнийг хараарай. Харин уй гашуудлаас болоод уруу царайтай болсон байна лээ. Гэвч сэтгэлтэй хархүүтэйгээ удахгүй уулзана гэдэг ганцхан үг л түүнийг сэргээж чадна. Хортенза охин бас л их цонхигор царайтай болжээ. Гэхдээ бурхны ивээлээр төрсөн нутаг, сэтгэл зүрхэндээ бодож явдаг зүйлээ үзвэл л зүс царай нь сарнай цэцгийн дэлбээ шиг дахин цэцэглэнэ шүү дээ гэж эмээ нэмж хэлэхдээ «Сэтгэл зүрхэндээ бодож явдаг зүйлээ» гэдэг үгийг зориуд сунжруулж хэлсэнд Хортенза бага зэрэг сандарчээ. Энэ үгийг гүнгийн хатагтай сонсоод өргөмөл охин руугаа огцом харснаа эмээ рүү хараагаа хандуулав. 

	Гүнгийн хатагтай хэсэг дуугүй сууснаа босож эмээгийн мөрөн дээр гараа тавиад эелдэг дуугаар: 

	— Тэр залуугийн асуудлыг хөөцөлдөнө. Харин та маргааш энэ цагаар манайд очоорой гэхэд Хортенза номоо сугандаа хавчуулан, 

	— Хатагтай минь, эмээ надаар зургаа зуруулна гэсэн. Гэвч амьд байгаа цагт нь тэр зураг нууц байх ёстой гэнэ. Яах вэ? гэж асуув. 

	— Эмээ, та манай шилтгээнд л яваад оч. Хортенза таны зургийг зурна. Таныг амьд байх хугацаанд зураг чинь манайд хадгалагдана. Хортенза мөн ач нарын чинь зургуудыг ч зурна. Харин ач нарынхаа зургийг дурсгал болгож том болцгоотол нь өөрөө хадгалж яваарай. 

	Гүнгийн хатагтай ингэж шийдээд эмээ рүү мэхийн ёслоод Хортензын хамт сүйх тэргэндээ орж суухад эмээ сэтгэл нь уужран байшин руугаа явав. 

	
XIV

	Өглөөнөөс их халуун өдөр болов. Хөгшин, залуу хүмүүс хадсан тариагаа хурааж авахын тул тариалангийн талбайд энд тэндгүй ажиллана. Тариачид аж ахуйнхаа ажлыг амжуулахын тулд арга буюу шөнө хүртэл ажиллаж байлаа. Нар халуун элчээрээ газрын хөрсийг шатаах мэт хайр гамгүй төөнөнө. Хүмүүс халуунд бухимдан, цэцэг навч гандаж, шувууд газарт ойрхон доогуур нисэж, ан амьтад сүүдэр газрыг эрнэ. Өглөө эрт зөвхөн тэнгэрийн хаяагаар эхлээд боровтор өнгийн жижигхэн үүлс энд тэнд тархай цайран харагдаж байсан бол аажимдаа нэмэгдэж дээшилсээр бөөгнөрөн өнгө нь улам бараан болсоор үдээс хойш баруун зүгт тэнгэрийн хаяаг нийтэд нь өтгөн хар үүл бүрхэв. Тариаланчид өндийх завгүй ажиллаж байсан боловч тэнгэрийн хаяа руу сэтгэл түгшин байн байн ширтэх бөгөөд ноён захирагч хүмүүс тушаалыг нь дагаж, өөрийг нь хүндэтгэхээ мартуузай гэсэн мэт байнга хашхиран зандарна. Эмээ байшингийн хашлага дээр суугаад тэдний байшингийн дээгүүр бүрхэж эхэлсэн бөөн хар үүл өөд эмээсэн харцаар ширтэнэ. Хүүхдүүд нь хашааны гадаа тоглож байлаа. Их бүгчим халуун учир хэрэв эмээ үргэлж харж байхгүй бол хүүхдүүд нь хамаг хувцсаа тайлаад горхи руу орцгоочих байсан биз. Үргэлж шулганан дэвхрэг шиг дэвхцэж явдаг Аделка охин тоглохыг ч хүсэхгүй ноомой байдалтай эвшээлгэж байснаа эцэст нь нүдээ анив. Эмээ ч гэсэн нүд нь анилдах гээд байлаа. Алтан хараацайнууд доогуур нисэж үүрэндээ орж хоргодон, шүлсээрээ ялаа оосорлон барьж байхыг эмээгийн харж суусан аалз торондоо орж нуугдав. Тахианууд нь хашаан дотор сэрүүн газар эрж бөөгнөрөлдөн, ноход нь эмээгийн хөлд хэлээ унжуулан хэвтэнэ. Модны навч ч хөдлөхгүй нам гүм ажээ. Ноён Прошек гэргийнхээ хамт шилтгээнээс буцаж ирэв. Аюултай ширүүн бороо орох гэж байна. Цөмөөрөө гэртээ байгаа юу? гэж гэрийн эзэгтэй холоос асууна. Эмээ хатаасан цагаан даавуу, тахиа, хүүхдүүдээ бүгдийг цуглуулан гэртээ оруулж, талх гаргаж ширээн дээр тавиад лаагаа бэлдсэний дараа цонхоо хаав. Нар үүлний цаагуур далдран харанхуйлаад нам гүм болов. Ноён Прошек засмал зам дээр гарч эргэн тойрон ажигласнаа ойн дотор модны ёроолд Викторка зогсож байхыг харав. Гэтэл салхи гарч, аянга нүргэлэн өтгөн хар үүлний дундаас цахилгаан цахилав. Бурхан минь, тэр бүсгүй модны ёроолд зогсож байна шүү дээ! гэж Прошек амандаа үглээд Викторкаг модноос холдуулах санаатай тийшээ хашхирав. Викторка цахилгаан цахилах бүрд алга ташин хөхрөөд ноён Прошекийг огт харахгүй байлаа. Борооны том дусал бууж, үүлний завсраар цахилгаан гялбалзан аадар бороо асгарч эхлэхэд ноён Прошек гэртээ оров. Эмээ зул бариад бурхандаа мөргөж, хүүхдүүд тэнгэр дуугарах бүрд цочрон царай нь хувирна. Ноён Прошек нэг цонхноос нөгөөд очиж гадагш ширтэнэ. Бороо хувингаар асгарах мэт шаагьж, цахилгаан зогсоо зайгүй цахилан аянга нижигнэсээр байлаа. Түр чимээгүй болсноо цонхоор цэнхэр гэрэл гялс хийж тэнгэрт цахилгаан цахилан байшингийн нь яг дээр аянга буув. Эмээ «Бурхан авраг!» гэж хашхирах гэсэн боловч дуугарч чадахгүй цочрон зогтусаж, гэрийн эзэгтэй сандрахдаа ширээний захаас барьж, ноён Прошек царай нь цайгаад, Ворша, Бетка хоёр өвдөг сөхрөн суухад хүүхдүүд уйлалдаж эхлэв. Аянга бууснаар аадар бороо уураа барсан мэт намжсаар удалгүй зогсов. Тэнгэр нижигнэх дуу холдож бүдгэрсээр үүл тарж өнгө нь өөрчлөгдөн үүлний завсраар цэнхэр тэнгэр цухуйж аажмаар бороо бүрмөсөн арилав. Гадаа бүх юм өөрчлөгджээ. Борооны дараа гадаа нам гүм болж, модны мөчир, өвсний толгой чичгэнэн, цэцэг ногоо газар луу налж, зам дагуу борооны ус горхи болон урсаж, модны ногоон мөчрөөс ус дусална. Шувууд дахин агаарт эргэлдэн, галуу, нугас борооны дараа тогтсон ус шалбаагт умбаж, тахианууд нь цох хорхой түүж хөөцөлдөнө. 

	Ноён Прошек гэрээс гарч хашаагаа тойрон харж явтал олон жил байшингийн дээврийг нь бүрхэн ургаж байсан лийрийн мод аянгад цохиулж хугарсан байв. Модны үзүүр нь тасарч дээвэр дээр үлдээд бусад хэсэг нь газар унасан байлаа. Хөгширсөн тэр лийрийн модноос аль хэдийн жимс ургахаа больсон ч гэсэн хавраас өвлийг хүртэл дээврийг нь ногоон мөчрөөрөө чимэглэж байдаг учир тэд дуртай ажээ. Аадар бороонд тариалангийн талбай мөн усанд автсан боловч хэрэв мөндөр буусан бол үүнээс ч хавьгүй их хохирол учруулах байсан гэж хүмүүс ярилцана. Үдээс хойш зөрлөг зам хатахад тээрэмчин голын хаалт руу, эмээ шилтгээн рүү явж байгаад замд тааралджээ. Аадар бороо жимс бага зэрэг сүйтгэсэн тухай тээрэмчин яриад эмээ хаа хүртэл зорьж явааг асууж, шилтгээн рүү явж байгааг сонсохдоо хамрын тамхиараа дайлж салаад явав. 

	Эмээг шилтгээнд хүрч ирэнгүүт гүнгийн хатагтайн өрөө рүү явуулах тухай зарлиг хаалгачин Леопольд авсан бололтой эмээг үүдний өрөөнд оронгуут хатагтайн сууж байсан жижиг танхимын хаалга онгойлгон тийш оруулав. Гүнгийн хатагтай өрөөндөө ганцаар байв. Тэрээр эмээг оронгуут хажуудаа суулгаад: 

	— Чиний цайлган цагаан сэтгэл, шулуун шударга занг би ихэд хүндэтгэдэг. Тийм ч учраас одоогийн миний асуух асуултад шударгаар хариулна гэдэгт чинь би итгэж байна гэхэд эмээ, 

	— Тэгэлгүй яах вэ, Эрхэмсэг хатагтай минь, асуух зүйл байвал асуу л даа гэв. 

	— Өчигдөр чи Хортенза төрөлх нутагтаа очиж, сэтгэл зүрхэндээ бодож явдаг зүйлээ харангуут л царай зүс нь сэргэнэ гэж хэлсэн. Гэхдээ сүүлчийн тэр үгийг надад ажиглагдахаар сунжруулж хэллээ гэж би бодсон. Би андуурсан уу, эсвэл чи энэ үгийг зориуд хэлсэн үү? гэж гүнгийн хатагтай асуунгуут эмээ рүү түргэн харав. Эмээ үүнийг сонсоод сандарсан ч үгүй хэсэг зуур бодолхийлж байснаа:

	— Би зориуд тэгж хэлсэн юм. Би бодсоноо л хэлчихсэн. Эрхэмсэг хатагтай танд би энэ зүйлийг ойлгуулъя гэж бодсон юм. Заримдаа цагийг нь олж онож хэлсэн үг тус болдог шүү дээ. 

	— Хортенза чамд энэ тухай ярьсан юм уу? гэж гүнгийн хатагтай шалгаахад: 

	— Яалаа гэж дээ. Хортенза бодсон болгоноо бусдад ярьж явах хүн биш. Гэвч хал үзсэн хүн хүний байдлыг ойлгодог, хараад ойлгодог. Хүн дотроо бодож явдаг зүйлээ тэр болгон нууж явж чадахгүй. Би Хортензаг хараад ойлгосон гэж хариулав. 

	— Тэгээд чи юу гэж ойлгов? Юу сонсоо вэ? Чи надад хэлээч. Би сониуч зан гаргаж байгаа юм биш. Төрсөн үр шигээ хайрладаг хүүхдийн минь асуудал болохоор би мэдэх хэрэгтэй байна гэж гүнгийн хатагтай асуухад эмээ: 

	— Би дуулснаа ярьж болно. Энэ бол нуугаад байхаар ч зүйл биш гэж хариулаад хатагтайн өргөмөл охины сүй тавьсан болон дараа нь өвчилсөн тухай сонссоноо яриад: — Нэг санаанаас өөр санаа төрнө. Ойрын хүн ажиглаагүй юмыг холын хүн олж харна. Ухаанд ухаан нэмэр гэдэг юм. Хортенза тэр гүн хүнтэй өөрийн хүслээр биш зөвхөн хатагтай таны таалалд нийцүүлэн сүй тавихыг зөвшөөрсөн бололтой. Өчигдөр би охины тань байдлыг хараад уйлмаар байлаа. Түүний зурсан зургуудыг үзэж байтал дундаас нь нэг зураг гарахад багш нь өөрөө зураад өгсөн юм гэж надад хэлсэн. Хүн хөгшрөхдөө хүүхэд шиг сониуч болох юм. Тэгээд би тэр сайхан хүн чинь тэр багш өөрөө мөн үү гэж асуухад Хортенза нүүр нь час улайгаад босож юу ч хэлээгүй, харин нүдээр нь нулимс гүйлгэнээд байсан. Гэвч бүх юм над ойлгомжтой байсан л даа. Хатагтай та хөгшин эмээ хэр үнэн хэлснийг мэдэх болно гэж нэмж хэлэв. 

	Гүнгийн хатагтай босож өрөөн дотуур явахдаа: 

	— Би яагаад юу ч анзаараагүй вэ! Дандаа хөгжөөнтэй юм шиг л байдаг байсан. Тэр хүний тухай нэг ч удаа дурсаж байгаагүй гэхэд эмээ:

	— Хүн болгон өөр өөр зантай байдаг. Зарим хүн зовлон жаргалаа хүн бүртэй хуваалцахгүй бол санаа амардаггүй байхад зарим нь санаа бодлоо насан туршдаа нууцалсаар нас барах ч явдал гардаг. Тийм хүмүүсийг таньж учрыг олоход хэцүү байдаг. Надад хүнийг таньж мэдэх, эмийн ургамлуудыг олж түүх хоёр адилхан байдаг. Жишээ нь би зарим ургамлыг түүхэд хол явах шаардлагагүй нуга, хөндийн хаанаас ч газар сайгүй олж чадна. Гэтэл зарим ургамлыг эрж олохын тулд ойн гүн рүү орж ургамал, навчны ёроолоор эрэх хэрэгтэй болдог. Гэхдээ л би нэвтэрч гарахад хэцүү бэрх уулын оргил, хад чулуу юм уу, битүү ширэнгэ, халгайн дотуур эрж хайх шаардлага гардаггүй, хаанаас ч гэсэн олдог л юм. Харин анхилуун үнэртэй агь ганга уулнаас бидэнд авчирч өгдөг эмийн ургамал цуглуулж зардаг авгай «Ийм ургамал олох гэж их ажил болдог. Гэхдээ л олзтой байдаг юм» гэж ярьдаг. Тэр агь ганга нь цэцгийн сайхан анхилуун үнэртэй болохоор өвөл цагт ч хүнд хаврыг санагдуулдаг юм. Уучлаарай, би бас нэг зүйл хэлэх гэсэн юм. Хортензад урьд ямар нэг найдлага байсан учир тийм хөгжөөнтэй байдаг байсан биз. Тэгээд тэр найдлага нь нэгмөсөн тасрахлаар одоо сэтгэлтэй хүнийгээ улам их үгүйлэх болсон байх гэж би бодож байна. Заримдаа хүн юмны үнэ цэнийг алдсан хойноо л жинхэнэ ёсоор мэддэг шүү дээ. 

	— Эмээ, үнэн үг хэлсэнд чинь баярлалаа. Охиныгоо дахин аз жаргалтай болгож чадах эсэхээ би мэдэхгүй байна. Энэ бол чиний л ач тус. Чамгүй бол би үнэн мөнийг олж мэдэж чадахгүй байсан юм. Одоо би чамайг удаанаар саатуулахгүй. Хортенза чамайг маргааш зурахаар бэлтгэж байгаа. Ач нартайгаа ирээрэй. 

	Гүнгийн хатагтай ийм үг хэлээд эмээг явуулахад эмээ хэрэгтэй үг хэлж хүнд тус боллоо гэж баярлан гэрийн зүг явав. Эмээ байшингийнхаа ойрхон ирж ойн харуул нэлээд сандруу явахыг хараад ихэд сандарчээ. 

	— Эмээ та юу болсныг сонс! гэж ойн харуул эхлэхэд эмээ, 

	— Хүн битгий айлгаад бай. Юу болсон юм бэ? хэлээч! гэв. 

	— Викторка аянгад ниргүүлсэн байна! 

	Эмээ энэ үгийг сонсмогц алгаа хавсран хэсэг зуур үг ч хэлж чадахгүй болж хоёр нүднээсээ нулимс бөмбөрүүлэн:

	— Үүрд тайван нойрсох болтугай! гэхэд ойн харуул: 

	— Зовлонгүй хялбараар гэнэт нас барлаа гэв. Ноён Прошек, гэргий хүүхдүүдийнхээ хамт гарч ирээд тэр гунигт явдлын тухай ойн харуулаас сонсож бүгдээрээ гайхан зогсоно. 

	— Би аадар орохын өмнө модны ёроолд зогсож байхыг нь хараад түүний төлөө санаа их зовж байсан юм. Би түүнийг дуудаж, модноос холд гэж загнасан боловч тэр зөвхөн инээгээд л байсан. Би түүнийг сүүлчийн удаагаа харсан байж л дээ. 

	— Түүнийг хэн хаанаас олсон юм бэ? гэж асууцгаахад ойн харуул: 

	— Аадар бороо зогсоход би хохирол гарсан эсэхийг шалгахаар ой руу явсан юм. Уулын оройд Викторкийн хоргоддог агуйн дээд талын өндөр нарснуудын дэргэд очиход унасан мөчрүүдийн ёроолд ямар нэг юм байхыг хараад дуудсан чинь чимээ гарсангүй. Ийм мөчир хаанаас унав гэж бодоод дээшээ хартал хоёр нарс хоёулаа оройноосоо ёроолдоо хүртэл холтос нь ховхортол аянгад дайрагдсан байлаа. Тэгээд мөчрүүдийг хажуу тийш болгон харахад Викторка үхчихсэн хэвтэж байсан. Хөдөлгөөд үзэхэд бие нь хөрчихсөн, зүүн мөрнөөсөө хөлөө хүртэл хувцас нь шатсан байсан Викторка аадар бороо ороход их дуртай, цахилгаан цахилахад дандаа инээд алдаж уулын орой дээр гүйж гардаг байсан юм. Уулын оройн нарсны тэндээс тал бүр тийш хол харагддаг учир тэнд суух дуртай сан. Тэнд сууж байгаад л үхэлд дайрагдсан байна гэж ярихад эмээ: 

	— Манай лийрийн мод шиг л болж дээ гэв. 

	— Викторкаг та хаана аваачив? 

	— Викторкаг ангийн отог руу аваачсан. Тэндээс ойрхон юм. Миний найз нар дургүйцэж байгаа ч гэсэн би түүнийг өөрөө оршуулна. Би Жернов тосгонд очиж энэ тухай мэдэгдсэн. Викторкаг ийм амархан үхлээр энэ зовлонгоосоо салаасай гэж бодно. Урьд өмнө түүнийг өрөвдөж ярилцдаг байсан бол одоо түүний тухай хүндэтгэн дурсах болжээ. 

	Маргааш өдөр нь эмээ хүүхдүүдийнхээ хамт зургаа зуруулахаар шилтгээн рүү очиход гүнгийн хатагтай бас Викторкийн тухай ярьж эхлэв. Хуучин цайруулах газар, ангийн отгийнхон Викторкад их хайртай байсан тухай Хортенза сонсоод ойн харуул, Прошковынхонд зориулж Викторкаг модны ёроолд зогсож байхыг эмээгийн харсан тэр байдлаар нь зурна гэж амлав. 

	— Хортенза явахаасаа өмнө бүгдийг чинь баярлуулж, бүгдийн чинь тухай дурсгал авч явахыг хүсэж байгаа юм гэж хатагтай хэлээд инээмсэглэхэд эмээ: 

	— Өөрт нь хайртай хүмүүсийн дунд байхаас өөр сайхан юм хаана байх вэ? Бусдыг баярлуулахаас илүү баяр бахархал гэж байх уу? гэнэ. 

	Хүүхдүүд зургаа зуруулах болсондоо их баярлалдан, Хортенза тэднийг хожуул шиг хөдлөхгүй сууцгааж чадвал бэлэг өгнө гэсэнд ямар бэлэг авах бол гэж хүлээж ядан сонирхоно. Эмээ Хортензын уран гарын хөдөлгөөнөөр бийрийн үзүүрт хайртай ач нарынх нь нүүр царай улам тодрон гарахыг баярлан харахын зэрэгцээ ач нарыгаа хөдлөлгүй дуугүй суухыг байн байн анхааруулж: 

	— Янек, хөдлөлгүй суу. Хортенза чамайг яг нэг янзаар зурах ёстой. Барунка, чи хамраа битгий үрчийлгэ, зураг дээр муухай гарна. Вилем чи мөрөө битгий галууны далавч шиг үргэлж хөдөлгөөд бай гэж зандарна. Аделка охин зургаа зуруулж байгаагаа мартаад баруун гарынхаа долоовор хурууг амандаа хийнгүүт эмээ: 

	— Ичихгүй байна уу чи? Талхаа өөрөө зүсэж идэхээр том болсон байж. Амандаа хийдэг хуруунд чинь би чинжүү түрхээд өгөх юм сан гэв. Хортенза тэднийг их баяртай зурж, хүүхдүүдийг байн байн шоолон инээж байлаа. Хортенза өөрөө өдөр ирэх тутам өнгө орж нүүр царай нь ягаарч байсан учир эмээ түүнийг сарнай шиг улаан биш харин алим шиг ягаан болж байна гэнэ. Хортенза баяр баясгалантай болж, нүд нь гэрэлтэн хүн бүхэн рүү эелдгээр инээмсэглэж, ярилцаж явдаг болжээ. Заримдаа эмээ рүү удаанаар ширтэж нүдээр нь нулимс гүйлгэнэн, заримдаа бийрээ тавьж эмээгийн толгойг тэвэрч аваад үрчгэр духыг нь үнсэж буурал үсийг нь илнэ. Нэг удаа тонгойж эмээгийн гарыг үнссэнд эмээ сандран цочирч: 

	— Чи яаж байгаа юм бэ? Миний гарыг үнсэх хэрэг байхгүй гэв. 

	— Эмээ би юу хийж байгаагаа мэдэж байна. Танд би баярлах ёстой. Та надад хамгийн ач тустай хүн гэж эмээгийн хөлд өвдөг сөхрөн хариулахад эмээ охины цэцгийн дэлбээ шиг цэвэрхэн цагаан духан дээр гараа тавиад: 

	— Та нар аз жаргалтай явж, хүссэн бүхэн чинь санаснаар бүтэх болтугай. Би чиний төлөө, гүнгийн хатагтайн төлөө мөргөж явах болно. Хатагтай бол гайхамшигтай хүн гэв. 

	Аадар бороо орсны дараачийн өдөр ойн харуул хуучин цайруулах газар орж тэднийг Викторкатай салах ёс гүйцэтгэхээр очихыг мэдэгдэв. Прошкова авгай үхсэн хүний цогцос харахаас айдаг учир яваагүй гэртээ үлджээ. Тээрэмчний авгай бас яваагүй бөгөөд тээрэмчин авгайг маань үхдэл шөнө үзэгдэнэ гэж айгаад байгаа юм гэж сүүлд нь бусдад ярьжээ. Кристина бас гүнгийн эдлэн газар ажилтай байсан тул эмээ, хүүхдүүдийн хамт Манченкагаас өөр хэн ч тийшээ явсангүй. Тэд нар өөрийнхөө цэцэрлэгээс авсан цэцгээс гадна замдаа бас цэцэг түүн, хүүхдүүд эмээгийнхээ мөргөлийн аялалд яваад ирэхдээ авчирсан зургуудыг авч, эмээ нь эрих, Манченка охин зураг барьж явав. Ойн харуулын авгай босгон дээрээсээ эмээг угтан: 

	— Бид ийм оршуулга хийх болно гэж хэн санах вэ дээ, тийм ээ? гэж асуухад эмээ: 

	— Бид бүгдээрээ байх цагтаа байж л байна. Гэвч өглөө эрт босохдоо үдэш амьд байх эсэхээ мэдэхгүй шүү дээ гэж хариу өчив. Ойн харуулын тэжээвэр гөрөөс гүйн ирж Аделка охинд наалдан, тэдний хүүхдүүд, ноход нь тойрч гүйлдэнэ. Эмээ өрөөнд орж ирээд: түүнийг та нар хаана тавьсан бэ? гэж асуухад, 

	— Цэцэрлэг доторх байшинд гэж ойн харуулын авгай хэлээд Аделка охины гараас хөтлөн зочдыг тийш нь авч явав. Ганц өрөө жижиг байшингийн дотор мөчир дэвсэж дунд нь хус модоор цавчиж хийсэн энгийн задгай авсанд Викторкаг тавьсан байлаа. Ойн харуулын авгай түүнд цагаан хувцас өмсгүүлжээ. Духан дээр нь лиш цэцгийн хэлхээ тавьж, толгойн доор нь ногоон хөвд дэвсээд гарыг нь амьд байхдаа элгээ тэвэрч явдаг байсан шигээр нь цээжин дээр нь зөрүүлсэн байв. Авсны эргэн тойрон мөчир тавиад толгойны нь дээд талд зул асааж, хөлд нь цөгцөнд ус, үр тариа хийж тавьжээ. Ойн харуулын авгай энэ бүхнийг өөрөө бэлтгэж, засаж янзлан, өдөрт хэдэн удаа орж, гарч байгаа болохоор хэвийн дассан байдалтай бөгөөд харин эмээ авсны дэргэд очингуут гараараа адислан хажууд нь өвдөг сөгдөөд мөргөж эхлэхэд хүүхдүүд дагалдан мөргөв. Эмээг мөргөж дуусаад босоход ойн харуулын авгай: 

	— Миний хийсэн зүйл танд таалагдаж байна уу? Бид бүх зүйлийг ёсоор хийж чадаж уу? Үүнээс илүү цэцэг, зураг хийгээгүй. Таныг ч гэсэн ирэхдээ бас зарим бэлэг дурсгалын зүйл авчирч тавих болов уу гэж бид бодсон юм гэхэд, 

	— Та их сайн хийсэн байна гэж эмээ магтав. Ойн харуулын авгай хүүхдүүдийн авчирсан цэцэг, зураг зэргийг авч талийгаачийн цогцсын дэргэд тавихад эмээ талийгаачийн хөшсөн гарын дээгүүр эрих барьж тойруулан зангаад нүүр өөд нь удаанаар ширтэн харав. Түүний царай урьдынх шигээ тийм омголон ширүүн биш, гялалзсан хар нүдний нь цог унтран аньжээ. Сэгсгэр хар үсийг нь самнаж янзалсан, гантиг мэт хүйтэн духыг нь тойруулан хайрын тууз мэт улаан цэцгийн хэлхээ тавьсан байлаа. Уурлах үедээ царай нь татвалздаг байсны ул мөр нүүрэнд нь огт үзэгдэхгүй болж, зөвхөн үхэхийнхээ өмнө эцсийн бодлыг нь илэрхийлсэн гашуун инээмсэглэл уруулд нь хадгалагдан үлджээ. 

	— Хөөрхий амьтныг юу шаналгаж байсан бол? Чамд хэн ямар гэм хийсэн юм бол оо? Гэвч чиний амссан зовлонг одоо хэн ч арилгаж чадахгүй. Буруутныг бурхан л цээрлүүлнэ. Чи одоо юунд ч өртөхгүй болжээ гэж эмээ аяархан хэлэв. 

	— Төмрийн дархны авгай толгойн доор нь шилмүүс хийх ёстой гэсэн боловч манай нөхөр хөвд дэвссэн юм. Харин одоо хүмүүс, ялангуяа төрөл садных нь хүмүүс Викторкийн цогцсыг оршуулна гэж өөрсдөө авчирчхаад хааш яаш ёс гүйцэтгэсэн гэж хэлэх вий гэхээс л би айж байна гэж ойн харуулын авгай санаа зовсон янзтай хэлэхэд эмээ: — Үхсэн хойно нь алтан авсанд хийсэн ч тус болохгүй. Та санаа зовох хэрэг байхгүй, хүмүүс юу гэж яривал ярьж л байг. Амьдад нь анхаараагүй байж үхсэн хойно нь торго дурдангаар ороох гэж хөөцөлдөх юм. Чамд энэ ямар хэрэг байна? Арван таван жил өвс ногоо дэрлэж явсан юм чинь одоо ч гэсэн ногоон хөвд дээр дэрлээд байж байг гэж хэлээд цөгцтэй ус авч толгойноос хөлийг нь хүртэл гурван удаа шүршээд цэцэрлэгийн байшингаас аяархан гарч явав. 

	Рызнбуркийн үзэсгэлэнт сайхан хөндийд Пурин мужийн эзэн хэлгүй охиноо эдгэрүүлэх зорилготой бариулсан жижигхэн сүмийн дэргэд нэгэн булш бий. Тэнд Викторкаг оршуулсан юм. Ойн харуул булшин дээр нь нарс мод суулгажээ. Хүмүүс Викторкийн тухай ярилцах бүрд эмээ: 

	— «Түүний дуртай байсан тэр мод өвөл зунгүй үргэлж ногооноороо байдаг юм» гэж ярьдаг сан. Түүний орогнож байсан агуй хоосорч, нарс мод нь аянгад ниргүүлэн унаж, өөрөө голын хаалтын дэргэд ирж өлгийн дуу дуулахаа аль хэдийн зогссон ч гэсэн Викторкийг хүмүүс мартсангүй. Викторкийн нэр, түүний азгүй явдлын тухай Бара бүсгүйн зохиосон гунигт дууны үг, аяд олон жил цуурайтсаар байжээ. 

	
XV

	Хортенза эмээгийн зургийг өөртөө үлдээгээд ач нарынх нь зургийг өгч явуулахад хүүхдүүдийн эцэг эх ихэд баярлалдан, тэдгээрээс эмээ бүр ч онцгой баярлажээ. Хортенза хүнийг зурахдаа нүүр царайнд нь сэтгэл санааны байдлыг гаргаж чаддаг болох нь хүн бүхэнд илт байлаа. Эмээ зургийг хүн бүхэнд үзүүлэн «Зөвхөн амаа нээж дуугарах нь л дутуу үлджээ» гэж ярина. Тэгээд ач нар нь том болж гэрээсээ гарч явцгаасны дараа «жирийн хүмүүс зургаа зуруулах нь ховор тохиолдол. Гэхдээ энэ бол хэрэггүй зүйл биш. Би хэдийгээр хэн нь ямар байдалтай байсныг сайн санадаг ч гэсэн он жил өнгөрөхөд хүний ой ухаан муудаж бусдынхаа дүр төрхийг бүдэг бадаг л санадаг болох юм. Тиймээс энэ зургийг харж суухад сайхан юм» гэж ярьдаг сан.. 

	Эзний тариалангийн талбайгаас улаан буудайны сүүлчийн хэсгийг зөөж байлаа. Гүнгийн хатагтай энд удаан байхгүй өргөмөл охиноо аваад Итали руу явах гэж яарч байгааг бүгдээрээ мэдэж байсан учир ноён захирагч ургацын баярыг улаан буудай хурааж дуусмагц тэмдэглэхээр тогтжээ. Кристина энэ хавьдаа хамгийн сайхан бүсгүй учир эмээгийн саналаар түүгээр цэцгийн баглаа гүнгийн хатагтайд бариулахаар сонгож авсан ажээ. Гүнгийн шилтгээний ард зарим хэсэгт нь ногоо ургаж, үлдсэн хэсэгт нь сүрэл тэгшхэн хураасан уудам талбай байдаг бөгөөд зүлгэн дээр нь залуучууд өндөр мод босгож дээр нь цэцэг, янз бүрийн ургамал, улаан өнгийн даавуунуудыг дарцаг мэт өлгөжээ. Бас хураалттай сүрлийн ойролцоо вандан сандал тавьж, модны мөчрөөр асар бариад, чимэглэсэн модныхоо ойролцоо бүжгийн талбай засав. 

	Кристина эмээд хандаж: 

	— Эмээ, эмээ, би таныг тус болно гэдэгт үргэлж найдаж, таны хэлсэн үгийг л үргэлж санаж явлаа. Би Милад найдвар төрүүлэхээр үг бичиж явуулсан. Одоо ургац хураалт дууслаа. Гэтэл одоогоор юунд найдахаа бид мэдэхгүй л байна. Та биднийг хялбар тайвшруулахын тулд хуурч мэхэлсэн юм биш биз дээ? гэхэд, 

	— Охин минь, та нарыг ийм байдлаар тайвшруулбал тэнэг хэрэг болно. Би хэлснээрээ л байна. Маргааш чи сайхан хувцсаа өмсөөрэй. Гоё хувцаслахад гүнгийн хатагтай дуртай байдаг юм. Маргааш амьд байвал би тийшээ очиж ургацын баяр үзнэ. Тэгэхэд чи надаас асуугаарай. Би бүх үнэнийг чамд хэлж өгнө гэж хариулаад инээмсэглэв. Милаг цэргээс суллаж ирүүлснийг эмээ мэдэж байсан бөгөөд энэ тухай хэлэхгүй гэж гүнгийн хатагтайд амлалт өгөөгүй байсан бол Кристинад мэдэгдэж сэтгэлийг нь тайвшруулах байсан юм. 

	Ургац хураалтад оролцсон хүмүүс, ордны залуучууд маргааш өдөр нь бүгдээрээ гоёлын хувцсаа өмсөн гадаа ногоон зүлгэн дээр цугларцгаав. Улаан буудайн иш дэвссэн тэргэнд морь хөллөж нэг залуу мориныхоо жолоог барин түүний ард сүрэл дээр Кристина хэдэн охидын хамт суугаад бусад залуучууд хос хосоороо тэрэгний хоёр талаар тэдний хойноос настайчууд цувран зогсов. Хадланч эрэгтэйчүүд хадуур, эмэгтэйчүүд хадуураас гадна тармуур барьцгаажээ. Хүн бүр хээрийн цэцгээр баглаа барьж, залуучууд малгайндаа бас цэцэг хатгасан байв. Тэрэгчин морио шавхуурдахад морь тэрэг хөдлөн, бүгдээрээ дуу дуулсаар шилтгээний зүг явцгаав. Морь тэрэг шилтгээний өмнө очиж зогсоход Кристина улаан даавуугаар ороосон цэцгийн баглаагаа авч, залуучууд хойноос нь дагалдан дуу дуулсаар үүдний өрөө рүү ороход цаад талаас нь гүнгийн хатагтай зэрэг орж ирэв. Кристина айж сандарсандаа болоод хоолой нь чичирч ээрүүтэн хатагтайд их баян ургац авсанд баяр хүргэж, ирэх онд илүү их ургац авахыг ерөөгөөд хөлийн нь өмнө цэцгийн баглаагаа тавихад тариаланчид малгайгаа өргөн баяр хүргэцгээв. Гүнгийн хатагтай талархаад бүгдийг зоогт урин Кристинад хандаж: 

	— Сайхан ерөөл хэлж, цэцгийн баглаа барьсанд чинь чамд би онцгой их баярлалаа. Харин бусад нь бүгдээрээ хос хосоороо байхад чи л ганцаараа байх шиг байна. Тиймээс би чамд хамт бүжиглэх хүн олж өгвөл ачийг чинь юунаас ч илүү хариулах байх гэж бодсон юм гээд инээж танхимын хаалга онгойлготол тэндээс Мила энгийн хувцас өмссөн гарч ирэв. «Пөөх яана аа, Якуб уу даа!» гэж Кристина дуу алдаад цочирдон баярласандаа шалан дээр унах дөхсөнд Мила суганаас нь барьж авав. Гүнгийн хатагтай сэмхэн цаашаа танхим руу ороход Мила нөхдөө дуудаж гадаа гаргаад ууттай мөнгө гартаа өргөж харуулан: 

	— Хатагтай энэ мөнгийг та нартай хуваа гэж өгсөн юм. Миний найз, чи үүнийг хуваа! гэж Милаг гайхан харж зогссон Томашт өгөв. Тэд бүгдээрээ шилтгээнээс гарсны дараа Мила сүйт бүсгүйгээ тэврэн авч, гүнгийн хатагтай мөнгө төлж түүнийг цэргээс чөлөөлүүлж тусалсан тухай ярихад Кристина: эмээ бас энэ тухай ярьж тус болсон шүү дээ. Эмээ байгаагүй бол энэ ажил бүтэхгүй байсан юм гэж нэмж хэлэв. Дараа нь бүгдээрээ бүжиглэцгээв. Тариаланчидтай хамт наргихаар албан хаагчид гэр бүлийнхээ хамтаар Прошковынхон, ойн харуулынхан, тээрэмчин гэр бүлтэйгээ ирцгээжээ. Харин тэдний дотроос эмээ сэтгэлтэй хоёр залуугийн учран уулзаж баярлахыг харахаар хамгийн түрүүнд ирсэн байлаа. Мила, Кристина хоёр түүнийг тэврэн авч талархал илэрхийлэхэд эмээ: 

	— Надад баярлах хэрэггүй. Би зөвхөн хатагтайд дурссан чинь гүнгийн хатагтай та нарт тусаллаа гэнэ. 

	Тэгэхэд нь Кристина эмээ рүү хуруугаараа зангаж: 

	— Эмээ та өчигдөр Мила ирчхээд Вацлавынд нуугдаж байсныг мэдсэн хэр нь надад хэлээгүй шүү гэхэд эмээ: 

	— Хэлж болохгүй байсан юм. Тэгэхдээ би чамд удахгүй түүнтэйгээ уулзана гэж хэлсэн минь болоо юм биш үү. Тэвчээртэй байвал бүх юм бүтдэг гэдгийг санаж яваарай гэв. 

	Чимэглэсэн модны эргэн тойронд дуу хөгжим, хүмүүс шуугилдах сонсогдон, ордны албан хаагчид тосгоны бүсгүйчүүдийг бүжигт урьж баяд ноёдын охид ч гэсэн тосгоны залуучуудтай бүжиг эргэхдээ энэ удаа ичиж зовохгүй байлаа. Пиво ууж, бүжиг хийсэндээ хүмүүс халж, гүнгийн хатагтай өргөмөл охиноо дагуулан тэднийг харахаар ирэхэд залуучууд тэдэнд зориулан ардын үндэсний бүжиг хийж үзүүлэн баяр цэнгэл дээд туйлдаа хүрч хүмүүс малгайгаа дээш хаялан: 

	— Манай гүнгийн хатагтайн урт удаан жаргалын төлөө! гэж хашхиралдан хундага өргөцгөөв. Гүнгийн хатагтай ихэд баярлаж, жирийн хүмүүстэй ярилцаж байлаа. Хортенза Кристинад хандаж хуримаа хийх болсонтой нь холбогдуулан сайн сайхныг хүсэв. Хатагтай, Хортенза хоёр эмээ рүү их дотночлон ярилцахыг тосгоны захирагчийн авгай охин хоёр хараад тэр эмээгээс болоод санасан хэрэг нь бүтэлгүй болсонд хорсохдоо царай нь хувирч байлаа. Харин ширээний ард сууж байсан настайчуул архиндаа согтож баяд ноёд тосгоны захирагч нарыг хараан зүхэж эхэлсэн боловч тэр үед гүнгийн хатагтай тэндээс явсан байлаа. 

	Хатагтай ургац хурааснаас хойш хэд хоноод Хортензаг аваад Итали руу явахдаа Кристинагийн хуримаа хийхэд бэлэглээрэй гэж сайхан анар зүүлт өгсөн байжээ. 

	Санасан хэрэг нь ёсоор бүтсэнд эмээ сэтгэл хангалуун боловч ганцхан Иоганна охиндоо санаа зовно. Терезка бол бие даагаад явж чадах хүн, гэтэл Иоганка нь эмээгийн санасанд хүрсэнгүй ажээ. Тийм ч учраас нэг өдөр эмээ ач охин Барункаг өрөөндөө дуудан оруулж хаалгаа хаагаад, цаас, үзэг, бэх бэлтгэж тавьсан ширээ рүү зааж: 

	— Барунка, чи суу, Иоганка эгчдээ захидал бичнэ гэжээ. Барунка ширээний ард суухад эмээ: 

	— Бурхан тэнгэр чамайг өршөөг! гэж хажууд нь суугаад хэлж бичүүлэх гэтэл Барунка: 

	— Эмээ, энэ чинь юу гэсэн үг вэ? Захиаг ингэж эхэлдэггүй шүү дээ. Дээр нь «Хайрт охин Иоганка минь!» гэж бичих ёстой гэв. 

	— Хамаагүй. Чиний өвөг эцэг, элэнц эцэг чинь дандаа л ингэж бичдэг байсан. Би ч гэсэн үүнээс өөрөөр бичиж үзээгүй. Чи айлын хаалгаар орохдоо эхлээд мэндлэх ёстой. Тэгвэл Бурхан тэнгэр чамайг өршөөг! гээд л эхэлж бич. Хайрт охин Иоганка чамайгаа зуу дахин мэндчилэн үнсье. Чамд мэдэгдэхэд бурхны ивээлээр би амьд мэнд байна. Ханиаданд бага зэрэг нэрвэгдэж байна. Гэхдээ үүнд гайхах юун, би удахгүй наян нас хүрлээ шүү дээ. Энэ бол өндөр нас. Над шиг ингэж эрүүл саруул насалж яваа хүн бурханд л баярлаж явах хэрэгтэй. Миний сонсгол хараа сайн. Барунка миний орноос бүх юм оёдоггүй байсан бол оёдол хийж чадахаар байна. Би бас явахдаа хөл дээрээ явахдаа ч сайн. Доротка та хоёр эрүүл саруул, энэ захиа хүлээж авна гэдэгт найдаж байна. Авга ах чинь өвчтэй гэж чиний захидлаас ойлголоо. Харамсалтай хэрэг. Гэхдээ мөд эдгэрнэ биз. Тэр чинь дандаа ёолж байдаг хүн. Гэхдээ хүн ёоллоо гээд үхдэггүй юм. Чи бас нөхөрт гарах тухайгаа бичээд надаас зөвшөөрөл хүсжээ. Хайрт охин минь, хэрэв чи зүрх сэтгэлээрээ сонгож авсан бол би та хоёрт аз жаргалыг хүсэж ерөөхөөс өөр яах юм бэ! Хэрэв Ержи сайн хүн, тэгээд чи түүнд хайртай юм бол би хориглож чадахгүй. Тэгээд түүнтэй чи амьдрахаас биш би амьдрахгүй шүү дээ. Чамайг ядаж чех хүнтэй суугаасай, нэг үндэстэн өөр хоорондоо илүү зохидог гэж би бодож явсан юм. Гэвч чамд тийм тавилан байсангүй. Яая гэх вэ. Бид цөмөөрөө нэг тэнгэрийн доор нэг эх дэлхийгээр тэжээгдэж байгаа болохоор нутаг ус өөр ч гэсэн бие биеэ хайрлахаас өөр аргагүй юм. Ержид мэнд дамжуулаарай. Та нар эрүүл энх байж, гэр орноо тохинуулж бүх ажлаа дуусгасны дараа бидэн дээр ирээрэй. Хүүхдүүд ч гэсэн авга эгчийгээ санацгааж байна. Та нарт эрүүл энх, сайн сайхныг хүсье. 

	Баяртай». 

	Барунка захидлыг эмээд дахин нэг уншиж өгөөд эвхэж дугтуйлан лацадсаны дараа эмээ сүүлд сүм рүү очихдоо шууданд өөрөө өгнө гээд модон авдартаа хадгалав. 

	Гэгээн Катерины баяраас хэд хоногийн өмнө зоогийн газар охид хөвгүүд цугларчээ. Барилгыг гадна, дотногүй гял цал болтол цэвэрлэж, хаалган дээр модны мөчир өлгөж, цонхнуудад цас шиг цагаан хөшиг хадаж, шалыг толь шиг болтол зүлгэжээ. Урт модон ширээг цагаан даавуугаар бүтээж дээр нь улаан, цагаан өнгийн тууз тавьж хүмүүс цэцгийн тууз томохоор тэр өрөөнд цугларсан байв. Ширээний эхэнд суугаа залуу сүйт бүсгүй Кристина тосгоныхоо бүсгүйчүүдийн сор нь ажээ. Тэрээр одоо гэрийн бүх ажлаас чөлөөлөгдөж, зөвхөн хуримын зохион байгуулагч, хөгжөөн баясгагч хоёрын мэдэлд орсон бөгөөд энэ үүрэгт ажлуудыг Мартинец, эмээ хоёр орлон гүйцэтгэнэ. Кристина хэдийгээр зар цуу болсон хурим хийхийг хүсээгүй ч гэсэн эсэргүүцэж чадахгүй байлаа. Ээж нь одоо Куйрнова авгай, түүний охин Цилка хоёрын туслалцаатай зоогийн газраа үйлчилж бүх ажлаа ганцаараа голлон хийх ажээ. Эмээ сүйт бүсгүйг дагалдагч охидын дунд суугаад цэцгийн баглаа, тууз сүлжихэд нь байнга зөвлөж тусална. 

	Сүйт бүсгүй хархүүгээ бусад залуучуудын хамт ширээний дэргэдүүр өнгөрөхөд нь харах болгондоо харц нь хайр дурлал, баяр баясгаланг илтгэнэ. Харин бусад залуучууд нь тус бүрийнхээ сэтгэлтэй бүсгүйтэй ярилцах нь чөлөөтэй байхад Милаг хуримын өмнө сүйт бүсгүйтэй нь чөлөөтэй яриулахгүй зөвхөн тэмүүлсэн харцаар тийшээ ширтэнэ. Бусад нь бүгдээрээ хөгжилдөн тоглож, дуу дуулж хошин шог зүйл ярьцгааж байхад сүйт бүсгүй, хархүү хоёр л баяр хөөрөө бусдад харуулахгүй даруу байх ёстой ажээ. Кристина дуугаа хурааж, дээгүүр нь ногоон мөчир тавьсан ширээ рүү доошоо ширтэн сууна. Гэтэл хүмүүс хуримын үед барих цэцгийн баглаа, тууз сүлжиж эхлэн, бүгдээрээ:

	 

	Тагтаахай чи хаагуур нисэв, хаагуур нисэв

	Цагаахан өдөө хаана унагав, хаана унагав

	 

	гэж дуулцгаахад Кристина цагаан хормогчоороо нүүрээ дараад уйлж гарав. Түүний хархүү уйлахыг нь хараад хөгжөөн баясгагчид хандаж 

	— Юу боллоо гэж уйлж байгаа юм бэ? гэвэл, 

	— Чи түүнийг мэдэхгүй биш дээ. Баяр, гуниг хоёр дандаа зэрэгцэж байдаг хойно нэг нь нөгөөгөө дагуулж байхгүй юу. Тэгж л байг. Өнөөдөр уйлж байвч маргааш баярлаж байдаг юм гэв. Нэгэнт дуу эхэлснээс хойш цааш үргэлжлүүлэн хөгжөөнтэй, заримдаа гунигтай, залуу насны цог жавхаа, хайр дурлал, гоо сайхны тухай залуу зандан насандаа ганц бие дураараа явахын сайхныг бахадсан дуу, эцэст нь гэр бүл болж бие биеэ хайрлан усны шувуу шиг ижилсэн явахын жаргалыг магтсан дуу дуулцгаав. Залуучууд ийнхүү магтаалын дуу дуулж байх хооронд хөгжөөн баясгагч дундуур нь орж, дангаараа тэдэнд шинэ дуу дуулж өгнө гэхэд, 

	— Тэгвэл донгодоодох л доо! Юу чаддагийг чинь сонсъё гэж залуучууд хашхиралдав. Хөгжөөн баясгагч өрөөний дунд гарч зогсоод инээдэмтэй хоолойгоор:

	 

	Гэр бүлийн эвтэй найрсаг амьдрал

	Гэгээн тэнгэрээс заяасан аз жаргал гэгч биш юм. 

	Буурцагтай вандуй идье гэхлээр эхнэр минь 

	Будаа чанаад ирэх юм

	Махтай хоол хэрэгтэй гэхэд тэр минь 

	Гурилтай жонхуу авчрах юм. 

	Гэр бүлийн эвтэй найрсаг амьдрал

	Гэгээн тэнгэрээс заяасан аз жаргал гэгч биш юм

	 

	гэж дуулав. 

	Охид энэ дууг нь сонсоод, 

	— Дуу ч гэж дээ дуучиндаа таарсан л юм даа! гэж шоглоод сайхан дуу цааш сонсохыг хүсэж байсан хөвгүүддээ зориулан өөрсдөө дуулж эхлэв. Тасралтгүй дуу дуулж, хөгжөөнтэй юм ярилцан инээлдсээр цэцгийн баглаа, тууз томж дуусаад охид ширээний араас босож гар гараасаа барилцан:

	 

	Бүх юмаа амжуулчихлаа 

	Бүгдийг бэлэн болгочихлоо 

	Саран боовоо хийчихлээ 

	Сайхан цэцгээ боочихлоо. 

	 

	гэж дуулалдан тойрон бүжиглэв. 

	Удалгүй тээрэмчний авгай бусад эмэгтэйн хамт тэвэр дүүрэн идэх юм барьсаар хаалгаар орж ирэхэд тээрэмчин ундааны зүйл авчирч ширээ засан хүмүүс дахин ширээ тойрон сууцгаав. Хөгжөөн баясгагч ширээ тойрон дэвхцэж тэдний гараар амандаа идэх юм хийлгэж, алиалж шоглон, заримдаа бүр хатуухан тоглоом хийх боловч бүгдээрээ уучлахаас аргагүй ажээ. Эцэст хоол идэж дуусаад ширээнээс бүх сав суулгыг хураасны дараа хөгжөөн баясгагч сүйт бүсгүйд бэлэг болгон гурван ширхэг таваг авчирч тавив. Нэг дэх тавагт «Ургац их аваарай» гэж ерөөж улаан буудай хийгээд, хоёр дахид нь сүйт бүсгүй «тэвчээртэй» болох дасгал болгон ялгаж цэвэрлэхийн тулд хөх тариа үнстэй хольж хийсэн боловч гурав дахь тавгийн доторх зүйлийг нууцалж бүтээсэн байлаа. Уг нь сүйт бүсгүй сониуч зан гаргаж товчийг онгойлгож харалгүй шууд авах ёстой боловч бүсгүй хүний зан нь амар заяа үзүүлсэнгүй. Кристина тэсэж ядахдаа бусдын нүдийг хариулж байгаад таваг бүтээсэн улаан даавууг сэмхэн сөхөж үзтэл дотроос нь болжмор дэрхийн дээвэр өөд нисэж одов. Тэгэхэд эмээ Кристинагийн мөрөн дээр гараа хүргэж: 

	— Харав уу? Сониуч зан ийм л юманд хүргэдэг юм шүү дээ. Хүн өөрөөс нь нууцалсан юмыг үзэхийн тулд үхэхээс ч буцахгүй байдаг. Гэтэл онгойлгоод харахад огт хэрэггүй зүйл байдаг гэв. Хоолны дараа дахин бүжиглэцгээж залуучууд орой болтол хамт байлаа. Эцэст нь Мила бусад нөхдийнхөө хамт эмээг гэрт нь хүргэж өгөөд салж явахдаа өглөө эрт босож очсон байхыг эмээд анхааруулав. 

	Маргааш өглөө нь тэр хөндий орчмын болон Жернов тосгоныхон эртлэн босжээ. Зарим хүн сүм рүү явж, зарим нь зоогийн газар бүжиг хийхэд явж, үлдсэн хүмүүс хурим ямар болохыг харах сан гэж тэсэж ядна. Хурим их дуулиантай болж, сүйт бүсгүй гүнгийн хатагтайн сүйх тэргэнд сууж сүм явахаас гадна хүзүүндээ үнэтэй анар чулуун зүүлт зүүж, хээ угалз хатгасан цагаан өнгийн хүрэм, торгон хувцас хөх өнгийн банзал өмсөж явна гэдгийг Жернов тосгоныхон сүйт бүсгүйгээс өөрөөс нь өмнө шахам дуулцгаасан байлаа. Хурим дээр хэчнээн хэмжээний ямар хоол бэлтгэх, ширээг тойрон ямар дэс дарааллаар суух, сүйт бүсгүйд хэчнээн ширхэг цамц, хэчнээн өдөн хөнжил, ямар сав суулга инж болгож авсан зэргийг хүмүүс урьдаас тодорхой мэдэж байсан ажээ. Тийм дуулиантай хуримд очиж оролцохгүй, бэрд хувцас нь хэр зэрэг зохиж байгаа болон хэчнээн нулимс унагаах, тэрчлэн зочид яаж хувцасласныг харахгүй бол уучилж болшгүй алдаа болох ажээ. Энэ бол тэдний түүхийн нэг хэсэг болох үйл явдал бөгөөд түүнээс хойш ядаж жаахан хоорондоо ярилцах сэдэв болох ёстой юм. Тэгэхлээр ийм үйл явдлыг өнгөрөөж яаж болох юм бэ? 

	Ойн харуул гэр бүлтэйгээ хуучин цайруулах газраар дайрч Прошковынхонтой хамт зоогийн газар ирэхдээ тэнд цугларсан олон хүний дундуур шахцалдан арайхийж дотогш оржээ. Зоогийн газар бэрийн талынхан цөм цугларсан байлаа. Тээрэмчин гоёлынхоо хувцас өмсөж гутлаа толь шиг гялалзтал тосолж зүлгээд, гартаа тамхины мөнгөн сав барьжээ. Бэрийн гэрч болох хүн бас ирсэн байв. Кристинагийн ээж торгон хувцас, толгойндоо алталсан гялтгар чимэгтэй малгай өмсөж чихэндээ сувдан шигтгээтэй ээмэг зүүжээ. Эмээ ч гэсэн баярынхаа хувцсыг өмсөөд ёслолын цагаар хэрэглэдэг цэнхэр зах хүзүүндээ хийсэн байлаа. Залуучууд, хөгжөөн баясгагч нар зоогийн газар байсангүй. Тэд хархүүг нь авчрахаар Жернов тосгон руу явсан байв. Мөн бэр ч гэсэн тэнд харагдсангүй. Түүнийг одоогоор өрөөнд нь нуужээ. Гэнэт «Тэд ирж явна. Тэд гараад ирлээ» гэж хүмүүс гадаа шуугилдан бүрээ, бишгүүр, хийл хөгжим тоглосоор хүмүүс хархүүг дагуулан ирж явлаа. Хүмүүс хоорондоо шивнэлдэж эхлэв. Бие биеэ нудран: 

	— Хараач! Хараач! Милагийн дүү охин Тэра бага туслах, Теханкова ахлагч туслагч болж. Гэхдээ л хэрэв Томшова нөхөргүй байсан бол түүнээс өөр хүн ахлах туслагч хийхгүй байсан нь мэдээж. 

	— Томеш чинь хархүүгийн талын гэрч байхгүй юу? 

	— Томшова хаана байгаа юм бол? Харагдахгүй байх чинь. Тэр бэрд хуримын гоёлоо өмсөхөд нь тусалж байгаа юм. Томшова хэзээ хэзээгүй хүүхдээ гаргах болсон болохоор сүм рүү хамт явахгүй байх гэх зэргээр хүүхнүүд хоорондоо ярилцана. 

	— Гэхдээ энэ хоёр салдаггүй найз нар юм чинь бэрийг өөр хүн дагалдаж явахгүй байлгүй. 

	— Тэгэлгүй яах вэ. 

	— Хөөш ордны захирагч бас ирж явна. Түүнийг эднүүс урьсан нь сонин юм. Милаг цэрэгт татуулах ажлыг хийсэн гол буруутан чинь захирагч шүү дээ гэж гайхацгаав. 

	— За яах вэ дээ. Захирагч тийм муу хүн биш. Луцка бүсгүй ийм арга зохиож, тосгоны дарга дээрээс нь дэмжээд өгсөн юм чинь цэрэгт татуулах болсонд нь гайхах хэрэггүй. Мила түүнээс хариугаа авна гэж явснаас хуримдаа урьсан нь харин ч түүнийг сайхан чадсан байна. Үүнд нь Луцка бүсгүй улам хорсох байх. 

	— Луцка бас хархүүтэй болсон шүү дээ гэж нэг нь хэлэхэд өөр нэг эмэгтэй, 

	— Би энэ тухай яагаад дуулаагүй байдаг бил ээ? гэж гайхна. 

	— Уржигдар Иозеф Нывлтовиц түүнд сүй тавьсан. 

	— Тэр чинь аль хэдийнээс Луцкагийн хойноос яваад байсан юм. 

	— Тийм ээ. Тэгэхдээ Луцка урьд нь Милатай сууна гэж бодоод тоодоггүй байсан. Бүсгүй нь хархүүдээ сайхан хувцас бэлэглэжээ. Нэлээд их мөнгө гаргасан байх даа гэх зэргээр хүүхнүүд гадаа ярилцаж байх зуур хархүү хүрээд ирэхэд гэрийн эзэн хундага дүүрэн архи барьж угтан авав. Дараа нь хархүү сүйт бүсгүйгээ өрөөндөө уйлж байхад нь олж аваад эх, эцгийнх нь өмнө дагуулан очиход хөгжөөн баясгагч охиноо сайхан хүмүүжүүлсэнд түүний өмнөөс талархал илэрхийлээд охинтой нь гэрлэхэд зөвшөөрлөө өгөхийг хүсэв. Хос хоёр гэрлэх зөвшөөрөл авсны дараа туслагч нар бэр, хархүү хоёрыг сугадан авч хөгжөөн баясгагч тэргүүлэн хүмүүс хойно хойноосоо цувран байшингаас гарч хашааны үүдэнд хүлээж байсан сүйх тэргүүдэд орж сууцгаав. Бүсгүйчүүд алчуураараа даллан дуулж, хөвгүүд хөгжилдөн морь тэрэг хөдлөхөд сүйт бүсгүй аяархан уйлж, ар талын тэргэнд суусан хархүү рүүгээ байн байн эргэн харна. Гэрлэх ёслолыг үзэхээр ирсэн хүмүүс тарцгааж тэдний байшин хоосон үлдэхэд зөвхөн настай ээж нь ганцаар хоцроод тэдний хойноос ширтэн олон жил өвчтэй байсан эхийнхээ оронд гэрийн бүх ажлыг өчнөөн жил тэвчээртэй хийж зовж зүдэрч ирсэн охиныхоо төлөө мөргөн залбирна. Гэвч удалгүй хуримын ширээ засаж бэлтгэх цаг болжээ. Энэ бүх ажлыг хариуцаж хийлгэх итгэл хүлээсэн хүн бол Томшова бүсгүй байлаа. Хуримын цуваа сүмээс буцаж ирэхэд гэрийн эзэн мөн л хундага дүүрэн архи барьж угтав. Залуу бэр хувцсаа солиод хуримын ширээнд суув. Ширээний тэргүүнд хархүү эхнэрийнхээ дэргэд, тэдний хоёр талаар туслагч нар нь сууж хоол, зууш тавагт нь хийж үйлчилнэ. Хөгжөөн баясгагч хархүүг «Диваажинд байгаа юм шиг ямбаллаа» гэж шоглоно. Эмээ ч гэсэн бусдын адил хөгжилдөн, юм болгонд оролцож, хүн бүртэй үг сөргөлдөж байгаа хөгжөөн баясгагчийг хорон үгээр няцаана. Эмээ гэртээ байхдаа бол ширхэг вандуйн буурцаг ч газар унагахыг тэвчдэггүй юм. Гэвч зочид будаа, вандуйн буурцаг хоорондоо цацаж эхлэхэд эмээ мөн нэг атга будаа авч хос хоёр луу цацан: 

	— Та нарт бурхан буянаа ингэж хайрлах болтугай гэж ерөөв. Харин, ширхэг ч тариа будаа шалан дээр гишгэгдэж үлдсэнгүй, гэрийн тэжээмэл тагтаанууд нь нэг бүрчлэн түүж идэхийг эмээ харж байлаа. 

	Хоол идэж дуусахад олон хүн согтсон байлаа. Хүн бүрийн өмнө ижилхэн хэмжээний бэлэг тавьжээ. Хэрэв хэн нэгэнд бэлэг өгөхөө мартсан байвал Томшова бүсгүй тэр даруй гүйцээх байсан биз. Ер нь хуримд ирээд бэлэггүй буцвал гутамшигтай гэж үздэг ажээ. Гэвч хурим их элбэг дэлбэг болж, ойруур гарсан хүн бүрийг дуудаж хоол, ундаар дайлан, үзэж сонирхохоор ирсэн хүүхэд бүр тэвэр дүүрэн чихэр боов хүртэж байлаа. Хоолны дараа бэрд бэлэг гардуулж эхлэв. Ихэнх хүн бэрийн хормой руу тэр үеийн хамгийн үнэтэй тэмдэгт болох загалмай тэмдэгтэй мөнгөн зоос хаяж байлаа. Хөвгүүд гар угаах ус бүсгүйчүүдэд авчирч өгөхөд бүсгүйчүүд тэдний устай саванд мөнгө хаяж өгнө. Тэгэхдээ бүсгүй бүхэн бусдаасаа дутахгүй гэж хичээх учир ихэвчлэн мөнгөн зоос өгөх ажээ. 

	Дараа нь бүжиг хийцгээх болсонд шинэ бэр дахин хувцсаа солихоор явав. Эмээ энэ мөчийг ашиглан Кристиний өрөөнд хүлээж байсан хүүхдүүдээ гэрт нь хүргэхээр явав. Гэхдээ сүүлд нь шинэ бэрд «малгай өмсгөх» ёслол болоход түүнд оролцохоор эмээ хуримд буцаж ирэх ёстой байлаа. Эмээ охин Терезийнхээ хамт шинэ бэрд зориулж авсан малгайгаа авчирчээ. Хүмүүс сайн бүжиглэж, ялангуяа шинэ бэр нь хүн бүхэнтэй бүжиглэх ёстой тул ядарсандаа амьсгаадсаныг эмээ хараад шөнө дунд өнгөрлөө, шинэ бэрд «малгай өмсгөх» ёслолд бэлтгэх хэрэгтэй гэдгийг эмэгтэйчүүдэд сануулав. Залуучууд эсэргүүцэн маргалдаж, шинэ бэрийн толгойндоо хийсэн сайхан цэцгийн хэлхээг авахад хархүү нь дургүй байсан боловч тус болсонгүй, эмэгтэйчүүд Кристинаг өрөө рүү аваад явжээ. Бусад бүсгүйчүүд хаалганы ард хоцрон цэцгийн хэлхээг толгойноос нь авбал дахин хэзээ ч өмсөхгүй болно гэсэн утгатай дууг уйтгартай аялцгаана. 

	Гэвч тэр нь нэмэр болсонгүй. Кристинаг сандалд суулган Томшова авгай үсийг нь задалж, толгойндоо өмссөн цэцгэн титмийг авч ширээн дээр тавиад эмээ малгайг нь зэхэж байлаа. Шинэ бэр уйлж эхлэв. Гэвч тус болсонгүй. Эмэгтэйчүүд шинэ бэрийн үсийг янзлах зуур дуу дуулж, инээж хөхрөлдөх боловч эмээгийн царай түр зуур уйтгарлаж Иоганка охин нь адилхан ингэж хурим хийж байгаа болов уу, хэмээн дурсан бодсон бололтой нүдээр нь нулимс гүйлгэнэв. Шинэ бэрийн малгайг өмсгөхөд түүнд хачин сайхан зохижээ. Ээж нь охиноо тэр малгайг өмсөхдөө дагина шиг л харагдаж байна гэнэ. 

	— Одоо хархүү дээр очъё. Та нарын хэн чинь очиж хархүүг хуурах вэ? гэж эмээг асуухад Кристинагийн ээж, — Хамгийн ахмад нь явбал дээр гэж шийдэв. 

	— Би түүнийг одоо нэг сайхан чадаад орхиё гэж Томшова авгай хэлээд гарч гал тогоонд сав суулга угааж байсан нэхмэлчин настай авгайг дагуулан авчрав. Тэр авгайн толгой дээгүүр цагаан даавуугаар бүтээгээд эмээ түүний гараас сугадан хархүү дээр аваачиж «эхнэр нь мөн эсэхийг» асуув. Хархүү түүнийг тойрон удаанаар ажиглаж байснаа бүтээлгийг сөхөж үзтэл хөгшин авгайн үрчийсэн царай харагдав. Хүмүүс шоглож инээлдэн, эмээ авгайг дагуулсаар гарч, дараа нь дахиад өөр хүүхэн толгойг нь бүтээгээд авч ирэв. Тэр нь хархүү, хөгжөөн баясгагч хоёрт шинэ бэр нь мөн шиг санагдсанд хүлээн зөвшөөрөхөөр завдаж байтал хөгжөөн баясгагч гэнэт шийдэж: — Шуудайнд хийсэн туулайг хэн авдаг юм бэ? гээд бүтээлгийг онгойлготол ойн харуулын авгай байлаа. — Ав, ав, би та нарт хямдхан өгчихье гэж тээрэмчин тоглоом болгон хэлэхэд ойн харуулын авгай: — Та дуугүй бай. Өнөөдөр худалдана гэж байвч маргааш нь өөрөө авмаар болчихсон л байдаг. Ер нь хүн хайртай тусмаа хардаж хөөгөөд байдаг шүү дээ гэнэ. Гурав дахь удаа авчирсан хүүхэн өндөр гоолиг биетэй шинэ бэр үнэхээр мөн байлаа. Хархүү түүнийг харангуут мөн таньжээ. 

	— Жинхэнэ хурим бол найм хоног үргэлжлэх ёстой гэж хөгжөөн баясгагч мэдэгдэв. Үнэхээр ч хуримын урд өдөр цэцгийн баглаа бэлтгэх, маргааш нь хурим, дараачийн өдөр нь орыг нь засаж бэлтгэх, шинэ бэрийнд нөхөрсөг сайхнаар хоол идэх, түүний маргааш хархүүгийнд хоол идэх гэх зэргээр бүтэн долоо хоног үргэлжилсний эцэст шинэхэн амрагууд хоёулхнаа үлдэж амарцгаажээ. 

	Кристинагийн хуримын дараа хэд хоноод Прошкова авгайд Ижамиас захидал иржээ. Тэр захидалд гүнгийн хатагтайн өргөмөл охин Хортенза өөрийн нь багш байсан залуу зураачтай гэр бүл болж хуримаа хийх гэж байгаа бөгөөд тэрээр одоо бие эрүүл саруул жаргалтай, урьдын адил улаан сарнай шиг цэцэглэж байгаад хатагтай туйлын баяртай байна гэж бичжээ. Эмээ энэ баярт мэдээг сонсоод толгой сэгсрэн:

	— Хөөрхий минь, бүх хэрэг нь бүтэмжтэй болж дээ! гэж аман дотроо үглэв. 

	Эмээгийн дэргэд өсөж торнисон хүүхэд залуучуудын амьдралыг тоочих зорилт би энэ зохиолдоо тавьсангүй, уншигч олныг ойн харуулын байрнаас тээрэмчний хоёрын хооронд, тэндээс үргэлж нэг хэвийн амьдрал зонхилж ирсэн өнөө бяцхан хөндийгөөр уруу өөд хөтөлж зүдрэхийг хүсэхгүй байна. Үр хүүхэд өсөж томроод зарим нь гэр орондоо үлдэж, нөхөрт гарах нь гарч, эхнэр авах нь авч, хөгшин царсны мөчир гөлөглөхийн цагт хуучин навч нь унаж арилдгийн нэг адил настайчуул тэдэнд байраа тавьж өгчээ. Тэдний зарим нь ургамлын үр салхинд хийсээд усанд урссаар алсын эрэг, гангад үндэслэн соёолох адил аз жаргалаа өөр нутаг оронд эрэхээр намуухан хөндийгөө орхин одоцгоожээ. 

	Харин эмээ хоёр дахь гэр нь болсон энэ хөндийгөө орхин явсангүй. Тэр нь өөрийнхөө эргэн тойронд урган цэцэглэх, өсөн дэвжих бүх үйл явдлыг ухаалгаар ажиглан, ойрын хүмүүсийнхээ жаргал зовлонг хуваалцан, зовсныг нь тайвшруулж, ядарсанд нь чадахаараа тусалж, ач нарыгаа алтан хараацайн дэгдээхэй үүрээ орхин нисэх адил нэг нэгээрээ гарч явахад нулимс унаган хойноос нь ширтэн хоцрохдоо, бурхны ивээлээр эргэж уулзах нь магад хэмээн өөрийгөө тайвшруулна. Үнэхээр ч эргэж уулзсаар байлаа. Ач зээ нар нь жил бүр гэртээ ирж үзэж харсан зүйлээ сонирхуулан ярихад эмээ баясан сонсож, тэднийхээ залуу халуун насны хүсэл мөрөөдлийг дэмжин сайшааж, илэн далангүй ярьсан алдаа дутагдлыг нь ч уучилж, үргэлж ухаалаг мэргэн үг хэлж сургаж, зөвлөдөг тул хүүхдүүд нь эмээгийнхээ үгийг хүндэтгэн дагадаг ажээ. Нас бие гүйцсэн бүсгүйчүүд хүртэл эмээгээс ухаантай зөвлөгөө сонсоно гэдгээ мэдэх тул өөрсдийнхөө хайр дурлал, хүсэл мөрөөдөл, хамаг нууцаа итгэмжлэн ярина. Тухайлбал, ойн харуулын охин Манчиенка сайхан боловч ядуу хархүүд сэтгэлтэй болоод аав нь дургүйцсэнд ирж эмээгээс тусламж гуйсанд эмээ аавд нь учрыг ойлгуулж өгсөн ажээ. Сүүлд нь охиноо аз жаргалтай амьдарч, хадам аавыгаа хайрлан хүндэтгэж чаддаг ажилсаг чамбай хүргэнийхээ ачаар аж ахуй нь ч дээрдсэнийг ойн харуул хараад «Бурхан ядуу хүнд хишгээ хайрладаг» гэж эмээгийн хэлдэг үнэн байжээ гэж ярьдаг сан. Эмээ бусад айлын бэр, охидыг өөрийнхөө зээ нар шигээ хайрлан халамжилж, тэд ч бас эмээг мөн өөрсдийнхөө эмээ шиг хайрлаж явдаг ажээ. 

	Кристинагийн хуримаас хойш хоёр жилийн дараа гүнгийн хатагтай нутагтаа буцаж ирмэгц эмээг даруй ир гэж дуудуулжээ. Эмээг очиход хатагтай хөөрхөн эрэгтэй хүүхэд харуулаад өргөмөл охин нь хуримаа хийснээс хойш гүнгийн хатагтай, нөхөр хоёртоо тэр хүүг гаргаж үлдээгээд нэг жилийн дараа нас барсан гэж уйлан ярьжээ. Бяцхан хүүгийн сайхан сэтгэлтэй, идэр залуу, үзэсгэлэнт ээжийг дурсан санамагц эмээ өөрийн эрхгүй хүүгийн торгон хөнжил дээрээс нулимсаа дуслуулан, хүүг гүнгийн хатагтайн өвөр дээр буцааж тавиад «Бид одоо уйлаад яах вэ. Диваажинд очоосой л гэж залбиръя» гэж тайтгаруулав. 

	Эмээгийн өтөлж байгааг бусад хүн сайн ажигласангүй. Харин улам бүр доройтож байгаагаа эмээ өөрөө мэдэж байлаа. Зээ охин Аделка нь сайхан бүсгүй болон өсжээ. Эмээ жил ирэх тутам хатаж, ногоон навч гарах нь багассан алимын хөгшин мод руугаа зааж Аделка охиндоо, — Энэ мод бид хоёр ойролцоо настай. Бодвол хоёулаа зэрэг л унах байх даа гэж хэлдэг байлаа. Гэтэл нэг хавар бусад бүх мод нь ногоорон цэцэглээд байхад зөвхөн тэр алимын мод нь ногоорсонгүй. Тиймээс алимын модоо үндсээр нь ухаж аваад шатаажээ. Тэр хавар эмээ бас байн байн ханиаж, сүүлдээ ням гарагт хот руу сүмд очиж мөргөж чадахаа болив. Гар нь улам үрчийж хатаад, үс нь цас шиг цайж аажмаар улам доройтжээ. Нэг өдөр том охин Терезка нь тал бүр тийш захидал илгээн хүүхдүүдээ цугларахыг дуудав. Эмээ хэвтэрт орж ээрүүлээ ч даахаа больжээ. Ойн харуулынх, тээрэмчнийхэн, зоогийн газар, Жернов тосгоноос хүмүүс өдөртөө хэдэн удаа ирж эмээгийн биеийг асууна. Аделка охин дэргэд нь суугаад өглөө, орой бүр цэцэрлэг, ногооны хашаанд нь юу болж, тахианууд, Страчка гэдэг үнээ нь яаж байгаа талаар ярьж, Байер гуайн ирэхэд хэд хоног үлдэж байгааг тоолж өгнө. Тэгэхэд нь эмээ «Хүү Яныгаа дагуулж ирэх байлгүй» гэдэг байлаа. Эмээгийн ой ухаан нь муудаж Аделка охиныгоо Барунка гэж андууран дуудна. Аделка охин 

	— Барунка гэртээ ирээгүй байгаа шүү дээ гэж сануулахад нь: 

	— Ирээгүй байгаа юу. Би түүнтэйгээ уулзаж чадахгүй байх даа, Барунка маань сайн яваа юу? гэнэ. Гэвч тэднийхээ ирэхийг үзжээ. Нэг өдөр ноён Прошек, оюутан болсон хүү Вилем, охин Йоганка, хүү Кашпар нар нь хүрээд иржээ. Бас Крконошийн уулнаас ойн харуул Байер гуай хүү Яныгаа дагуулан иржээ. Ой модны сургуульд сурдаг Байерын хүү Орлик бас ирэв. Орликийг ой модны ажилд ирээдүйтэй хүн болно гэж үзээд гүнгийн хатагтай түүнийг Ой модны сургуульд оруулж өгчээ. Эмээ бас Аделка охин, Орлик хоёр хайр сэтгэлтэй болсныг үзээд түүнийг өөрийнхөө ач хүү гэж тооцох болсон ажээ. Тэд бүгдээрээ эмээгийн орны дэргэд цугларцгаав. Гэвч хамгийн түрүүнд Барунка охин алтан гургалдай шувуугаа авч ирээд тортой нь хамт эмээгийн цонхны дэргэд тавьсан байжээ. Барунка өөрийнх нь хуучин ор тавиатай хэвээр байсан эмээгийнхээ өрөөнд байрлав. Барунка, эмээ хоёр энэ өрөөнд үргэлж хамт байж, алтан гургалдайн жиргэх дууг хамт сонссоор ирсэн байв. Одоо энэ өрөөнд дахин хоёулаа болж, өнөө шувууныхаа жиргэхийг сонсон, цонхоор тэнгэрийн оддыг урьдын адил хамт ширтэн хэвтэнэ. Гэвч хайрт охин нь одоо өсөж томрон өөр хүн болжээ. Эмээ насны тоо удахгүй дуусах боллоо гэдгийг сайн мэдэж байлаа. Тийм ч учраас хүн бүрд дурсгал болгож үлдээх зүйлээ тарааж өгчээ. Эргэж ирсэн хүн бүрд сайн санааныхаа үгийг хэлж, хойноос нь харцаараа үдэн хоцорно. Гүнгийн хатагтай Хортензын хүүгийн хамт ирж уулзаад явахад хойноос нь удтал ширтэн хоцрохдоо тэдэнтэй дахин уулзахгүй гэдгээ мэдэж байлаа. Эмээ бас муур, нохойнуудаа авчруулан толгойг нь илж, Султан гэдэг нохойдоо гараа өгч долоолгоод Аделка охин, зарц эмэгтэйчүүддээ: 

	— «Хэрэв хүн өөрт нь хайртай бол ямар ч амьтан талтай сайн байдаг юм» гэж захижээ. Дараа нь зарц Воршаг дуудаж ирүүлээд: 

	— Ворша, би удахгүй үхнэ гэдгээ мэдэж байна. Энэ шөнө л өнгөрөх байх. Намайг үхэхлээр зөгийнүүддээ энэ тухай мэдэгдэхийг битгий мартаарай гэв. 

	Хүүхдүүдийнхээ цугларсны маргааш орой нь эмээ нас баржээ. Эмээ Барунка охинтойгоо хамт залбирал уншиж байснаа гэнэт ам нь хөдлөхөө больж, орных нь дээд талд өлгөөтэй христосын хөргийг ширтэж байсан нүд нь цавчихаа болив. Цөгцний доторх тос дуусаж зул нь аажим бөхөхтэй адил эмээгийн амьдралын гал унтарч, амьсгалаа бүрмөсөн хураажээ. 

	Барунка эмээгийнхээ нүдийг гараараа аниулахад, «Сүнс нь саадгүй гарч одог» гэж Кристина цонхыг нь онгойлгов. Зарц эмэгтэй Ворша хэдэн жилийн өмнө эмээд зориулж тээрэмчний барьж өгсөн зөгийн үүрүүд дээр очиж гараараа тогшоод: — Зөгийнүүд ээ, зөгийнүүд ээ, манай эмээ нас барчихлаа гэж хэлээд модны ёроолын вандан сандалд сууж уйлав. Ойн харуул эмээгийн нас барсныг мэдэгдэж сүмийн хонх дуугаргахаар Жернов тосгон руу явав. Тэр нь хүмүүсийн дунд уйлахаасаа санаа зовсондоо сайн дураараа тийшээ явжээ. «Викторка бүсгүйг нас барахад би их гутарч билээ. Харин би одоо эмээг яаж мартана даа» гэж ойн харуул замдаа бодож явлаа. Эмээгийн нас барсан тухай мэдээлж сүмийн хонх дуугарахад ойр орчмын хүмүүс бүгдээрээ уйлцгаажээ. 

	Гурав хоногийн өглөө гашуудлын цувааг тоо томшгүй олон хүн дагаж явлаа. Эмээг мэдэх хүн бүр түүнийг эцсийн замд нь үдэхэд оролдохыг хүсжээ. Гашуудлын цуваа шилтгээний дэргэдүүр өнгөрөхөд ордны цонхны том хөшиг нээгдэж гүнгийн хатагтай цонхны дэргэд ирж зогсоод цувааг явж өнгөртөл хойноос нь удтал харж зогссоноо «Азтай хүн байжээ!» гээд уртаар санаа алдлаа. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


1987 оны хэвлэлийн Хэвлэн нийтлэлийн мэдээлэл

	 

	БОЖЕНА НЕМЦОВА

	 

	ЭМЭЭ

	 

	Чех хэлнээс орчуулсан Г. Дашдаваа

	Редактор Г. Амар

	 

	УЛСЫН ХЭВЛЭЛИЙН ГАЗАР

	Улаанбаатар 1987

	 

	Г(ЧЕХ)

	Н— 477

	 

	VII— 3

	270— 86

	 

	Зураач Д. Болдбаатар

	Уран сайхны редактор Д. Сандагдорж

	Техник редактор Д. Мөнхжаргал

	Хянагч О. Баярмаа, Д. Наранчимэг, Ц. Нямжав

	 

	Өрөлтөд 1986— 10— 27 

	Хэвлэлтэд 1987— 1— 20

	 

	Цаасны хэмжээ 84x108, 1/32 

	Хэвлэсэн тоо 6500

	 

	ХГ №80/86 

	Хх 6, 75

	Хнх 11, 34

	Тх 10, 29 

	 

	Зах №333

	 

	Үнэ 5 тө 50 мө

	 

	Улсын Хэвлэлийн Газар, 

	Улаанбаатар, Элдэв- Очирын гудамж, 7. 

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай 7.

	
Заметки

		[←1]
	 Өнөө БҮРГЭД хүү (ЦБ)




cover.jpeg
§ Y- e






images/image.jpeg





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





